ಮುಸ್ಲಿಂ ಸಮುದಾಯ: ಸಂಸ್ಕೃತಿ ಮಹಿಳೆ
ವೈವಾಹಿಕ ಸಂಬಂಧ:
ಸ್ತ್ರೀ-ಪುರುಷರ ವೈವಾಹಿಕ ಸಂಬಂಧವು ವಾಸ್ತವದಲ್ಲಿ ಮಾನವೀಯತೆಯ ಬುನಾದಿಯೇ ಆಗಿದೆ. ಇಸ್ಲಾಮ್‌ ಧರ್ಮ ಕೂಡ ಅದನ್ನು ಮಾನ್ಯ ಮಾಡುತ್ತದೆ. ಪ್ರೀತಿ-ಕರುಣೆಯ ಆಧಾರವಾಗಿರುವ ಈ ವಿವಾಹಸಂಬಂಧ ಪತಿ-ಪತ್ನಿಯರು ಸದಾ ಕೂಡಿ ಬಾಳುವುದನ್ನು ಇಚ್ಛಿಸುತ್ತದೆ. ಅವರಲ್ಲಿ ಹೆಚ್ಚು ಕಮ್ಮಿ ಎಂಬ ಪ್ರಶ್ನೆಯಿಲ್ಲ. ಇಬ್ಬರೂ ಪರಸ್ಪರ ಪೂರಕ. “ಅವರು ನಿಮ್ಮ ಪಾಲಿಗೆ ಉಡುಪಾಗಿದ್ದಾರೆ. ನೀವು ಅವರ ಪಾಲಿಗೆ ಉಡುಪಾಗಿರುವಿರಿ” (ಪವಿತ್ರ ಕುರ್ಆನ್‌ ೨:೨೩).
ಹೆಣ್ಣು-ಗಂಡಿನ ದಾಂಪತ್ಯ ಸಂಬಂಧದ ನವಿರುಗಳನ್ನು ಅಂತರ್ಗಗೊಳಿಸಿಕೊಂಡಿರುವ ಈ ಮಾತುಗಳು ಗಮನಾರ್ಹವೆನಿಸಿವೆ. ಸ್ತ್ರೀ-ಪುರುಷ ಅಪೂರ್ಣರೆ. ಆದರೆ ಪರಿಪೂರ್ಣತೆಯ ಹಂಬಲ ಅವರಿಗಿರುವುದು ಸಹಜ. ಅದರ ಸಾಧ್ಯತೆಗಾಗಿ ಇಬ್ಬರೂ ಎರಕಗೊಳ್ಳುವುದು ಕುರ್ಆನ್‌ದ ದೃಷ್ಟಿಯಿಂದ ತೀರ ಅಗತ್ಯವೆನಿಸಿದೆ. “ಪುರುಷ ಜೀವನದ ಅನೇಕ ನಿರ್ವಾತಗಳನ್ನು ಕೇವಲ ಸ್ತ್ರೀಯ ಸುಂದರ ಕೈಗಳೇ ತುಂಬಬಲ್ಲವು. ಆಕೆ ಅವನ ನೈಸರ್ಗಿಕ ಬೇಡಿಕೆಗಳ ಮತ್ತು ಸಹಜ ಪ್ರಶ್ನೆಗಳ ಉತ್ತರವಾಗಿದ್ದಾಳೆ. ಅವನ ಪ್ರೇಮ ಗೀತೆಯ ವೀಣೇಯಾಗಿದ್ದಾಳೆ. ಅದೇ ರೀತಿ ಪುರುಷನಿಲ್ಲದೆ ಸ್ತ್ರೀತನದ ಊರು ಬರಿದಾಗಿರುತ್ತದೆ. ಆತ ಅವಳ ಭಾವನಾಲೋಕದ ಮೆರುಗು ಮತ್ತು ಆಕೆಯ ವ್ಯಾಕುಲತೆಯ ಶಮನವಾಗಿದ್ದಾನೆ.” (ಇಬ್ರಾಹೀಮ್‌ ಸ ಈದ್‌ಮುಸುಕಿನಲ್ಲಿ ಮುಸ್ಲಿಮ್‌ ಮಹಿಳೆ, ಪುಟ-೪೪) ಈ ಮಾತು ಪತಿ-ಪತ್ನಿಯರ ಅನ್ಯೋನ್ಯತೆಯನ್ನು ದೃಢಪಡಿಸುತ್ತದೆ.
ಗಂಡು-ಹೆಣ್ಣಿನ ವೈವಾಹಿಕ ಸಂಬಂಧ ವೈಶಾಲ್ಯದ ಆಯಾಮದಲ್ಲಿ ಅರಳಿಕೊಂಡಿದ್ದರೂ ಅವರಿಬ್ಬರ ಅಭಿರುಚಿ, ಅಭಿಪ್ರಾಯ, ದೃಷ್ಟಿಕೋನಗಳಲ್ಲಿ ವೈರುಧ್ಯ ಇರುವುದು ಸಾಧ್ಯ. ಇಂಥ ವೇಳೆಯಲ್ಲಿ ವಿರಸವು ದಾಂಪತ್ಯದಲ್ಲಿ ಸಹಜವೆಂಬಂತೆ ಕಾಣಿಸಿಕೊಳ್ಳುವುದು. ಅದಕ್ಕಾಗಿ ಪರಸ್ಪರರಲ್ಲಿ ಸಹನೆ, ಔದಾರ್ಯ, ಕ್ಷಮಾಶೀಲತೆ, ಸ್ನೇಹ ಸದ್ಭಾವನೆಗಳು ಇರುವುದು ಅಗತ್ಯವೆನ್ನುತ್ತದೆ ಇಸ್ಲಾಮ್‌, ಪತ್ನಿಯನ್ನು ಕೇವಲ ಭೋಗದ  ವಸ್ತುವೆಂದು ಪರಿಗಣಿಸದೆ ಆಕೆಯ ಬಯಕೆ, ಭಾವನೆಗಳನ್ನು ಪತಿ ಗೌರವಿಸಿಬೇಕೆನ್ನುವ ಆಶಯ ಅವರದು. ‘ನೀನು ಉಂಡರೆ ಆಕೆಗೂ ಉಣಿಸು, ನೀನು ತೊಟ್ಟರೆ ಆಕೆಗೂ ತೊಡಿಸು” (ಅಬೂ ದಾವೂದ್‌, ಇಬ್ನೂ ಹಿಬ್ಬಾನ್‌), “ಅಲ್ಲಾಹನ ಅಮಾನತ್‌ (ನ್ಯಾಸ) ಆಗಿ ಪುರುಷರಿಗೆ ಸ್ತ್ರೀಯರನ್ನೇ ಒಪ್ಪಿಸಲಾಗಿದೆ.” (ತಿರ್ಮಿದಿ), “ಪತ್ನಿಯನ್ನು ತೆಗಳಬೇಡಿ” (ಅಹ್ಮದ್‌). “ಪತ್ನಿಯರಿಗೆ ಹೊಡೆಯುವವರು ಸಭ್ಯರಲ್ಲ” (ಅಬೂ ದಾವೂದ್‌) ಇಂಥವೇ ಸ್ತ್ರೀಪರವಾದ ಕಾಳಜಿಯನ್ನು ಅಭಿವ್ಯಕ್ತಿಸುವ ಮಾತುಗಳನ್ನು ಪ್ರವಾದಿಗಳು ಧಾರಾಳವಾಗಿ ಉಲಿದಿದ್ದಾರೆ.
ಇವತ್ತಿಗೂ ಈ ವಚನಗಳನ್ನು ಆಲಿಸಲಾಗುತ್ತಿದೆ. ಆದರೆ ಹೆಣ್ಣು-ಗಂಡಿನ ವೈವಾಹಿಕ ಸಂಬಂಧವನ್ನು ಛಿದ್ರಗೊಳಿಸುವ ಅವಘಡಗಳು ಸಂಭವಿಸುತ್ತಲೇ ಇವೆ. ನೈಜ ಪ್ರೇಮದ ನಿಕಾಹ್‌ದ ಒಪ್ಪಂದಗಳನ್ನು (ಕಬೂಲಿ) ಪತಿಯಾದವನು ಧಿಕ್ಕರಿಸುವ ಕಾರಣದಿಂದ ಪತ್ನಿಯಾದವಳು ಅನುಭವಿಸುವ ನೋವು, ಹಿಂಸೆಗಳು ಒಂದೆರಡಲ್ಲ. ಪತ್ನಿಯೆಂದರೆ ಪತಿಯ ಸೊತ್ತು. ಅವನ ಹಿತಾಸಕ್ತಿ, ಶ್ರೇಯಸ್ಸಿಗೆ ಆಕೆ ಸ್ಪಂದಿಸಬೇಕು. ತುಸು ವ್ಯತ್ಯಾಸವಾದರೂ ಅವನ ಮರ್ದನಕ್ಕೆ ಒಳಗಾಗಬೇಕು. ತನ್ನ ಮೇಲಾಗುವ ಅನ್ಯಾಯವನ್ನು ಪ್ರತಿಭಟಿಸಿದರೆ ಆಕೆ ಕೆಟ್ಟ ಹೆಂಗಸು. ಧ್ವನಿಯೆತ್ತಿದರೆ ಬಜಾರಿ, ನಾಲ್ಕು ಗೋಡೆಗಳಿಂದಾಚೆ ಬಂದರೆ ಶೀಲಗೆಟ್ಟವಳು. ಅಪರಾಧಿ ಸ್ಥಾನದಲ್ಲಿ ನಿಲ್ಲಿಸಿ ಅವಳನ್ನು ಹತ್ತಿಕ್ಕಲಾಗುತ್ತಿದೆ. ಸಾಮಾನ್ಯ ಕುಟುಂಬಗಳಲ್ಲಿ ಜರುಗುವ ಇಂಥ ಅವಸ್ಥೆಗಳನ್ನು ಧರ್ಮ ಮೌನವಾಗಿಯೇ ನೋಡುತ್ತದೆ.
ತಲಾಕ್‌…. ತಲಾಕ್‌…. ತಲಾಕ್‌…..
ಒಂದು ಕಡೆಗೆ ವೈವಾಹಿಕಸಂಬಂಧವನ್ನು ಗಾಢಗೊಳಿಸಲು ಪ್ರೇರೇಪಿಸುವ ಧರ್ಮ, ಮತ್ತೊಂದು ಕಡೆಗೆ ಅದನ್ನು ಮುರಿಯುವ ಮಾತನ್ನು ಕೂಡಾ ಆಡುತ್ತಿದೆ. ತಲಾಕ್‌ ಎಂದರೆ ವಿವಾಹ ವಿಚ್ಛೇದನ. ಗಂಡ-ಹೆಂಡಿರ ಮನಸ್ತಾಪ, ಹಠದ ಧೋರಣೆಗಳು ತಲಾಕ್‌ಗೆ ಕಾರಣಗಳಾಗುತ್ತವೆ. ಇಂಥ ಸಮಯದಲ್ಲಿ ಇಸ್ಲಾಂ‌ ತಲಾಕ್‌ವನ್ನು ಅನುಮತಿಸುತ್ತದೆ.
ದಂಪತಿಗಳು ಪರಸ್ಪರ ಸಂಬಂಧಕ್ಕೆ ಅರ್ಥವಂತಿಕೆ ತರಬೇಕು. ಅದು ಅನರ್ಥಕಾರಿಯಾಗುವಂತಿದ್ದರೆ ಅವರಿಬ್ಬರೂ ಬೇರ್ಪಡುವುದು ಉತ್ತಮ. ತೇಪೆ ಹೊಂದಾಣಿಕೆಯ ದಾಂಪತ್ಯ ಮೃತ ಶರೀರದಂತೆ. ಅದು ಕುಟುಂಬವನ್ನು ರೋಗಗ್ರಸ್ತಗೊಳಿಸುವುದು. ಅದರ ಕಕ್ಷೆಯಿಂದ ದಂಪತಿಗಳು ಬಿಡುಗಡೆಗೊಳ್ಳುವುದೇ ಯೋಗ್ಯ. ಇದು ತಲಾಕದ ತಿರುಳು. ಪವಿತ್ರ ಕುರ್ಆನ್‌ ಸ್ಪಷ್ಟವಾಗಿ ತಾಕೀತು ಮಾಡುತ್ತದೆ: “ಒಂದು ಉತ್ತಮ ರೀತಿಯಲ್ಲಿ ಅವರನ್ನು ನಿಮ್ಮ ಬಳಿ ಇರಿಸಿಕೊಳ್ಳಬೇಕು ಅಥವಾ ಉತ್ತಮ ರೀತಿಯಿಂದ ಅವರನ್ನು ಬೀಳ್ಕೊಡಬೇಕು” (ಆಲ್‌ ಬಕರ:೨೨೯),“ಕೇವಲ ಸತಾಯಿಸಲಿಕ್ಕಾಗಿ ಅವರ ಹಕ್ಕು ಚ್ಯುತಿ ಮಾಡಲು ಅವರನ್ನು ತಡೆದಿರಿಸಬೇಡಿರಿ. ಹೀಗೆ ಮಾಡುವವನು ತನ್ನ ಮೇಲೆ ತಾನೇ ಅಕ್ರಮವೆಸಗುವನು.” (ಅಲ್‌ಬಕರ: ೨೩೧)
ದಾಂಪತ್ಯದಲ್ಲಿ ಪರಸ್ಪರ ಔದಾರ್ಯವೇ ಮಿಗಿಲು. ಆದರೆ ಅದು ಕ್ಷೀಣಿಸಿದರೆ ಅಥವಾ ಕೂಡಿ ಬದುಕಲು ಅಸಾಧ್ಯವೆನಿಸಿದರೆ ಮಾತ್ರ ‘ತಲಾಕ್‌’ ಕೊಡಲು ಕುರ್ಆನ್‌ ಹೇಳಿದೆ. ತಲಾಕ್‌ ಎಂದರೆ ಹುಡುಗಾಟವಲ್ಲ. ವಿವೇಕಶೂನ್ಯರಾಗಿ, ಕೋಪ, ಉದ್ವೇಗಕ್ಕೊಳಗಾಗಿ ತಲಾಕ್‌ ಘೋಷಿಸುವುದು ಅನ್ಯಾಯ. ಅದು ಕಾನೂನುಬದ್ಧವೆನಿಸುವುದಿಲ್ಲ. ಪ್ರೀತಿಯಿಲ್ಲದ ಪತ್ನಿಯೊಂದಿಗೆ ಇರುವುದು, ಆಕೆಯನ್ನು ಕೆಟ್ಟದಾಗಿ ನಡೆಸಿಕೊಳ್ಳುವುದು, ಅತಿರೇಕ ಎಸಗುವುದು, ಮತ್ತೆ ಮತ್ತೆ ತಲಾಕ್‌ ಹೇಳುವುದು ಅಮಾನುಷ ಕೃತ್ಯವೇ ಆಗಿದೆ. ಇದನ್ನು ಕುರ್ಆನ್‌ ಅಕ್ರಮ ಎಂದು ಉಗ್ರವಾಗಿ ಖಂಡಿಸುತ್ತ “ಅಲ್ಲಾಹನ ಸೂಕ್ತಿಗಳನ್ನು ಪರಿಹಾಸ್ಯ ಮಾಡದಿರಿ” (ಅಲ್‌ಬಕರ:೨೩೧) ಎನ್ನುತ್ತದೆ.
ಗಂಡನಿಗೆ, ಒಂದನೆಯ ಮತ್ತು ಎರಡನೆಯ ತಲಾಕ್‌ ಬಳಿಕ ಹೆಂಡತಿಯೊಂದಿಗೆ ಪುನಃ ಸಂಬಂಧ ಸ್ಥಾಪಿಸುವ ಹಕ್ಕು ನೀಡಲಾಗಿದೆ. ಕೆಲವು ಸಂದರ್ಭಗಳಲ್ಲಿ ಉದ್ಭವಗೊಂಡಿರುವ ಪತಿ-ಪತ್ನಿಯರ ಭಿನ್ನಾಭಿಪ್ರಾಯಗಳು ಅವರ ವೈಚಾರಿಕ ಪ್ರಜ್ಞಾಪಾತಳಿಯಲ್ಲಿ ನಶಿಸಿ, ಹೊಸಬದುಕಿಗೆ ಈ ಸಮಯ ಪ್ರಯೋಜಕವಾಗಲಿ ಎಂಬ ಉದ್ದೇಶ ಈ ಹಕ್ಕಿನದಾಗಿದೆ. ಆದರೆ ಕ್ಷುಲ್ಲಕ ನೆಪದಲ್ಲಿ ತಲಾಕ್‌ ನೀಡುವುದು ಮತ್ತು ಇದ್ದತ್‌ ಅವಧಿಯೊಳಗೆ ಸಂಬಂಧ ಸ್ಥಾಪಿಸುವುದು, ಮತ್ತೆ ತಲಾಕ್‌ ನೀಡುವುದು, ಮತ್ತೆ ಸಂಬಂಧಕ್ಕಾಗಿ ಕಾತರಿಸುವ ಗಂಡಿನ ವರ್ತನೆ ಹೆಣ್ಣಿನ ಮೇಲಿನ ದ್ವೇಷದ ಪರಿಣಾಮದ್ದೇ ಅನಿಸುತ್ತದೆ. ಇದು ಅವಳಿಗೆ ತ್ರಿಶಂಕುವಿನ ಶಿಕ್ಷೆ ನೀಡುವುದು. ತಲಾಕ್‌ನ ಅಧಿಕಾರ ಇರುವುದು ಪತಿಗೆ ಮಾತ್ರ. ಅದು ಅವನ ಕೈಯೊಳಗಿರುವ ಅಸ್ತ್ರ. ತನ್ನ ವಿವೇಚನೆಗೆ ತಕ್ಕದ್ದಾಗಿ ಅವನು ಈ ಅಸ್ತ್ರವನ್ನು ಬಳಸುತ್ತಾನೆ. ಮೂದಲಿಕೆ ಮಾತು, ಗುಮಾನಿಯ ನೋಟ, ಆಶ್ಲೀಲ ಬೈಗುಳು, ಹೊಡೆತಗಳಿಂದ  ಅವನು ಆಕೆಯನ್ನು ದೈಹಿಕವಾಗಿ, ಮನಸಿಕವಾಗಿ ದಂಡಿಸುತ್ತಾನೆ. ಇದು ಧರ್ಮದ ದುರುಪಯೋಗ. ಪ್ರಜ್ಞಾವಂತರು, ಕೆಳಸ್ತರದ ಆಶಿಕ್ಷಿತರು ತಲಾಕ್‌ನ್ನು ಸ್ವಾರ್ಥಕ್ಕೆ ಬಳಸಿಕೊಳ್ಳುವ ಎಷ್ಟೋ ಪ್ರಸಂಗಗಳು ತೆರೆಮರೆಯಲ್ಲಿ. ಒಮ್ಮೊಮ್ಮೆ ಬಹಿರಂಗವಾಗಿ ಜರುಗುತ್ತವೆ. ಇದಕ್ಕೆ ಹಿರಿಯರು ಮತ್ತು ಧಾರ್ಮಿಕ ವಿದ್ವಾಂಸರು ಪರವಗಿ ನಿಂತು ಹೆಣ್ಣನ್ನು ನಲುಗಿಸುವರು.
ಪತ್ನಿಯರಿಗೆ ಪದೆ ಪದೆ ತಲಾಕ್‌ ಹೇಳುವ ಅನಾಚಾರ ವ್ಯವಸ್ಥೆಯೊಮದು ಅರಬರಲ್ಲಿ ವ್ಯಾಪಕವಾಗಿತ್ತು. ಹಾಗೆಯೇ ಬಹುಪತ್ನಿತ್ವ ಬದ್ಧತಿಯೂ ನಿರಾತಂಕವಾಗಿತ್ತು. ಇಸ್ಲಾಮ್‌ ಅದಕ್ಕೆ ಕಡಿವಾಣ ಹಾಕಿ ನಿಯಮಗಳನ್ನು ರೂಪಿಸಿತು. ಒಂದು ಸಂದರ್ಭದ ನೀಚ ಅಥವಾ ವಾಮಮಾರ್ಗದ ಪ್ರವೃತ್ತಿಗಳನ್ನು ಸಮಕಾಲೀನ ಸಂದರ್ಭದಲ್ಲಿಟ್ಟು  ಹೆಣ್ಣನ್ನು ಅದರ ಪ್ರಯೋಗಕ್ಕೆ ಒಳಪಡಿಸುವುದು ಎಷ್ಟು ಸಮಂಜಸ ಎಂಬುದರ ಆಲೋಚನೆ ಪ್ರಜ್ಞಾವಂತರಲ್ಲಿಒ ಮೂಡಬೇಕಾಗಿದೆ. ಕ್ಷುಲ್ಲಕ ಕಾರಣಗಳಿಗಾಗಿ ತಲಾಕ್‌ ನೀಡುವುದು, ಗಂಡ-ಹೆಂಡಿರಲ್ಲಿ ಸಂಧಾನ ಮೂಡಿಸಿ ಹೊಸಬದುಕಿಗೆ ಅವಕಾಶ ಮಾಡಿಕೊಡುವುದನ್ನು ನಿರ್ಬಂಧಿಸುವುದು, ಏಕಾಏಕಿ ಮೂರು ಸಲಕ್ಕೆ ತಲಾಕ್‌ ಹೇಳಿಸುವ ಧಾವಂತಕ್ಕೆ ತೊಡಗುವುದು, ಅಲ್ಲಾಹನ ವಿರುದ್ಧವಾದ ಆಚಾರವಾಗಿದೆ. ಧಾರ್ಮಿಕ ನಾಯಕರ ಒಪ್ಪಿಗೆ ಇಲ್ಲದೆ ಇಂಥವುಗಳು ಘಟಿಸುವುದಿಲ್ಲ ಎನ್ನುವುದು ಅಷ್ಟೇ ಸತ್ಯ. ಹೆಣ್ಣನ್ನು ಅಪಾರವಾಗಿ ಶೋಷಿಸುವ ಈ ತಲಾಕ್‌ನ ಅಧಿಕಾರವನ್ನು ನ್ಯಾಯಾಲಯಗಳಿಗೆ ನೀಡಬೇಕೆನ್ನುವ ಸೂಚನೆಗೆ ಬಲವಾದ ವಿರೋಧ ಇರುವುದು. ಅದಕ್ಕೆ ತನ್ನದೇ ಆದ ಕಾರಣಗಳಿದ್ದರೂ ಮುಸ್ಲಿಮ್‌ ಮಹಿಳೆ ಈ ತಲಾಕ್‌ವಿಧಿಯಿಂದ ನರಳುವದಂತೂ ತಪ್ಪುವುದಿಲ್ಲ.
ಖುಲಾ: ಪತ್ನಿಯ ಹಕ್ಕು
ಗಂಡನೊಂದಿಗೆ ಸಹಬಾಳುವೆ ಅಸಾಧ್ಯವೆನ್ನುವ ಪ್ರಸಂಘ ಎದುರಾದರೆ ಪತ್ನಿಯು ಅವನಿಂದ ಬಿಡುಗಡೆ ಪಡೆದುಕೊಳ್ಳುವುದಕ್ಕೆ ‘ಖುಲಾ’ ಎನ್ನುವರು. ಇದು ಸ್ತ್ರೀಯ ಹಕ್ಕಾಗಿದೆ. ಆಕೆ ತನ್ನ ಪತ್ನಿಗೇನಾದರೂ ಪರಿಹಾರ (ಫಿದಿಯ) ಕೊಟ್ಟು ಅವನಿಂದ ತಲಾಕ್‌ ಪಡೆದುಕೊಳ್ಳುವ ಅವಕಾಶವಿದೆ. ತಲಾಕ್‌ ಹೇಗೋ ಖುಲಾ ಕೂಡ ಕೊನೆಯ ಅಸ್ತ್ರವಾಗಿದೆ. ಆದರೆ ಅದನ್ನು ಒಂದು ವಿನೋದದ ಆಟವನ್ನಾಗಿ ಪರಿವರ್ತಿಸುವಂತಿಲ್ಲ. ಅದು ಅವಳ ಭೋಗಾಸಕ್ತಿಯ ಕೆಟ್ಟಪರಂಪರೆಯ ಉದ್ದೇಶ ಹೊಂದಿರಬಾರದು. ಅಲ್ಲಾಹನು ರುಚಿ ನೋಡುವ ವಿಷಯ ಲಂಪಟ ಪುರುಷ ಮತ್ತು ಸ್ತ್ರೀಯರನ್ನು ಮೆಚ್ಚುವುದಿಲ್ಲ ಎನ್ನುತ್ತದೆ ಹದೀಸ್‌. ಖುಲಾ ಪಡೆಯಬೇಕಾದ ಸ್ತ್ರೀ ಆರ್ಥಿಕ ಹಾನಿಯನ್ನು ಅನುಭವಿಸಬೇಕಾಗುತ್ತದೆ. ಪತಿಯಿಂದ ಪಡೆದ ಎಲ್ಲ ವಸ್ತುಗಳನ್ನು ಅಥವಾ ಅವುಗಳ ಒಂದು ಪಾಲನ್ನು ಹಿಂತಿರುಗಿಸಬೇಕಾಗುತ್ತದೆ. ಗಂಡ ಆಕೆಗೆ ಆಪ್ರಿಯನಾಗಿದ್ದಾನೆ. ಅವನ ಜೊತೆಗೆ ಅನುಭವಿಸಬೇಕಾಗುತ್ತದೆ. ಪತಿಯಿಂದ ಪಡೆದ ಎಲ್ಲ ವಸ್ತುಗಳನ್ನು ಅಥವಾ ಅವುಗಳ ಒಂದು ಪಾಲನ್ನು ಹಿಂತಿರುಗಿಸಬೇಕಾಗುತ್ತದೆ. ಗಂಡ ಆಕೆಗೆ ಅಪ್ರಿಯನಾಗಿದ್ದಾನೆ. ಅವನ ಜೊತೆಗೆ ಜೀವಿಸುವುದು ಆಕೆಗೆ ಇಷ್ಟವಿಲ್ಲ. ಅವನ ಹಿಂಸಾತ್ಮಕ ಕ್ರಿಯೆಗಳನ್ನು ತನ್ನಿಂದ ಸಹಿಸಿಕೊಳ್ಳಲು ಸಾಧ್ಯವಿಲ್ಲ ಎನ್ನುವುದು ಖುಜುವಾದರೆ ಖುಲಾದ ಬೇಡಿಕೆ ಸಿಂಧುವಾಗುತ್ತದೆ. ಅದನ್ನು ತಿರಸ್ಕರಿಸುವುದು ಅಕ್ರಮವೆನಿಸುತ್ತದೆ. ಆದರೆ ಗಂಡಿನ ದಬ್ಬಾಳಿಕೆ ಹಾಗೂ ಆಕ್ರಮಗಳಿಂದ ವಿಮೋಚನೆ ಪಡೆಯಲು ತನಗೊಂದು ‘ಖುಲಾ’ ಎನ್ನುವ ಹಕ್ಕಿದೆ ಎಂಬ ಪ್ರಜ್ಞೆ. ಮುಸ್ಲಿಮ್‌ ಮಹಿಳೆಗಿಲ್ಲ. ಅದರಂತೆ ಸ್ತ್ರೀಗೆ ಖುಲಾ ನೀಡುವುದು ಅಥವಾ ನೀಡದಿರುವುದು ತಮ್ಮ ಇಚ್ಛೆಗೆ ಸಂಬಂಧಿಸಿದುದು ಎನ್ನುವ ಪುರುಷಾಧಿಕಾರ ಸ್ತ್ರೀಯನ್ನು ಅವಳ ಹಕ್ಕಿನಿಂದ ವಂಚಿಸುತ್ತಿದೆ. ವಾಸ್ತವವಾಗಿ ಆಕೆಯ ಗಂಡನಾದವನು ನಪುಂಸಕ, ಕ್ಷಯ, ಕುಷ್ಠ ಪೀಡಿತ, ಚಿತ್ರಭ್ರಮಣ, ತೊನ್ನು, ಬಾಯಿಯ ದುರ್ವಾಸನೆ, ಲೈಂಗಿಕ ರೋಗಗಳಿಗೆ ಒಳಗಾದವನು, ಅಂಥ ಪತಿಯಿಂದ ಅವಳನ್ನು ಬೇರ್ಪಡಿಸುವ ಈ ‘ಖುಲಾ’ ವಿಧಿ ತನ್ನನ್ನು ಅಪಮಾನಿಸುವ ಸ್ತ್ರೀಯ ಹಕ್ಕಾಗಿದೆಯೆಂದು ಗಂಡ ಭಾವಿಸುತ್ತಾನೆ. ಪತಿಯ ದೋಷಗಳನ್ನು ಅಮಾನ್ಯ ಮಾಡಿ ಅವನೊಂದಿಗೆ ಆಕೆ ಜೀವಿಸಬೇಕೆನ್ನುವ ಪುರುಷಪ್ರಧಾನ ವ್ಯವಸ್ಥೆ ಧರ್ಮದ ಸತ್ಯಕ್ಕೆ ಸವಾಲಾಗುವಂತಿದೆ.
ಮೆಹರ್–ಹೆಣ್ಣಿನ ಉಡುಗೊರೆ:
ಮೆಹರ್ (ವಧು ದಕ್ಷಿಣೆ) ನ್ನು ಪತಿಯಾದವನು ವಿವಾಹದ ಪ್ರಥಮ ದಿನ ತನ್ನ ಹೆಂಡತಿಗೆ ನೀಡಬೇಕಾದ ಉಡುಗೊರೆಯೆಂದು ಇಸ್ಲಾಮ್‌ ಹೇಳುತ್ತದೆ. ಅದು ಅವಳು ಪತಿಯಿಂದ ಪಡೆಯುವ ಹಕ್ಕು ವಿವಾಹದ ಸಂದರ್ಭದ ಒಂದು ಶರ್ತಾಗಿದೆ. “ನೀವು ಅವರಿಂದ ಪಡೆದ ಪ್ರಯೋಜನಕ್ಕಾಗಿ ಪ್ರತಿಯಾಗಿ ಅವರಿಗೆ ಅವರ ಮೆಹರನ್ನು ಒಂದು ಕರ್ತವ್ಯವೆಂಬ ನೆಲೆಯಲ್ಲಿ ನೀಡಿರಿ” (ಅನ್ನಿಸಾ:೨೪) ಎಂದು ಕುರ್ಆನ್‌ ಅಪೇಕ್ಷಿಸುತ್ತದೆ. “ಒಂದು ಮೊತ್ತದ ಮೆಹರ್ ನಿಶ್ಚಯಿಸಿ ಓರ್ವನು, ಓರ್ವ ಮಹಿಳೆಯನ್ನು ವಿವಾಹವಾಗುವಾಗ ಆ ಮೊತ್ತವನ್ನು ಪಾವತಿ ಮಾಡುವುದಿಲ್ಲವೆಂಬ ಇರಾದೆ ಹೊಂದಿದ್ದರೆ ಆತನು ವಾಸ್ತವದಲ್ಲಿ ವ್ಯಭಿಚಾರಿಯಾಗಿರುತ್ತಾನೆ” ಎಂದು ಪ್ರವಾದಿಗಳು ನಿಷ್ಠುರವಾಗಿ ಹೇಳಿದ್ದಾರೆ. ಮೆಹರ್ನ ಪ್ರಾಮುಖ್ಯತೆಗೆ ಈ ಮಾತು ಸಾಕ್ಷಿಯಾಗಿದೆ.
ಮಹಿಳೆಗೆ ಮೆಹರ್ ನಿಶ್ಚಯಹಿಸುವುದು ಕಡ್ಡಾಯ. ಆದರೆ ಅದನ್ನು ನಿಭಾಯಿಸುವುದು ಕಷ್ಟ. ಮೆಹರ್ದದ ಮೊತ್ತವನ್ನು ನಿರ್ಧರಿಸುವಲ್ಲಿ ಆಗುವ ಪರಿಣಾಮವೇ ಅದಕ್ಕೆ ಕಾರಣ. ಇಸ್ಲಾಮಿಕ್‌ ರಾಷ್ಟ್ರಗಳು ಮೆಹರ್ನ ಮೊತ್ತವನ್ನು ಎರಡು ಲಕ್ಷದವರೆಗೂ ಹೆಚ್ಚಿಸಿವೆ. ಭಾರತದಲ್ಲೂ ಅನೇಕ ಪಂಗಡಗಳಲ್ಲಿ ಇದರ ಮೊತ್ತ ವಿಭಿನ್ನವಾಗಿದೆ. ಅದು ಸಹಸ್ರಗಟ್ಟಲೇ ಇದೆ. ಹ. ಉಮರ್ (ರ) ಅವರು ಮಹಿಳೆಗೆ ಮೆಹರ್ ನಿಶ್ಚಯಿಸುವಲ್ಲಿ ಮಿತಿ ಮೀರದಿರಲು ಎಚ್ಚರಿಸಿದ್ದಾರೆ. ಆದರೂ ಮೆಹರ್ನನ ಮಿತಿ ಮೀರುತ್ತಲೇ ಇದೆ. ಅದು ಕೆಟ್ಟ ಸಂಪ್ರದಾಯ, ನಿಶ್ಚಯಿಸಿದ ಮೊತ್ತದ ಮೆಹರ್ ಧನವು ಸಾಲದ ರೂಪ ಪಡೆಯುತ್ತಿದೆ. ಹಣವಂತರು ಇದನ್ನು ಸುಲಭವಾಗಿ ಪಾವತಿಸಬಹುದು. ಆದರೆ ಸಾಮಾನ್ಯರಿಗೆ ಇದು ಅಸಾಧ್ಯ. ಇಂಥ ಸಂದರ್ಭದಲ್ಲಿ ಹೆಣ್ಣಿಗೆ ಸಕಾಲದಲ್ಲಿ ಮೆಹರ್ ಸಿಗುವುದಾದರೂ ಹೇಗೆ? ಇದು ವಿವಾಹ ಸಂಬಂಧವನ್ನು ಭ್ರಷ್ಟಗೊಳಿಸುವ ವಿಧಾನ. ಇಲ್ಲಿ ಮಹಿಳೆಯೇ ಸೋಲಬೇಕು.
ಆಕೆ ಕಂತುಗಳಲ್ಲಿ ಅಥವಾ ಗಂಡನ ಆರ್ಥಿಕ ಸ್ಥಿತಿಯನ್ನು ಅನುಲಕ್ಷಿಸಿ ಮೆಹರನ್ನು ಪಡೆಯಬೇಕು. ಸಹಬಾಳುವೆಗೆ ಆತಂಕವುಂಟಾದರೆ ಗಂಡನಿಂದ ಬರಬಹುದಾದ ಮೆಹರ್ನ ಮೊತ್ತದ ಆಧಿಕ್ಯವು ಆಕೆಯ ಜೀವನವನ್ನು ದುರ್ಭರಗೊಳಿಸದೇ ಇರಲಾರದು. ಅವನು ಮೆಹರ್ ಪಾವತಿಸುವ ಭೀತಿಯಿಂದ ತಲಾಕ್‌ ಕೊಡದೆ ಸತಾಯಿಸಬಹುದು. ತನಗೆ ಹಣ ಕೊಡಲು ಸಾಧ್ಯವಿಲ್ಲವೆಂದು ಅವಳಿಂದ ಒತ್ತಾಯದ ಮಾಫ್‌ ಮಾಡಿಸಿಕೊಳ್ಳುವ ನಯಗಾರಿಕೆಯ ವಂಚನೆಯೂ ಸಂಭವಿಸಬಹುದು. ಇವೆಲ್ಲ ಗಂಡಿನ ಪರವಾಗಿರುವ, ಹೆಣ್ಣನ್ನು ಶೋಷಿಸುವ ತಂತ್ರಗಳೆ, ಮತ ಪಂಡಿತರು ಪುರುಷರ ಪರವಾಗಿ ಧರ್ಮದ ತಿರುಳನ್ನು ತಿರುಚುವಲ್ಲಿ ನಿಷ್ಣಾತರು, ಯಾಕೆಂದರೆ ಅವರೂ ಪುರುಷರೆ!
ವರದಕ್ಷಿಣೆಯೆಂಬ ನವೀನಾಚಾರ:
ಹೆಣ್ಣು ಜೀವವನ್ನು ಪೀಡಿಸಲು ಪುರುಷ ಪ್ರಧಾನ ವ್ಯವಸ್ಥೆ ಹುಟ್ಟುಹಾಕಿದ ನವೀನಾಚಾರ(ಬಾದ್‌ಅತ್‌) ಈ ವರದಕ್ಷಿಣೆಯಾಗಿದೆ. ಹೆಣ್ಣನ್ನು ಪತ್ನಿಯನ್ನಾಗಿ ಸ್ವೀಕರಿಸುವ ಗಂಡಿಗೆ ಆಕೆಯ ಮನೆಯವರು ವರದಕ್ಷಿಣೆಯನ್ನು ಪಾವತಿಸಬೇಕು. ಮಹರ್ ಕೈ ತದ್ವಿರುದ್ಧವಾಗಿರುವ ಪದ್ಧತಿ ಇದು, ಕುರ್ಆನ್‌, ಹದೀಸ್‌ಗಳಲ್ಲಿ ಇದರ ಉಲ್ಲೇಖವಿಲ್ಲ.
ಅಜ್ಞಾನ ಕಾಲದಲ್ಲಿ ಮಾನರಕ್ಷಣೆಯ ಸಮಸ್ಯೆಯಿಂದ ಹೆಣ್ಣು ಸಾವು-ನೋವಿನ ಸಂಕಟ ಅನುಭವಿಸುತ್ತಿದ್ದಳು. ವರ್ತಮಾನದ ಸಂದರ್ಭದಲ್ಲಿ ವರದಕ್ಷಿಣೆಯೆಂಬ ಪೆಡಂಭೂತ ಅವಳನ್ನು ಕ್ರೂರವಗಿ ಕಾಡುತ್ತಿದೆ. ರಕ್ಕಸವಾಗಿ ಕೊಲ್ಲುತ್ತಿದೆ. ಬೆಂಕಿಯಲ್ಲಿ ಸುಡುತ್ತಿದೆ. ಹೆಣ್ಣು ಹೆತ್ತವರಿಗೆ ದಿಗಿಲಾಗುತ್ತಿದೆ. ಭ್ರೂಣಾವಸ್ಥೆಯಲ್ಲಿ ಹೆಣ್ಣುಪಿಂಡವನ್ನು ಹತ್ಯೆ ಮಾಡುವ ಧಾವಂತ. ವರದಕ್ಷಿಣೆ ಕೊಡಲಾಗದ ಹೆಣ್ಣು ಅವಿವಾಹಿತಳಾಗಿ, ಮನೆಯ ಮತ್ತು ಸಮಾಜದ ತಿರಸ್ಕಾರದ ನೋಟಕ್ಕೆ ಸಿಕ್ಕು ನಲುಗುತ್ತಿದ್ದಾಳೆ, ಅವಳ ಲಾಸೆ-ಆಕಾಂಕ್ಷೆಗಳು ರಕ್ತದೊಂದಿಗೆ ಸುಟ್ಟು ಹೋಗುತ್ತಿವೆ. ವರದಕ್ಷಿಣೆ ಹೆಣ್ಣಿಗೆ ಶಾಪವಾಗಿರುವ ಒಂದು ಪಾಪದ ವಿಧಾನ. ವಧುವಿನಿಂದ ಪಡೆದ ಹಣ ಭಿಕ್ಷೆಗೆ ಸಮಾನ. ಇಸ್ಲಾಮ್‌ ಅಂಥದಕ್ಕೆ ಮಾನ್ಯತೆ ನೀಡುವುದಿಲ್ಲ. “ಸ್ತ್ರೀಯರನ್ನು ಅವರ ಸೌಂದರ್ಯವನ್ನು ನೋಡಿ ವಿವಾಹವಾಗಬಾರದು. ಕಾರಣ ಅದು ಅವರನ್ನು ನಾಶಪಡಿಸಬಹುದು. ಅವರ ಸಂಪತ್ತಿಗಾಗಿ ಅವರನ್ನು ವಿವಾಹವಾಗಬಾರದು. ಕಾರಣ ಅದು ಅವರನ್ನು ಭಿಕಾರಿಗಳನ್ನಾಗಿ ಪರಿವರ್ತಿಸಬಹುದು. ನೀವು ಧರ್ಮನಿಷ್ಠೆಯನ್ನು ಪರಿಗಣಿಸಿ ವಿವಾಹವಾಗಿರಿ. ಧರ್ಮನಿಷ್ಠಳಾದ ಕುರೂಪಿಯಾದ ದಾಸಿಯು, ಧರ್ಮನಿಷ್ಠೆಯಿಲ್ಲದ ಸುರಸುಂದರಿಯಾದ ಸ್ತ್ರೀಗಿಂತ ಉತ್ತಮಳು ಮತ್ತು ಶ್ರೇಷ್ಠಳು” ಎಂದು ಪ್ರವಾದಿ ಮಹಮ್ಮದರು ಹೇಳಿದ್ದಾರೆ. ಧರ್ಮದಲ್ಲಿ ಇಲ್ಲದ ನೂತನ ಪದ್ಧತಿ ಪಥಭ್ರಷ್ಠತೆಯಾಗಿದೆ ಎನ್ನುತ್ತಾರವರು.
ವರನು, ವಧುವಿಗೆ ಮೆಹರ್ ನೀಡುವುದು ಕಡ್ಡಾಯ. ಅದನ್ನು ಅವನು ಹೆಂಡತಿಗೆ ಆತ್ಮಸಂತೋಷದಿಂದಲೇ ನೀಡಬೇಕು. ನೀವು ಓರ್ವ ಪತ್ನಿಯನ್ನು ತೊರೆದು ಬೇರೊಬ್ಬಳನ್ನು ಸ್ವೀಕರಿಸಬಯಸಿದರೆ ಅವರಿಗೆ ನೀವು ಸಂಪತ್ತಿನ ದೊಡ್ಡ ಭಂಡಾರವನ್ನೇ ನೀಡಿದ್ದರೂ ಅದರಿಂದ ಏನನ್ನೂ ಪಡೆಯಬಾರದು. ಸುಳ್ಳಾರೋಪ ಹೊರಿಸಿ ನೀವು ಅದನ್ನು ಮರಳಿ ಪಡೆಯುತ್ತೀರಾ? ಅದು ಸ್ಪಷ್ಟ ಪಾಪವಾಗಿದೆ.” (ಅನ್ನಿಸಾ:೨೦) ಎನ್ನುತ್ತದೆ ಕುರ್ಆನ್‌. ವಿಪರ್ಯಾಸವೆಂದರೆ ಇವತ್ತು ವರನು, ವಧುವಿನೊಂದಿಗೆ ಹಣ ಯಾಚಿಸಿ ಅದರಿಂದಲೇ ಅವಳಿಗೆ ಮೆಹರ್ ನೀಡುವುದು ಮಹಾ ಪಾಪವೇ ಅನಿಸುತ್ತದೆ. ಧರ್ಮದ ಬೆಳಕಿನ ಮೇಲೆ ಕಪ್ಪು ಮುಸುಕು ಹಾಕುವ ಈ ನಿಕೃಷ್ಟ ಆಚಾರಕ್ಕೆ ಸಮುದಾಯದ ಪ್ರತಿಷ್ಠಿತರು, ಧಾರ್ಮಿಕ ಮುಖಂಡರು ಉತ್ಸುಕರಾಗಿರುವುದು ಅತ್ಯಂತ ದುರಂತ. ಬಡಹೆಣ್ಣಿನ ಕಣ್ಣೀರಲ್ಲಿ ಮಿಂದು ಸುಖಿಸುವ ಈ ಕ್ರಿಮಿಗಳಿಗೆ ಅವಳ ಒಡಲ ತಾಪ ತಟ್ಟದೆ ಇರದು.
ಜೀವನ ನಿರ್ವಹಣೆಯ ವೆಚ್ಚ:
ಕುರ್ಆನ್‌ ಪ್ರಕಾರ ಪುರುಷನು ಸ್ತ್ರೀಯ ಮೇಲ್ವಿಚಾರಕನಾಗಿದ್ದಾನೆ. (ಅನ್ನಿಸಾ:೩೪) ಅದು ಅವನ ಮೇಲಿನ ಕಡ್ಡಾಯದ ಸ್ತ್ರೀಯ ಹಕ್ಕಾಗಿದೆ. ಅದನ್ನವನು ಯಾವ ನೆಪಗಳನ್ನು ಹೇಳದೆ ನೆರವೇರಿಸಬೇಕು. ಪತಿಯ ಆರ್ಥಿಕ ಸ್ಥಿತಿ ಜೀವದ ವೆಚ್ಚದ ನಿರ್ಣಯಕ್ಕೆ ಕಾರಣವಾಗಬಲ್ಲದೆ ವಿನಾ ಅದನ್ನು ರದ್ದುಗೊಳಿಸಲು ಯಾವ ಪರಿಸ್ಥಿತಿಯಲ್ಲೂ ಸಾಧ್ಯವಿಲ್ಲ. ಗಂಡ ಕೊಡಮಾಡುವ ಮೆಹರ್ ಅವಳ ಜೀವನ ನಿರ್ವಹಣೆಯ ವೆಚ್ಚ ಎಂದು ಧರ್ಮ ಪಂಡಿತರು ವಿಶ್ಲೇಷಿಸುತ್ತಿರುವುದು ತಪ್ಪಾಗಿದೆ. ಅದರ ಆಧಾರದಿಂದಲೇ ಗಂಡನು ಹೆಂಡತಿಯನ್ನು ಉಪೇಕ್ಷೆಗೊಳಪಡಿಸುವ ಪ್ರಮೇಯ ಉಂಟಾಗುವುದು. ಅವನು ಆಕೆಗೆ ತಲಾಕ್‌ ನೀಡಿದ ಮೇಲೆ ಆಕೆಯ ಜೀವನ ನಿರ್ವಹಣೆಗೆ ನ್ಯಾಯದ ರೀತಿಯಲ್ಲಿ ಹಣ ನೀಡಬೇಕು. ಕುರ್ಆನ್‌ ಹೇಳುವುದು ಇದನ್ನೇ “ವಿಚ್ಛೇದನ ಮಾಡಲ್ಪಟ್ಟ ಸ್ತ್ರೀಯರಿಗೆ ವಾಡಿಕೆಯಂತೆ ಜೀವನೋಪಾಯಕ್ಕೆ ಏನಾದರೂ ಕೊಡಬೇಕು. ಇದು ದೇವಭಕ್ತರ ಮೇಲಿರುವ ಬಾಧ್ಯತೆಯಾಗಿದೆ” (ಅಲ್‌ಬಕರ:೨೪೧) ಇದ್ಹೇಗೆ ಸಾಧ್ಯ? ಎನ್ನುವ ಪ್ರಶ್ನೆ ಗಂಡಿನದಾಗಿದೆ. ಆಕೆಯೇ ಬಂಡಾಯವೆದ್ದು ಅವನಿಂದ ತಲಾಕ್‌ ಪಡೆದರೆ ಜೀವನಾಂಶ ನೀಡುವ ಹಕ್ಕಿನಿಂದ ಅವನು ಪಾರಾದಂತೆ. ಇಲ್ಲವಾದರೆ ಅವನು ಅದನ್ನಾಕೆಗೆ ಪಾವತಿಸುವುದು ಅನಿವಾರ್ಯ. ಆದರೆ ಇಲ್ಲಿಯೂ ಆಕೆಯನ್ನು ಅವನು ಸಂಕಷ್ಟಗಳಿಗೆ ಗುರಿ ಪಡಿಸುತ್ತಾನೆ. ತಲಾಕ್‌ ಬಳಿಕ ಮೆಹರ್ ಹಣವನ್ನು ಕೊಟ್ಟ ಮೇಲೆ ನಿರ್ವಹಣಾ ವೆಚ್ಚ ನೀಡಬೇಕಿಲ್ಲ ಎನ್ನುತ್ತದೆ ಮುಸ್ಲಿಮ್‌ ಕಾನೂನು. ಷಾಬಾನೂ ಪ್ರಕರಣದಲ್ಲಿ ಅನ್ಯಾಯ ಸಂಭವಿಸಿದ್ದು ಇದರಿಂದಲೇ
ಸಂಪತ್ತಿನಲ್ಲಿ ಪಾಲು:
ಇಸ್ಲಾಮಿಕ ಕಾನೂನಿನ ಕಣ್ಣಿನಲ್ಲಿ ಹೆಣ್ಣು ಮತ್ತು ಗಂಡು ಸರಿಸಮಾನರು. ಅದು ಹಕ್ಕುಗಳನ್ನು ನಿರ್ಧರಿಸುವಲ್ಲಿ ಮತ್ತು ಅವುಗಳನ್ನು ನಿರ್ವಹಿಸುವಲ್ಲಿ ‘ತರ-ತಮ’ ಭಾವನೆಯನ್ನು ತೋರಿಸುವುದಿಲ್ಲ. ಹೆಣ್ಣು ಪರಾಧೀನ ಅವಸ್ಥೆಗೊಳಗಾಗುವುದನ್ನು ಇಸ್ಲಾಮ್‌ ಇಷ್ಟಪಡುವುದಿಲ್ಲ. ಅದಕ್ಕಾಗಿ ಅದು ಸ್ತ್ರೀಗೂ ಆಸ್ತಿಯ ಹಕ್ಕಿನ ಸೌಲಭ್ಯ ಕಲ್ಪಿಸಿದೆ . ಅವಳ ತಾಯಿ-ತಂದೆ, ಆಪ್ತ ಬಂಧುಗಳು ಗಳಿಸಿದ ಸಂಪತ್ತಿನಲ್ಲಿ ಪುರುಷರಿಗೆ ಇರುವಂತೆ ಸ್ತ್ರೀಗೂ ಪಾಲಿರುವುದೆಂದು ಅದು ಸ್ಪಷ್ಟವಾಗಿ ಹೇಳಿದೆ. ಸಂಪತ್ತು ಹೆಚ್ಚೊಲ, ಕಡಿಮೆಯೋ ಅದು ಮಹಿಳೆಗೆ ನ್ಯಾಯೋಚಿತವಾದ ರೀತಿಯಲ್ಲಿ ದಕ್ಕಬೇಕು. ಅದು ಅಲ್ಲಾಹ್‌ನ ಕಡೆಯಿಂದ ನಿಶ್ಚಿತವಾದುದೆಂದು ಇಸ್ಲಾಮ್‌ ಹೇಳುತ್ತದೆ.
ಆದರೆ ವಾಸ್ತವದಲ್ಲಿ ಹೆಣ್ಣಿಗೆ ಈ ಪಾಲು ಸರಿಯಾಗಿ ದಕ್ಕುವುದಿಲ್ಲ. ಇಸ್ಲಾಮಿನ ಹಕ್ಕು, ನಿಯಮಗಳು ತಪ್ಪುಕಲ್ಪನೆಗಳಿಂದ ಕೂಡಿರುವುದರಿಂದ ಸ್ತ್ರೀ-ಪುರುಷರ ಮಧ್ಯೆ ಸಂಪತ್ತಿನ ಪಾಲನ್ನು ಸಮಾನತೆಯ ಮಾನದಂಡದಿಂಧ ನೋಡಲಾಗುತ್ತಿಲ್ಲ ಅವಳ ಆರ್ಥಿಕ ಸ್ಥಿತಿಯನ್ನು ದುರ್ಬಲಗೊಳಿಸುವ ತಂತ್ರಗಳು ಇಲ್ಲಿ ಕ್ರಿಯಾಶೀಲವಾಗಿರುವಂತಿದೆ.
ಮರುವಿವಾಹದ ಅವಕಾಶ:
ಪುರುಷನು ಹೆಚ್ಚು ಮಂದಿ ಹೆಂಡತಿಯರನ್ನು ಹೊಂದಬಹುದು. ಆದರೆ ಅನ್ನ, ಬಟ್ಟೆ, ಆಶ್ರಯ ಹಾಗೂ ಸಹಶಯನದಲ್ಲಿ ಅವನು ಎಲ್ಲರೊಂದಿಗೆ ಭೇದವಿಲ್ಲದಂತೆ ನಡೆದುಕೊಳ್ಳಬೇಕು. ಹಾಗೊಂದು ವೇಳೆ ಸಾಧ್ಯವಾಗದಿದ್ದರೆ ಅವನು ಒಬ್ಬ ಸ್ತ್ರೀಯನ್ನು ವಿವಾಹವಾಗಬೇಕು (ಪವಿತ್ರ ಕುರ್ಆನ್‌ ೪:೩) ಎಂದು ಇಸ್ಲಾಮ್‌ ಹೇಳುತ್ತದೆ. ಆದರೆ ಒಬ್ಬ ಪತಿಯನ್ನು ಮಾತ್ರ ಮಹಿಳೆ ಹೊಂದಿರಬೇಕೆಂದು ಅದು ಕಡ್ಡಾಯಗೊಳಿಸುತ್ತದೆ. ಅವಳ ಪ್ರಕೃತಿಯನ್ನು ಅನುಲಕ್ಷಿಸಿ ವಿಧಿಸಿದ ನಿಯಮವಿದು.
ಪುರುಷನಂತೆ ಸ್ತ್ರೀಗೂ ಮರುವಿವಾಹದ ಅವಕಾಶವನ್ನು ಇಸ್ಲಾಮ್‌ ಕಲ್ಪಿಸಿ ಕೊಟ್ಟಿದೆ. ಆಕೆ ವಿಧವೆಯಾದರೆ ಅಥವಾ ಪತಿಯಿಂದ ವಿಚ್ಛೇದಿತಳಾಗಿದ್ದರೆ, ಗಂಡನಿಂದ ಮೋಸಕ್ಕೊಳಗಾದರೆ ಅವಳು ಮರುವಿವಾಹ ಮಾಡಿಕೊಳ್ಳಬಹುದು. ಸಮಾಜ ಕೂಡಾ ಈ ದಿಸೆಯಲ್ಲಿ ಕ್ರಿಯಾಶೀಲವಾಗಬೇಕೆಂದು ಇಸ್ಲಾಮ್‌ ಆದೇಶಿಸಿದೆ.
ಕೆಲವು ಕಡೆಗೆ ಪುರುಷಶಾಹಿ ಸಮಾಜ ಅವಳನ್ನು ಈ ಹಕ್ಕಿನಿಂದ ವಂಚಿಸಿ ಕತ್ತಲಲ್ಲಿ ಕೂಡಿ ಹಾಕುವ ತನ್ನ ದಬ್ಬಾಳಿಕೆಯ ಪ್ರವೃತಿಯಲ್ಲಿ ಗೆಲುವು ಸಾಧಿಸುತ್ತದೆ. ತನ್ನ ಹಕ್ಕು-ಬಾಧ್ಯತೆಗಳ ಬಗ್ಗೆ ಅವಜ್ಞೆಯಿಂದ ಇರುವ ವಿಧವೆಯರು, ಗಂಡನಿಂದ ದೂರವಾದವರು ತಮ್ಮ ಆಸೆ-ಆಕಾಂಕ್ಷೆಗಳನ್ನು ಒಡಲ ತಾಪದಲ್ಲೇ ಕರಗಿಸಿಕೊಂಡು ಬಿಡುತ್ತಾರೆ. ಅಂಥವರಿಗೆ ತ್ಯಾಗದ ಪಟ್ಟ ಸುಲಭವಾಗಿ ದಕ್ಕುವುದಾದಲ್ಲಿ ಅದು ಶೋಷಣೆಯ ಪ್ರತೀಕವೆಂಬುದು ವಾಸ್ತವ.
ಜೀವಪ್ರೀತಿಯ ತಹತಹಿಕೆ
ಎಲ್ಲ ಋತುಮಾನಗಳನ್ನು  ತಲೆಯೆತ್ತಿ
ಎದುರಿಸುವ ಕಲೆಯ ನಾನು ಬಲ್ಲೆ
ಸೆಟೆದು ತಲೆಯೆತ್ತಿ ನಿಂತ ಜೀವವೃಕ್ಷ ನಾನು
ನನ್ನ ಸೃಷ್ಟಿಶಕ್ತಿಯ ಆಳ ನಾನು ಬಲ್ಲೆ
ನಟರಾಜ್‌ ಹುಳಿಯಾರ್ ಅನುವಾದಿಸಿದ ಪರ್ವೀನ್‌ ಶಾಕೀರ್ ಅವರ ಈ ಕವನದ ಸಾಲುಗಳು ಹೆಣ್ಣಿನ ಶಕ್ತತೆಯನ್ನು ಅತ್ಯಂತ ಸಾಂದ್ರವಾಗಿ ಅಭಿವ್ಯಕ್ತಿಸುತ್ತವೆ. ಇಂಥ ಜಿಗುಟುತನದಿಂದಲೇ ಮಹಿಳೆ ಸಂಸ್ಕೃತಿಯೊಂದನ್ನು ಕಟ್ಟುವಲ್ಲಿ ತೋರಿಸುವ ಪ್ರಾಮಾಣಿಕತೆ ತುಂಬಾ ಗಮನಾರ್ಹವೆನಿಸುತ್ತದೆ. ವಾಸ್ತವವಾಗಿ ಆಕೆ ನಡೆಯುತ್ತಿರುವುದು ಸುಡುವ ಮರಳು, ಕಲ್ಲು-ಮುಳ್ಳಿನ ದಾರಿಯಲ್ಲಿ. ಉಸಿರಾಡಿಸುತ್ತಿರುವುದು ಪುರುಷನ ದಾಸ್ಯತ್ವದ ಬಿಗಿ ಹಿಡಿತದಲ್ಲಿ. ನೂರು ಕಣ್ಣುಗಳ ಅನುಮಾನದ ಕೊರಲಗಿನ ನೋಟವನ್ನು ಎದುರಿಸಿಯೂ, ನೀಚನಾಲಗೆಯ ತುಚ್ಛವಾದ ಮಾತುಗಳನ್ನು ಕೇಳಿಯೂ, ಬೆಂಕಿಯಲ್ಲಿ ಅರಳಿಕೊಂಡ ಹೂ ಆಕೆ. ಅದರ ಪರಿಮಳ ಮಾತ್ರ ಅನನ್ಯ ಬದುಕಿನ ಗೂಡು ಕಟ್ಟುವಲ್ಲಿ ತೋರುವ ಅವಳ ಶ್ರದ್ಧೆಗೆ ಬೆಲೆ ನಿಗದಿಗೊಳಿಸಲು ಸಾಧ್ಯವಿಲ್ಲ. ನೋವುಗಳನ್ನು ಜೀವನಕೋಶದಲ್ಲಿ ಹುದುಗಿಸಿ ನಗುವ ಅವಳ ಅದಮ್ಯ ಶಕ್ತಿಯೇ ಚಂದದ ಕುಟುಂಬವನ್ನು ಸೃಜಿಸಬಲ್ಲದು ಮತ್ತು ಅದನ್ನು ಅರ್ಥಪೂರ್ಣವಾಗಿಸಬಲ್ಲದು. ಅಂಥ ಜೀವಪ್ರೀತಿಯ ತಹತಹಿಕೆ ಆಕೆಯದು. ವಿಶ್ವಾಸವನ್ನು, ಬೋಗಸೆಯಷ್ಟು ಪ್ರೀತಿಯನ್ನು ತನ್ನಲ್ಲಿ ನೆಲೆಗೊಳಿಸಿದ ಪುರುಷನನ್ನು ಆಕೆ ಬದುಕಿನ ಸಂಗ್ರಾಮದಲ್ಲಿ ಗೆಲ್ಲಿಸಬಲ್ಲಳು. ದುರ್ಬಲತೆ ಎನ್ನುವುದು ಅವಳ ದೈಹಿಕ ಲಕ್ಷಣವೇ ಹೊರತು ಮನಸ್ಸಿನದಲ್ಲ. ಪುರುಷ ಬೆಂಬಲವಿದ್ದರೆ ಆಕೆ ಏನೆಲ್ಲಾ ಸಾಧಿಸುವ ಛಲಗಾತಿಯೂ ಹೌದು. ಈ ಎಲ್ಲ ಅಭಿಪ್ರಾಯಗಳು ಎಲ್ಲ ವರ್ಗದ ಮಹಿಳೆಯರಂತೆ ಮುಸ್ಲಿಮ್‌ ಮಹಿಳೆಯರಿಗೂ ಅನ್ವಯಿಸುವವು.
ಮುಸ್ಲಿಮರು ಕರ್ನಾಟಕದ ಜನಜೀವನದಲ್ಲಿ ಬೆರೆತು ಹೋಗಿದ್ದಾರೆ. ಕಟ್ಟಾ ಸಂಪ್ರದಾಯದ ಬಿಗಿಧೋರಣೆಗಳಿಂದ ಅವರು ಬಹುದೂರ. ಜೀವನ ಪದ್ಧತಿಯಲ್ಲಿ ವೈರುಧ್ಯಗಳಿರಬಹುದು. ಅವು ಅವರನ್ನು  ಇತರ ಸಮುದಾಯಗಳಿಂದ ಪ್ರತ್ಯೇಕಗೊಳಿಸಿಲ್ಲ. ಇದು ಕರ್ನಾಟಕ ಸಂಸ್ಕೃತಿಯ ಒಂದು ವೈಶಿಷ್ಟ್ಯ. ಧರ್ಮದ ಆಚರಣೆ ಏನಿದ್ದರೂ ಅದು ನಾಲ್ಕು ಗೋಡೆಗಳಿಗೆ ಸೀಮಿತ. ಸಾರ್ವತ್ರಿಕ ಬದುಕಿನಲ್ಲಿ ಒಮ್ಮತದ ಅಭಿಮತಕ್ಕೆ ಹೆಚ್ಚು ಪ್ರಾಶ್ತಸ್ತ್ಯ. ಇದನ್ನು ಮುಸ್ಲಿಮರೂ ಬಲ್ಲರು. ಹೀಗಾಗಿ ದಿನನಿತ್ಯದ ವ್ಯವಹಾರಗಳು, ಪರಸ್ಪರ ಕೊಡು-ಕೊಳುಗಳಲ್ಲಿ ಇತರರೊಂದಿಗೆ ಎರಕಗೊಳ್ಳುವ ಅವರ ಮನೋಧರ್ಮ ಸಹಜವೆನ್ನುವಂತಿದೆ. ಮುಸ್ಲಿಮ್‌ ಮಹಿಳೆ ಕೂಡ ಇದರ ಪಾಲುಗಾರಿಕೆಯಲ್ಲಿ ಸಮನಾಗಿದ್ದಾಳೆ. ಹೆಣ್ಣಿನ ಸಂವೇದನೆಗಳನ್ನು ಧಾರ್ಮಿಕ ಕಣ್ಣುಗಳಿಂದ ಗ್ರಹಿಸುವುದೇ ತಪ್ಪು. ಭಾರತೀಯ ಮಹಿಳೆ ದಟ್ಟ ಪ್ರಭಾವ ಮುಸ್ಲಿಮ್‌ ಮಹಿಳೆಯರ ಮೇಲಾಗಿರುವುದು. ವಾಸಿಸುವ ಪರಿಸರಕ್ಕೆ ಅನುಗುಣವಾಗಿ ಪದ್ಧತಿ, ಆಚರಣೆಗಳು, ನಂಬಿಕೆಗಳಲ್ಲಿ ಆಕೆ ವಿಭಿನ್ನಳಂತೆ ಗೋಚರಿಸಬಹುದು. ಆದರೆ ಸಂಸ್ಕೃತಿ ದೃಷ್ಟಿಯಿಂದ ಅವಳ ಕೊಡುಗೆಗಳಲ್ಲಿ ಇಂಥ ಭಿನ್ನತೆಗಳನ್ನು ಹುಡುಕುವಂತಿಲ್ಲ.
ಭಾಷೆ:
ಹೆಣ್ಣಿನ ಸಾಂಸ್ಕೃತಿಕ ಪರಂಪರೆಯಲ್ಲಿ ಭಾಷೆ ಮಹತ್ತರ ಪಾತ್ರವಹಿಸುವುದು. ಸಾಮಾನ್ಯವಾಗಿ ಮುಸ್ಲಿಮ್‌ ಮಹಿಳೆಯ ಕುಟುಂಬದ ಮಾತೃ ಭಾಷೆ ಎಂದರೆ ಉರ್ದು. ವ್ಯಾವಹಾರಿಕ ಭಾಷೆಯಾಗಿ ಕನ್ನಡ ಮತ್ತು ಪರಿಸರದ ಭಾಷೆಗಳನ್ನು ರೂಢಿಸಿಕೊಂಡಿರುವುದು ಅವಳ ಭಾಷಾ ಪ್ರಜ್ಞಾವಂತಿಕೆಗೆ ಸಾಕ್ಷಿ.
ಹೈದರಾಬಾದ್‌ ಕರ್ನಾಟಕದ ಬೀದರ, ಗುಲ್ಬರ್ಗಾ, ಬಳ್ಳಾರಿ, ರಾಯಚೂರು, ಕೊಪ್ಪಳಗಳಲ್ಲಿ ಉರ್ದುವಿನ ಪ್ರಭಾವ ಹೆಚ್ಚು.. ಜೊತೆಗೆ ಕನ್ನಡ, ಮರಾಠಿ, ತೆಲಗು ಭಾಷೆಗಳ ಪದಗಳನ್ನು ಅವರು ತಮ್ಮ ಮಾತಿನಲ್ಲಿ ಸಮೃದ್ಧವಾಗಿ ಬಳಸುವರು.
ಮೈಸೂರು ಭಾಗದಲ್ಲಿ ಆಡುವ ಕನ್ನಡದ ಮಾತುಗಳಲ್ಲಿ ಉರ್ದು ಭಾಷೆಯ ಧ್ವನಿ ಸ್ಪಷ್ಟವಾಗಿ ಗೋಚರಿಸುವುದು ಉತ್ತರ ಕರ್ನಾಟಕದಲ್ಲಿ ‘ನಮ್ಮದು’ ಅಥವಾ ‘ನಮ್ಮಯ’ ಎನ್ನುವ ಪದಗಳನ್ನು ಮಹಿಳೆಯರು ‘ನಮ್ದುಕಿ’ ಅಥವಾ ‘ನಮ್ದುಬಿ’ ಎಂದೆ ಪ್ರಯೋಗಿಸುವರು. “ನಮ್ದುಕಿ ಜಿಂದಗಿ ಬಹುತ್‌ ಮುಷ್ಕಿಲ್‌ ಐತಿ” ಎಂಬಂತಹ ವಾಕ್ಯಗಳು ನಗೆ ತರಿಸುವಂತಿದ್ದರೂ ಸಾಮಾಜಿಕ ಉಪಭಾಷೆಯಾಗಿ ಕಾಣಿಸಿಕೊಂಡು ಸಾಂಸ್ಕೃತಿಕ ಅನನ್ಯತೆಯನ್ನು ಬಿಂಬಿಸುವುದು. ಗ್ರಾಮೀಣ ಭಾಗದಲ್ಲಿ ಮುಸ್ಲಿಮ್‌ ಹೆಣ್ಣು ಮಕ್ಕಳು ಕನ್ನಡ ಭಾಷೆಯನ್ನು ಆಡುತ್ತಾರೆ. ವಿದ್ಯಾವಂತ ಮುಸ್ಲಿಮರಾಡುವ ಮಾತುಗಳಲ್ಲಿ ಕನ್ನಡದ ಪರಿಶುದ್ಧತೆ ಕಂಡು ಬರುತ್ತದೆ.
ಹೆಣ್ಣು ಮಕ್ಕಳು ಶಿಕ್ಷಣ ಪಡೆಯುವುದು ಹೆಚ್ಚಾಗಿ ಉರ್ದು ಮಾಧ್ಯಮದಲ್ಲಿ. ಮದ್ರಸಾಗಳಲ್ಲಿ ಕುರ್ಆನ್‌ ಅಧ್ಯಯನದಿಂದ ಅವರು ‘ಅರಬ್ಬಿ’ ಭಾಷೆಯಲ್ಲಿ ಪರಿಣತಿ ಸಾಧಿಸುವುದು ಸಾಮಾನ್ಯ.
ಕಾಸರಗೋಡು, ಮಂಗಳೂರುಗಳಲ್ಲಿ ಕಾಣಿಸುವ ಮಾಪಿಳ್ಳಾ ಪಂಗಡದ ಭಾಷೆ ದಕ್ಷಿಣದಲ್ಲಿ ಮಲಯಾಳಮ್‌ ಆದರೆ, ಉತ್ತರದಲ್ಲಿ ತುಳು ಭಾಷೆ ಆಗಿದೆ. ಅವರಿಗೆ ‘ಕುರ್ಆನ್‌’ ಕಲಿಕೆಯಲ್ಲಿ ತೀವ್ರ ಆಸಕ್ತಿ. ಹೀಗಾಗಿ ಅರಬ್ಬಿ ಕಲಿಕೆಯಲ್ಲಿ ಅವರು ನಿಷ್ಣಾತರು. ಬ್ಯಾರಿಗಳು ಬ್ಯಾರಿ ಭಾಷೆಯನ್ನು ಆಡುವರು. ತುಳು, ಕೊಂಕಣಿ, ಕನ್ನಡ, ಅರಬ್ಬಿ-ಮಲಯಾಳಮ್‌ ಭಾಷೆಗಳೊಂದಿಗೆ ವಿಲೀನಗೊಳಿಸಿ ಆಡುವ ಬ್ಯಾರಿ ಭಾಷೆ ವಿಶಿಷ್ಟವಾದುದು. ದಕ್ಷಿಣ ಕನ್ನಡದಲ್ಲಿ ಸ್ಥಳದಿಂಧ ಸ್ಥಳಕ್ಕೆ ಅದು ವಿಭಿನ್ನವಾಗಿ ಬಳಕೆಯಾಗುತ್ತದೆ. ಕೊಣಾಜೆಯ ಸುತ್ತಮುತ್ತ ಅಧಿಕವಾಘಿರುವ ಬ್ಯಾರಿಗಳ ನಡುವೆ ಇರುವ ಮುಸ್ಲಿಮರು ನಡೆಸುವ ಮಾತುಕತೆಗಳಲ್ಲಿ ಬ್ಯಾರಿ-ಮಲಯಾಳಮ್‌ ಮಿಶ್ರಿತ ಭಾಷೆ ಇರುವುದು. ಉಳ್ಳಾಲ, ಮಂಗಳೂರು ಸುತ್ತಮುತ್ತ ಬ್ಯಾರಿ ಭಾಷೆಯೇ ವಿಜೃಂಭಿಸುವುದು. ಭಟ್ಕಳ್‌, ಶಿರೂರು, ಮುರ್ಡೇಶ್ವರ ಮುಂತಾದ ಕಡೆಗಳಲ್ಲಿ ವಾಸವಾಗಿರುವ ನವಾಯಿತರು ತಮ್ಮದೇ ಆದ ಭಾಷೆಯನ್ನು ರೂಪಿಸಿಕೊಂಡಿದ್ದಾರೆ. ‘ನವಾಯಿತಿ’ ಎನ್ನುವುದು ಅವರ ಭಾಷೆ, ಅದರಲ್ಲಿ ಉರ್ದು, ಅರಬ್ಬಿ, ಮರಾಠಿ, ಹಿಂದಿ, ಕೊಂಕಣಿ ಭಾಷೆಗಳು ಮಿಶ್ರಣಗೊಂಡಿವೆ.
ಉತ್ತರ ಕರ್ನಾಟಕದಲ್ಲಿ ಅವ್ವನಿಗೆ-ಅಮ್ಮಿಜಾನ್‌, ಅಮ್ಮಾ ಎಂದರೆ, ಬ್ಯಾರಿ ಭಾಷೆಯಲ್ಲಿ ‘ಉಮ್ಮಾ’ ಎಂದು ನವಾಯಿತ ಭಾಷೆಯಲ್ಲಿ ‘ಜೌಸ್‌’ ಎಂದು ಕರೆಯಲಾಗುತ್ತದೆ. ‘ಮಗಳು’ ಉರ್ದುವಿನಲ್ಲಿ ‘ಬೇಟಿ’ ಆದರೆ, ಬ್ಯಾರಿ ಭಾಷೆಯಲ್ಲಿ ‘ಮೋಳು’, ನವಾಯಿತರಲ್ಲಿ ‘ಥೂ’ ಎಂದು ಕರೆಯಲ್ಪಡುತ್ತಾ ಳೆ.
ಮುಸ್ಲಿಮರಲ್ಲಿ ಮನೆಯಿಂದ ಹೊರಗೆ ಹೋಗುವವರ ಸಂಖ್ಯೆ ಕಡಿಮೆ. ಹೀಗಾಗಿ ಮಾತೃಭಾಷೆಯನ್ನು ನಿರರ್ಗಳವಾಗಿ ಮಾತಾಡುವಂತೆ ಇತರ ಭಾಷೆಗಳನ್ನು ಮಾತಾಡುವುದು ಕಷ್ಟ. ಅದರ ಬಳಕೆಯಲ್ಲಿ ಮಿತಿಯಾದ ಪದಕೋಶವಿರುವುದು. ಏನೇ ಆದರೂ ತನ್ನ ಭಾವನೆ, ಅನಿಸಿಕೆ, ಅನುಭವಗಳನ್ನು ಅಭಿವ್ಯಕ್ತಿಸುವ ಅವಳ ಭಾಷೆ ಬದುಕಿಗೆ ಪೂರಕವಾಗಿರುವಂತೆ, ಸಂಸ್ಕೃತಿಯ ಅನಾವರಣಕ್ಕೂ, ಸಾಮಾಜಿಕ ಆಯಾಮಕ್ಕೂ ಕಾರಣವಾಗಿರುವುದು ಸ್ಪಷ್ಟ.
ಉಡುಪು:
ದೇಹದ ಮರ್ಯಾದೆಯನ್ನು ರಕ್ಷಿಸುವ ಮತ್ತು ಸೊಬಗನ್ನು ಹೆಚ್ಚಿಸುವ ಉಡುಗೆ-ತೊಡುಗೆಗಳು ಮುಸ್ಲಿಮ್‌ ಮಹಿಳೆಯರ ವ್ಯಕ್ತಿತ್ವವನ್ನು ಪೋಷಿಸಿಕೊಂಡು ಬಂದಿವೆ. ವಿಶೇಷವಾಗಿ ಅವರ ಸಂಸ್ಕೃತಿಯ ವೈರುಧ್ಯತೆಯನ್ನು ತೊಟ್ಟುಕೊಳ್ಳುವ ಉಡುಪು ಮತ್ತು ಧರಿಸುವ ಆಭರಣಗಳಲ್ಲಿ ಕಾಣಬಹುದು. ಸಾಮಾನ್ಯವಾಗಿ ಮುಖ ಮತ್ತು ಅಂಗೈಗಳನ್ನು ಹೊರತು ಪಡಿಸಿ ಆಖೆಯ ಸಂಪೂರ್ಣಭಾಗವು ಬಟ್ಟೆಯಿಂದ ಮುಚ್ಚಿಕೊಂಡಿರುತ್ತದೆ. ಕಡು ಬಣ್ಣದ ಕಸೂತಿ ಅಥವಾ ಚಮಕೀ ಹಾಕಿರುವ ವಸ್ತ್ರಗಳೆಂದರೆ ಈ ಸ್ತ್ರೀಯರಿಗೆ ತುಂಬಾ ಇಷ್ಟ. ಉತ್ತರ ಕರ್ನಾಟಕದ ಗ್ರಾಮೀಣ ಭಾಗದಲ್ಲಿ ಮುಸ್ಲಿಮ್‌ ಮಹಿಳೆ ಇಳಕಲ್ಲ ಸೀರೆ, ಗುಳೇದಗುಡ್ಡದ ಖಣದ ರವಿಕೆ ಉಡುವುದು ಮತ್ತು ಸೀರೆಯ ಸೆರಗನ್ನು ತಲೆ ತುಂಬಾ ಹೊದ್ದುಕೊಳ್ಳುವುದು ವಾಡಿಕೆ. ಹೊಲಗಳಲ್ಲಿ ದುಡಿಯುವ, ಕೂಲಿ ಕೆಲಸ ಮಾಡುವ, ಬಜಾರಿನಲ್ಲಿ ಕುಳಿತು ವ್ಯಾಪರ ಮಾಡುವ ಸ್ತ್ರೀಯರು ಚಮಕಾ ಸೀರೆ ಉಡುವುದು ಹೆಚ್ಚು. ಮದುವೆ, ಹಬ್ಬದ ಸಂದರ್ಭಗಳಲ್ಲಿ ರೇಶ್ಮೆ ಸೀರೆ ಅವರ ಮೈಯನ್ನು ಅಲಂಕರಿಸುವುದು. ಇಲ್ಲಿನ ಹುಡುಗಿಯರು ಲಂಗ, ದಾವಣೆ, ಓಡನಿ ಧರಿಸುತ್ತಾರೆ. ನಗರ ಪ್ರದೇಶಗಳಲ್ಲಿ ಬಣ್ಣದ ಪತ್ತಲು, ಅದಕ್ಕೊಪ್ಪುವ ರವಿಕೆ ಮಹಿಳೆಯರಿಗೆ ಪ್ರಿಯ. ಪ್ರೌಢರಾದ ಹುಡುಗಿಯರು ಸಲ್ವಾರ್ ಕಮೀಜ್‌ ಧರಿಸಿ, ದೇಹದ ಮೇಲೆ ವಿಶಾಲವಾದ ಓಡನಿ ಹೊದ್ದುಕೊಂಡಿರುತ್ತಾರೆ. ದಕ್ಷಿಣ ಕರ್ನಾಟಕದಲ್ಲಿನ ಸ್ತ್ರೀಯರ ಉಡುಪುಗಳು ಹೆಚ್ಚು. ಕಡಿಮೆ ಇದೇ ಬಗೆಯವು. ಮಹಿಳೆಯರು ಚರ್ಮದ ಚಪ್ಪಲಿಗಳನ್ನು, ಹುಡುಗಿಯರು ಎತ್ತರ ಹಿಮ್ಮಡಿಯ ಪಾದರಕ್ಷೆಗಳನ್ನು, ಕೆಲವು ಕಡೆಗೆ ಬಟ್ಟೆ ಮಾದರಿಯ ಬೂಟ್ಸುಗಳನ್ನು ಮೆಟ್ಟಿಕೊಳ್ಳುತ್ತಾರೆ.
ಬ್ಯಾರಿಗಳ ಉಡುಪಿನಲ್ಲಿ ವಿಶಿಷ್ಟತೆ ಕಾಣುತ್ತದೆ. ಹಿಂದೆ ಬ್ಯಾರಿ ಸ್ತ್ರೀಯರು ಈಗಿನಂತೆ ಕಪ್ಪು ಬಣ್ಣದ ‘ಬುರ್ಕಾ’ ತೊಡುತ್ತಿರಲಿಲ್ಲ. ಕೆಂಪು ಅಥವಾ ಕಾವಿ ಬಣ್ಣದ, ಬಿಳಿ ಮತ್ತು ಕಪ್ಪು ಬಣ್ಣಗಳಿದ್ದ ‘ವಲ್ಲಿ’ ಎಂಬ ಬಟ್ಟೆಯನ್ನು, ಬರಿ ಕಣ್ಣುಗಳು ಮಾತ್ರ ಕಾಣುವ ಹಾಗೆ ಧರಿಸುತ್ತಿದ್ದರು. ಇಬ್ಬರು ಜತೆಗೂಡಿ ಹೊರಗೆ ಹೋಗುವಾಗ ‘ಜೋಡುವಲ್ಲಿ’ ಎಂಬ ಮೊಳ ಉದ್ದದ ಬಟ್ಟೆಯನ್ನು ಹೊದೆಯುತ್ತಿದ್ದರು. ಬಡವರು, ಕೆಳವರ್ಗದ ಸ್ತ್ರೀಯರು ‘ಕುಡ್ಡವಲ್ಲಿ’ ಎಂಬ ಸಾಧಾರಣ ದರ್ಜೆಯ ಬಟ್ಟೆ ಉಡುತ್ತಿದ್ದರು. ಆ ಮೇಲೆ ಕಪ್ಪು ಬಣ್ಣದ ಬುರ್ಕಾ ಬಂತು. ಈಗ ಶಾಲಾ ಬುರ್ಕಾವು ಬಳಕೆಯಲ್ಲಿದೆ. ನೀಲಿ, ಹಸಿರು, ಕಂದು ಬಣ್ಣದ ಈ ಶಾಲ್‌ಬುರ್ಕಾ ಆಧುನಿಕ ಬ್ಯಾರಿ ಸ್ತ್ರೀಯ ಮೈಯನ್ನು ಶೋಭೆಗೊಳಿಸಿವೆ.
ಗದ್ದೆ (ನೆಟ್ಟಿ)ಯ ಕೆಲಸಕ್ಕೆ ಹೋಗುವ ಸ್ತ್ರೀಯರು ದಪ್ಪ ನೀಲಿನ ಹಸಿರು ಬಣ್ಣದ ಸೀರೆ ಉಟ್ಟರೆ, ಮದುವೆ ಮತ್ತಿತರ ಸಮಾರಂಭಕ್ಕೆ ಹೋಗುವಾಗ ಕಿನ್ಯಾವು, ಬಂಡ್ರಾಸ್‌ ಮುಂತಾದ ಸೀರೆ ಉಡುವುದು ರೂಢಿ. ನಮಾಜ ಮಾಡುವ ವೇಳೆ ಅವಳ ಮೈಮೇಲೆ ಬುರ್ಕಾವನ್ನು ಹೋಲುವ ಬಿಳಿ ಬಣ್ಣದ ಜುಬ್ಬಾ-ಮಕ್ಕನೆ ಎಂಬ ವಸ್ತ್ರ ಇರುವುದು.  ಉರ್ಮಾಲ್‌ ಅಥವಾ ಎಲ್ಸರ್ ಎಂಬುದು ಬ್ಯಾರಿ ಸ್ತ್ರೀಯ ತಲೆಯ ಮೇಲಿನ ವಸ್ತ್ರವಾಗಿದೆ. ಪ್ರತಿಷ್ಠಿತ ಮನೆತನದ ಬ್ಯಾರಿ ಸ್ತ್ರೀಯರು ಪಟ್ಟ್‌ ಉರ್ಮಾಲ್‌ ಅಥವಾ ಪಟ್ಟರೆ ಎಲ್ಸರ್ (ರೇಶ್ಮಿಯಶಿರೋವಸ್ತ್ರ)ವನ್ನು ಧರಿಸುತ್ತಾರೆ. ಈಗ ಆಧುನಿಕ ಉಡುಪಿನತ್ತ ಆಕರ್ಷಣೆ ಹೆಚ್ಚಿದೆ.
ಮಾಪಿಳ್ಳೆ ಸ್ತ್ರೀಯರಂತೆ ಬ್ಯಾರಿ ಸ್ತ್ರೀಯರೂ ಕೂಡ ಕುಪ್ಪಾಯ (ಕುಪ್ಪಸ) ವನ್ನು ತೊಡುತ್ತಾರೆ. ಅದರ ಆಕಾರ ಮಾತ್ರ ಭಿನ್ನ. ಹಿಂದೆ ಬುಟ್ಟೆ ಕುಪ್ಪಾಯಿ ಎಂಬ ತೆಳು ಹಾಗೂ ಸಡಿಲವಾದ ಅಂಗಿ ಮೇಲುಡಿಗೆಯಾಗಿತ್ತು. ಈಗ ರವಿಕೆ ಧರಿಸುವರು. ಲಂಗ-ರವಿಕೆ ತೊಡುತ್ತಿದ್ದ ಹೆಣ್ಣು ಮಕ್ಕಳು ಚೂಡಿದಾರ್, ಮಿಡಿ, ನೈಟಿ ಈಗ ಆಕ್ರಮಿಸಿಕೊಂಡಿವೆ. ಪ್ರಾಚೀನ ಸ್ತ್ರೀಯರು ಧರಿಸುತ್ತಿದ್ದ ‘ಮೆದ್ಕಡಿ’ ಎಂಬ ಮರದ ಪಾದರಕ್ಷೆ ಹಾಕಿಕೊಂಡು ಹಜ್‌ಯಾತ್ರೆ ಕೈಕೊಳ್ಳುತ್ತಿದ್ದರು. ಈಗ ಹವಾಯಿ ಮತ್ತು ಚರ್ಮದ ವಿವಿಧ ಚಪ್ಪಲಿ ಹಾಕಿಕೊಳ್ಳುವರು.
ನವಾಯಿತ್‌ ಸ್ತ್ರೀಯರು ಬೆಲೆಬಾಳುವ ಸೀರೆ ಮತ್ತು ಜಾಕೀಟನ್ನು ಧರಿಸಿದರೆ ಪ್ರೌಢೆಯರು ಮ್ಯಾಕ್ಸಿ, ಆಬಾ ಮತ್ತು ಸುರುವಾಲ್‌ ತೊಟ್ಟು ತಲೆಗೆ ಬಿಳಿಯ ಓಣ್ಣೆ (ವಸ್ತ್ರ) ಹೊದ್ದು, ಅದರ ಎರಡೂ ಬದಿಗಳನ್ನು ಕಿವಿಯ ಹಿಂದಿನಿಂದ ತೆಗೆದುಕೊಂಡು ಹೋಗಿ ಎದೆಯ ಮೇಲೆ ಬಿಟ್ಟಿರುತ್ತಾರೆ. ಹೊರೆಗೆ ಬರುವ ಸ್ತ್ರೀಯರು ಬಣ್ಣ ಬಣ್ಣದ ‘ಬುರ್ಕಾ’ ಧರಿಸುತ್ತಾರೆ. ಕಾಲಲ್ಲಿ ದಪ್ಪ ಚಪ್ಪಲಿ, ಕೈಯಲ್ಲಿ ಬಣ್ಣ ಬಣ್ಣದ ಕೊಡೆ ಹೊರದೇಶದ ಪ್ರಭಾವವನ್ನು ಸೂಚಿಸುತ್ತವೆ.
ಆಭರಣಗಳು
ಮುಸ್ಲಿಮ್‌ ಮಹಿಳೆಯರು ಆಭರಣಪ್ರಿಯರು. ಬಂಗಾರದೊಡವೆಗಳೆಂದರೆ ಹೆಚ್ಚು ಆಸಕ್ತಿ. ವೈವಾಹಿಕ ಜೀವನದಲ್ಲಿ ಪತ್ನಿಯು ಶೃಂಗಾರ ಮಾಡಿಕೊಳ್ಳುವುದನ್ನು ಇಸ್ಲಾಂ‌ ಪ್ರೋತ್ಸಾಹಿಸುತ್ತದೆ. ಆದರೆ ಅದು ಅತಿರೇಕವಾಗಿರಬಾರದು. ಈ ಸೌಂದರ್ಯ ಎನ್ನುವುದು ಮನುಷ್ಯನಿಗೆ ಒಂದು ಹುಡುಕಾಟದ ಅರ್ಥದಲ್ಲಿರಬೇಕು. ಮನಸ್ಸಿನ ವಿಕಾರಕ್ಕೆ ಪ್ರಚೋದಿಸುವಂತಿರಬಾರದು. ಮುಸ್ಲಿಮ್‌ ಮಹಿಳೆಯರ ಅಲಂಕಾರ ಈ ಪ್ರಜ್ಞೆಯಲ್ಲಿರುವುದು.
ಕೊರಳಿಗೆ ಗಲ್ಸರ್, ಲಚ್ಛಾ, ಕಿರಾಚಿಹಾರ್, ನೆಕ್ಲೇಸ್‌, ಬೆಖರಾರಿ ಪಟ್ಟಿ, ಫೂಲ್‌ಹಾರ್, ಚೈನ್‌ ಪದಕ, ಟೀಕಾ, ಕರಿಮಣಿ ಸರ, ಬೋರ್ ಮಾಲಾ, ಕಾಸಿನ ಸರ, ಮೇಲ್ಗುಂಡು ಇತ್ಯಾದಿ ಆಭರಣಗಳನ್ನು ಹಾಕಿಕೊಳ್ಳುವುದರಲ್ಲಿ ಉತ್ತರ ಕರ್ನಾಟಕದ ಮಹಿಳೆಯರು ಆಸ್ಥೆ ತೋರುವರು. ಉರುಕು, ಬೆಲಿಯೆ, ಅಮ್ಲ, ಮಿನ್ನಿ, ಮೂನೂರ್ಕು, ಗೆಜೆತಿಕ್‌, ಬಂದಿ, ಮಸ್ರಿ, ನಾಲ್‌ಚುತ್ತು, ಕರ್ತೆಮಣೆ ಮಾಲೆಗಳನ್ನು ಧರಿಸುತ್ತಿದ್ದ ಬ್ಯಾರಿ ಸ್ತ್ರೀಯರ ಕೊರಳನ್ನು ಈಗ ನೆಕ್ಲೇಸ್‌ ಅಲಂಕರಿಸಿದೆ. ನವಾಯಿತ ಸ್ತ್ರೀಯರ ಕೊರಳಲ್ಲಿ ಫಾರ್ಸಿ ತಾಳಿ, ಬಗೆಬಗೆಯ ಕೊರಳ ಸರಗಳು ಶೃಂಗಾರಗೊಂಡಿವೆ. ಉತ್ತರ ಕನ್ನಡದ ಶಾಫಿ ಸ್ತ್ರೀಯರು ಬೆಂಡೋಲೊಎ, ದಾಲೀ ಲಚ್ಛಾ ಎಂಬ ಆಭರಣ ತೊಡುತ್ತಾರೆ.
ಝಮ್ಕಿ, ಕೀರನ್‌, ಬುಗ್ಡಿ, ಐರನ್‌ ಕೀರನ್‌, ಮಾಟಿಲ್‌, ಮಾಂಗಟಿಲಾ, ಪಟ್ಟಿಕಾ, ತಾರಾ, ಕತ್ತರಿ ಬುಗ್ಡಿ, ಲ್ಯಾವಂಗ ಬುಗ್ಡಿ, ದೊಡ್ಡ ಬುಗ್ಡಿ ಕರ್ನಾಟಕದ ಮುಸ್ಲಿಮ ಸ್ತ್ರೀಯರ ಕಿವಿಯ ಆಭರಣಗಳಾದರೆ, ಬ್ಯಾರಿ ಸ್ತ್ರೀಯರಿಗೆ ‘ಆಲಿಖಾತು’ ಆಭರಣ ವಿಶೇಷವೆನಿಸಿದೆ. ಜೊತೆಗೆ ಬೆಂಢೆ ಲೋಲಾರ, ಕೊಪ್ಪ, ಸರಪೋಲಿ, ಬಾಲ್ಕಿ, ಜೋಲಾರ್, ಅಕೋಲಿಗಳನ್ನು ಧರಿಸುತ್ತಾರೆ. ನವಾಯಿತ ಸ್ತ್ರೀಯರು ಕಿವಿಗಳಲ್ಲಿ ‘ಓಲೆ’ ಧರಿಸುವರು.
ಮೂಗಿಗೆ ಪೂರ್ತಿ ಚಿನ್ನದ ಅಥವಾ ಹರಳುಗಳಿಂದ ಕೂಡಿದ ಮೂಗಬಟ್ಟು ಹಾಕಿಕೊಂಡಿರುತ್ತಾರೆ. ವಿಶೇಷ ಪ್ರಸಂಗದಲ್ಲಿ ‘ನತ್ತು’ ಧರಿಸುವುದು ಹಿಂದೂ ಸ್ತ್ರೀಯರ ಪ್ರಭಾವದಿಂದ ಬಂದಿದೆ. ಕೆಲವು ಪಂಗಡಗಳ ಮಹಿಳೆಯರು ಮೂಗಿಗೆ ಆಭರಣ ಧರಿಸದಿರುವ ಸಂಪ್ರದಾಯವಿದೆ. ಉತ್ತರ ಕರ್ನಾಟಕ ಭಾಗದ ಬಾಗವಾನ ಮತ್ತು ಉತ್ತರ ಕನ್ನಡದ ನವಾಯಿತ, ದಕ್ಷಿಣ ಕನ್ನಡದ ಬ್ಯಾರಿಯನ್‌ ಸ್ತ್ರೀಯರು ಮೂಗು ಚುಚ್ಚಿಸಿಕೊಳ್ಳವುದಿಲ್ಲ.
ಕೈಗೆ ಗಾಜಿನ ಬಳೆಗಳ ಜೊತೆಗೆ ಬಂಗಾರದ ಪಾಟಲಿ, ಬಿಲಾವರ, ಬೆರಳಿಗೆ ಉಂಗುರ, ಬ್ಯಾರಿ ಸ್ತ್ರೀಯರು ಮುರುಗಿ, ಕೆಟ್ಟಬಲೆ, ಎದುಕ್ರೆಬಲೆ, ಚುರುಗಿ, ಕೈಗಡಗ, ಸೊರಿಗೆಬಲೆ, ಬೆರಳಿಗೆ ಮಾದರ ಅಥವಾ ಮೋದರ ಹಾಕುತ್ತಾರೆ.
ಕಾಲಿಗೆ ಬೆಳ್ಳಿಯ ಗೆಜ್ಜೆ ಅಥವಾ ಚೈನು, ಕಾಲ್ಬೆರಳಿಗೆ ಬೆಳ್ಳಿಯ ಕಾಲುಂಗುರ ಸಾಮಾನ್ಯ-ಬ್ಯಾರಿ ಸ್ತ್ರೀಯರು ಕಾಲ್‌ಕುಣಿಪು, ಕಾಲ್‌ಗಡಗ, ಪಾಠಗ, ಕಾಲ್‌ಸರಪಲಿ, ಕಾಲ್‌ಚೈನ್‌ ಎಂಬ ಬೆಳ್ಳಿಯ ಆಭರಣ ಧರಿಸುವರು. ಗ್ರಾಮೀಣ ಸ್ತ್ರೀಯರು ಟೊಂಕಕ್ಕೆ ಬೆಳ್ಳಿ ಡಾಬು ಹಾಕುವುದು ಉತ್ತರ ಕರ್ನಾಟಕದಲ್ಲಿದೆ. ತಲೆಯ ಆಭರಣವಾಗಿ ಬ್ಯಾರಿಯನ್‌ರು ತಲೆಸಿಂಗಾರ, ಚೌರಿ, ಸೇರ ನಿಲಾವು, ತಿರುಪುರೆಪೂ ಬಳಸುತ್ತಿದ್ದರು. ಇವೆಲ್ಲ ಸಂಪ್ರದಾಯದ ಆಭರಣಗಳು ಈಗ ಕಣ್ಮರೆಯಾಗುತ್ತಿದ್ದರೂ ಅವುಗಳ ಮೇಲಿನ ಮೋಹದಿಂದ ಬ್ಯಾರಿ ಸ್ತ್ರೀಯರು ಮುಕ್ತರಾಗಿಲ್ಲ. ನವಾಯಿತರಲ್ಲಿ ಗಾಜಿನಬಳೆ, ಮಣಿಸರ ತೊಟ್ಟರೆ ಬಿಡವರೆಂದು ತಿಳಿಯುವ ಕಾರಣ ಎಂಥವರಾದರೂ ಬಂಗಾರದೊಡವೆಗಳನ್ನು ಮಾಡಿಸುತ್ತಾರೆ. ಚೂರು ಬಂಗಾರವಾದರೂ ತಮ್ಮ ಮೈ ಮೇಲೆ ಇರಬೇಕೆಂದು ಉತ್ತರ ಕರ್ನಾಟಕದ ಮುಸ್ಲಿಮ ಮಹಿಳೆಯರು ಬಯಸುತ್ತಾರೆ.
ಹೀಗೆ ಮುಸ್ಲಿಮ ಸ್ತ್ರೀಯರ ಉಡುಗೆ-ತೊಡುಗೆಗಳು ಅವರ ಅಭಿರುಚಿ ಮತ್ತು ಸಂಸ್ಕೃತಿಯನ್ನು  ಗಾಡವಾಗಿಯೇ ಬಿಂಬಿಸುತ್ತವೆ.
ಮುಸ್ಲಿಂ ಸಮುದಾಯ: ಸಂಸ್ಕೃತಿ ಮಹಿಳೆ
ವೃತ್ತಿ:
ಮುಸ್ಲಿಮ ಮಹಿಳೆಯ ಕಾರ್ಯಕ್ಷೇತ್ರವು ಮನೆಯಾಗಿದೆ. ಆಕೆ ತನ್ನ ಪತಿಯ, ಮನೆಯವರ ಮತ್ತು ಸಂತತಿಯ ನಾಯಕಿಯಾಗಿದ್ದಾಳೆಂದು (ಬುಖಾರಿಂ) ಹದೀಸ್‌ನಲ್ಲಿ ಹೇಳಲಾಗಿದೆ. ಅದಕ್ಕಾಗಿ ಮನೆಯಾಚಿಗಿನ ವಿಷಯದ ಹೊಣೆಗಾರಿಕೆಯನ್ನು ಅವಳ ಮೇಲೆ ಹೇರಲಾಗಿಲ್ಲ. ತನ್ನ ಪ್ರಭಾವದಲ್ಲಿ ಇರುವವರ ಹಕ್ಕು ಮತ್ತು ಹಿತಾಸಕ್ತಿಗಳನ್ನು ರಕ್ಷಿಸುವ, ನೇರ ಮಾರ್ಗದಲ್ಲಿ ನಡೆಸುವ, ಪತಿ ಒಪ್ಪಿಸಿರುವ ಸಂಪತ್ತು, ಸಾಧನ-ಸಲಕರಣೆಗಳನ್ನು ಕಾಪಾಡುವ ಸೂತ್ರಧಾರಳು ಆಕೆ. ತನ್ನ ಕುಟುಂಬದ ಸಂಸ್ಕೃತಿಯ ಜೀವತಂತು ಆದ ಅವಳ ಪರಿಶ್ರಮದ ಸಾತತ್ಯ ಗೌರವಾರ್ಹವಾದುದು.
ಮನೆಯ ಕಸ, ಮುಸುರೆ, ಅಡುಗೆ, ಬಟ್ಟೆ ತೊಳೆಯುವಿಕೆ, ಮಕ್ಕಳ ಲಾಲನೆ-ಪೋಷಣೆ, ಗಂಡನ ಉಪಚಾರ, ಅತ್ತೆ-ಮಾವರ ಸೇವೆ, ಬಂಧು-ಬಳಗದವರ ಬಗ್ಗೆ ಆಸ್ಥೆ-ಹೀಗೆ ಆಕೆ ಬೆಳಗಿನಿಂದ ರಾತ್ರಿ ತನಕ ಬಿಡುವಿಲ್ಲದೆ ಹೆಣಗಬೇಕು. ಕುಟುಂಬಕ್ಕೆ ಸಂಬಂಧಿಸಿದ ಕೆಲಸ ಸಣ್ಣದೋ ದೊಡ್ಡದೋ ಅದನ್ನು ಪ್ರಾಮಾಣಿಕವಾಗಿ ನಿಭಾಯಿಸುವ ಮೂಲಕ ತುಡಿಯುವ ಅದಮ್ಯ ಜೀವ ಅವಳದು.
ಬಡತನ ಇರುವಲ್ಲಿ ಅವಳ ದುಡಿಮೆಯ ದಾಳಜಿ ಇನ್ನೂ ಉತ್ಕಟವಾಗಿರುವುದು. ಇಂಥ ಸ್ಥಿತಿಯಲ್ಲಿ ಆಕೆ ಮನೆಯನ್ನು ನೆಚ್ಚಿ ಕುಳಿತುಕೊಳ್ಳುವಂತಿಲ್ಲ. ಗಂಡ ದುಡಿಯುತ್ತಿದ್ದರೂ ಸಂಸಾರದ ನಿರ್ವಹಣೆಗೆ ಆಕೆ ಜತೆಗೂಡುವುದು ಅನಿವಾರ್ಯ. ಇದನ್ನು ನಾವು ಕರ್ನಾಟಕದ ಅನೇಕ ಕಡೆಗಳಲ್ಲಿ ಕಾಣುತ್ತೇವೆ. ಗ್ರಾಮೀಣ ಭಾಗದಲ್ಲಿ ಮುಸ್ಲಿಮ್‌ ಬಡ ಹೆಣ್ಣು ಮಕ್ಕಳು ಹೊಲದ ಕೆಲಸಕ್ಕೆ ಮತ್ತು ನಗರ ಪ್ರದೇಶಗಳಲ್ಲಿ ಕೂಲಿ ಕೆಲಸಕ್ಕೆ ಮುಜುಗರವಿಲ್ಲದೆ ಹೋಗುತ್ತಾರೆ.
ನೇಕಾರಿಕೆ ಉದ್ಯೋಗದಲ್ಲಿ ಅವರು ಪುರುಷರಿಗೆ ಸರಿಸಮವಾಗಿ ದುಡಿಯುತ್ತಾರೆ. ‘ಪಾವರ್ಲೋಮ್‌’ಗಳಿರುವಲ್ಲಿ ಬಡ ಮುಸ್ಲಿಮ್‌ ಹುಡುಗಿಯರು. ಮಧ್ಯ ವಯಸ್ಸಿನವರು ಎಳೆ ಹಚ್ಚಲು ಹೋಗುತ್ತಾರೆ. ‘ಕೈಮಗ್ಗ’ದಲ್ಲಿ ಕುಳಿತು ಸೀರೆ, ಖಣಗಳನ್ನು ನೇಯ್ಯುತ್ತಾರೆ. ಅಥವಾ ಉಂಕಿ ತೋಡುವ, ಕಂಡಕಿ ಸುತ್ತುವ, ಹಣಗಿ ಕೆಚ್ಚುವ ಇವೇ ಮುಂತಾದ ಕೆಲಸಗಳಲ್ಲಿ ತಮ್ಮನ್ನು ತೊಡಗಿಸಿಕೊಂಡಿರುತ್ತಾರೆ. ನೇಕಾರಿಕೆ ಇರುವಲ್ಲಿ ತಟಗಾರರು ಇರುವುದು ಸಾಮಾನ್ಯ. ನೇಯ್ಗೆಗೆ ‘ತಟ್ಟು’ಬೇಕು. ತಟಗಾರರದು ‘ತಟ್ಟು’ ಕಟ್ಟುವ ಕೆಲಸ. ಮುಂಗಾರು ಜೋಳದ ದಂಟಿನ ಸಿಬಿರುಗಳಿಂದ ನಾಜೂಕಾದ ತಟ್ಟು ತಯಾರಿಸುವಲ್ಲಿ ಹೆಣ್ಣು ಮಕ್ಕಳದೇ ಸಿಂಹಪಾಲು.
ಆರ್ಥಿಕ ಸಬಲತೆ ಇಲ್ಲದಿರುವ ಮನೆಯ ಸ್ತ್ರೀಯರು ಊರೂರು ಸಂತೆ, ಜಾತ್ರೆಗಳಲ್ಲಿ ಪ್ಲಾಸ್ಟಿಕ್‌, ಕರ್ಪೂರದ ಸ್ಟೇಶನರಿ ಸಾಮಾನು ಅಥವಾ ಮನೆಗೆ ಬೇಕಾಗುವ ಅವಶ್ಯಕ ವಸ್ತುಗಳನ್ನು ಮಾರಾಟ ಮಾಡುವ ದಂಧೆಯಲ್ಲಿ ನಿರತರಾಗಿದ್ದಾರೆ. ಕೆಲವು ಮಹಿಳೆಯರು ಬಜಾರಿನಲ್ಲಿ ಕುಳಿತು ‘ಬಾಂಗ್ಡಾ’ (ಉಪ್ಪಿನ ಮೀನು), ಜಿಂಗಿ ಮೀನು ಮಾರುತ್ತಾರೆ. ಚುರುಮರಿ ಭಟ್ಟಿಯಲ್ಲಿ ಗಂಡಸರ ಜತೆಗೆ ಅವರೂ ಬೆವರು ಸುರಿಸುತ್ತಾರೆ. ಬಾಗವಾನ ಪಂಗಡದ ಮಹಿಳೆಯರು ಬಜಾರಿನಲ್ಲಿ ಕುಳಿತು ತರಕಾರಿ ಮಾರುವರು. ವ್ಯಾಪಾರದ ಗತ್ತುಗಾರಿಕೆಯಲ್ಲಿ ಅವರು ನಿಷ್ಣಾತರು.
ನದಾಫ್‌ ಅಥವಾ ಲಡಾಪ್‌ ಎಂದು ಕರೆಯಲ್ಪಡುವ ಪಿಂಜಾರರು ಅರಳೆಯನ್ನು ಹಿಂಜಿ, ಗಾದಿ ಮತ್ತು ತಲೆದಿಂಬು ತಯಾರಿಸುವಲ್ಲಿ ಆಸಕ್ತರು. ಈ ವೃತ್ತಿಯಲ್ಲಿ ಮಹಿಳೆಯರು ಪೂರ್ತಿ ತೊಡಗಿಸಿಕೊಂಡಿದ್ದಾರೆ. ಕೆಲವು ಕಡೆಗೆ ನೇಯ್ದ ಸೀರೆಯ ತುಂಡು ಕರಿಯನ್ನು ಹೊಸೆದು ನೂಲಿನ ಹಗ್ಗ ಮಾಡುವುದು ಕುಟುಂಬದ ಕೈಗಾರಿಕೆಯಾಗಿದೆ.
ಅತ್ತಾರ ಕುಟುಂಬದ ಸ್ತ್ರೀಯರು, ಬಿದಿರು ಬುಟ್ಟಿಗಳಲ್ಲಿ ಬಳೆ, ಚಿಗ್ಸಾ, ಮೆಹಂದಿ, ಲೋಬಾನ್‌, ಊದುಬತ್ತಿ, ಕುಂಕುಮ, ಭಂಡಾರ, ಅತ್ತರ್ (ಸುಗಂಧ ದ್ರವ್ಯ) ಇತ್ಯಾದಿ ವಸ್ತುಗಳನ್ನು ಇರಿಸಿಕೊಂಡು ಸಂತೆಯಲ್ಲಿ ಕುಳಿತು ಮಾರುತ್ತಾರೆ. ಉಳಿದ ದಿನಗಳಲ್ಲಿ ಸಮೀಪದ ಹಳ್ಳಿಹಳ್ಳಿಗಳಿಗೂ ಹೋಗಿ ವ್ಯಾಪಾರ ಮಾಡಿ ಹಣ ಮತ್ತು ದವಸ ಧಾನ್ಯಗಳನ್ನು ಸಂಪಾದಿಸುವರು.
ಮೋಡಕಾ ವಸ್ತುಗಳನ್ನು ಸಂಗ್ರಹಿಸಿ ಬೇರೆ ಕಡೆಗೆ ರವಾನಿಸುವ ವೃತ್ತಿ ಪುರುಷರಿಗಷ್ಟೆ ಮೀಸಲೆನ್ನುವುದನ್ನು ಮಿಥ್ಯಗೊಳಿಸಿ ಈ ಉದ್ಯೋಗದಲ್ಲಿ ಕೆಲವು ಮಹಿಳೆಯರು ತೊಡಗಿಸಿಕೊಂಡಿದ್ದಾರೆ. ಅನಕ್ಷರಸ್ಥರಾದರೂ ಮೋಡಕಾ ವಿಲೇವಾರಿ ಮಾಡುವ ವ್ಯವಹಾರದಲ್ಲಿ ಚಾಣಾಕ್ಷತೆಯನ್ನು ಅವರು ಸಿದ್ಧಿಸಿಕೊಂಡಿದ್ದಾರೆ.
ಬ್ಯಾರಿ ಸ್ತ್ರೀಯರು ಬೀಡಿ ಕಟ್ಟುವ ಉದ್ಯೋಗದಲ್ಲಿ ನಿರತರಾಗಿದ್ದಾರೆ. ಬೀಡಿ ಉದ್ಯಮ ಹೊಗೆಸೊಪ್ಪು ಆಧಾರಿತ ಉದ್ಯೋಗವಾಗಿದ್ದು ಎಲ್ಲ ವಯಸ್ಸಿನ ಹೆಣ್ಣುಮಕ್ಕಳಿಗೆ ಇದು ಆರ್ಥಿಕ ಸ್ವಾವಲಂಬನೆಯನ್ನು ಒದಗಿಸಿಕೊಟ್ಟಿದೆ. ಎಲೆ ಕತ್ತರಿಸುವ, ದಾರ ಹಾಕುವ, ಬೀಡಿಗಳ ಅಂಚು ಮಡಿಚುವ, ಕಟ್ಟು ಕಟ್ಟುವ ಪ್ರತಿ ಹಂತದ ಕೆಲಸಗಳನ್ನು ಮಹಿಳೆಯರೇ ನಿರ್ವಹಿಸುತ್ತಾರೆ.
ಬೀಡಿ ಕಟ್ಟುವ ದುಡಿಮೆಯಿಂದ ಸಾವಿರಗಟ್ಟಲೆ ಹಣ ಸಂಪಾದಿಸಿ, ಕುಟುಂಬದ ನಿರ್ವಹಣೆಗೆ ಆಧಾರವೆನಿಸಿರುವ ಮಹಿಳೆಯರು ಗಮನಾರ್ಹವೆನಿಸಿದ್ದಾರೆ. ಈ ಉದ್ಯೋಗದಲ್ಲಿ ಯುವತಿಯರ ಪಾತ್ರವು ಪ್ರಧಾನವೆನಿಸಿರುವುದು. ಅವರು ಜೀವನ ನಿರ್ವಹಣೆಗೆ ತಮ್ಮ ಶ್ರಮದ ಹಣದ ಪಾಲನ್ನು ನೀಡುವುದಲ್ಲದೆ, ತಮ್ಮ ಮದುವೆಗೆ ಹಣವನ್ನು (ವರದಕ್ಷಿಣೆ) ಹೊಂದಿಸುವಲ್ಲಿ ಆಸಕ್ತರಾಗಿರುವರು.
ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿ ಹಲವಾರು ವಿಧದ ಬೀಡಿಗಳು ತಯಾರಾಗುತ್ತವೆ. ಅವು ದೇಶದ ಎಲ್ಲ ಭಾಗಕ್ಕೂ ಹೋಗುತ್ತವೆ. ಮಂಗಳೂರು ಬೀಡಿಗಳೆಂದರೆ ಎಲ್ಲಿಲ್ಲದ ಬೇಡಿಕೆ ಇದೆ. ಬೀಡಿ ತಯಾರಿಸಲು ಬೇಕಾದ ಕಚ್ಚಾ ವಸ್ತುಗಳನ್ನು ಹೊರರಾಜ್ಯಗಳಿಂದ ತರಲಾಗುತ್ತದೆ. ಎಲ್ಲ ಋತುಗಳಲ್ಲಿ ಈ ವೃತ್ತಿಯನ್ನು ಮಾಡಬಹುದಾಗಿದೆ. ಇದು ಮನೆಯಲ್ಲಿಯೇ ಕುಳಿತು ಮಾಡುವ ಉದ್ಯೋಗವಾಗಿರುವುದರಿಂದ ಮುಸ್ಲಿಮ ಹೆಣ್ಣುಮಕ್ಕಳಿಗೆ, ಅದರಲ್ಲೂ ಬಡ ಕುಟುಂಬಗಳಿಗೆ ವರದಾನವೆನಿಸಿದೆ.
ಕೆಲವು ಹೆಣ್ಣುಮಕ್ಕಳು ರೆಡಿಮೇಡ್‌ ಬಟ್ಟೆ ಹೊಲೆಯುವ, ಸ್ಕೂಲ್‌ ಬ್ಯಾಗ್‌ ತಯಾರಿಸುವ, ಹೂವು ಹೆಣೆಯುವ, ಊದುಬತ್ತಿಗಳನ್ನು ಹೊಸೆಯುವ, ಹುಣಸೆ ಹಣ್ಣು ಒಡೆಯುವ, ಹಪ್ಪಳ-ಸಂಡಿಗೆ, ಉಪ್ಪಿನಕಾಯಿ ತಯಾರಿಸುವ, ಆಭರಣ, ವಾಯರಿನ ಬಾಸ್ಕೆಟ್ಟು, ಚೀಲ ತಯಾರಿಸುವಿಕೆ ಇತ್ಯಾದಿ ವೃತ್ತಿಗಳಲ್ಲಿ ತಮ್ಮನ್ನು ಸಂಪೂರ್ಣ ತೊಡಗಿಸಿಕೊಂಡು, ಆದಾಯ ಗಳಿಸಿ ಕುಟುಂಬವನ್ನು  ಚಲನಶೀಲಗೊಳಿಸುತ್ತಾರೆ.
ವಿದ್ಯಾವಂತ ಮುಸ್ಲಿಮ ಮಹಿಳೆಯರು ಸರಕಾರಿ, ಅರೆಸರಕಾರಿ, ಖಾಸಗಿ ಕಂಪನಿಗಳಲ್ಲಿ, ಶಿಕ್ಷಣ, ವೈದ್ಯಕೀಯ, ಬ್ಯಾಂಕು, ಸಾರಿಗೆ ಇತ್ಯಾದಿ ಇಲಾಖೆಗಳಲ್ಲಿ ಅನೇಕ ಬಗೆಯ ವೃತ್ತಿಗಳಲ್ಲಿ ನಿರತರಾಗಿದ್ದು ತಮ್ಮ ಕುಟುಂಬಗಳ ಜೊತೆಗೆ ಸಮಾಜಕ್ಕೂ ಹೊಸ ಆಯಾಮ ತರುವಲ್ಲಿ ಶ್ರಮಿಸುತ್ತಿದ್ದಾರೆ.
ನವಾಯಿತ ಮಹಿಳೆಯರು ಯಾವ ವೃತ್ತಿಯನ್ನೂ ಮಾಡುವುದಿಲ್ಲ. ಅವರಿಗೆ ಮನೆಯ ಕೆಲಸ ಮತ್ತು ಧಾರ್ಮಿಕ ವಿಧಿಗಳಾದ ಕುರ್ಆನ್‌ ಪಠಣ, ನಮಾಜ ಮಾಡುವುದು ಪ್ರಧಾನವೆನಿಸಿದೆ.
ಇತ್ತೀಚೆಗೆ ಮುಸ್ಲಿಮ ಸ್ತ್ರೀಯರು ಪುರುಷರಂತೆ ಎಲ್ಲ ಕ್ಷೇತ್ರಗಳಲ್ಲೂ ಉದ್ಯೋಗವನ್ನು ನಿರ್ವಹಿಸುವ ಮಹತ್ವಾಕಾಂಕ್ಷೆ, ಎದೆಗಾರಿಕೆಯನ್ನು ಹೆಚ್ಚಿಸಿಕೊಂಡಿದ್ದಾರೆ. ಐ.ಟಿ-ಬಿ.ಟಿ ಯಿಂದ ಹಿಡಿದು ವಾಹನ ನಡೆಸುವ, ಕಂಡಕ್ಟರ್ ಕಾರ್ಯ ನಿರ್ವಹಿಸುವವರೆಗಿನ ಉದ್ಯೋಗಗಳಲ್ಲಿ ಮುಸ್ಲಿಮ ಹೆಣ್ಣುಮಕ್ಕಳು ತಮ್ಮ ಶಕ್ತೆಯನ್ನು ಸಾಬೀತುಪಡಿಸುತ್ತ ವೃತ್ತಿ ಕೌಶಲ್ಯಕ್ಕೆ ಮೌಲ್ಯತೆ ತಂದುಕೊಳ್ಳುತ್ತಿದ್ದಾರೆ.
ಜೀವನ ಪದ್ಧತಿ:
ಇಸ್ಲಾಮ್‌ ಧರ್ಮದ ಆಚಾರ-ವಿಚಾರಗಳನ್ನು ಮೈಗೂಡಿಸಿಕೊಂಡಿರುವ ಮುಸ್ಲಿಮರ ಜೀವನ ಪದ್ಧತಿ ವಿಶಿಷ್ಟವಾದುದು. ಅದರ ಮೇಲೆ ಸ್ಥಳೀಯ ನಂಬಿಕೆಗಳು ಕೂಡಾ ಪ್ರಭಾವ ಬೀರಿದ್ದು ಅದರಲ್ಲಿ ವೈವಿಧ್ಯತೆಯನ್ನು ಕೂಡಾ ಕಾಣಬಹುದಾಗಿದೆ. ಮುಸ್ಲಿಮ್‌ ಕುಟುಂಬವೆಂದರೆ ಗಂಡ-ಹೆಂಡತಿ, ಮಕ್ಕಳನ್ನು ಒಳಗೊಂಡ ಒಂದು ಘಟಕ. ತಂದೆ. ತಾಯಿ ಮಕ್ಕಳು ಅಗತ್ಯವಾಗಿ ಅನುಸರಿಸಬೇಕಾದ ಕುಟುಂಬದ ಕರ್ತವ್ಯಗಳನ್ನು ಇಸ್ಲಾಮ್‌ ಹೇಳಿಕೊಟ್ಟಿದೆ. ಅದರಂತೆ ಕುಟುಂಬದ ಹೊಣೆಗಾರಿಕೆಯನ್ನು ಕುಟುಂಬದ ಸದಸ್ಯರು ನಿರ್ವಹಿಸುವುದು ಪದ್ಧತಿಯಾಗಿದೆ.
ಕುಟುಂಬದ ಸಾರಥ್ಯ ಮನೆಯ ಯಜಮಾನನದಾಗಿದೆ. ಹಿಂದೂ ಧರ್ಮದಂತೆ ಇಲ್ಲಿಯೂ ಪಿತೃಪ್ರಧಾನ ವ್ಯವಸ್ಥೆಯಿದೆ. ಮನೆಯ ಯಜಮಾನ ಆರ್ಥಿಕವಾದ, ಸಾಮಾಜಿಕವಾದ ಹೊರಗಿನ ಎಲ್ಲಾ ವ್ಯವಹಾರಗಳನ್ನು ನಿಭಾಯಿಸುತ್ತಾನೆ. ಮನೆಯ ಜವಾಬ್ದಾರಿ ಮಹಿಳೆಯರದೇ ಆಗಿದೆ. ಹೊರಗೆ ದುಡಿಯಲು ಹೋಗದ ಮಹಿಳೆ ಪುರುಷನ ಆಲೋಚನೆಗೆ ಹೊಂದಿಕೊಳ್ಳುವಳು. ಎಂಥ ಸಮಸ್ಯೆಗಳಿದ್ದರೂ ಅದರ ಪರಿಹಾರಕ್ಕೆ ಗಂಡನೇ ಸೂತ್ರಧಾರ. ಹೆಂಢತಿ ಮುಂದಾಗಿ ಅವನ ವಿಚಾರದಲ್ಲಿ ಮೂಗು ತೂರಿಸುವುದಿಲ್ಲ. ಗಂಡ ಇಚ್ಛಿಸಿದರೆ ಆಕೆ ಸಲಹೆ ಕೊಡಬಹುದು. ಹಿರಿಯರು ಇಲ್ಲದ ಕುಟುಂಬಗಳಲ್ಲಿ ಮಹಿಳೆಯ ಸ್ತ್ರೀಯರು ಮನೆಯ ನಿರ್ವಹಣೆಯನ್ನು ಆಲಕ್ಷಿಸುವುದಿಲ್ಲ. ಅವಿಭಕ್ತ ಕುಟುಂಬ ಇರುವ ಕೆಲವೆಡೆ ಮನೆಯ ಯಜಮಾನನಿದ್ದರೂ ಅಲ್ಲಿ ಅವನ ಹೆಂಡತಿಯದೇ ಮೇಲುಗೈ ಇರುವುದು. ಆಕೆ ಮಕ್ಕಳನ್ನು, ಸೊಸೆಯಂದಿರನ್ನು ನಿಯಂತ್ರಿಸಿಕೊಂಡಿರುತ್ತಾಳೆ. ಆಸ್ತಿಯ ಹಕ್ಕು ಮಾತ್ರ ಗಂಡು ಮಕ್ಕಳಿಗೆ ಇರುವುದು.
ಮಾಪಿಳ್ಯಾ ಕುಟುಂಬವು ಮೊದಲು ಮಾತೃ ಮೂಲದ್ದಾಗಿತ್ತು. ಉತ್ತರ ಮಲಬಾರ್ನ ರಾಜಮನೆತನಗಳಲ್ಲಿ ವಾರೀಸು ಹಕ್ಕಿಗಾಗಿ ಮಾತ್ರ ಈ ಪದ್ಧತಿಯನ್ನು ಅನುಸರಿಸುತ್ತಿದ್ದರು. ಅವರ ಮನೆತನದ ಮಹಿಳೆಯರವನ್ನು ‘ಬೇಬಿ’ ಎಂದು ಗೌರವಿಸುತ್ತಿದ್ದರು. ಕುಟುಂಬ ಮೂಲವೂ ಸ್ತ್ರೀ ಆಧಾರವಾಗಿರುತ್ತಿತ್ತು. ಭಾರತದಲ್ಲಿ ಶರೀಯತ್‌ ನಿಯಮಾಧಾರಿತ ಮುಸ್ಲಿಮ ನಿಯಮ ಜಾರಿಗೊಂಡು, (ಮೊಪ್ಲಾ ಮರುಮಕ್ಕತಾಯಂ ನಿಯಮ) ಮಾತೃಮೂಲ ಪದ್ಧತಿಯನ್ನು ತೆಗೆದು ಹಾಕಿ ‘ಪಿತೃಮೂಲ’ ವಾರೀಸು ಹಕ್ಕನ್ನಾಗಿ ಪರಿವರ್ತಿಸಿತು. (ಬಿ.ಎಂ.ಇಚ್ಲಂಗೋಡ್-ತುಳುನಾಡ ಮುಸ್ಲಿಮರು ಬ್ಯಾರಿ ಸಂಸ್ಕೃತಿ-ಪುಟ ೪೭)
ಬ್ಯಾರಿಗಳಲ್ಲಿ ಪಿತೃಪ್ರಧಾನ ಕುಟುಂಬ ವ್ಯವಸ್ಥೆ ಇದೆ. ಆದರೆ ಸ್ತ್ರೀಯರಿಗೆ ಸಾಮಾಜಿಕ ಸ್ಥಾನ-ಮಾನವಿದೆ. ತನ್ನ ಗಂಡ ಅರೆಬಿಯಾದಲ್ಲಿ ದುಡಿಯುತ್ತಿದ್ದರೂ ಹೆಂಡತಿಯಾದವಳು ತನ್ನ ಅತ್ತೆ-ಮಾವ, ತಾಯಿ-ತಂದೆ, ಮತ್ತಿತರ ಕುಟುಂಬದ ಸದಸ್ಯರೊಡನೆ ಅನ್ಯೋನ್ಯದಿಂದ ಬದುಕು ನಡೆಸುವಳು. ಸಹನೆ, ದಯೆ, ಮಾನವೀಯತೆ, ಪರಿಶುದ್ಧತೆಗೆ ಮಹತ್ವ ಕೊಟ್ಟ ಈ ಬ್ಯಾರಿ ಸ್ತ್ರೀಯರು ಧಾರ್ಮಿಕವಾಗಿ ತುಂಬಾ ಆಸ್ಥೆ ಹೊಂದಿದ್ದು, ಅಲ್ಲಾಹ್‌ರಸೂಲರ ಮೇಲೆ ಭಯ,ಭಕ್ತಿ, ವ್ಯಕ್ತಪಡಿಸುತ್ತ, ಕೈಹಿಡಿದ ಗಂಡನಿಗೆ ಗೌರವ ತೋರುವರು. ಇದು ಸ್ಥಿರವಾದ ಕುಟುಂಬಕ್ಕೆ ನೆಲೆಯಾಗಿರುವುದು. ಮನೆಗೆ ಬಂದ ಅತಿಥಿಗಳನ್ನು ಆದರವಾಗಿ ಎದುರುಗೊಂಡು ಉಪಚರಿಸುವರು. ಸಂಬಂಧವನ್ನು ಆಪ್ತವಾಗಿ ಉಳಿಸಿಕೊಳ್ಳುವ ಅನನ್ಯ ಸಂಸ್ಕೃತಿ ಅವರದಾಗಿದೆ.
ನವಾಯಿತರಲ್ಲಿ ಮಾತೃಪ್ರಧಾನ ಕುಟುಂಬವ್ಯವಸ್ಥೆಯಿದೆ. ಪುರುಷರು ದುಡಿಯಲು ಹೊರದೇಶಗಳಿಗೆ ಹೋಗುವರು. ತಾಯಿಗೆ ಕುಟುಂಬದ ಯೋಗಕ್ಷೇಮದ ಜವಾಬ್ದಾರಿ ಇರುವುದು. ಮದುವೆಯಾದ ನಂತರ ಹೆಣ್ಣು ತವರಿನಲ್ಲಿಯೇ ಉಳಿಯುತ್ತಾಳೆ. ಮನೆಯಲ್ಲಿರುವ ತಂದೆ, ತಾಯಿ. ಅಣ್ಣ-ತಮ್ಮಂದಿರೊಡನೆ ಅವರ ಮಕ್ಕಳು ಎಲ್ಲಾ ಒಟ್ಟಾಗಿ ವಾಸಿಸುತ್ತಾಋಎ. ಅವರದು ಅವಿಭಕ್ತ ಕುಟುಂಬ. ಒಂದೆರಡು ಮಕ್ಕಳಾದ ಮೇಲೆ ಮತ್ತು ಸ್ವಂತ ಮನೆ ಕಟ್ಟಿದ ನಂತರದಲ್ಲಿ ಹೆಣ್ಣಾಗಲಿ, ಗಂಡಾಗಲಿ ಮನೆಯಿಂದ ಬೇರೆಯಾಗುವ ಪದ್ಧತಿ ಇದೆ. ಕುಟುಂಬ ಮಾತೃಪ್ರಧಾನವಾಗಿರುವುದರಿಂದ ಆಸ್ತಿಯ ಪಾಲು ಹೆಣ್ಣು ಮಕ್ಕಳಿಗೆ ಸಿಗುತ್ತದೆ.
ವಿವಾಹ: ಧರ್ಮಸಮ್ಮತ:
ಮುಸ್ಲಿಮರ ಜೀವನದಲ್ಲಿ ‘ವಿವಾಹ’ ಕಡ್ಡಾಯದ ನಿಯಮವೆನಿಸಿದೆ. ವಿವಾಹೇತರ ಹೆಣ್ಣು-ಗಂಡಿನ ಸಂಬಂಧಕ್ಕೆ ಅವಕಾಶಗಳೇ ಇಲ್ಲ. ಮತ್ತು ಅಂಥ ಸಂಬಂಧವು ನೈಚ್ಛಿಕ ಅನುಸಂಧಾನದ್ದು ಅಥವಾ ಹರಾಮದ್ದು ಎನ್ನಲಾಗಿದೆ. ಧರ್ಮಸಮ್ಮತವಾದ ವೈವಾಹಿಕ ಸಂಬಂಧವು ಹೆಣ್ಣು-ಗಂಡನ್ನು ಸುರಕ್ಷಿತವಾಗಿಡುವುದು. ಕೇವಲ ಭೋಗದ ಉದ್ದೇಶದಿಂದ ವಿವಾಹದ ನೆಪದಲ್ಲಿ ಒಬ್ಬಳನ್ನು ಇಟ್ಟುಕೊಳ್ಳುವುದನ್ನು ಇಸ್ಲಾಮ್‌ ನಿರಾಕರಿಸುತ್ತದೆ. “ಹೆಣ್ಣು-ಗಂಡು ವಿವಾಹಬಂಧನದಲ್ಲಿರಬೇಕು. ಮುಕ್ತ ಲೈಂಗಿಕ ಸಂಬಂಧ ಹೊಂದಿರಬಾರದು” (ಕುರ್ಆನ್‌ ೪:೨೫)
ಮನುಷ್ಯ ವಿವಾಹ ಮಾಡಿಕೊಳ್ಳುವ ಮೂಲಕ ತನ್ನನ್ನು ಅತಿರೇಕದ, ಪತನಮುಖಿ ಕ್ರಿಯೆಗಳಿಂದ ರಕ್ಷಿಸಿಕೊಳ್ಳಬೇಕು. ವಿವಾಹವು (ಇಹ್ಸಾನ್‌) ಈ ದೃಷ್ಟಿಯಿಂದ ಅವನಿಗೆ ಭದ್ರಕೋಟೆ (ಹಿಸ್ನ್) ಅನಿಸಿದೆ.
ಪ್ರಾಪ್ತ ವಯಸ್ಸಿನ ಹೆಣ್ಣು-ಗಂಡಿಗೆ ವೈವಾಹಿಕ ಸಂಬಂಧ ಏರ್ಪಡಿಸುವುದು ಹೆತ್ತವರ ಮತ್ತು ಸಮಾಜದ ಕರ್ತವ್ಯ ಆಗಿದೆ. ಅದಕ್ಕೆ ಇಸ್ಲಾಮ್‌ ಧರ್ಮವು ವಿವಾಹದ ವಿಧಿ-ವಿಧಾನಗಳನ್ನು ರೂಪಿಸಿದೆ. ಮೊಹರಮ್‌, ಸಫರ್ ತಿಂಗಳುಗಳನ್ನು ಹೊರತುಪಡಿಸಿ ಉಳಿದ ದಿನಗಳಲ್ಲಿ ಮುಸ್ಲಿಮರು ಮದುವೆ ಕಾರ್ಯಗಳನ್ನು ಜರುಗಿಸುವರು.
ಬಾಲ್ಯ ವಿವಾಹವನ್ನು ಕೆಲವು ಸಲ ಭಾವನಾತ್ಮಕ ಮತ್ತು ಅಜ್ಞಾನದ ನೆಲೆಯಲ್ಲಿ ನಡೆಸುವ ಪದ್ಧತಿಯಿತ್ತು. ಈಗಲೂ ಅದು ಕೆಲವು ಕಡೆಗೆ ಇರಬಹುದು. ಬಾಲ್ಯವಿವಾಹ ಬ್ಯಾರಿಗಳಲ್ಲಿ ಸಾಮಾನ್ಯವಾಗಿತ್ಗತು. ಇವತ್ತು ಅವರಲ್ಲಿಯೂ ಅದು ಬದಲಾವಣೆ ಕಂಡಿದೆ.
ಮುಸ್ಲಿಮರು ವಿವಾಹವನ್ನು ನಿಕಾಹ್‌, ಶಾದಿ ಎಂದು ಕರೆಯುತ್ತಾರೆ. ಬ್ಯಾರಿಗಳು ಮಂಗಿಲ, ಕಾಯನ, ಕಾಯಿಂತ್‌, ಕಾನತ್‌ ಎಂದು ಕರೆಯುವ ರೂಢಿಯಿದೆ. ಹೆಣ್ಣು ನೋಡುವುದರಿಂದ ಹಿಡಿದು ಆಕೆಯನ್ನು ಮನೆ ತುಂಬಿಸಿಕೊಳ್ಳುವ ಹಂತದವರೆಗಿನ ಎಲ್ಲ ಕ್ರಿಯೆಗಳನ್ನು ‘ನಿಕಾಹ್‌’ ಒಳಗೊಂಡಿರುತ್ತದೆ. ಹೆಣ್ಣು-ಗಂಡಿನ ಸಂಬಂಧ ಕುದುರಿಸುವಲ್ಲಿ ಮದುವೆ ದಲ್ಲಾಳಿ ಅಥವಾ ಮಧ್ಯವರ್ತಿಗಳ ಸಹಕಾರ ತೀರ ಅಗತ್ಯವೆನಿಸಿದೆ. ಒಪ್ಪಿಗೆ ಅನಿಸಿದರೆ ಹೆಣ್ಣು-ಗಂಡಿನ ಕಡೆಯ ಹಿರಿಯರು ಮಾತುಕತೆ ನಡೆಸುವರು. ಸಂಬಂಧ ನಿರ್ಧಾರವಾದರೆ ‘ವೀಳ್ಯೆಶಾಸ್ತ್ರ’ ನೆರವೇರಿಸುವರು. ಇದಕ್ಕೆ ಮಂಗ್ನಿ ಅಥವಾ ‘ನಿಸ್‌ಬತ್‌’ ಎನ್ನುವರು. ಬ್ಯಾರಿಗಳು ಇದಕ್ಕೆ ವರಪ್ಪು (ನಿಶ್ಚಿತಾರ್ಥ) ಎಂದು ಕರೆಯುವರು. ಈ ಸಂದರ್ಭದಲ್ಲಿ ಮುಸ್ಲಿಮ ಹಿರಿಯರ ಸಮ್ಮುಖದಲ್ಲಿ ಹೆಣ್ಣು-ಗಂಡಿಗೆ ಕೊಡ ಕೊಳುವ ವಸ್ತುಗಳ ಬಗ್ಗೆ ಒಪ್ಪಂದಕ್ಕೆ ಬಂದು ಕಾಗದ ಬರೆಸುವರು. ಮುಂದೆ ‘ರಜಾ ಪೂಚನಾ’ ಶಾಸ್ತ್ರಮಾಡಿ ವಿವಾಹದ ದಿನ ಗೊತ್ತು ಪಡಿಸುವರು.
ಮುಸ್ಲಿಮರ ವಿವಾಹದ ರಸಂ (ಕಾರ್ಯಕ್ರಮ)ಗಳು ವಿಶಿಷ್ಟವೂ ರೋಚಕವೂ ಆಗಿವೆ. ಎಲ್ಲ ರಸಂಗಳಲ್ಲಿ ಹೆಣ್ಣಿನ ಪಾಲ್ಗೊಳ್ಳುವಿಕೆ ಪ್ರಧಾನವಾಗಿರುವುದು. ರಸಂಗಳ ಅಂತಿಮ ಹಂತದಲ್ಲಿ ಖಾಜಿಯವರು ವಧು-ವರರ ಎರಡೂ ಕಡೆಯ ವಕೀಲರ ಮಧ್ಯಸ್ಥಿಕೆಯಲ್ಲಿ ‘ನಿಕಾಹ್‌’ ನೆರವೇರಿಸುವರು.
ಮುಸ್ಲಿಮರ ಜೀವನದಲ್ಲಿ ‘ನಿಕಾಹ್‌’ ಒಂದು ಒಪ್ಪಂದವಾಗಿದೆ. ಹೆಣ್ಣು-ಗಂಡಿನ ದಾಂಪತ್ಯ ಜೀವನಕ್ಕೆ ಸಮಾಜದಲ್ಲಿ ಗೌರವವಿದೆ. ದಾಂಪತ್ಯವು ಅನ್ಯೋನ್ಯವೂ, ಅರ್ಥಪೂರ್ಣವಾಗಿಯೂ, ಸುಸಂಸ್ಕೃತ ಕುಟುಂಬವೊಂದನ್ನು ರೂಪಸಿಬೇಕೆಂಬುದು ಇಸ್ಲಾಮಿನ ಆಶಯವಾಗಿದೆ. ಇದು ವಿವಾಹದ ಪರಮ ಉದ್ದೇಶವೂ ಆಗಿದೆ.
ಗಂಡ-ಹೆಂಡಿರಲ್ಲಿ ಭಿನ್ನಾಭಿಪ್ರಾಯಗಳು ತಲೆದೋರಿ, ಸಂಧಾನದ ಬಾಗಿಲು ಮುಚ್ಚಿದಾಗ ಗಂಡನು ‘ತಲಾಕ್‌’ ಕೊಡುವುದಕ್ಕೆ ಇಸ್ಲಾಮ್‌ ಅನುಮತಿಸಿದೆ. ಆದರೆ ಈ ‘ತಲಾಕ್‌’ ಹೆಣ್ಣನ್ನು ಹಿಂಸಿಸುವುದಕ್ಕೆ ಅಥವಾ ಅವಳ ಬದುಕನ್ನು ಅತಂತ್ರಗೊಳಿಸುವುದಕ್ಕಾಗಿ ಮಾತ್ರ ಇರಬಾರದು ಎನ್ನುವುದಕ್ಕಾಗಿ ಅದು ನಿಯಮಗಳನ್ನು ರೂಪಿಸಿದೆ. ಹಾಗೆಯೇ ಹೆಣ್ಣಿನ ಹಕ್ಕಾಗಿರುವ ‘ಖುಲಾ’ ಪದ್ಧತಿ ಕೂಡಾ. ಆಕೆಗೆ ಪತಿಯ ಸ್ವಭಾವ ಹೊಂದಿಕೆಯಾಗದಿದ್ದರೆ ಅಥವಾ ಅವನಲ್ಲಿ ದೋಷಗಳಿದ್ದರೆ ಅವನಿಂದ ವಿವಾಹ ವಿಚ್ಛೇದನವನ್ನು ಅಪೇಕ್ಷಿಸಬಹುದು. ಆದರೆ ‘ಖುಲಾ’ ಎನ್ನುವದು. ಅವಳ ಸ್ಚೇಚ್ಛಾಚಾರದ ಈಡೇರಿಕೆಗಾಗಿ ಎನ್ನುವಂತಿರಬಾರದೆನ್ನುತ್ತದೆ ಇಸ್ಲಾಮ್‌.
ಪುನರ್ ವಿವಾಹ ಮಾಡಿಕೊಳ್ಳಲು ಮುಸ್ಲಿಮ ಹೆಣ್ಣು-ಗಂಡಿಗೂ ಅವಕಾಶವಿದೆ. ಆದರೆ ಹೆಂಡತಿ, ಮಕ್ಕಳನ್ನು ನರಕದಲ್ಲಿ ಹಾಕಿದವನಿಗೆ ಇದು ನಿಷೇಧವಿದೆ. ಹೆಂಡತಿ ದೈವಾಧೀನಳಾದರೆ ಅಥವಾ ಅವಳಿಂದ ಮಕ್ಕಳಾಗದಿದ್ದರೆ, ಆಕೆ ಕಾಯಿಲೆಗಳಿಂದ ಸುದೀರ್ಘವಾಗಿ ನರಳುವಂತಿದ್ದರೆ ಅವನು ಪುನರ್ ವಿವಾಹ ಮಾಡಿಕೊಳ್ಳಬಹುದು. ವಿಧವೆಯಾದ ಅಥವಾ ಗಂಡನಿಂದ ವಿಚ್ಛೇದಿತಳಾದ ಹೆಣ್ಣು ಮರುವಿವಾಹ ಮಾಡಿಕೊಳ್ಳಬಹುದು. ಸಮಾಜ ಈ ದಿಸೆಯಲ್ಲಿ ಹೆಣ್ಣಿನ ಪರವಾಗಿ ಕೂಡಲೇ ಸ್ಪಂದಿಸಬೇಕೆಂದು ಇಸ್ಲಾಮ್ ಹೇಳುತ್ತದೆ.
ಸೀಮಂತ ಸಂಭ್ರಮ:
ಹೆಣ್ಣು ಮೊದಲ ಸಲ ಗರ್ಭ ಧರಿಸಿದರೆ ಆಕೆಯ ತವರು ಮತ್ತು ಗಂಡನ ಮನೆಗಳಲ್ಲಿ ಸಂಭ್ರಮ ಹೆಚ್ಚುವುದು. ಈ ಕ್ಷಣದಲ್ಲಿ ಆಕೆಯ ಬಗ್ಗೆ ಎಲ್ಲರೂ ವಿಶೇಷ ಕಾಳಜಿ ವಹಿಸುವರು . ವಂಶದ ಕುಡಿಯನ್ನು ಗರ್ಭದಲ್ಲಿ ಹೊತ್ತ ಆಕೆಯ ಬಯಕೆಗಳನ್ನು ಅತ್ಯಂತ ಮುತುವರ್ಜಿಯಿಂದ ಈಡೇರಿಸಲಾಗುವುದು. ಅವಳ ಸೀಮಂತವು ಸಂಭ್ರಮದಿಂದ ನೆರವೇರುವುದು. ಇದನ್ನು ‘ಚೋಲಿ’ ಕಾರಣವೆಂದು ಮುಸ್ಲಿಮರು ಕರೆಯುತ್ತಾರೆ. ಬ್ಯಾರಿ ಭಾಷೆಯಲ್ಲಿ ಇದು ‘ಅಪ್ಪತ್ತೆಮಂಞಳ, ಆಗಿದೆ. ಕರ್ಪುಂಚಿ (ಬಸುರಿ) ಬಯಸುವ ತಿಂಡಿ-ತಿನಿಸುಗಳನ್ನು, ತವರು-ಗಂಡನ ಮನೆಯವರು ಅವಳಿಗೆ ತಿನ್ನಿಸುವ ಕಾರ್ಯಕ್ರಮ ‘ಅಪ್ಪತ್ತೆಮಂಞಳ’ ಆಗಿದೆ. ಈಗದನ್ನು ‘ಬಿರಂದ್‌’ ಎಂದು ಕರೆಯಲಾಗುತ್ತದೆ.
ನವಾಯಿತರು ಗರ್ಭಿಣಿ ಸ್ತ್ರೀಯನ್ನು ವಿಹಾರಕ್ಕಾಗಿ ಕರೆದುಕೊಂಡು ಹೋಗುವರು. ಆಕೆಗೆ ವಿಶೇಷ ಅಲಂಕಾರಗಳನ್ನು ಮಾಡಿ ತಲೆತುಂಬಾ ಕೂದಲು ಕಾಣದಂತೆ ಹೂ ಮುಡಿಸಿ, ಹೂಜಡೆ ಹೆಣೆದು ಕುರ್ಚಿಯ ಮೇಲೆ ಕೂಡಿಸಿ ಹೆಂಗಸರೆಲ್ಲ ಹಾಡುವರು.
‘ಚೋಲಿ’ಯನ್ನು ಉತ್ತರ ಕರ್ನಾಟಕದವರು ‘ಕುಬುಸದ ಕಾರಣ’ ಎನ್ನುವುದು ರೂಢಿ. ಹೆಣ್ಣಿಗೆ ಹೆರಿಗೆಯಾಗುವುದು ತವರಿನಲ್ಲಿಯೇ.
ಛಟ್ಟಿ, ಛಿಲ್ಲಾ ರಸಂ:
ಮಗು ಹುಟ್ಟಿದ ಕೂಡಲೇ ಮುಲ್ಲಾನನ್ನು ಕರೆಯಿಸಿ ‘ಆಜಾ’ ಕೂಗಿಸುವ ಸಂಪ್ರದಾಯವಿದೆ. ಮುಲ್ಲಾ ಐದು ಸಲ ‘ಆಜಾ’ ಕೂಗಿ, ನಂತರ ಮಗುವಿನ ಕಿವಿಯಲ್ಲಿ ಊದುವನು, ಹಿರಿಯರು ಗುರುತಿಸಿದ ಹೆಸರನ್ನು ಆಗಲೇ ಇಡಲಾಗುತ್ತದೆ. ಆರು ಅಥವಾ ಹನ್ನೆರಡು ದಿನಕ್ಕೆ ‘ಛಟ್ಟಿ’ ಆಚರಣೆಯೂ ನಡೆಯುತ್ತದೆ. ಮಗುವಿನ (ಹೆಣ್ಣಾಗಲಿ-ಗಂಡಾಗಲಿ) ಹುಬ್ಬು ತೀಡಿ, ಕಾಲು, ಸೊಂಟಕ್ಕೆ ಕರಿದಾರ ಕಟ್ಟುವರು, ಹೊಸ ಬಟ್ಟೆ ತೊಡಿಸಿ, ಬೆರಳಿಗೆ ಉಂಗುರ ಇಡಿಸಿ ಬಾಣಂತಿ ಮಡಿಲಿಗೆ ಹಾಕುವರು. ಮಗುವಿಗೆ ಶುಭ ಕೋರುವುದಕ್ಕಾಗಿ ಹಣತೆ ಬೆಳಗಿಟ್ಟು ಅದರ ದೀಪವನ್ನು ತೋರಿಸುವರು.
‘ಛಿಲ್ಲಾ’ ಎಂಬ ಕಾರ್ಯವನ್ನು ಮಗು ಹುಟ್ಟಿದ ನಲವತ್ತು ದಿನಕ್ಕೆ ಆಚರಿಸುವರು. ಈ ವೇಳೆಯಲ್ಲಿ ಮಗು ಮತ್ತು ತಾಯಿಯನ್ನು ಎಲ್ಲ ರೀತಿಯಿಂದ ಶುಚಿಗೊಳಿಸುವರು. ಆಮೇಲೆ ತೊಟ್ಟಿಲು ಕಾರ್ಯಕ್ರಮ, ಮಗುವಿನ ಜವಳ ಇಳಿಸುವ ಅಥವಾ ತೆಗೆಯುವ ಕಾರ್ಯಕ್ರಮ ನಡೆಯುತ್ತವೆ. ಇದನ್ನು ಬ್ಯಾರಿಯನ್ನರು ‘ಕಜಂಬು ಮಂಗಿಲ’ ಎನ್ನುವರು.
ಸಂಪ್ರದಾಯಗಳು
ಮುಸ್ಲಿಮ ಜೀವನದಲ್ಲಿ ಅನೇಕ ಬಗೆಯ ಸಂಪ್ರದಾಯಗಳುಂಟು. ಅವು ಪಂಗಡ ಮತ್ತು ಪ್ರಾದೇಶಿಕತೆಗೆ ಹೊಂದಿಕೊಂಡಂತೆ ವೈವಿಧ್ಯಮಯವಾಗಿವೆ. ಮಗುವಿಗೆ ಊಟ ಮಾಡಿಸುವ, ಮಗು ಹೊಸ್ತಿಲು ದಾಟುವ, ಹೊರಳುವ ಸಂದರ್ಭದ ಕಾರ್ಯಕ್ರಮಗಳಂತೆ ‘ಮಕ್‌ತಲ್ ’ ಎನ್ನುವುದೂ ಇದೆ. ಇದು ಮಗುವಿಗೆ ಅಕ್ಷರಜ್ಞಾನ ಮಾಡಿಸುವ ಪದ್ಧತಿ ಹೆಣ್ಣು-ಗಂಡು ಭೇದವಿಲ್ಲದೆ ನಾಲ್ಕು ವರ್ಷದ ಮಗುವಿಗೆ ಪೇಶ್‌ ಇಮಾಮ್‌ರು ‘ಇಖರಾ- ಬಿಸ್ಮಿಕಾ’ ಸೂರ ಹೇಳಿಕೊಡುವರು.
ಇದರ ನಂತರ ಮಕ್ಕಳಿಗೆ ಕುರ್ಆನ್‌ ಓದುವ, ಅದರಲ್ಲಿ ಪರಿಣತಿ ಸಾಧಿಸಿದ ಮೇಲೆ ‘ಹದಿಯಾ’ ಕಾರ್ಯಕ್ರಮವನ್ನು ಸಂಭ್ರಮದಿಂದ ಆಚರಿಸಿ ಸಂಬಂಧಿಕರಿಗೆ, ನೆರೆ-ಹೊರೆಯವರಿಗೆ ದಾವತ್‌ (ಊಟ) ಬುಲಾವ್‌ ಮಾಡುವರು. ‘ಕುರ್ಆನ್‌ ಹದಿಯಾ’ ಮುಗಿಸಿದ ಹೆಣ್ಣುಮಕ್ಕಳ ಬಗ್ಗೆ ಮುಸ್ಲಿಮರು ಮಹತ್ವ ಕೊಡುವರು.
ರಮಜಾನ್‌ ತಿಂಗಳಲ್ಲಿ ಮೊದಲು ಉಪವಾಸ ಆಚರಿಸಿದ ಮಗುವಿಗೆ ಹೊಸ ಬಟ್ಟೆ ತೊಡಿಸಿ ಇಫ್ತಿಯಾರ್ ಮಾಡಿಸಿ ಹೂವು ಮುಡಿಸುವ ‘ಜೀಯಾಪತ್‌ ’ ಆಚರಿಸುವುದು ಇವರಲ್ಲಿ ರೂಢಿಯಲ್ಲಿದೆ.
ಹೆಣ್ಣು ಮಗುವಿಗೆ ಅವಳ ಹತ್ತು-ಹನ್ನೆರಡು ವಯಸ್ಸಿನಲ್ಲಿ ಕಿವಿ ಚುಚ್ಚುವ ಶಾಸ್ತ್ರವನ್ನು ಎಲ್ಲ ಮುಸ್ಲಿಮರು ನೆರವೇರಿಸುತ್ತಾರೆ. ವಧುವಿನಂಥೆ ಶೃಂಗರಿಸಲ್ಪಟ್ಟ ಹುಡುಗಿಯನ್ನು ‘ಮಸ್ನತ್‌’ ಮೇಲೆ ಕುಳ್ಳಿರಿಸಿ, ‘ಕಾಬಾ’ ದಿಕ್ಕಿಗೆ ಮುಖ ಮಾಡಿಸಿ ಹೂವು ಮುಡಿಸುವರು. ಉಡಿ ತುಂಬಿದ ಮೇಲೆ ಅನುಭವಸ್ಥ ಮಹಿಳೆ ಹುಡುಗಿಯ ಕಿವಿ ಚುಚ್ಚುವ ಮೂಲಕ ಆಭರಣ ಹಾಕುವಳು. ಬ್ಯಾರಿಯನ್ನರು ಇದನ್ನು ‘ಕಾದು ಕುತ್ತು ಮಂಗಿಲ’ ಎನ್ನುವರು. ಹೆಣ್ಣು ಐದು ವರ್ಷದವಳಿದ್ದಾಗಲೇ ಅವರು ಅವಳ ಕಿವಿಗೆ ಚಿನ್ನದ ಕಿರಿಯುಂಗುರ ತೊಡಿಸುವರು.
ಹೆಣ್ಣಿನ ಶಾಸ್ತ್ರಗಳು:
ಹುಡುಗಿ ಋತುಮತಿಯಾದರೆ ಸುಮಂಗಲೆಯರು ಅವಳಿಗೆ ನೀರೆರದು ಪ್ರತ್ಯೇಕ ಕೊಠಡಿಯಲ್ಲಿ ಕೂಡಿಸುವರು, ಕೆಲವರು ಏಳು, ಒಂಬತ್ತು, ಹನ್ನೆರಡನೆ ದಿನಕ್ಕೆ ಸೂತಕದ ನೀರು ಎರೆವ ಪದ್ಧತಿ ಇದೆ. ಕೆಲವರು ಅವಳಿಗೆ ಹೊಸ ಸೀರೆಯುಡಿಸಿ, ಶಾಸ್ತ್ರಕ್ಕೆ ಕೂಡಿಸುವ ಸಂಪ್ರದಾಯವಿದೆ. ಈ ಸಂಧರ್ಭದಲ್ಲಿ ಸಂಬಂಧಿಗಳು, ನೆರಹೊರೆಯವರು ಋತುಮತಿಯಾದ ಹುಡುಗಿಗೆ ಅಗತ್ಯವಾದ ಆಹಾರ ತಿಂಡಿ-ತಿನಿಸುಗಳನ್ನು ಇರಿಸಿ ‘ಮಂಜಾ’ ಕೊಡುವರು. ಶಾಸ್ತ್ರ ಮುಗಿದ ಮೇಲೆ ಅವಳಿಗೆ ಹೂ ಮುಡಿಸಿ ದರ್ಗಾಕ್ಕೆ ಕರೆದುಕೊಂಡು ಹೋಗಿ ಬರುವರು.
ಹೆಣ್ಣು ಮಗು ಋತುಮತಿಯಾಗುವುದಕ್ಕೆ ಬ್ಯಾರಿಯನ್ನರು ‘ಬುಲಾಖ್‌’ ಎನ್ನುತ್ತಾರೆ. ಬುಲೂಖ್‌ ಮಂಗಿಲ ಎಂಬುದು ಅವರ ಜೀವನಪದ್ಧತಿಯಲ್ಲಿ ಆಚರಣೆಯಲ್ಲಿತ್ತು. ಸಾಮಾನ್ಯವಾಗಿ ಬಾಲ್ಯ ವಿವಾಹಪದ್ಧತಿ ಬಳಕೆಯಲ್ಲಿತ್ತು ಮದುವೆಯಾಗುವ ಸಮಯ ಹುಡುಗಿಯರು ಋತುಮತಿಯರಾಗುತ್ತಿರಲಿಲ್ಲ. ವರನಿಗೊಂದು ಆಟದ ಸಂಗಾತಿಯಾಗಿ ಮಾತ್ರ ಅವಳಿರಬೇಕಾಗಿತ್ತು. ಇದರಿಂದಾಗಿ ವಧುವಾದ ಹೆಣ್ಣುಮಗು ಋತುಮತಿಯಾಗುವವರೆಗೆ ತವರು ಮನೆಯಲ್ಲಿರಬೇಕಾಗಿತ್ತು. ಪ್ರಥಮ ಬಾರಿ, ಋತು ರಕ್ತಿ ಕಾಣಿಸಿಕೊಂಡಾಗ, ತಕ್ಷಣ ವರನ ಮನೆಗೆ ಸುದ್ದಿ ತಲುಪಿಸಬೇಕಾಗಿತ್ತು. ಸುದ್ದಿ ತಲುಪಿದ ಕೂಡಲೇ ವರನ ಮನೆಯಲ್ಲಿ ಮತ್ತೊಂದು ಸಂಭ್ರಮಕ್ಕೆ ಸಿದ್ಧತೆ ಆರಂಭ ಏಳನೆಯ ದಿನ, ವಧು ಶುದ್ಧಿಯಾಗಿ ಸ್ನಾನ ಮುಗಿಸುವ ದಿನವನ್ನು ವರನ ಮನೆಗೆ ತಿಳಿಸಿ, ಅವನ ಬಳಗವನ್ನು ಆಹ್ವಾನಿಸಬೇಕು. ಆ ದಿನ ಚಿನ್ನಾಭರಣ, ಹೂ-ಹಾರಗಳು ಹೊಸ ಉಡುಗೆಗಳು ಮತ್ತು ಬಹಳಷ್ಟು ಉಡುಗೊರೆಗಳು ವರನ ಕಡೆಯಿಂದ ಕಳುಹಿಸಲಾಗುತ್ತಿತ್ತು. ತಾಳದಂತಹ ಔತಣದ ಏರ್ಪಾಡಾಗುತ್ತಿತ್ತು. ಆ ದಿನ ರಾತ್ರಿ ವಧುವನ್ನು ಅಲಂಕರಿಸಿ ನವವಧುವಾಗಿ ಹಾಲು ಸಮೇತ ಗಂಡನ ಬಳಿಗೆ ಕಳುಹಿಸುತ್ತಿದ್ದರು. ಆ ದಿನವನ್ನು ಪ್ರಸ್ತದ ದಿನವಾಗಿ ಆಚರಿಸಲಾಗುತ್ತಿತ್ತು. ಆದರೆ ಈ ಸಂಭ್ರಮ ಮದುವೆಯ ಮೊದಲೇ ಋತುಮತಿಯಾದರೆ ಇರುತ್ತಿರಲಿಲ್ಲ” (ಬಿ.ಎಂ. ಇಚ್ಲಂಗೋಡ್‌, ತುಳುನಾಡ ಮುಸ್ಲಿಮರು ಬ್ಯಾರಿ ಸಂಸ್ಕೃತಿ, ಪುಟ ಕ೭೧.೭೨)
ಮುಸ್ಲಿಮರಲ್ಲಿ ಗಂಡುಮಗುವಿಗೆ ‘ಮುಂಜಿ’ ಮಾಡಿಸುವ ಪದ್ಧತಿಯಿದೆ. ಆದರೆ ಹೆಣ್ಣು ಹುಡುಗಿಗೆ ಋತುಮತಿಯಾದಾಗ ಹೂ ಮುಡಿಸುತ್ತಾರೆ. ನವಾಯಿತರಲ್ಲಿ ಹೆಣ್ಣು ಮಕ್ಕಳಿಗೆ ಐದಾರು ವರ್ಷಗಳವರೆಗೆ ತಲೆತುಂಬಾ ಹೂ ಮುಡಿಸಿ, ಸೀರೆ ಜಾಕೀಟು ತೊಡಿಸಿ, ಒಡವೆಗಳನ್ನು ಹಾಕಿ ಅಲಂಕರಿಸಿ, ಮನೆಮನೆಗಳಿಗೆ ಕರೆದುಕೊಂಡು ಹೋಗುವ ಸಂಪ್ರದಾಯವಿದೆ.
ಬ್ಯಾರಿಯನ್ನರಲ್ಲಿ ತಿರ್ಬಂಬು ಇಡ್ಡೆ  ಅಥವಾ ಪಾಲ್‌ ಇಡ್ಡೆ ಎಂಬ ಹೆಣ್ಣಿಗೆ ಸಂಬಂಧಿಸಿದ ಒಂದು ವಿಶೇಷ ಪದ್ಧತಿ ಇದೆ. ಈ ಕಾರ್ಯಕ್ರಮ ಅವಳ ಮದುವೆಗೆ ಒಂದು ವಾರದ ಮುಂಚೆ ನಡೆಯುವುದಾಗಿದೆ. ಕುಡುಗು (ಹುರುಳಿ), ಪಚ್ಚರಿ (ಬೆಳ್ತಿಗೆ) ಮಂಜ್ಞಲ್‌ (ಅರಸಿನ) ಹಾಗೂ ಮೊಟ್ಟೆಯ ಬಿಳಿ ಅಂಶವನ್ನು ಬೆರೆಸಿ ಚೆನ್ನಾಗಿ ಕಡೆದು ನಂತರ ತೆಂಗಿನಕಾಯಿ ರಸಕ್ಕೆ (ತ್ಯಾಂಜಡೆ ಪಾಲ್‌) ಬೆರೆಸಿ ಕಲಿಸುತ್ತಾರೆ.
ಅಂಟು ಅಂಟಾಗಿರುವ ಈ ಹಳದಿ ಅಂಶವನ್ನು ಮದುಮಗಳ (ಪುದಿಯ ಪೆಣ್‌) ಮೈಗೆ ಬೆಳಿಗ್ಗೆ ಹಚ್ಚಿ, ಮುಸ್ಸಂಜೆಗೆ ಸಿಗಸಾ ಪುಡಿಯಲ್ಲಿ ಸ್ನಾನ ಮಾಡಿಸಲಾಗುತ್ತದೆ. ಇದಕ್ಕೆ ತಿರಂಬು ಇಡ್ಡೆ ಎನ್ನುತ್ತಾರೆ. ಇದು ಒಂದು ವಾರದವರೆಗೂ ನಡೆಯುವ ಕಾರ್ಯಕ್ರಮ. ಈಗದನ್ನು ‘ಪಾಲ್‌ಇಡ್ಡೆ’ ಎನ್ನಲಾಗುತ್ತದೆ. ಪಾಲ್‌ ಇಡ್ಡೆ ಎಂದರೆ ಹಸುವಿಗೆ ಹಾಲಿಗೆ ಸಿಗಸ ಅಥವಾ ಸಿಕ್ಸ ಪುಡಿಯನ್ನು ಹಾಕಿ ಚೆನ್ನಾಗಿ ಕಲಿಸಿ ಮದುಮಗಳ ಮೈಗೆ ಹಚ್ಚುವರು.
“ಈ ವಿಶಿಷ್ಟ ಆಚರಣೆಯಿಂದ ಹುಡುಗಿಯ ಮೈ ರಂಗೇರುತ್ತದೆ. ಅಲ್ಲದೆ ಜೀವಕ್ಕೆ ಹೊಸ ಕಳೆಯನ್ನು ತುಂಬಿ ನವಿರುಗೊಳಿಸುತ್ತದೆ ಎಂಬ ನಂಬಿಕೆ ಬಲವಾಗಿದೆ. ಇದಕ್ಕೆ ಸಂಬಂಧಿಸಿದಂತೆ ಬ್ಯಾರಿ ಭಾಷೆಯಲ್ಲಿ ‘ಪೆಣ್ಣು ಪುಟ್ಟು ಆವಲೆ’ ಎಂಬ ಗಾದೆ ಮಾತಿದೆ. ಅದರ ಅರ್ಥ ಮಣ್ಣು ಎಷ್ಟೇ ಕೊಳೆತಿದ್ದರೂ ಕೂಡಾ ಮಳೆಗಾಲದಲ್ಲಿ ಭೂಮಿ ಹಚ್ಚಹಸುರಾಗಿ ಕಂಗೊಳಿಸುತ್ತದೆ. ಅದೇ ರೀತಿ ಹೆಣ್ಣು ದಿನಾ ಅಶುಚಿಯಲ್ಲಿದ್ದರೂ ಮದುವೆಯ ಸಮಯದಲ್ಲಿ ಅಂದರೆ ಪಾಲ್‌ ಇಡ್ಡೆ ಆಚರಣೆಯಲ್ಲಿ ಪುದಿಯ ಪೆಣ್‌ (ಹೊಸಹೆಣ್ಣು) ಆಗಿ ಮೆರೆಯುವಳು” ಎಂದು ಹಂಝ ಮಲಾರ್ ಹೇಳುತ್ತಾರೆ.
ಹೆಣ್ಣಿಗೆ ಸಂಬಂಧಿಸಿದಂತೆ ಮುಸ್ಲಿಮರು ಎಲ್ಲ ಕಾರ್ಯಕ್ರಮಗಳನ್ನು ಅತ್ಯಂತ ಆಪ್ತವಾಗಿ ನೆರವೇರಿಸುವುದು ಕಂಡುಬರುತ್ತದೆ.
ಹಬ್ಬಗಳು:
ರಮಜಾನ್‌, ಬಕ್ರೀದ್‌, ಈದ್‌ ಮಿಲಾದ್‌ ಹಾಗೂ ಮೊಹರಮ್‌ ಹಬ್ಬಗಳನ್ನು ಮುಸ್ಲಿಮರು ಸಾಂಪ್ರದಾಯಿಕವಾಗಿ ಆಚರಿಸುತ್ತಾರೆ. ಸಮಾಜದ ಸಂಸ್ಕೃತಿ ಮತ್ತು ಸೊಗಡನ್ನು ಅಭಿವ್ಯಕ್ತಿಸುವ ಈ ಹಬ್ಬಗಳು ಮುಸ್ಲಿಮರ ಬದುಕಿನ ಉಲ್ಲಾಸಕ್ಕೂ ಕಾರಣವೆನಿಸಿದೆ. ಈ ಎಲ್ಲ ಹಬ್ಬಗಳಲ್ಲಿ ಹೆಣ್ಣಿನ ಪಾಲ್ಗೊಳ್ಳುವಿಕೆ ತೀರ ಮುಖ್ಯವೆನಿಸಿದೆ.
ರಮಜಾನ್ ತಿಂಗಳಿನುದ್ದಕ್ಕೂ ರೋಜಾ ಅಥವಾ ನೋಂಬು (ಉಪವಾಸ) ವ್ರತ ಹಿಡಿಯುವ ಹೆಣ್ಣುಮಕ್ಕಳು ದಿನನಿತ್ಯದ ಕೆಲಸಗಳನ್ನು ದಣಿವು ಲೆಕ್ಕಿಸದೇ ಮಾಡುತ್ತಾರೆ. ಉಪವಾದ ಇರುವ ಮನೆಯ ಸದಸ್ಯರಿಗೆ ಇಫ್ತಿಯಾರ್ ದ ವ್ಯವಸ್ಥೆ ಮಾಡುತ್ತಾರೆ. ತಮ್ಮ ಕುಟುಂಬದ ಸುಖಕ್ಕಾಗಿಕ ಮನೆಯಲ್ಲಿಯೇ ನಮಾಜ ಮಾಡಿ ಅಲ್ಲಾಹ್‌ನಲ್ಲಿ ದುಆ ಬೇಡುತ್ತಾರೆ. ಹಬ್ಬದ ದಿನ ಸಿಹಿ ಅಡುಗೆ ಮಾಡಿ ಎಲ್ಲರಿಗೂ ಊಟ ಮಾಡಿಸುವಲ್ಲಿ ತೃಪ್ತಿ ಅನುಭವಿಸುತ್ತಾರೆ.
ಬಕ್ರೀದ್‌ ಮುಸ್ಲಿಮರ ಮಹತ್ವದ ಹಬ್ಬವೆನಿಸಿದೆ. ಇದು ಬಲಿದಾನದ ಹಬ್ಬ. ಇದಕ್ಕೊಂದು ಹಿನ್ನೆಲೆಯಿದೆ. ಇರಾಕಿನ ರಾಜಮನೆತನಕ್ಕೆ ಸೇರಿದ ಪ್ರವಾದಿ ಹಜರತ್‌ ಇಬ್ರಾಹಿಂರು ತಮ್ಮ ವೈಚಾರಿಕ ಪ್ರಜ್ಞೆಯಿಂದ ದುರುಳ ದೊರೆಯಾಗಿದ್ದ ‘ನಮ್ರೂದ’ ನ ವಿರುದ್ಧ ಸೆಟೆದು ನಿಂತರು. ಸ್ಥಾಪಿತ ಹಿತಾಸಕ್ತಿಗಳಿಂದ ವಿಜೃಂಭಿಸಿದ್ದ ಅಜ್ಞಾನ, ಅಂಧಶ್ರದ್ಧೆಗಳನ್ನು ತೊಡೆದು ಹಾಕಲು ಹೋರಾಡಿ ಅನೇಕ ಕಷ್ಟಗಳನ್ನು ಅನುಭವಿಸಿದರು. ಸತ್ಯ, ಧರ್ಮ ನಿಷ್ಠೆಯ ಹಜರತ್‌ ಇಬ್ರಾಹಿಂರ ಪತ್ನಿ ಬೀಬಿ ಸಾರಾ ಎಂಬ ಸುಂದರ ರಾಜಕುಮಾರಿ ಆಗಿದ್ದಳು. ‘ಬೀಬಿ ಹಾಜಿರಾ” ಅವಳ ದಾಸಿಯಾಗಿದ್ದಳು. ಬಹಳ ದಿನಗಳಿಂದ ಮಕ್ಕಳಾಗದ ಕಾರಣ ಬೇಬಿ ಸಾರಾ, ತನ್ನ ದಾಸಿಯಾದ ಬೀಬಿ ಹಾಜಿರಾಳನ್ನು ಪತಿಯೊಂದಿಗೆ ನಿಕಾಹ್‌ ಮಾಡಿಸಿದಳು. ಬೀಬಿ ಹಾಜಿರಾ ಉದರದಲ್ಲಿ ಹಜರತ್‌ ಇಸ್ಮಾಯಿಲ್‌ ಜನಿಸಿದರು.
ಪುತ್ರನನ್ನು ಪಡೆದ ಸಂಭ್ರಮವನ್ನು ಅನುಭವಿಸುತ್ತಿರುವಾಗಲೇ ಹಜರತ್‌ ಇಬ್ರಾಹಿಂ ಪತ್ನಿ-ಪುತ್ರರನ್ನು ತ್ಯಾಗ ಮಾಡಬೇಕಾದ ಸಂದರ್ಭವೊದಗಿತು. ಅಲ್ಲಾಹ್‌ನ ಇಚ್ಛೆಯ ಪ್ರಕಾರ ಬಿಸಿಲ ಧಗೆಯ ಮರುಭೂಮಿಯಲ್ಲಿ ಇಬ್‌ರಾಹಿಂರು ಹೆಂಡತಿ, ಮಗನನ್ನು ಬಿಟ್ಟು ಬಂದರು.
ಮಗ ಇಸ್ಮಾಯಿಲ್‌ ಹಸಿವಿ-ಬಾಯಾರಿಕೆಯಿಂದ ತತ್ತರಿಸ. ಹಾಜಿರಾಳ ಹೆತ್ತ ಕರುಳು ತೀವ್ರ ತಳಮಳಿಸಿತು. ನೀರಿಗಾಗಿ ಹುಡುಕಾಟವೂ ನಡೆಯಿತು. ‘ಸಫಾ-ಮರ್ವ’ ಎಂಬ ಬೆಟ್ಟ-ಗುಡ್ಡವನ್ನು ಏಳೇಳು ಸಲ ಹತ್ತಿ ಇಳಿದರೂ ಹನಿ ನೀರು ಕಾಣಲಿಲ್ಲ. ನೀರು ನೀರು ಎಂದು ಚೇತ್ಕರಿಸುತ್ತಿದ್ದ ಇಸ್ಮಾಯಿಲ್‌ನ ಹಿಮ್ಮಡಿಯ ಹೊಡೆತದಿಂದ ಮರುಭೂಮಿಯಲ್ಲಿ ನೀರಿನ ಚಿಲುಮೆ ಪುಟಿದಿತ್ತು. ತಾಯಿಗೆ ಸಂತೋಷವಾಗಿತ್ತು. ಮೆಕ್ಕಾದ ಮರಳಗಾಡಿನಲ್ಲಿ ಈಗಲೂ ಇರುವ ಈ ಚಿಲುಮೆಯ ನೀರನ್ನು ‘ಝಮ್‌ ಝಮ್‌ ಪಾನಿ” ಎಂದು ಕರೆಯಲಾಗುತ್ತದೆ.
ಅಲ್ಲಾಹ್‌ನ ಬಯಕೆಯಂತೆ ಹಜರತ್‌ ಇಬ್ರಾಹಿಂರು ತಮ್ಮ ಹೆಂಡತಿ, ಮಗನೊಂದಿಗೆ ಕೂಡಿಕೊಂಡರು. ಅದು ಆನಂದದ ಸಮಯ. ಅಲ್ಲಾಹ್‌ನಿಂದ ಮತ್ತೆ ಅಗ್ನಿ ಪರೀಕ್ಷೆ ಎದುರಾಯಿತು. ಇಬ್ರಾಹಿಂರ ಕನಸಿನಲ್ಲಿ ಕಾಣಿಸಿಕೊಂಡ ಅಲ್ಲಾಹ್‌, ಇಸ್ಮಾಯಿಲ್‌ನನ್ನು ತನಗೆ ಬಲಿಕೊಡಬೇಕೆಂದು ಆದೇಶಿಸಿದೆ.
ಹಜರತ್‌ ಇಬ್ರಾಹಿಂರು ವಿಧೇಯರಾಗಿ, ಮಗ ಇಸ್ಮಾಯಿಲ್‌ನನ್ನು ಮಕ್ಕಾನಗರದ ಸಮೀಪದ ‘ಮೀನಾ’ ಎಂಬ ಪ್ರದೇಶಕ್ಕೆ ಕರೆದುಕೊಂಡು ಹೋದರು. ಮಗನಿಗೆ ಕನಸಿನ ವಿಚಾರ ತಿಳಿಸಿದರು. ಕೂಡಲೇ ಇಸ್ಮಾಯಿಲ್‌ ಅಲ್ಲಾಹ್‌ನ ಆದೇಶವನ್ನು ಈಡೇರಿಸಲು ಹೇಳಿದ. ಉತ್ಸಾಹದಿಂದ “ಪ್ರಿಯ ತಂದೆಯೇ, ನೀವು, ನಿಮ್ಮ ಕಣ್ಣುಗಳನ್ನು ಬಟ್ಟೆಯಿಂದ ಕಟ್ಟಿಕೊಂಡರೆ ಒಳ್ಳೆಯದು. ಆಗ ನಿಮ್ಮ ಮನಸ್ಸು  ವಿಚಲಿತವಾಗುವುದಿಲ್ಲ” ಎಂದುಲಿದ ಮಗ ಬಲಿಗೆ ಸಿದ್ಧವಾದ. ತಂದೆ ಕೂಡಲೇ ಹರಿತವಾದ ಚೂರಿಯಿಂದ ಮಗನ ಕತ್ತು ಕೊಯ್ಯಲು ತೊಡಗಿದರು. ಆದರೆ ಚೂರಿಯು ಮಗನ ಕುತ್ತಿಗೆಯಲ್ಲಿ ನಾಟಲಿಲ್ಲ. ಅಚ್ಚರಿಗೊಳಗಾದರು ಹ.ಇಬ್ರಾಹಿಂರು. ಆಕಾಶದತ್ತ ಮುಖ ಮಾಡಿದ ಅವರು “ಹೇ ಪ್ರಭುವೇ! ನಾನು ಎಷ್ಟು ಪ್ರಯತ್ನಿಸಿದರೂ ಚೂರಿ ಮಗನ ಗಂಟಲಲ್ಲಿ ನಾಟುತ್ತಿಲ್ಲ. ಇದೇನು ಅದ್ಭುತ? ಪ್ರೇಮ, ಅಂತಃಕರಣವನ್ನು ಬದಿಗೊತ್ತಿ ಸದ್ಭಕ್ತಿಯಿಂದ ಮಗನನ್ನು ನಿನಗೆ ಬಲಿದಾನ ಕೊಡುತ್ತಿದ್ದೇನೆ. ಅದನ್ನು ನೀನು ಸ್ವೀಕರಿಸದಿರುವುದೇಕೆ? ನನ್ನ ಭಕ್ತಿಯಲ್ಲಿ ಲೋಪ-ದೋಷಗಳೇನಾದರೂ ಇದೆಯೋ? ಹಾಗಿದ್ದರೆ ನನ್ನನ್ನು ಕ್ಷಮಿಸು. ದಯಾಪರನಾದ ನೀನು ಈ ಬಲಿದಾನವನ್ನು ಸ್ವೀಕರಿಸು” ಎಂದು ಅನನ್ಯ ಭಾವದಿಂದ ಅಲ್ಲಾಹ್‌ನಲ್ಲಿ ಪ್ರಾರ್ಥಿಸಿ, ಚೂರಿಯನ್ನು ಮುಷ್ಠಿಯಲ್ಲಿ ಬಿಗಿಯಾಗಿ ಹಿಡಿದು ಮಗನ ಕತ್ತನ್ನು ಭೇದಿಸಲು ತೊಡಗುತ್ತಿದ್ದಂಥೆ ‘ಜಿಬ್ರಾಯಿಲ್‌’ ರೆಂಬ ದೇವದೂತರು ಬಂದು ಬಲಿಗಾಗಿ ಮಲಗಿದ್ದ ಇಸ್ಮಾಯಿಲ್‌ನ ಬದಲು ಕುರಿಯೊಂದನ್ನು  ಬಲಿಯಾಗುವಂತೆ ಮಾಡಿದರು. ಈ ಪ್ರಸಂಗದಿಂದ ಹಜರತ್‌ ಇಬ್ರಾಹಿಂ ಮತ್ತು ಹಜರತ್‌ ಇಸ್ಮಾಯಿಲ್‌ರು ಭಗವಂತನ ಪ್ರೀತಿಗೆ ಪಾತ್ರರಾದರು ಎಂಬ ನಂಬಿಕೆ ಮುಸ್ಲಿಮರದಾಗಿದೆ. ಅವರ ತ್ಯಾಗ-ದೇವನಿಷ್ಠೆಗಳನ್ನು ಸ್ಮರಿಸಲು ಬಕ್ರೀದ್‌ನ್ನು ಆಚರಿಸಲಾಗುತ್ತದೆ.
ಇದೇ ಸಂದರ್ಭದಲ್ಲಿ ಮುಸ್ಲಿಮರು ‘ಕಾಬಾ’ ಸಂದರ್ಶನಕ್ಕಾಗಿ ಹಜ್‌ ಯಾತ್ರೆಗೆ ಹೋಗುತ್ತಾರೆ. ಹಜ್‌ ಇಸ್ಲಾಮಿನ ಆರಾಧನದ ಐದು ಸ್ತಂಭಗಳಲ್ಲಿ ಒಂದಾಗಿರುವ ಕರ್ಮವಾಗಿದೆ. ‘ಕಾಬಾ’ ಇರುವುದು ಮಕ್ಕಾದಲ್ಲಿ. ಹೆಣ್ಣು ಮಕ್ಕಳಿಗೂ ಹಜ್‌ ಮಾಡುವ ಅವಕಾಶವಿದೆ. ಮುಖ್ಯವಾಗಿ ಹಜ್‌ಯಾತ್ರೆ ಕೈಗೊಳ್ಳುವವರಿಗೆ ಆರ್ಥಿಕ ಸಬಲತೆ ಬೇಕು. ಸಿರಿವಂತರಿಗೆ ಇದು ಸುಲಭ. ಬಡವರಿಗೆ ಇದು ಕಷ್ಟ. ನವಾಯಿತ ಸ್ತ್ರೀ-ಪುರುಷರು ಮೇಲಿಂದ ಮೇಲೆ ಹಜ್‌ ಯಾತ್ರೆ ಕೈಕೊಳ್ಳುತ್ತಾಋಎ.
ಮೊಹರಮ್‌ ಹಿಜರಿ ಸಂವತ್ಸರದ ಮೊದಲ ತಿಂಗಳಾಗಿದೆ. ಇರಾನಿನಲ್ಲಿ ಬಾಗದಾದನಿಂದ ಕೆಲವು ಮೈಲಿ ದೂರವಿರುವ ಯೂಫ್ರಿಟೀಸ್‌ ನದಿ ತೀರದಲ್ಲಿ ನಡೆದ ದುರಂತ ಘಟನೆಯಲ್ಲಿ ಹಜರತ್‌ ಇಮಾಮ್‌ ಹುಸೇನರು ಹುತಾತ್ಮರಾದರು. ಮಹಮ್ಮದ್‌ ಪೈಗಂಬರರ ಮಗಳಾದ ಬೀಬಿ ಫಾತಿಮಾ ಮತ್ತು ಅಳಿಯ ಇಮಾಮ್‌ ಅಲಿ ಅವರ ಮಗನಾದ ಇಮಾಮ್‌ ಹುಸೇನರು ದುಷ್ಟ ಯಜೀದ್‌ನ ದ್ವೇಷ ಮತ್ತು ಮೋಸದ ಕೃತ್ಯಕ್ಕೆ ಬಲಿಯಾದ ಪ್ರಸಂಗವನ್ನು ಮೊಹರಮ್‌ ತಿಂಗಳು ನೆನಪಿಸುತ್ತದೆ. ಇದು ಸಂತೋಷ, ಸಡಗರದ ಹಬ್ಬವಲ್ಲ. ದುಃಖದ ಸಂದರ್ಭ, ಷಿಯಾ ಪಂಗಡದವರು ಮೊಹರಮ್‌ದ ಮೊದಲ ದಿನದಿಂದ ನಲವತ್ತು ದಿನಗಳವರೆಗೆ ಕಪ್ಪು ಬಳ್ಳಿಯನ್ನು ಶೋಕದ ಸಂಕೇತವಾಗಿ ಧರಿಸುವರು. ಬಲಗೈಗೆ ಕೆಂಪುದಾರ ಕಟ್ಟುವರು. ಹೆಣ್ಣುಮಕ್ಕಳು ತಲೆಯ ಕೂದಲನ್ನು ಕಟ್ಟಿಕೊಳ್ಳುವುದಿಲ್ಲ. ಕೈಗೆ ಬಳೆ, ಕುತ್ತಿಗೆಗೆ ಕರಿಮಣಿಸರ (ಲಚ್ಚ) ವನ್ನು ಕೂಡ ಹಾಕುವುದಿಲ್ಲ. ಸಂಭ್ರಮದ ಕಾರ್ಯಗಳನ್ನು ನೆರವೇರಿಸುವುದಿಲ್ಲ. ದುಃಖಿತರಾಗಿ, ಎದೆಎದೆ ಬಡಿದುಕೊಂಡು “ಮಾತಮ್‌ ಮತ್ತು ಮರ್ಷಿಯಾ” ಗೀತೆಗಳನ್ನು ಹಾಡುವರು.
ಕ್ಷಮಾದಾನದ ರಾತ್ರಿಯೆಂದು ಕರೆಯಿಸಿಕೊಳ್ಳುವ ಶಬ್ಬೇಬಾರತ್‌ (ಶಾಬಾನಿನ ಮಧ್ಯರಾತ್ರಿ) ಆಲ್ಲಾಹನ ಅನುಗ್ರಹ ಪಡೆದುಕೊಳ್ಳುವ ಮಹತ್ವದ ರಾತ್ರಿಯಾಗಿದೆ. ಈ ವೇಳೆಯಲ್ಲಿ ಮಹಿಳೆಯರು ಮನೆಯಲ್ಲಿ ನಮಾಜ ಮಾಡಿ ಜಾಗರಣೆ ಆಚರಿಸುತ್ತಾರೆ.
ಸಫರ್‌, ಹಿಜರಿ ಶಕೆಯ ಎರಡನೆಯ ತಿಂಗಳಾಗಿದೆ. ಸಫರ್ ಎಂದರೆ ಪ್ರಯಾಣ ಎಂದರ್ಥ. ಈ ತಿಂಗಳಿನ ಕೊನೆಯ ಬುಧವಾರ ಅಖ್ರೀ ಚಾರಘುಂಬಾ ಅಥವಾ ಈದೇ ಸೂರಿ ಅನಿಸಿದೆ. ಈ ತಿಂಗಳು ಮಹಮ್ಮದ್‌ ಪೈಗಂಬರರು ವ್ಯಾಧಿಯಿಂದ ಬಳಲಿದ್ದರು. ಇದು ಅಶುಭ ತಿಂಗಳು ಎಂಬ ನಂಬಿಕೆ ಮುಸ್ಲಿಮರದಾಗಿದೆ. ಆದರೆ ಇದೇ ತಿಂಗಳ ಕೊನೆಯ ಬುಧವಾರ ಪೈಗಂಬರರು ಗುಣಮುಖರಾದರು. ಅದರ ಸ್ಮರಣೆಗಾಗಿ ಮುಸ್ಲಿಮ ಮಹಿಳೆಯರು ಒಳ್ಳೆಯ ಅಡುಗೆ ತಯಾರಿಸಿ ಎಲ್ಲರೊಂದಿಗೆ ವಿಹಾರಕ್ಕೆ ಹೋಗುವ ರೂಢಿಯಿದೆ.
ಮಹಿಳೆಯರಿಗೆ ಸಾಮಾಜಿಕ ಸ್ಥಾನಮಾನ ನೀಡುವುದರೊಂದಿಗೆ ಅವರಿಗೆ ಹಕ್ಕು ಬಾಧ್ಯತೆಗಳನ್ನು ನಿರ್ಧರಿಸಿದ ಮಹಮ್ಮದ್‌ ಪೈಗಂಬರರ ಜನ್ಮ ದಿನವನ್ನು ಈದ್‌ ಮಿಲಾದ್‌ ಎಂದು ಆಚರಿಸಲಾಗುತ್ತದೆ. ಮೌಲೂದ್‌ ತಿಂಗಳಲ್ಲಿ ಜರುಗುವ ಈ ಹಬ್ಬವನ್ನು ಮಹಿಳೆಯರು ಶ್ರದ್ಧೆ, ಸಂಭ್ರಮದಿಂದ ಆಚರಿಸುವರು. ಅದರ ಹಿಂದಿನ ರಾತ್ರಿ ಅವರು ಪ್ರತ್ಯೇಕವಾಗಿ ಸೇರಿಕೊಂಡು ಸ್ತ್ರೀಯರಿಂದಲೇ ಬಯಾನಾ (ಭಾಷಣ) ಏರ್ಪಡಿಸುವರು. ಪ್ರವಾದಿಗಳ ವ್ಯಕ್ತಿತ್ವ ಕುರಿತು ಹಾಡು ಹೇಳುವರು.
ಮುಸ್ಲಿಂ ಸಮುದಾಯ: ಸಂಸ್ಕೃತಿ ಮಹಿಳೆ
ವ್ಯವಸ್ಥೆಯೊಂದಿಗೆ ರಾಜಿ:
ಒಂದು ಕಾಲಘಟ್ಟದ ಕಟ್ಟಳೆಗಳು, ಮೌಲ್ಯಗಳು ಮತ್ತೊಂದು ಸಮಯಕ್ಕೆ ಸವಾಲೆನಿಸಿ ಬಿಡುವುದು ವಾಸ್ತವ. ತಟ್ಟನೆ ಈ ವಾಸ್ತವಕ್ಕೆ ಹೊಂದಿಕೊಳ್ಳುವದು ಮನುಷ್ಯರಿಗೆ ಸಾಧ್ಯವಾಗಲಿಕ್ಕಿಲ್ಲ. ಆದರೆ ಸಮಯ ಸರಿದಂತೆ ಕಟ್ಟಳೆಗಳನ್ನು ನಿರಾಕರಿಸದಿದ್ದರೆ, ಹಳಸಲು ಮೌಲ್ಯಗಳನ್ನು ಬದಲಿಸಿಕೊಳ್ಳದಿದ್ದರೆ ವರ್ತಮಾನಕ್ಕೆ ‘ಸಲ್ಲುವ’ ಬಗೆಯಿಂದ ವಂಚಿತಗೊಳ್ಳಬೇಕಾಗುತ್ತದೆ. ಈ ತರಹದ ಬಗೆ ತಳಮಳದ್ದು, ಅಂದರೆ ಅನಾಥ ಪ್ರಜ್ಞೆಯ ಸ್ಥಿತಿ. ಜೀವಂತವಿದ್ದೂ ನರಕದ ನೋವು ಉಣ್ಣಬೇಕಾದ ಸ್ಥಿತಿ. ಇದರಿಂದ ಪಾರಾಗುವುದೆಂದರೆ ಹೊಸ ಆಲೋಚನಾ ಕ್ರಮಕ್ಕೆ ಶುರುವಿಟ್ಟುಕೊಳ್ಳುವುದು. ಹೊಸ ಮೌಲ್ಯಗಳ ಹುಡುಕಾಟಕ್ಕೆ ತೀವ್ರವಾಗಿ ಯತ್ನಿಸುವುದು ತೀರ ಅಗತ್ಯ. ಅದನ್ನು ಮುಸ್ಲಿಮ್‌ ಸಮುದಾಯ ಉತ್ಸಾಹದಿಂದಲೇ ಒಪ್ಪಿಕೊಳ್ಳುವುದಕ್ಕೆ ಪುರೋಹಿತಶಾಹಿ ವರ್ಗ ಮತ್ತು ಅವರನ್ನು ಹಿಂಬಾಲಿಸುವ ಪಡೆ ‘ಗೋಡೆ’ ಯಾಗಿರುವುದು. ಮಹಿಳೆಯರ ವಿಷಯದಲ್ಲಂತೂ ಈ ಗೋಡೆ ಉಕ್ಕಿನಂತೆ ವರ್ತಿಸುತ್ತದೆ. ಪುರುಷನಿಂದ ಶೋಷಣೆಗೊಳಗಾದರೂ ಆಕೆ ವ್ಯವಸ್ಥೆಯೊಂದಿಗೆ ರಾಜಿ ಮಾಡಿಕೊಂಡಿರಬೇಕು. ಇಲ್ಲವಾದರೆ ಧರ್ಮಶಾಹಿ ‘ಫತ್ವಾ’ ಅವಳ ವಿರುದ್ಧ ಜಾರಿಯಾಗಿಯೇ ಬಿಡುತ್ತದೆ.
ತನ್ನ ಮೇಲಾಗುವ ದಬ್ಬಾಳಿಕೆಗಳನ್ನು ಆಕೆ ಪ್ರತಿಭಟಿಸುವಂತಿಲ್ಲ. ತನ್ನನ್ನು ಸುತ್ತುವರಿದ ಸಮುದಾಯದ ಅನ್ಯಾಯಗಳನ್ನು ಪ್ರಶ್ನಿಸುವಂತಿಲ್ಲ. ವಿವಾಹ, ಗಂಡ, ಮಕ್ಕಳು. ಕುಟುಂಬ ಹೀಗೆ ನಾಲ್ಕು ಗೋಡೆಗಳ ಬಂದಿಖಾನೆ ಅಥವಾ ಕಪ್ಪು ಬುರ್ಕಾದೊಳಗೆ ಆಕೆ ನಿಟ್ಟುಸಿರಿನೊಂದಿಗೆ ಸುಟ್ಟುಕೊಳ್ಳಬೇಕು. ಇಲ್ಲವೆಂದರೆ ಫತ್ವಾ ನಿರ್ದಿಷ್ಟ ಪಡಿಸಿದ ಶಿಕ್ಷೆಯನ್ನು ಅನುಭವಿಸಬೇಕು. ದುರ್ಬಲ ಸ್ತ್ರೀಯರಂತೂ ತಮ್ಮ ‘ಹಣೆಯ ಬರಹ’ ವೆಂದು ವ್ಯವಸ್ಥೆಯೊಂದಿಗೆ ಸಂದಾನ ಮಾಡಿಕೊಳ್ಳುತ್ತಾರೆ. ಹೊಡಿದು- ಬಡಿದು ಮಾಡುವ, ಕುಡಿದು ಕಾಡುವ, ಗುಮಾನಿಗಳಿಂದ ಹಿಂಸಿಸುವ ಗಂಡಂದಿರು, ರಾಕ್ಷಸರಂತೆ ಪೀಡಿಸುವ ಅತ್ತೆ, ಮಾವ, ಮೈದುನ, ನಾದಿನಿಯರು, ನಿಯಮಗಳನ್ನು ಹೇರಿ ಹೆದರಿಸುವ ಸೈತಾನ್‌ ಮುಖಂಡರು, ಕೊಟ್ಟ ಹೆಣ್ಣು ಕುಲದ ಹೊರಗೆಂದು ಆಶ್ರಯ ನೀಡದ ಹೆತ್ತವರು, ಇವರೆಲ್ಲರ ನಡುವೆ ಆಕೆ ಮಾನಸಿಕ ಆಘಾತಗಳನ್ನು ಅನುಭವಿಸದೆ ವಿಧಿಯಿಲ್ಲ. ಇಂಥ ಸಂದರ್ಭಗಳಲ್ಲಿ ಆಕೆಯೇ ಸೋಲಬೇಕು. ಷಾಬಾನು, ಇಮ್ರಾನಾ, ಗುಡಿಯಾ, ನಜಮಾ ಭಾಂಗಿಯಂಥ ಸ್ತ್ರೀಯರ ಪ್ರಕರಣಗಳೇ ಇದಕ್ಕೆ ಜೀವಂತ ಸಾಕ್ಷಿ.
ಪ್ರತಿರೋಧದ ಧ್ವನಿಗಳು:
ಆಧುನಿಕತೆಯ ಪರಿಣಾಮ ಮುಸ್ಲಿಮ್‌ ಸಮಾಜದ ಮೇಲೂ ಆಗಿದೆ. ಕುಟುಂಬದ ಆರ್ಥಿಕ ಸ್ಥಿತಿಯನ್ನು ಸುಧಾರಿಸಲು ಪುರುಷನಿಗೆ ಸಹಾಯ ಮಾಡುವ ಉದ್ದೇಶದೊಂದಿಗೆ ಮನೆಯಿಂದ ಹೊರ ಜಗತ್ತಿಗೆ ಕಾಲಿರಿಸಿದ, ವಿಸ್ಮೃತಿಗೊಳಗಾದ ಈ ಸಮುದಾಯದ ಸ್ತ್ರೀಯರು ತಮ್ಮ ಅಸ್ತಿತ್ವದ ಎಳೆಗಳನ್ನು ಗಮನಿಸತೊಡಗಿದ್ದಾರೆ. ಶಿಕ್ಷಿತ ಮಹಿಳೆಯರು ಜಾಗೃತಗೊಂಡು ತಮ್ಮ ಬದುಕನ್ನು ಕುರಿತು ಸ್ವತಂತ್ರ ಚಿಂತನೆ ನಡೆಸುತ್ತಿದ್ದಾರೆ. ತಮ್ಮನ್ನು ಸುತ್ತುವರಿದ ಸಮಸ್ಯೆಗಳ ಪರಿಹಾರಕ್ಕಾಗಿ ಹೋರಾಡುವ ದಿಟ್ಟತನವನ್ನು ಮೈಗೂಡಿಸಿಕೊಳ್ಳುತ್ತಿದ್ದಾರೆ.
ಈ ಸಮುದಾಯದ ಪ್ರಜ್ಞಾವಂತ ಪುರುಷರು ಅಂಥ ಅವಕಾಶಗಳನ್ನು ಅವರಿಗೆ ಕಲ್ಪಿಸಿಕೊಡುತ್ತಿದ್ದಾರೆ. ಆಧುನಿಕತೆ ಎನ್ನುವುದು ಒಂದು ಭ್ರಮಾತ್ಮಕ ತಿರುವುದು. ಅದು ಪಾಪದ ಕ್ರಿಯೆ ಎಂಬುದು ಧರ್ಮಾಂಧರ ಹುಯಿಲು. ಹೆಣ್ಣಿಗೆ ಸ್ವಾತಂತ್ರ್ಯ, ಹೆಚ್ಚಿನ ಶಿಕ್ಷಣ, ಉದ್ಯೋಗದ ಆದ್ಯತೆ ಸಲ್ಲದು ಎಂಬ ಅವರ ಅಸಹನೀಹ ಬೊಬ್ಬಾಟಕ್ಕೆ ಬೇರುಗಳಿಲ್ಲ. ಆಧುನಿಕತೆ ಸೈತಾನನ ಹೊಸ ಅವತಾರ. ಅದು ಹೆಣ್ಣನ್ನು ಮತ್ತು ಅವಳ ಅಸ್ತಿತ್ವಕ್ಕೆ ಮಾನ್ಯತೆ ನೀಡುವ ಪುರುಷನನ್ನು ನರಕಕ್ಕೆ ಕಳಿಸುತ್ತದೆ ಎಂದು ಅವರು ದಿಗಿಲು ಹುಟ್ಟಿಸುತ್ತಾರೆ. ಅಂಥ ‘ಜಂಗು’ ಮನಸ್ಸುಗಳ ವಿರುದ್ಧ ಸ್ತ್ರೀಯರು ಧ್ವನಿಯೆತ್ತುತ್ತಿದ್ದಾರೆ. ಧರ್ಮದ ಸೂಕ್ಷಗಳನ್ನು ಗ್ರಹಿಸಿಕೊಂಡು, ಪುರೋಹಿತಶಾಹಿಗಳು ರೂಪಿಸಿದ ಸ್ವಾರ್ಥಪರ ನಿಯಮಗಳನ್ನು ನ್ಯಾಯವಾಗಿಯೇ ಪ್ರತಿರೋಧಿಸುತ್ತಿದ್ದಾರೆ. ಹೀಗೆಂದು ಅವರು ‘ಸ್ವಚ್ಛಂದತೆ’ಯನ್ನು ಇಷ್ಟಪಡುವುದಿಲ್ಲ. ತಮ್ಮ ಮನೆಗಳನ್ನು ಧಿಕ್ಕರಿಸುವುದಿಲ್ಲ. ಗಂಡ ಮಕ್ಕಳು, ಕುಟುಂಬವನ್ನು ಉಪೇಕ್ಷಿಸುವುದಿಲ್ಲ. ತಮ್ಮ ಮನೆಗಳನ್ನು ಧಿಕ್ಕಿರಿಸುವುದಿಲ್ಲ. ಗಂಡ ಮಕ್ಕಳು, ಕುಟುಟಂಬವನ್ನು ಉಪೇಕ್ಷಿಸುವುದಿಲ್ಲ. ಈ ಪರಿಸರದಲ್ಲಿಯೇ ಇದ್ದು ತಮ್ಮ ಇರುವಿಕೆಯನ್ನು ವಿರೋಧಿಗಳಿಗೆ, ವಿನಾಕಾರಣ ದ್ವೇಷಿಸುವವರಿಗೆ ಮನಗಾಣಿಸಿ ಕೊಡುವ ಧಾವಂತ ಅವರದಾಗಿದೆ. ಈಗವರು ‘ಅಳುಮುಂಜಿ’ ಪಾತ್ರಗಳಿಂದ ಬಿಡುಗಡೆ ಪಡೆದುಕೊಂಡಿದ್ದಾರೆ. ತಮಗೆ ನ್ಯಾಯೋಚಿತವಾಗಿ ಸಲ್ಲಬೇಕಾಗಿರುವ ಹಕ್ಕುಗಳನ್ನು ಮಂಡಿಸುತ್ತಿದ್ದಾರೆ. ಸ್ತ್ರೀವಾದಿ ಚಿಂತನೆಗಳು ಅವಳನ್ನು ಕತ್ತಲೆಯ ಗೂಡಿನಿಂದ ಹೊರಗೆ ತಂದು ಬೆಳಕಲ್ಲಿ ಮೀಯಿಸತೊಡಗಿವೆ. “ಸಾಮಾಜಿಕ ನ್ಯಾಯಕ್ಕಾಗಿ ಮುಸ್ಲಿಮ ಸ್ತ್ರೀಯರು ಧ್ವನಿಯೆತ್ತಲು ಆರಂಭಿಸಿದ್ದು ಒಂದು ಐತಿಹಾಸಿಕ ಹೆಜ್ಜೆ’ ಎನ್ನುತ್ತಾರೆ ಡಾ. ಸಬಿಹಾ.
ಜಾಗತೀಕರಣ, ಉದಾರೀಕರಣ, ಖಾಸಗೀಕರಣಗಳ ಪ್ರಸ್ತುತ ಸಂದರ್ಭದಲ್ಲಿ ಆಕೆಯ ಆಲೋಚನೆಗಳು ಇನ್ನಷ್ಟು ಪ್ರಖರಗೊಳ್ಳುತ್ತಿವೆ. ಅಕ್ಷರ ಧ್ಯಾನಿಸುವ, ತಂತ್ರಜ್ಞಾನಗಳಿಸುವ ತೀವ್ರತೆ, ನೌಕರಿಯ ಆಕಾಂಕ್ಷೆ ಇತರೆ ಜನಾಂಗದ ಮಹಿಳೆರಂತೆ ವಧಿರ್ಸತ್ತಿದೆ. ಷರೀಫಾ ಅವರು ಹೇಳುವ ಮಾತು ವಾಸ್ತವ ಅನಿಸುತ್ತದೆ. ‘ಜಾಗತೀಕರಣ ಪ್ರಕ್ರಿಯೆಯ ನಂತರ ಎಲ್ಲಾ ಧರ್ಮ-ಜಾತಿಯ ಸಮುದಾಯದೊಳಗೆ ತೀವ್ರವಾದ ಬದಲಾವಣೆಗಳಾಗುತ್ತಿವೆ. ಮಾಧ್ಯಮಗಳು, ಮಕ್ಕಳು ಮತ್ತು ಮಹಿಳೆಯರ ಮೇಲೆ ನೇರ ಪರಿಣಾಮ ಬೀರುತ್ತಿವೆ. ಖಾಸಗೀಕರಣ, ಉದಾರೀಕರಣದಿಂದಾಗಿ ಕಂಪನಿ, ಕಾರ್ಖಾನೆಗಳನ್ನು ಮುಚ್ಚಲಾಗುತ್ತಿರುವುದರಿಂದ ದುಡಿಯುವ ಗಂಡಸು ಕೆಲಸ ಕಳೆದುಕೊಂಡು ಮನೆಸೇರುವನು. ಇಲ್ಲವೆ ನೇಣಿಗೆ ಶರಣಾಗುವನು. ಮನೆ ಮಂದಿಗೆ ಹೊಟ್ಟೆ ತುಂಬಿಸಿಕೊಳ್ಳುವುದೇ ಕಷ್ಟವಾಗಿ ಶಿಕ್ಷಣದಿಂದಲೂ ಮಕ್ಕಳು ವಂಚಿತರಾಗುವರು. ಆಹಾರಕ್ಕಾಗಿ ಪರದಾಡುವರು. ಈ ಸಂದರ್ಭದಲ್ಲಿ ಮುಸ್ಲಿಮ ಮಹಿಳೆ ತನ್ನ ಧರ್ಮದೊಳಗಿನ ಸ್ವಾತಂತ್ರ್ಯಕ್ಕಾಗಿ ಹೋರಾಡುತ್ತಲೇ ನಾಡಿನ ಸಂಪತ್ತು ಲೂಟಿಯಾಗದಂತೆ ತಡೆಯಲು ಒಟ್ಟಾರೆ ಕ್ರಿಯೆಯಲ್ಲಿ ಪಾಲ್ಗೊಳ್ಳಬೇಕು. ಶಿಕ್ಷಿತಳಾಗಿ, ಅವಕಾಶಗಳನ್ನು ಸದುಪಯೋಗಪಡಿಸಿಕೊಳ್ಳಬೇಕು”.
ಕುಟುಂಬ ವ್ಯವಸ್ಥೆಯಲ್ಲಾದ ಬದಲಾವಣೆಗಳು:
ಮುಸ್ಲಿಮ ಸಮುದಾಯದ ಕುಟುಂಬ ವ್ಯವಸ್ಥೆಯಲ್ಲಿ ಪರಿಣಾಮಕಾರಿಯಾದ ಬದಲಾವಣೆಗಳು ಆಗಿಲ್ಲವಾದರೂ, ಹೊಸ ಆಲೋಚನಾ ಕ್ರಮಗಳತ್ತ ಕೆಲವು ಜನರಾದರೂ ಆಕರ್ಷಿತರಾಗಿರುವುದು ಒಳ್ಳೆಯ ಬೆಳವಣಿಗೆ ಅನಿಸಿದೆ. ಮುಖ್ಯವಾಗಿ ಕುಟುಂಬದಲ್ಲಿ ಹೆಣ್ಣಿನ ಬಗೆಗಿದ್ದ ಕಟ್ಟು ನಿಟ್ಟಿನ, ಕಠೋರ ಧೋರಣೆಗಳು ಸಡಿಲುಗೊಳ್ಳುತ್ತಿರುವುದು ಗಮನಾರ್ಹ. ಆಕೆಯ ಜವಾಬ್ದಾರಿಯ ಬಗ್ಗೆ ಪುರುಷ ಹೆಮ್ಮೆ ತಾಳುತ್ತಿದ್ದಾನೆ. ಕುಟುಂಬ ನಿರ್ವಹಣೆಯಲ್ಲಿ ಆಕೆ ತನ್ನೊಂದಿಗೆ ಪ್ರಾಮಾಣಿಕವಾಗಿ ಸಹಕಾರ ನೀಡುತ್ತಿರುವುದರಿಂದ ನಿರ್ವಹಣೆಯಲ್ಲಿ ಆಕೆ ತನ್ನೊಂದಿಗೆ ಪ್ರಾಮಾಣಿಕವಾಗಿ ಸಹಕಾರ ನೀಡುತ್ತಿರುವುದರಿಂದ ಅವನಿಗೆ ಅವಳಲ್ಲಿ ವಿಶ್ವಾಸ ಹೆಚ್ಚುತ್ತಿದೆ. ಅವಳ ಸಹಭಾಗಿತ್ವ ತನಗೆ ಅಗತ್ಯವಾದುದೆಂದು ಅವನು ಭಾವಿಸಿದ್ದಾನೆ. ವ್ಯಾಪಾರ-ವಹಿವಾಟು ವಿಚಾರದಲ್ಲಿ, ಅನುಭವಿಸಿದ ಕಷ್ಟ-ನಷ್ಟಗಳಿಗೆ ಆಕೆ ತೀವ್ರವಾಗಿ ಸ್ಪಂದಿಸಬಲ್ಲಳೆಂಬುದು ಅವನಿಗೆ ಮನವರಿಕೆಯಾಗುತ್ತಿದೆ. ಅವನ ಯಾವುದೇ ಯೋಚನೆ, ಯೋಜನೆಗಳು ಅವಳೆದುರು ಪ್ರಸ್ತಾಪವಾಗುತ್ತಿವೆ. ಅವಳ ಸಲಹೆಗೆ ಮಾನ್ಯತೆ ದೊರಕುತ್ತಿದೆ. ಉದ್ಯೋಗದಲ್ಲಿರುವ ಮಹಿಳೆಯರಂತೂ ಗಂಡನ ಯಜಮಾನಿಕೆಯಲ್ಲಿ ಸರಿಪಾಲು ಪಡೆದಿದ್ದಾರೆ. ಕೆಲವು ಕಡೆಗೆ ಪೂರ್ತಿಯೆಂದರೂ ಆದೀತು. ಮಕ್ಕಳಿಗೆ ಶಿಕ್ಷಣ ಕೊಡಿಸುವ ವಿಷಯದಲ್ಲಿ, ಬೆಳೆದ ಹೆಣ್ಣು ಮಕ್ಕಳಿಗೆ ಧಾರೆಯೆರೆದು ಕೊಡುವಲ್ಲಿ ಮುಂದಾಲೋಚನೆಯ ಕ್ರಮಗಳನ್ನು ಅನುಸರಿಸಲಾಗುತ್ತದೆ.
ಕುಟುಂಬದ ಸಾರಥ್ಯವನ್ನು ವಹಿಸಿಕಂಡಿರುವ ಪುರುಷ ಪ್ರಜ್ಞಾವಂತನಾಗಿ ಕಾಣಿಸಿಕೊಳ್ಳುವುದು ಹೊರಗಿನ ಪ್ರಭಾವಗಳ ಕಾರಣದಿಂದಲೇ, ಇತರೆ ಜನಾಂಗದ ಬದುಕಿನ ಸ್ಥಿತ್ಯಂತರಗಳು ಅವನನ್ನು ಚಿಂತನೆಗೆ ತೊಡಗಿಸಿವೆ. ಸಮಾಜದ ಹಿತಾಭಿವೃದ್ಧಿಯ ಕಾರ್ಯದ ಕುರಿತ ಉಲೆಮಾಗಳು ಯಾವ ಆಸಕ್ತಿ ತೋರಿಸುತ್ತಿಲ್ಲ ಎಂಬ ತಿಳಿವಳಿಕೆ ಗಾಢವಾಗುತ್ತಿರುವಂತೆ ತನ್ನ ಕುಟುಂಬ, ಸಮಾಜಗಳನ್ನು ಬದಲಾವಣೆಗೆ ಸಜ್ಜುಗೊಳಿಸುವ ಧಾವಂತಕ್ಕೆ ಅವನು ಕಾತರಿಸುತ್ತಿದ್ದಾನೆ. ಪ್ರಧಾನವಾಗಿ ಮಹಿಳೆ ಅವಿದ್ಯಾವಂತಳಾಗಿದ್ದು ಅವಳಿಗೆ ಅಕ್ಷರ ಫಲವಂತಿಕೆ ದಕ್ಕಬೇಕೆನ್ನುವ ತುಡಿತವಿದೆ. ಒಬ್ಬ ಹೀಗೆ ವಿದ್ಯಾಭ್ಯಾಸ ಕೊಟ್ಟರೆ ಅದು ಇಡೀ ಕುಟುಂಬಕ್ಕೆ ಕೊಟ್ಟಂತಾಗುತ್ತದೆಯೆಂಬುದು ಮನವರಿಕೆಯಾಗುತ್ತಿದೆ.
ಬೆಳಕಿನ ದಾರಿಯಲಿ
ನಾಲ್ಕು ಗೋಡೆಗಳ ನಡುವಿನಿಂದ ಮುಸ್ಲಿಂ ಮಹಿಳೆ ಹೊರಬರಲು ಸಾಧ್ಯವಿಲ್ಲ. ಆಕೆ ‘ಬುರ್ಖಾ’ದಲ್ಲಿ ಬಂಧಿ ಎನ್ನುವವರಿಗೆ ಅಚ್ಚರಿ ಹುಟ್ಟುವಂತೆ ಆಕೆ ಶಿಕ್ಷಣ, ಉದ್ಯೋಗದ ಕಾರಣಗಳಿಂದ ಹೊರಗೆ ಕಾಣಿಸಿಕೊಂಡಿದ್ದಾಳೆ. ಪುರೋಹಿತಶಾಹಿ, ತಾಲಿಬಾನ್ ಮನಸ್ಸುಗಳ ಹುಯಿಲು-ಹುನ್ನಾರ, ಫತ್ವಾ-ಬಹಿಷ್ಕಾರಗಳ ಧಾರ್ಷ್ಟ್ಯಗಳ ನಡುವೆಯೂ ಆಕೆಗೆ ಬದುಕುವ ಹಕ್ಕನ್ನು, ಪ್ರತಿಭೆ, ಬುದ್ಧಿವಂತಿಕೆಯ ಅಭಿವ್ಯಕ್ತಿಗೆ ವೇದಿಕೆಯನ್ನು ಆ ಸಮುದಾಯದ ವೈಶಾಲ್ಯ ಹೃದಯದ ಪುರುಷರು ನೀಡುತ್ತಿದ್ದಾರೆ. ಆ ಪುರುಷ ತಂದೆ, ಅಣ್ಣ-ತಮ್ಮ ಅಥವಾ ಗಂಡ, ಇಲ್ಲವೆ ಅವಳಿಗೆ ಅಕ್ಷರ ಹೇಳಿಕೊಡುವ ಗುರು ಆಗಿರಬಹುದು. ಆಧುನಿಕತೆಯ ಅತಿರೇಕಗಳನ್ನು ಧಿಕ್ಕರಿಸುತ್ತ, ಅದರ ಒಳ್ಳೆಯ ಅಂಶಗಳನ್ನೂ ತನ್ನ ಬದುಕಿನ ಹೊಸ ಆಯಾಮಕ್ಕೆ ದಕ್ಕಿಸಿಕೊಳ್ಳುತ್ತಿರುವ ಮುಸ್ಲಿಮ ಸ್ತ್ರೀಯರು ಈಗ ಅಲ್ಲಲ್ಲಿ ಒಡೆದು ಕಾಣಿಸುತ್ತಿದ್ದಾರೆ. ಬೆಳಕಿನ ದಾರಿಯಲ್ಲಿ ಊರಿಕೊಳ್ಳುತ್ತಿರುವ ಅವರ ಹೆಜ್ಜೆಗಳು ಸ್ಪಷ್ಟವಾಗಿ ಗೋಚರಿಸುತ್ತಿವೆ.
ಸಾಮಾಜಿಕ ಪರಿಸರದಲ್ಲಿ
ಸಾಮಾಜಿಕ ಪರಿಸರದಲ್ಲಿ ಆಕೆ ತನ್ನ ಕ್ರಿಯಾಶೀಲತೆಯನ್ನು ಸಾಬೀತುಪಡಿಸುತ್ತಿದ್ದಾಳೆ. ಮುಸ್ಲಿಮ ಹೆಣ್ಣುಮಕ್ಕಳ ಅನPರತೆ, ದಾರಿದ್ರ್ಯ ಮತ್ತು ಶೋಷಣೆಯ ವಿರುದ್ಧ ಹೋರಾಡುತ್ತಿರುವ ಯುವತಿ ಅಮತುರ್ರಹ್‌ಮಾನ ಅದಕ್ಕೆ ಸಾಕ್ಷಿಯಾಗಿದ್ದಾಳೆ. ಕಾನೂನು ಪದವಿ ಓದಿರುವ ಆಕೆ ಬೆಂಗಳೂರು ಹೊರವಲಯದ ಕೆ.ಜಿ. ಹಳ್ಳಿ ಎಂಬ ಕೊಳಗೇರಿಯಲ್ಲಿ ಸ್ತ್ರೀಶಿಕ್ಷಣ, ಆರೋಗ್ಯ, ವಯಸ್ಕರ ಶಿಕ್ಷಣ, ಸ್ವ-ಉದ್ಯೋಗ ಯೋಜನೆ, ಕಾನೂನು ನೆರವು ಮುಂತಾಗಿ ಕಾರ್ಯಕ್ರಮಗಳೊಂದಿಗೆ ಸಾಮಾಜಿಕ ಕ್ರಾಂತಿಯೊಂದಕ್ಕೆ ವೇದಿಕೆಯೊಂದನ್ನು ಕ್ರಿಯಾಶೀಲಗೊಳಿಸಿ ಸಂಚಲನವನ್ನುಂಟು ಮಾಡಿದ್ದಾಳೆ. ಅಮತುರ್ರಹ್‌ಮಾನ ಸಾಮಾಜಿಕ ರಂಗಕ್ಕೆ ಕಾಲಿರಿಸಿದ್ದು ೧೯೯೬ರಲ್ಲಿ. ಕೊಳಗೇರಿ ಜನರ ಜೀವನ ಸಮೀಕ್ಷಿಸಲು ಗೆಳತಿಯರೊಂದಿಗೆ ಹೋದಾಗಿನ ಕಣ್ಣೆದುರಿನ ವಾಸ್ತವಗಳು ಆಕೆಯನ್ನು ಸಾಮಾಜಿಕ ಸೇವಗೆ ಉತ್ತೇಜಿಸಿದವು.
ಬಡತನ, ಅಜ್ಞಾನ ಮತ್ತು ಅನಕ್ಷರತೆಯಿಂದ ಕೊಳಗೇರಿಯಲ್ಲಿ ವಾಸ ಮಾಡುತ್ತಿರುವ ಮುಸ್ಲಿಮ ಕುಟುಂಬಗಳಲ್ಲಿ ಪುರುಷನ ದಬ್ಬಾಳಿಕೆ, ಕ್ರೌರ್ಯ, ಹಿಂಸೆಗೆ ತುತ್ತಾಗಿರುವ ಮರ್ದಿತ ಮಹಿಳೆಯರ ಬಗ್ಗೆ ಅಮತುರ್ರಹ್‌ಮಾನಳಿಗೆ ಇರುವ ಕಾಳಜಿ ಉತ್ಕಟವಾದುದು. ಅವರ ಬಗ್ಗೆ ಸಾಂತ್ವನದ ನಾಲ್ಕು ಮಾತು ಹೇಳಿ, ಕಣ್ಣೀರು ಉದುರಿಸಿ ಮಹಿಳಾ ಹೋರಾಟದ ಪರ ಎಂದು ಫೋಜು ನೀಡುವ ಬದಲು, ಮರ್ದಿತ ಮಹಿಳೆಯರಿಗೆ ಶಿಕ್ಷಣ ಕೊಡುವ ಗೃಹ ಕಸುಬಿನ ತರಬೇತಿ ಒದಗಿಸುವ, ಮಕ್ಕಳನ್ನು ದುಡಿಮೆಗೆ ಅಟ್ಟುವ ಬದಲು ಶಾಲೆಗೆ ಕಳಿಸುವ, ಸಮುದಾಯವನ್ನು ಕತ್ತಲ ಕೂಪದಿಂದ ಮೇಲೆತ್ತುವ ಚಿಂತನೆ ನಡೆಸಿ ಅವುಗಳನ್ನು ಅನಾವರಣಗೊಳಿಸುವಲ್ಲಿ ತೋರಿಸಿದ ಆಸ್ಥೆ ಅಪರೂಪದ್ದು.
ಅಮತುರ್ರಹ್‌ಮಾನ ತನ್ನ ಗೆಳತಿಯರೊಂದಿಗೆ ಒಡಗೂಡಿ ೧೯೯೭ರಲ್ಲಿ ಸ್ಥಾಪಿಸಿರುವ ‘ಮುಸ್ಲಿಮ್ ಅರ್ಗ್‌ನೈಝೇಶನ್’ (MMO) ಶೋಷಿತ ಮುಸ್ಲಿಮ ಮಹಿಳೆಯರ ಸ್ವಾಭಿಮಾನದ ಸಂಕೇತವಾಗಿದೆ. ಈ ಸಂಸ್ಥೆಯ ಮೂಲಕ ವಯಸ್ಕರ ಶಿಕ್ಷಣ ಕೇಂದ್ರವನ್ನು ಹುಟ್ಟು ಹಾಕಿ, ಅಲ್ಲಿ ಉರ್ದು, ಇಂಗ್ಲೀಷ್ ಮತ್ತು ಕನ್ನಡ ಭಾಷೆ ಕಲಿಸುವ, ಕುರ್‌ಆನ್ ವಚನಗಳನ್ನು ಉರ್ದುಭಾವಾನುವಾದದೊಂದಿಗೆ ಹೇಳಿಕೊಡುವ ವ್ಯವಸ್ಥೆಯೊಂದಿಗೆ, ಶುಚಿತ್ವ, ಗೃಹ ನಿರ್ವಹಣೆ, ಶಿಕ್ಷಣ, ನೈತಿಕ ಮೌಲ್ಯಗಳನ್ನು ಕೂಡ ಕಲಿಸಲಾಗುತ್ತದೆ. ಸ್ವಾವಲಂಬನೆಗಾಗಿ ಹೊಲಿಗೆ, ಕಸೂತಿ ಮತ್ತು ಪಾಕಶಾಸ್ತ್ರದ ತರಬೇತಿ ನೀಡಲಾಗುತ್ತದೆ.
ಕರ್ನಾಟಕ ಅಲ್ಪಸಂಖ್ಯಾತ ಅಭಿವೃದ್ಧಿ ನಿಗಮದ ಸಹಕಾರದಿಂದ ಮಹಿಳೆಯರಿಗೆ ಹೊಲಿಗೆ ಯಂತ್ರ ದೊರಕಿಸಿದ್ದು, ಸಾಲವನ್ನು ಕೂಡ ಒದಗಿಸಿಕೊಡಲಾಗಿದೆ. ಮಕ್ಕಳಿಗೆ ಕಂಪ್ಯೂಟರ್ ಶಿಕ್ಷಣ ನೀಡಿದ್ದು ಉಲ್ಲೇಖನೀಯ. ಧರ್ಮ ಮತ್ತು ತಮ್ಮ ಬದುಕಿನ ಬಗೆಗೆ ಅಜ್ಞಾತರಾಗಿದ್ದ ಮುಸ್ಲಿಮ ಮಹಿಳೆಯರನ್ನು ಜಾಗೃತಗೊಳಿಸುವಲ್ಲಿ ತೋರಿದ ಅಮತುರ್ರಹ್‌ಮಾನ ಅವಳ ಸಾಧನೆ ಅತ್ಯಂತ ಗಮನಾರ್ಹ, ಅದು ಉಡಾಫೆ ಗಂಡಂದಿರನ್ನು ಕೆರಳಿಸಿದ್ದೂ ಇದೆ. ಆಕೆಯನ್ನು ದೂಷಿಸಿದ್ದೂ ಇದೆ. ವಿಕೃತ ಮತಿಗಳಿಗೆ ಹೆದರಿಕೊಳ್ಳದ ಆಕೆ ಮೌನ ಬಂಡಾಯದಲ್ಲೇ ಸಾರ್ಥಕತೆ ಕಂಡಿದ್ದಾಳೆ. ಮಹಿಳೆಯರ ಸ್ವಾಭಿಮಾನದ ಆಂದೋಲನದಲ್ಲಿ ಪುರುಷರನ್ನು ಒಳಗೊಳಿಸಿ ಉತ್ಪಾದನಾಶೀಲತೆಯನ್ನು ಹೆಚ್ಚಿಸುವಲ್ಲಿ ಅವರನ್ನು ಪ್ರೇರೇಪಿಸಿದ್ದು ಅಮತುರ್ರಹ್‌ಮಾನಳ ಅದ್ಭುತ ಸಾಧನೆ ಆಗಿದೆ. (ಅಮಿನಾಲುತಫಾಸನ್ಮಾರ್ಗ – ಸಂಪುಟ – ೨೨ – ಸಂಚಿಕೆ ೭, ೧೯೯೯).
ಇತ್ತೀಚಿನ ದಿನಗಳಲ್ಲಿ ಸಲ್ಮಾ ಉರ್ಫ್ ಅನೀಸಾ ಫಾತಿಮಾ ಎಂಬ ಯುವತಿ ಗಮನ ಸೆಳೆದಿದ್ದು ತನ್ನ ಸಾಮಾಜಿಕ ಕ್ರಿಯೆಯಿಂದ. ಮೂಲತಃ ಗುಲಬರ್ಗಾ ಜಿಲ್ಲೆಯ ಚಿಂಚೊಳಿ ತಾಲೂಕಿನ ರುಮ್ಮನಗೂಡು ಎನ್ನುವ ಗ್ರಾಮದವಳಾದ ಸಲ್ಮಾ ಮುಂಬೈ ಬೀದಿಗಳಲ್ಲಿ ತರಕಾರಿ ಮಾರಾಟ ಮಾಡುವಾಕೆ. ತಂದೆ ಜಾಫರಸಾಬ ಮುದರಂಬೆವಾಲೆ, ತಾಯಿ ಹಬೀಬುನ್ನಿಸಾ. ಚಿಕ್ಕವಳಾಗಿದ್ದಾಗಲೇ ತಂದೆಯೊಂದಿಗೆ ತರಕಾರಿ ಮಾರಾಟದಲ್ಲಿ ತೊಡಗಿಸಿಕೊಂಡ ಸಲ್ಮಾ ಜೀವನಕ್ಕೆ ಆಸರೆಯಾದ ದಿಟ್ಟೆ.
ಹಿಂದೊಮ್ಮೆ ಮುಂಬೈನ ಮಹಾನಗರ ಪಾಲಿಕೆ ಸಿಬ್ಬಂದಿ ಸಲ್ಮಾ ಅವಳ ತರಕಾರಿ ಮಾರಾಟದ ತಳ್ಳು ಗಾಡಿಯನ್ನು ತನ್ನ ವಾಹನದಲ್ಲಿ ಎತ್ತಿಕೊಂಡು ಹೋದಾಗ ಆಕೆ ಹೋರಾಟಕ್ಕಿಳಿದಳು. ಗಾಡಿಯನ್ನು ಬಿಡಿಸಿಕೊಳ್ಳಲು ಪೊಲೀಸ್ ಠಾಣೆಗೂ ತಿರುಗಾಡಿದಳು. ಬೀದಿಬದಿಯ ಮಾರಾಟಗಾರರ ನಿಜವಾದ ಬವಣೆಗಳ ಅನುಭವ ಮಾಡಿಕೊಂಡ ಆಕೆ ಕೊನೆಗೂ ಉಚ್ಚ ನ್ಯಾಯಾಲಯದ ಮೊರೆ ಹೊಕ್ಕಳು. ಬೀದಿ ಬದಿಯಲ್ಲಿ ಮಾರಾಟ ಮಾಡುವುದು ಅಪರಾಧವಲ್ಲ ಎಂದು ನ್ಯಾಯಾಲಯ ಆದೇಶಿಸಿತು. ಅದನ್ನು ಅನುಸರಿಸಿ ಆಕೆ ಇನ್ನಿತರ ಬೀದಿ ಮಾರಾಟಗಾರರ ಪರವಾಗಿ ಹೋರಾಟ ಮಾಡಿದಳು.
ಅದರ ಕಾರಣದಿಂದ ಸಲ್ಮಾ ೨೦೦೭ರ ಜನವರಿ ೨೩ರಂದು ‘ವರ್ಲ್ಡ ಸೋಶಿಯಲ್ ಫೋರಂ’ ಎಂಬ ಕೀನ್ಯಾದ ರಾಜಧಾನಿ ನೈರೋಬಿಯಾದಲ್ಲಿ ಆಯೋಜಿಸಲಾದ ಐದು ದಿನಗಳ ಸಮಾವೇಶದಲ್ಲಿ ಬೀದಿ ಮಾರಾಟಗಾರರ ಸಮಸ್ಯೆಗಳ ಬಗ್ಗೆ ಮಾತನಾಡಿ ಎಲ್ಲರ ಗಮನ ಸೆಳೆದಳು. ಇದು ಅವಳ ಸಾಮಾಜಿಕ ಹೋರಾಟಕ್ಕೆ ಸಂದ ಫಲ. ಅಚ್ಚರಿಯೆಂದರೆ ಸಲ್ಮಾ ಓದಿದ್ದು ಕೇವಲ ೨ನೆಯ ತರಗತಿ ಮಾತ್ರ. ಆಕೆ ದೊಡ್ಡ ಮಟ್ಟದಲ್ಲಿ ಹೆಸರು ಗಳಿಸಿದ್ದು ಮುಸ್ಲಿಮ ಮಹಿಳಾ ಸಂಕುಲಕ್ಕೆ ಮತ್ತು ಕರ್ನಾಟಕಕ್ಕೆ ಹೆಮ್ಮೆಯ ಗರಿ ಮೂಡಿಸಿದೆ. (ಪ್ರಜಾವಾಣಿ – ಪುಟ – ೪, ೨೭ ಜನವರಿ ೨೦೦೭).
ಮಹಿಳೆಯರ ಸಮಸ್ಯೆಗಳಿಗೆ ಸ್ಪಂದಿಸುವ ‘ಸಹನಾ ಉಮೆನ್ಸ್ ಕೌನ್ಸಿಲಿಂಗ್’ ಸಂಸ್ಥೆಯಲ್ಲಿ ಶ್ರೀಮತಿ ನಜೀಮಾ ಅಝೀಜ್, ಶ್ರೀಮತಿ ಕೈರುನ್ನಿಸಾ ಸೈಯ್ಯದ, ಶ್ರೀಮತಿ ಆಯಿಷಾ ನೂರ್, ಶ್ರೀಮತಿ ಡಾ. ಸಮೀನಾ ಹಾತೂನ್, ಶ್ರೀಮತಿ ಮುಮ್ತಾಜ್ ಉಳ್ಳಾಲ್ ಮುಂತಾದವರು ದುಡಿಯುತ್ತಿದ್ದಾರೆ.
ಸಾಂಸ್ಕೃತಿಕ ಕ್ಷೇತ್ರ
ಸಾಂಸ್ಕೃತಿಕ ಕ್ಷೇತ್ರದಲ್ಲಿ ಮುಸ್ಲಿಮ ಮಹಿಳೆಯರು ಕಾಣಿಸಿಕೊಳ್ಳುವುದು ತೀರ ಅಪರೂಪ. ಕೌಟುಂಬಿಕ ಪರಿಧಿ ಅವಳನ್ನು ಹೊರಗೆ ಬಿಟ್ಟಿಲ್ಲ. ಆದರೆ ಕತ್ತಲೆಯ ನಡುವೆ ಬೆಳ್ಳಿ ಮಿಂಚು ಎನ್ನುವಂತೆ ಬೆರಳೆಣೆಕೆಯಷ್ಟು ಮಹಿಳೆಯರು ನಾಟಕ, ಸಂಗೀತ, ಕಲೆ, ಸಾಹಿತ್ಯ ಕ್ಷೇತ್ರಗಳಲ್ಲಿ ತಮ್ಮ ಪ್ರತಿಭೆಯ ದರ್ಶನ ಮಾಡಿಸಿದ್ದು ಅಥವಾ ಮಾಡಿಸುವುದು ಇದೆ.
ಬಾಗಲಕೋಟೆ ಜಿಲ್ಲೆ ಬೀಳಗಿಯ ಅಮೀರಬಾಯಿ ಕರ್ನಾಟಕಿ ಬಡ ಮುಸ್ಲಿಮ ಕುಟುಂಬದಿಂದ ಬಂದ ವಿಶಿಷ್ಟ ಪ್ರತಿಭೆ, ಕನ್ನಡ ರಂಗಭೂಮಿ ಮತ್ತು ಹಿಂದಿ ಚಿತ್ರಜಗತ್ತಿನಲ್ಲಿ ವಿಜೃಂಭಿಸಿದ ಕಲಾವಿದೆ. ‘ಕನ್ನಡ ಕೋಗಿಲೆ’ಯೆಂದು ಕರೆಯಿಸಿಕೊಂಡು ಅಪರೂಪದ ಗಾಯಕಿ. ಸ್ವಂತ ನಾಟಕ ಕಂಪನಿ ಕಟ್ಟಿದ ಶ್ರೇಯಸ್ಸು ಆಕೆಯದು. ‘ವಿಷ್ಣು ಭಕ್ತಿ’ ಎಂಬ ಸಿನಿಮಾ ಮೂಲಕ ಹಿಂದೀ ಚಿತ್ರರಂಗ ಪ್ರವೇಶಿಸಿದ ಆಕೆ ದುಖಿಯಾಲಿ, ಝಂಟಲ್‌ಮನ್ ಡಾಕೂ, ಇನ್ಸಾಫ್, ಬಾಗಿ, ಏಕ್ ಹೀ ಭೂಲ್, ಬೇವಫಾ ಆಶಿಕ್, ಭರತ ಮಿಲಾಪ್, ರಾಮರಾಜ್ಯ, ವಿದ್ಯಾ ಮುಂತಾದ ಅನೇಕ ಹಿಂದಿ ಮತ್ತು ಚಿರಂಜೀವಿ, ಚಂದ್ರಹಾಸ ಎಂಬ ಕನ್ನಡ ಚಿತ್ರಗಳಲ್ಲಿ ಅಮೋಘ ಅಭಿನಯ ನೀಡಿದ ಪ್ರಬುದ್ಧ ನಟಿ.
ಬಿಚ್ಚೊ, ಕಜ್ಜನ್, ಮುನ್ನಿಬಾಯಿ, ಖುರ್ಷೀದ್ ಗುಲಾಬ್, ಜೋಹರಾ, ಬೇಗಮ್ ಅಖ್ತರ್, ಕಾನನ್‌ಬಾಲಾ, ಶಂಶಾದ್ ಬೇಗಮ್, ಎಂ.ಎಸ್. ಸುಬ್ಬಲಕ್ಷ್ಮೀ ಮುಂತಾದ ಪ್ರಮುಖ ಗಾಯಕರ ಮಧ್ಯೆ ಅಮೀರಜಾನ್ ಮಾಡಿದ ಸಂಗೀತ ಸಾಧನೆ ಅದ್ಭುತ. ಎಚ್.ಎಂ.ವ್ಹಿ. ಕಂಪನಿ ಧ್ವನಿ ಮುದ್ರಿಸಿದ ಅವಳ ‘ಕವಾಲಿ’ ದೇಶದ ಸಂಗೀತ ಪ್ರೇಮಿಗಳ ಮನಸ್ಸು ಗೆದ್ದಿದೆ. ೧೯೩೩ರಲ್ಲಿ ಕೊಲಂಬಿಯಾ ರೆಕಾರ್ಡ್ ಕಂಪನಿ ಧ್ವನಿ ಮುದ್ರಿಸಿದ ಅಮೀರಜಾನ್ ಕರ್ನಾಟಕಿ ಹಾಡಿದ ‘ನಾ ಪೇಳುವೆ ನಿನಗೊಂದುಪಾಯ’ ಎಂಬ ರಂಗಗೀತೆ, ಚಿರಂಜೀವಿ ಚಿತ್ರದ ‘ಮಧುರ ವೀಣೆ ಪ್ರೇಮ’, ಚಂದ್ರಹಾಸ ಚಿತ್ರದ ‘ಬಾ ಬಾ ಬನಸಿರಿಯೇ ಬಾ’ಘ, ಕಿಸ್ಮತ್ ಚಿತ್ರದ ‘ಆಜ್ ಹಿಮಾಲಯ ಕೀ ಚೋಟಿಸಿ ಧೀರೆ ಧೀರೆ ಆರೇ ಬಾದಲ್’, ‘ದೂರ್ ಹಟೋ ಹೇ ದುನಿಯಾ ವಾಲೋ’ ಜನರ ದೇಶಭಕ್ತಿಯ ಉನ್ಮಾದ ತುಂಬಿದ ಗೀತೆ. ‘ಸಮಾಧಿ’ ಚಿತ್ರದ ‘ಗೋರೆ ಗೋರೆ’ ಪ್ರಸಿದ್ಧ ಗೀತೆ . ಸುಮಾರು ೧೩೫ಕ್ಕೂ ಹಿಂದಿ ಚಿತ್ರಗಳಲ್ಲಿ ಮುನ್ನೂರಕ್ಕೂ ಅಧಿಕ ಹಾಡುಗಳನ್ನು ಹಾಡಿದ ದಾಖಲೆ ಇವಳದು.
ಅವಳ ಸಹೋದರಿ ಗೋಹರ್‌ಜಾನ್ ತನ್ನ ಅಭಿನಯ ಸಾಮರ್ಥ್ಯವನ್ನು ರಂಗಭೂಮಿಯಲ್ಲಿ ಮೆರೆಸಿದಉದ ಇದೆ. ಕುಕನೂರಿನ ರಹಿಮಾನಬಿ, ಜುಬೇದಾ ಸವಣೂರ, ಇಲಕಲ್ಲಿನ ಎಚ್.ಬೇಗಂ ಮಮತಾಜ್ ಬೇಗಂ ಅಜಮತ್ ಬೇಗಂ, ಜುಬೇದಾ ಬೇಗಂ, ಮುಂತಾದವರು ರಂಗಭೂಮಿಯ ಪ್ರಸಿದ್ಧ ಕಲಾವಿದರಾಗಿದ್ದಾರೆ.
ಸಂಗೀತ ಕ್ಷೇತ್ರದ ಮೊತ್ತಂದು ಪ್ರತಿಭೆಯೆಂದರೆ ಬಾಗಲಕೋಟೆಯ ಮಾಲಾಬಾಯಿ ಬೀಳಗಿ. ಹಿಂದುಸ್ತಾನಿ ಹಾಡುಗಾರಿಕೆ, ಸುಗಮ ಸಂಗೀತ, ವಚನಗಳ ಮೂಲಕ ಆಕಾಶವಾಣಿ, ದೂರದರ್ಶನದ ಕಲಾವಿದೆಯಾಗಿ ವಿವಿಧ ಕಡೆ ಸಂಗೀತ ಕಚೇರಿ ನಡೆಸಿ ಕೊಟ್ಟಿದ್ದಾಳೆ. ಕರ್ನಾಟಕ ರಾಜೊತ್ಸವ ಪ್ರಶಸ್ತಿ, ಸಂಗೀತ ಅಕಾಡೆಮಿಯ ಪ್ರಶಸ್ತಿಗಳಿಗೆ ಭಾಜನಳಾಗಿದ್ದಾಳೆ.
ಬ್ಯಾರಿ ಸಿಯರಾದ ಬೇಬಿ ಫಮೀಝಾ, ಸಲ್ಮಾ ಸುಹಾನಾ, ಫಾತಿಮಾ ಶಹನಾಜ್ ಇವರು ಬ್ಯಾರಿ ಪ್ರಹಸನ, ಹಾಡುಗಳಿಗೆ ಧ್ವನಿ ನೀಡುವವರಾಗಿದ್ದಾರೆ.
ಸಾಹಿತ್ಯ ಸಂಶೋಧನಾ ಕ್ಷೇತ್ರ:
ಸಾಹಿತ್ಯ ಕ್ಷೇತ್ರದಲ್ಲಿ ಮುಸ್ಲಿಮ್ ಮಹಿಳೆಯರು ಹೆಸರು ಮಾಡಿದ್ದಾರೆ. ಸಂಖ್ಯಾ ದೃಷ್ಟಿಯಿಂದ ಕಡಿಮೆ ಇದ್ದರೂ ಸತ್ವದ ದೃಷ್ಟಿಯಿಂದ ಈ ವರ್ಗದ ಲೇಖಕಿಯರು ಗಮನಾರ್ಹವೆನಿಸಿದ್ದಾರೆ. ಮುಮ್ತಾಜ್, ಸಾರಾ ಅಬೂಬಕ್ಕರ್, ಬಾನು ಮುಷ್ತಾಕ್, ಕೆ. ಷರೀಫಾ, ಡಾ. ಸಬೀಹಾ ಭೂಮಿಗೌಡ, ಡಿ.ಬಿ. ರಜೆಯಾ, ರಜಿಯಾ ಬಳಬಟ್ಟಿ, ಇನ್ನೂ ಮುಂತಾದವರು ತಮ್ಮ ಬರವಣಿಗೆಯಿಂದ ಪ್ರಸಿದ್ಧರೆನಿಸಿದ್ದಾರೆ.
ಮುಮ್ತಾಜ್ ಮನೋಜ್ಞ ಕಥೆಗಾರ್ತಿ ಅನಿಸಿದ್ದು, ಅವರ ‘ಅವ್ಯಕ್ತ’ ಕಥಾ ಸಂಕಲನ ಮುಸ್ಲಿಮ ಮಹಿಳೆಯಲ್ಲಿಯೆ ಪ್ರಥಮವಾಗಿದೆ. ಗಲ್ಫ್ ನಾಡಿನೊಂದಿಗಿನ ಸಾಮಾಜಿಕ, ಆರ್ಥಿಕ ನೆಲೆಯಲ್ಲಿ ಈ ಸಂಕಲನದ ಕಥೆಗಳು ಗರಿಬಿಚ್ಚಿಕೊಳ್ಳುತ್ತವೆ.
ಕನ್ನಡ ಸಾಹಿತ್ಯ ಕ್ಷೇತ್ರಕ್ಕೆ ಸಾರಾ ಅಬೂಬಕ್ಕರ್ ಅವರ ಪ್ರವೇಶ ತಡವಾದರೂ ಕಥೆ, ಕಾದಂಬರಿಗಳ ಮೂಲಕ ಮುಸ್ಲಿಮ ಮಹಿಳೆಯರ ವಾಸ್ತವ ಬದುಕನ್ನು ಪರಿಚಯಿಸಿ ಪ್ರಸಿದ್ಧರಾಗಿದ್ದಾರೆ. ಮುಸ್ಲಿಮ ಸಮಾಜದೊಳಗಿನ ಕುರೂಪಗಳನ್ನು, ವೈವಾಹಿಕ ಜೀವನದಲ್ಲಿ ಮಹಿಳೆ ಅನುಭವಿಸುವ ಅಭದ್ರತೆ, ಶೋಷಣೆಗಳನ್ನು ಪುರೋಹಿತಶಾಹಿ ಕಬಂಧ ಬಾಹುಗಳಲ್ಲಿ ನಲುಗಿದ ಪ್ರಸಂಗಗಳನ್ನು ಅಭಿವ್ಯಕ್ತಿಸುವ ಮೂಲಕ ಮಹಿಳಾಪರ ಕಾಳಜಿ ಮಾನವೀಯ ಪರ ಧೋರಣೆಗೆ ಮಿಡಿದ ಸಾರಾ ಅವರ ಚಂದ್ರಗಿರಿ ತೀರದಿಲ್ಲ, ಸಹನಾ, ವಜ್ರಗಳು, ಕದನ, ವಿರಾಮ, ಸುಳಿಯಲ್ಲಿ ಸಿಕ್ಕವರು, ಪ್ರವಾಹದ ಸುಳಿ, ತಳ ಒಡೆದ ದೋಣಿಯಲ್ಲಿ ಎಂಬ ಕಾದಂಬರಿಗಳನ್ನು, ಚಪ್ಚಲಿಗಲು, ಪಯಣ, ಅರ್ಧರಾತ್ರಿಯಲಿ ಹುಟ್ಟಿದ ಕೂಸು, ಖೆಡ್ಡಾ ಎನ್ನುವ ಕಥಾಸಂಕಲನಗಳನ್ನು ಪ್ರಕಟಿಸಿದ ಅವರು ಅನುವಾದ, ಅಂಕಣ ಬರಹಗಳಲ್ಲಿ ತಮ್ಮ ಛಾಪು ಮೂಡಿಸಿದ್ದಾರೆ.
ಬಾನು ಮುಷ್ತಾಕ್ ವಕೀಲ ವೃತ್ತಿಯಲ್ಲಿದ್ದುಕೊಂಡು ತಮ್ಮ ಕಥೆಗಳಿಂದ ಸಾಹಿತ್ಯ ಕ್ಷೇತ್ರದಲ್ಲಿ ಗಟ್ಟಿಯಾಗಿ ಗುರುತಿಸಿಕೊಂಡವರು. ಹೆಜ್ಜೆ ಮೂಡದ ಹಾದಿ, ಬೆಂಕಿ ಮಳೆ, ಎದೆಯ ಹಣತೆ ಅವರ ಕಥಾಸಂಕಲನಗಳಾಗಿವೆ. ಸಾಮಾಜಿಕ ನ್ಯಾಯಕ್ಕಾಗಿ, ತನ್ನ ಹಕ್ಕಿಗಾಗಿ ಧ್ವನಿಯೆತ್ತುವ, ಬದುಕಿಗಾಗಿ ತಹತಹಿಸುವ ಸ್ತ್ರೀ ಜಗತ್ತು ಅವರ ಕಥೆಗಳಲ್ಲಿ ವೈವಿಧ್ಯಮವಾಗಿ ಅನಾವರಣಗೊಳ್ಳುತ್ತದೆ. ಅವರ ಕಥೆಯನ್ನು ಆಧರಿಸಿದ ‘ಹಸೀನಾ’ ಚಲನ ಚಿತ್ರ ರಾಷ್ಟ್ರಪ್ರಶಸ್ತಿಗೆ ಭಾಜನವಾಗಿದೆ.
ಡಾ.ಸಬೀಹಾ ಭೂಮಿಗೌಡ ಮಂಗಳೂರು ವಿಶ್ವವಿದ್ಯಾಲಯದ ಮಂಗಳ ಗಂಗೋತ್ರಿಯ ಕನ್ನಡ ವಿಭಾಗದಲ್ಲಿ ಅಧ್ಯಾಪಕಿಯಾಗಿಜ ಕಾರ್ಯ ನಿರ್ವಹಿಸುತ್ತಿದ್ದಾರೆ. ಕಥೆ, ಕಾವ್ಯ, ವಿಮರ್ಶಾ ಕ್ಷೇತ್ರಗಳಲ್ಲಿ ಅವರದು ಗಟ್ಟಿಯಾದ ಹೆಸರು. ಲೋಹಿಯಾ ಪ್ರಕಾಶನದಿಂದ ಪ್ರಕಟವಾದ ‘ಬಗೆ’ ಅವರ ವಿಮರ್ಶಾ ಕೃತಿಯಾಗಿದೆ. ‘ಚಿತ್ತಾ’ ಕವನ ಸಂಕಲನ. ಎರಡು ಸಂಪಾದಿತ ಕೃತಿಗಳನ್ನು ಒಳಗೊಂಡಂತೆ ಅವರ ಐದು ಕೃತಿಗಳು ಪ್ರಕಟಿತೊಗಂಡಿವೆ. ವಿಮರ್ಶಾಲೋಕದಲ್ಲಿ ತಮ್ಮ ದಟ್ಟ ಪ್ರತಿಭೆ ಮೆರೆಯುತ್ತಿರುವ ಡಾ. ಸಬಿಹಾ ಹಲವು ಸಾಮಾಜಿಕ ಸಂಘಟನೆಗಳಲ್ಲೂ ತಮ್ಮನ್ನು ಸಕ್ರಿಯವಾಗಿ ತೊಡಗಿಸಿಕೊಂಡಿದ್ದಾರೆ.
ಕೆ.ಷರಿಫಾ ಕನ್ನಡ ಕಾವ್ಯ ಮತ್ತು ವಿಮರ್ಶಾ ಕ್ಷೇತ್ರದಲ್ಲಿ ಎದ್ದು ತೋರುತ್ತಿದ್ದಾರೆ. ಸಾಮಾಜಿಕ ಸ್ತರದಲ್ಲಿ ಮುಖ್ಯವಾಗಿ ಮಹಿಳಾ ಪರ ಮತ್ತು ಮಾನವೀಯ ಕಾಳಜಿಯನ್ನು ತಮ್ಮ ಕಾವ್ಯಾಭಿವ್ಯಕ್ತಿಯಲ್ಲಿ ಪ್ರಕಟಿಸುವ ಕೆ.ಷರೀಫಾ ಇದುವರೆಗೆ ಬಿಡುಗಡೆಯ ಕವಿತೆಗಳು. ನೂರೇನ್‌ಳ ಅಂತರಂಗ, ಪಾಂಚಾಲಿ, ಮುಮ್ತಾಜಳ ಮಹಲು ಇತ್ಯಾದಿ ಕವನ ಸಂಕಲನಗಳನ್ನು ಮಹಿಳೆ ಮತ್ತು ಸಮಾಜ ಹಾಗೂ ಬಂಡಾಯ-ಮುಸ್ಲಿಮ ಸಂವೇದನೆ ವಿಮರ್ಶಾ ಕೃತಿಗಳನ್ನು ಸಾರಸ್ವತಲೋಕಕ್ಕೆ ನೀಡಿದ್ದಾರೆ. ಇವರ ಬರಹಗಳಲ್ಲಿ ವಿಶೆಷಣೆಗೊಳ್ಳುವ ಮುಸ್ಲಿಮ ಸಮಾಜದ ಸಂವೇದನೆಗಳು ಸೂಕ್ಷ್ಮವಾಗಿಯೇ ಇವೆ .
ಡಿ.ಬಿ.ರಜಿಯಾ ವಿಶಿಷ್ಟ ರೀತಿಯ ಕವಿತೆ ಕಟ್ಟುವ ಮೂಲಕ ಕನ್ನಡ ಕಾವ್ಯ ಕ್ಷೇತ್ರದಲ್ಲಿ ಗಮನಾರ್ಹವೆನಿಸಿದ ಕವಯಿತ್ರಿ ಇದುವರೆಗೆ ಛಾಯೆ, ಕಳೆದು ಹೋಗುತೆನೆ. ಅಲಾಪು, ಋತು (ಹನಿವಗನ) ಮಡಿಚಿಟ್ಟ ಕೌದಿ ಸಂಕಲನಗಳನ್ನು ಪ್ರಕಟಿಸಿದ್ದಾರೆ. ‘ವಾಸ್ತವದ ಕನವರಿಕೆ’ ಕಥಾ ಸಂಕಲನವಾಗಿದೆ.
ರಜಿಯಾ ಬಳಬಟ್ಟಿ ಪ್ರತಿಭಾನ್ವಿತ ಕವಯಿತ್ರಿ, ಸ್ತ್ರೀವಾದಿ ನೆಲೆಯಲ್ಲಿ ತಮ್ಮ ಕಾವ್ಯಕ್ಕೆ ವಿಶಿಷ್ಟತೆಯನ್ನು ಪ್ರಾಪ್ತವಾಗಿಸಿಕೊಂಡವರು. ಮೆಹಂದಿ ಮತ್ತು ದಾವಣಿ ಹುಡುಗಿ ಎಂಬೆರಡು ಕವನ ಸಂಕಲನಗಳನ್ನು ಪ್ರಕಟಿಸಿರುವ ರಜಿಯಾ ಬಳಬಟ್ಟಿ ಸಾಮಾಜಿಕ, ರಾಜಕೀಯ, ಸಂಘಟನೆಗಳ ಸ್ತರದಲ್ಲಿ ತಮ್ಮನ್ನು ಸಕ್ರಿಯವಾಗಿ ತೊಗಿಸಿಕೊಂಡಿದ್ದಾರೆ.
ಕಥೆ, ಲೇಖನ, ಅಂಕಣ ಬರಹಗಳಿಂದ ಗಮನ ಸೆಳೆದಿರುವ ಎಂ. ಶಯನಾಜ್ ಅವರು ‘ಮೆಟ್ಟಿಲುಗಳು’ ಕಥಾಸಂಕಲನಗಳನ್ನು ಪ್ರಕಟಿಸಿದ್ದಾರೆ. ಕರ್ನಾಟಕ ಕರಾವಳಿಯ ಬ್ಯಾರಿ ಜನಾಂಗದ ಬದುಕನ್ನು ಅವರ ಕಥೆಗಳು ಅನಾವರಣಗೊಳಿಸುತ್ತವೆ.
ಸಂಶೋಧನಾ ಕ್ಷೇತ್ರದಲ್ಲಿ ಡಾ. ಷಹಸೀನಾ ಬೇಗಂ, ಮತ್ತು ಪ್ರೊ. ಶ್ರೀಮತಿ ಇಸ್ಮತ್ ಉನ್ನಿಸಾ ಎದ್ದು ಕಾಣಿಸುವ ಪ್ರತಿಭೆಗಳಾಗಿವೆ. ಡಾ. ಷಹಸೀನಾ ಬೇಗಂ ಅವರು ‘ಕನ್ನಡದಲ್ಲಿ ಮುಸ್ಲಿಮ್ ಜಾನಪದ’ ಎಂಬ ತಮ್ಮ ಮಹಾಪ್ರಬಂಧವನ್ನು ಆಧರಿಸಿದ ‘ಕರ್ನಾಟಕ ಮುಸ್ಲಿಮ್ ಜಾನಪದ’ ಕೃತಿಯನ್ನು ಸಂಶೋಧನಾ ಕ್ಷೇತ್ರಕ್ಕೆ ನೀಡಿದ್ದಾರೆ. ಇದನ್ನು ಕನ್ನಡ ಪುಸ್ತಕ ಪ್ರಾಧಿಕಾರ ಪ್ರಕಟಿಸಿರುವುದು ಹೆಮ್ಮೆ. ಪ್ರೊ. ಇಸ್ಮತ್ ಉನ್ನಿಸಾ ಅವರು ‘ಸರ್ ಶೇಕ್ ಮೊಹಮ್ಮದ್ ಇಕ್ಬಾಲ್ ಬದುಕು-ಬರಹ’ ಮಹಾ ಪ್ರಬಂಧವನ್ನು ಪ್ರಕಟಿಸಿದ್ದಾರೆ. ಪ್ರೊ. ಹಸನಬಿ ಬೀಳಗಿಯವರು ಧಾರವಾಡ ಕರ್ನಾಟಕ ಕಾಲೇಜಿನಲ್ಲಿ ಕನ್ನಡ ಉಪನ್ಯಾಸಕರಾಗಿ ಕಾರ್ಯ ನಿರ್ವಹಿಸಿ, ರಿವಾಯತಗಳು, ನೀಲಾಂಬಿಕೆ, ಶಿವಶರಣೆಯರ ಜೀವನ ಮತ್ತು ಸಾಧನೆ ಇತ್ಯಾದಿ ಕೃತಿಗಳನ್ನು ಸಾಹಿತ್ಯಲೋಕಕ್ಕೆ ನೀಡಿದ್ದಾರೆ.
ಇನ್ನೂ ಹಲವಾರು ಮುಸ್ಲಿಮ ಮಹಿಳೆಯರ ಬರಹಗಳು ಕನ್ನಡ ಪತ್ರಿಕೆಗಳಲ್ಲಿ ಕಾಣಿಸುತ್ತವೆ. ನೂರಜಹಾನ್, ರಜಿಯಾ ಮೂಡುತೋಟು, ಆಯಿಷಾ ಉಳ್ಳಾಲ್, ಮುಮ್ರಾಜ್ ಉಳ್ಳಾಲ್ ಆಸ್ಮಾ ಎರ್ಮಾಳ್, ಮುಮ್ರಾಜ್ ಬಾನು ಮುಂತಾದವರು ಪ್ರಸಿದ್ಧ ಬರಹಗಾರರೆನಿಸಿದ್ದಾರೆ. ಕೆಲವು ಮಹಿಳೆಯರು ಸಂಶೋಧನೆಯಲ್ಲೂ ನಿರತರಾಗಿದ್ದಾರೆ.
ಕಲಾಕ್ಷೇತ್ರ:
ಕಲೆಯಲ್ಲೂ ಮುಸ್ಲಿಮ ಮಹಿಳೆ ಆಸಕ್ತಿ ಬೆಳೆಸಿಕೊಂಡಿದ್ದಾಳೆ. ಆದರೆ ಇವರ ಸಂಖ್ಯೆ ತೀರ ವಿರಳ. ಅಂಥವರಲ್ಲಿ ಅಮೆನಾ ಸಂಶಿ ಒಬ್ಬರು. ಎಲೆಯ ಮರೆಯ ಕಾಯಿಯಂತೆ ಇರುವ ಅಮೆನಾ ಮೂಲತಃ ಉತ್ತರ ಪ್ರದೇಶದ ಮುರದಾಬಾದವರಾದರೂ ಈಗ ಹುಬ್ಬಳಿಯ ಕಾಯಂ ನಿವಾಸಿ. ಅವರ ತಂದೆ ಅಬ್ದುಲ್‌ಸಮರ್ ಕೂಡಾ ಕಲಾವಿದರು. ಅಮೆನಾ ಬಾಲ್ಯದಿಂದಲೇ ಕುಂಚದ ಮೇಲೆ ಹಿಡಿತ ಸಾಧಿಸಿದ್ದಾರೆ. ಹೆಚ್ಚಾಗಿ ಕ್ಯಾನ್ವಾಸ್ ಪೇಂಟಿಂಗ್ ಮತ್ತು ಸ್ಕೇಚೆಸ್‌ನಲ್ಲಿ ಚಿತ್ರ ಬಿಡಿಸುವ ಅಮೆನಾ ಎಲ್ಲ ಕಲಾವಿದೆಯರಂತೆ ಮಹಿಳಾಪರ ದನಿಯನ್ನೇ ಚಿತ್ರಿಸಿದ್ದಾರೆ. ಅಮೆನಾ ಅವರು ಆಯ್ದುಕೊಳ್ಳುವ ಪ್ರತಿಯೊಂದು ಪೇಂಟಿಂಗ್‌ನಿಲ್ಲ ಪ್ರೇಮವೇ ಪ್ರಧಾನ ವಸ್ತು. ಪ್ರೀತಿಯಿಂದಲೇ ಜಗತ್ತು ಶಾಂತವಾಗಿರಲು ಸಾಧ್ಯ. ನಾವೆಲ್ಲ ಪ್ರೀತಿಗಾಗಿ ಹಪಹಪಿಸುತ್ತೇವೆ. ಬದುಕಿನ ಪ್ರತಿಯೊಂದು ಹೆಜ್ಜೆಯಲ್ಲಿ ಪ್ರೀತಿಯೇ ಅಡಗಿದೆ. ‘ಎಲ್ಲರಂತೆ ನಾನೂ ಪ್ರೇಮಾರಾಧಕ. ಹಾಗಾಗಿ ನನ್ನ ಕುಂಚದಲ್ಲಿ ಪ್ರೀತಿ ತಾನಾಗಿಯೇ ಸೇರಿಕೊಂಡು ಬಿಡುತ್ತದೆ’ ಎನ್ನುವ ಅಮೆನಾರ ಕಲೆ ಸಹಜತೆಯೊಂದಿಗೆ ಗಟ್ಟಿತನವನ್ನು ಸಾಧಿಸಿದೆ.
ಶಿಕ್ಷಣ ಕ್ಷೇತ್ರ:
ಶಿಕ್ಷಣ ಕ್ಷೇತ್ರದಲ್ಲಿ ಮುಸ್ಲಿಮ ಮಹಿಳೆಯರು ವಿಪುಲವಾಗಿ ತೊಡಗಿಸಿಕೊಂಡಿದ್ದಾರೆ. ಪ್ರಾಥಮಿಕ, ಮಾಧ್ಯಮಿಕ ಶಾಲಾ ಶಿಕ್ಷಕಿಯರಾಗಿ, ಮುಖ್ಯಾಧ್ಯಾಪಿಕೆಯರಾಗಿ, ಕಾಲೇಜಿನ ಉಪನ್ಯಾಸಕಿಯರಾಗಿ ಶಿಕ್ಷಣದ ಪ್ರಗತಿಗೆ ಶ್ರಮಿಸುತ್ತಿದ್ದಾರೆ. ಡಾ. ಸಯ್ಯದಾ ಅಖ್ತರ್ ರಾಜ್ಯದ ಪ್ರಥಮ ಮಹಿಳಾ ವಿಶ್ವವಿದ್ಯಾಲಯದ ಕುಲಪತಿಯಾಗಿ ಕಾರ್ಯ ನಿರ್ವಹಿಸುತ್ತಿರುವುದು ಹೆಮ್ಮೆಯ ಸಂಗತಿಯಾಗಿದೆ. ವಿಜಾಪುರದ ಸಾರ್ವಜನಿಕ ಶಿಕ್ಷಣ ಇಲಾಖೆಯ ಉಪನಿರ್ದೇಶಕರ ಕಛೇರಿಯಲ್ಲಿ ಸೈರಾಬಾನುಖಾನ್ ಅವರು ಶಿಕ್ಷಣಾಧಿಕಾರಿಗಳಾಗಿ, ಸಯ್ಯದಾ ಅನೀಸ್ ಎಸ್. ಮುಜವರ್ ಅವರು ವಿಷಯ ಪರೀಕ್ಷಕರಾಗಿ, ಬಾಗಲಕೋಟೆಯ ಹುನಗುಂದ ತಾಲೂಕಿನ ಶಿಕ್ಷಣ ಸಮನ್ವಯ ಅಧಿಕಾರಿಗಳಾಗಿ ಜಸ್ಮನ್ ಕಿಲ್ಲೇದಾರ್ ಕ್ರಿಯಾಶೀಲರಾಗಿದ್ದಾರೆ. ಹುಬ್ಬಳ್ಳಿಯ ನೆಹರೂ ಕಾಲೇಜಿನ ಪ್ರಾಂಶುಪಾಲರಾಗಿ ಡಾ. ಝಡ್.ಎಚ್.ಮುಲ್ಲಾ ಅವರು ಆಡಳಿತವನ್ನು ಜವಾಬ್ದಾರಿಯುತವಾಗಿ ನಿರ್ವಹಿಸುತ್ತಿದ್ದಾರೆ. ಹೀಗೆ  ಹಲವಾರು ಮಹಿಳೆಯರು ಪುರುಷರಿಗೆ ಮೀಸಲಾಗಿದ್ದ ಸ್ಥಾನಗಳಲ್ಲಿ ಅಲಂಕರಿಸಿಕೊಂಡು ತಮ್ಮ ದಟ್ಟ ಪ್ರತಿಭೆಯ ಮೂಲಕ ಶಿಕ್ಷಣ ಅಭಿವೃದ್ಧಿಗೆ, ಹೊಸ ಜನಾಂಗದ ಅಭ್ಯುದಯಕ್ಕೆ ಶ್ರಮಿಸುತ್ತಿರುವುದು ಶ್ಲಾಘನೀಯವಾಗಿದೆ.
ರಾಜಕೀಯ ಕ್ಷೇತ್ರ:
ರಾಜಕೀಯದಲ್ಲಿ ಮುಸ್ಲಿಮ ಮಹಿಳೆಯರ ಪಾಲ್ಗೊಳ್ಳುವಿಕೆ ತೃಪ್ತಿಕರವಾಗಿಲ್ಲ. ಬೆರಳೆಣೆಕೆಯಷ್ಟು ಮಹಿಳೆಯರು ಬೇರೆ ಬೇರೆ ರಾಜಕೀಯ ಪಕ್ಷಗಳಲ್ಲಿ ಕಾರ್ಯಕರ್ತೆಯರಾಗಿ ವಿವಿಧ ಹುದ್ದೆಗಳಲ್ಲಿ ಆಸಕ್ತರಾಗಿದ್ದಾರೆ. ಹಿಂದೆ ಮುಕ್ತಾರ್ ಉನ್ನಿಸಾ ಬೇಗಂ ಎಂ.ಎಲ್.ಸಿ.ಯಾಗಿ ಕ್ರಿಯಾಶೀಲರಾಗಿದ್ದೂ ಇದೆ. ರಾಜ್ಯ ರಾಜಕೀಯದಲ್ಲಿ ಸಕ್ರಿಯವಾಗಿದ್ದು ವಿಧಾನ ಪರಿಷತ್ತಿನ ಸದಸ್ಯೆಯಾಗಿದ್ದ ನಫೀಸಾ ಫಜಲ್ ಅವರು ವೈದ್ಯಕೀಯ ಶಿಕ್ಷಣ ಸಚಿವೆಯಾಗಿ ಕಾರ್ಯ ನಿರ್ವಹಿಸಿದ್ದಾರೆ. ಬೆಂಗಳೂರು ಮಹಾನಗರ ಪಾಲಿಕೆಯ ಮಹಾಪೌರರಾಗಿ ಶ್ರೀಮತಿ ಮಮ್ತಾಜ್‌ಬೇಗಂ ಅಧಿಕಾರವನ್ನು ಅರ್ಥಪೂರ್ಣವಾಗಿಸಿದ್ದಾರೆ. ಮಂಡಳ ಪಂಚಾಯತಿ, ಜಿಲ್ಲಾ ಪಂಚಾಯತಿ, ಪುರಸಭೆ, ನಗರಸಭೆ, ಕಾರ್ಪೋರೇಷನ್‌ಗಳ ಸದಸ್ಯೆರಾಗಿ, ಅಧ್ಯಕ್ಷ, ಉಪಾಧ್ಯಕ್ಷರಾಗಿ ಪ್ರಜ್ಞಾವಂತಿಕೆಯಿಂದ ತಮ್ಮ ಕರ್ತವ್ಯ ನಿಭಾಯಿಸಿದ್ದಾರೆ. ಸರಕಾರ ಜಾರಿಗೆ ತಂದ ಪಂಚಾಯತ ರಾಜ್ಯ ವ್ಯವಸ್ಥೆಯಿಂದ ಮುಸ್ಲಿಮ ಹೆಣ್ಣುಮಕ್ಕಳು ರಾಜಕೀಯ ಕ್ಷೇತ್ರದಲ್ಲಿ ಕಾಣಿಸಿಕೊಳ್ಳಲು ಸಾಧ್ಯವಾಗಿದೆ. ಹೊರ ಪ್ರಪಂಚದ ತಿಳಿವಳಿಕೆ ಅವರನ್ನು ಪ್ರಬುದ್ಧರನ್ನಾಗಿಸುತ್ತಿದೆ.
ಪತ್ರಿಕೆ ಕ್ಷೇತ್ರ:
ಪತ್ರಿಕಾ ವ್ಯವಸಾಯದಲ್ಲೂ ಮುಸ್ಲಿಮ ಮಹಿಳೆಯರು ಸಮರ್ಥರೆನಿಸಿದ್ದಾರೆ. ಮಂಗಳೂರಿನಿಂದ ಪ್ರಕಟವಾಗುವ ‘ಅನುಪಮ’ ಮಾಸಿಕ, ಲೇಖಕಿ ಎಂ ಶಯನಾಜ್ ಅವರ ಸಂಪಾದಕತ್ವದಲ್ಲಿ ಈಗಲೂ ಅಚ್ಚುಕಟ್ಟಾಗಿ ಹೊರಬರುತ್ತಿದೆ. ಅನುಪಮ ಬಳಗದಲ್ಲಿ ಗೌರವ ಸಂಪಾದಕೀಯರಾಗಿ ಆಯಿಶಾ ಭಾರತಿ, ಉಪಸಂಪಾದಕಿಯರಾಗಿ ಸಬಿಹಾ ಫಾತಿಮಾ, ಸಮೀನಾ ಯು. ಸಂಪಾದಕೀಯರಾಗಿ ಸಾಜಿದಾ ಮೂಮಿನ್, ಶಹೀದಾ ಉಮರ್, ಲುಬ್ನಾ-ಝಕಿಯ್ಯಾ, ಶಾಕಿರಾ ಯು.ಕೆ., ಶಾಹಿದಾ ಎ. ಪತ್ರಿಕೆಗೆ ಜೀವದುಂಬುತ್ತಿದ್ದಾರೆ. ಕೊಡಗಿನ ಸಫಿಯಾ ಎಂಬುವರು ‘ಪಿರ್ದೌಸ್’ ವಾರಪತ್ರಿಕೆಯ ಅಂಕಣಕಾರರಾಗಿ ಪ್ರಸಿದ್ಧರು.
ಇತರ ಕ್ಷೇತ್ರಗಳು:
ಇತರೆ ಕ್ಷೇತ್ರಗಳಲ್ಲಿ ಮುಸ್ಲಿಮ ಮಹಿಳೆ ಆತ್ಮ ವಿಶ್ವಾಸದಿಂದ ಕಾಣಿಸಿಕೊಳ್ಳುತ್ತಿದ್ದಾಳೆ. ಪ್ರವಾಸೋದ್ಯಮ ಇಲಾಖೆಯಲ್ಲಿ ಅತ್ಯುತ್ತಮವಾಗಿ ಕರ್ತವ್ಯ ನಿರ್ವಹಿಸಿದ ಹಾಫೀಜಾಬೇಗಂ ಇನಾಮದಾರ್, ಲ್ಯಾಂಡ್ ರಿಕಾರ್ಡ್ಸ್ ಇಲಾಖೆಯಲ್ಲಿ ಡೆಪ್ಯೂಟಿ ಡೈರಕ್ಟರ್ ಆಗಿರುವ ನಜಮಾ ಪೀರಜಾದೆ, ಪೊಲೀಸ್ ಇಲಾಖೆಯಲ್ಲಿ ಪಿ.ಎಸ್.ಆಯ್. ಆಗಿರುವ ಶಕೀಲಾ ಪಿಂಜಾರ, ಅಸಿಸ್ಟಂಟ್ ಕಮಿಷನ್‌ರಾಗಿ ಕಾರ್ಯ ನಿರ್ವಹಿಸುತ್ತಿರುವ ಸಾದಿಯಾ ಸುಲ್ತಾನ್ ಇನ್ನೂ ಮುಂತಾದವರು ಇದಕ್ಕೆ ಉದಾಹರಣೆಯೆನಿಸಿದ್ದಾರೆ.
ಮುಸ್ಲಿಮ ಮಹಿಳೆಗೆ ತನ್ನ ಸಾಮರ್ಥ್ಯದ ಬಗ್ಗೆ ವಿಶ್ವಾಸ ಮೂಡಿದೆ. ಆಕೆ ಪುರುಷನ ಹೊಗಳಿಕೆಯ ಪ್ರೀತಿಯ ಗುಲಾಬಿಯಲ್ಲ. ಚೆಲುವಿನ ತಾಜಮಹಲು ಅಲ್ಲ, ಚಾಂದಕಾ ತುಕಡಾ ಅಲ್ಲ. ಗುಲಾಬ್ ಜಾಮೂನು ಅಲ್ಲ. ಆಕೆ ಮನುಷ್ಯಳು. ಆಕೆಗೂ ಹೃದಯವಿದೆ. ಭಾವನೆಗಳಿವೆ. ಅಭಿವ್ಯಕ್ತಿಯ ಉಜ್ವಲ ಪ್ರತಿಭೆಯಿದೆ. ವಿವೇಕದ ಮಿದುಳು ಇದೆ.
ಕಣಿರಿನಲ್ಲಿ ಕೈ ತೊಳೆಯುವ, ಪುರುಷ ದಬ್ಬಾಳಿಕೆಯ ಗುಲಾಮಗಿರಿಯನ್ನು ಒಪ್ಪಿಕೊಳ್ಳದ ಮನೋಸ್ಥಿತಿ ಈಗವಳಿಗೆ ಸಾಧ್ಯವಾಗುತ್ತಿದೆ. ಅವಳಿಗೆ ಬದುಕಿನ ದಾರಿ ಸ್ಪಷ್ಟವಾಗಿ ಗೋಚರಿಸುತ್ತದೆ. ಅಲ್ಲಿ ಹೆಜ್ಜೆಯೂರುವ ಧಾವಂತ ಕಾಣಿಸಿಕೊಳ್ಳುತ್ತದೆ. ಈ ಧಾವಂತ ತನ್ನ ಕುಟುಂಬವನ್ನಾಗಲಿ ಅಥವಾ ಪುರುಷನನ್ನಾಗಲಿ ಧಿಕ್ಕರಿಸುವಂತಹದ್ದಲ್ಲ. ತನ್ನ ಇರುವಿಕೆಯನ್ನು ದೃಢಪಡಿಸುವಂತಹದ್ದು. ಮಾನವೀಯ ನೆಲೆಯಲ್ಲಿ ಗಟ್ಟಿಗೊಳ್ಳುತ್ತಲೇ ತನ್ನ ಬದುಕು, ಕುಟುಂಬ ಹಾಗೂ ಸಮಾಜದ ಸಂಸ್ಕೃತಿಯನ್ನು, ಆರೋಗ್ಯವನ್ನು ಹೆಚ್ಚಿಸಿ ಸಂತೃಪ್ತಿಗೊಳ್ಳುವಂತಹದ್ದು.
ಬಾನು ಮುಷ್ತಾಕ್ ಹೇಳುವಂತೆ: ಪುರುಷ ಪ್ರಧಾನ ಸಮಾಜದ ಮೌಲ್ಯಗಳನ್ನು ಯಶಸ್ವಿಯಾಗಿ ಕಾರ್ಯಗತಗೊಳಿಸಲು ಪ್ರಪಂಚದಾದ್ಯಂತ ಧರ್ಮ ಮತ್ತು ದೇವರುಗಳನ್ನು ನಿರಾಯಾಸವಾಗಿ ಬಳಸಿಕೊಳ್ಳುವ ಸನ್ನಿವೇಶದಲ್ಲಿ ಹೆಣ್ಣಿನ ಅಸ್ಮಿತೆ ಮುಖ್ಯವೆನಿಸಿದೆ. ಅದು ಖಚಿತ ಮತ್ತು ಪ್ರಖರಗೊಳ್ಳಬೇಕಾಗಿರುವುದು ತೀರ ಅಗತ್ಯ. ಜಾಗತೀಕರಣ ಸಂದರ್ಭದಲ್ಲಿ ಅವಳ ನಿಸ್ಪೃಹ ಸಂವೇದನೆಗಳು ಹೊಸ ಸಾಧ್ಯತೆಗಳನ್ನು ಅನಾವರಣಗೊಳಿಸುವುದು ತುರ್ತಿನದಾಗಿದೆ.

ಕಥೆ ಹೇಳುವ ಕಲೆ ಮುಸ್ಲಿಮ್‌ ಮಹಿಳೆಗೂ ಸಾಧಿಸಿದೆ. ಜಾನಪದ, ಪೌರಾಣಿಕ, ಐತಿಹಾಸಿಕ ಹಾಗೂ ಸಾಮಾಜಿಕವೆಂದು ಆಕೆ ಕಥೆಗಳ ಸಿವುಡನ್ನು ಅಗಾಧವೆಂಬಂತೆ ಬಿಚ್ಚಿಡಬಲ್ಲಳು. ಈ ಕಥೆಗಳು ಅವಳ ಸ್ವಂತದ್ದಲ್ಲ. ಬಾಯಿಂದ ಬಾಯಿಗೆ ಹರಡುತ್ತ, ಅವಳದೇ ಆದ ಧಾಟಿಯಲ್ಲಿ ಪಕ್ವಗೊಳ್ಳುತ್ತ, ಕೊನೆಗೆ ಅವಳದೇ ಸೃಜನಶೀಲತೆಯೆಂಬ ಛಾಪು ಒತ್ತಿಸಿಕೊಂಡು ಬಿಡುವಂಥವು. ಈ ಕಥೆಗಳ ಯಶಸ್ಸು ಅಂದರೆ ಬೇಸರ ನೀಗಿಸುವುದು ಮತ್ತು ಮಕ್ಕಳನ್ನು ರಂಜಿಸುವುದು.
ಕಥೆ ಹೇಳುವ ಕಲೆಯಂತೆ, ಕಥೆ ಕಟ್ಟುವ ಖಯಾಲಿಯಲ್ಲಿ ಮುಸ್ಲಿಮ ಮಹಿಳೆ ತನ್ನದೇ ಆದ ಕೌಶಲ ಹೊಂದಿರುವುದು ಸ್ಪಷ್ಟ. ಕಥೆ ‘ಕಲ್ಪಿತ’ ಎಂದಾದರೂ ಅವಳ ಜೀವಾನಾನುಭವಗಳು ಇಲ್ಲಿ ಅಸ್ಖಲಿತವಾಗಿ ದಾಖಲಾಗಿರುವುದು. ಈ ದೃಷ್ಟಿಯಿಂದ ಅವು ವಾಸ್ತವ. ರಂಜನೆಗೆಂದೇ ಅಲ್ಲ. ಮನುಷ್ಯ ಬದುಕಿನ ದರ್ಶನ ಮಾಡಿಸುವುದು ಮತ್ತು ಮನುಷ್ಯ ಸಂಬಂಧಗಳನ್ನು ಮಾನವೀಯ ನೆಲೆಯಲ್ಲಿ ಅನಾವರಣಗೊಳಿಸುವುದು ಈ ಕಥೆಗಳ ಪ್ರಧಾನ ಉದ್ದೇಶ. ಅದು ನೀತಿ ಸಂದೇಶನೊಂದಿಗೆ ಫಲಿತಗೊಳ್ಳುವುದು.
ಕಥೆ, ಉರ್ದುಭಾಷೆಯಲ್ಲಿ ‘ಕಹಾನಿ’ ಎಂದು ಕರೆಯಿಸಿಕೊಳ್ಳುತ್ತದೆ. ಮುಸ್ಲಿಮ ಬದುಕಿನ ಆಚಾರ-ವಿಚಾರಗಳನ್ನು, ನಂಬಿಕೆಗಳನ್ನು ಈ ಕಥೆಗಳು ಒಳಗೊಂಡಿರುವುದು ಸಾಮಾನ್ಯ. ಕಥೆಯ ಆಶಯಕ್ಕೆ ಸಂಕೀರ್ಣಕ್ಕಿಂತ ನೇರ ಮತ್ತು ಸರಳತೆಯ ನಿರೂಪಣಾ ವಿಧಾನವನ್ನು ಒಗ್ಗಿಸಿಕೊಂಡಿರುವುದನ್ನು ನೋಡಬಹುದು. ಹೀಗೊಂದು ಊರು-ಅಥವಾ ಒಂದು ಊರಲ್ಲಿ ಒಬ್ಬ ರಾಜನಿದ್ದನು ಎಂದು ಆರಂಭವಾಗಿ ಕೇಳುಗರನ್ನು ಕೌತುಕದಲ್ಲಿರಿಸಿ ಕಥೆಯ ಆಶಯದ ಪರಿಣಾಮ ಫಲಿಸುವುದು.
ನೂರಜಹಾನ್‌ ಇಟಗಿ ಹೇಳಿದ ‘ಅಲ್ಲಾಹನ ದುಆ’ ಕಥೆ ಹೀಗಿದೆ:
ಒಂದು ಊರಿನಲ್ಲಿ ಒಬ್ಬ ಬಡವನಿದ್ದ. ಅದು-ಇದು ಕೆಲಸ ಮಾಡಿಕೊಂಡು ಒಂದು ಹೊತ್ತಿನ ರೊಟ್ಟಿಯನ್ನು ಮನೆಗೆ ತರುತ್ತಿದ್ದ. ಮಕ್ಕಳಿಗೆ ತಿನ್ನಿಸಿ, ಗಂಡ-ಹೆಂಡತಿ ಉಪವಾಸ ಇರುತ್ತಿದ್ದರು. ಆ ಊರಿನ ರಾಜನ ಮಗನು ಒಂದಿನ ಅಸಾಧ್ಯ ಬೇನೆಯಿಂದ ಬಳಲತೊಡಗಿದ. ಹಕೀಮರಿಂದ ಅವನು ಗುಣಮುಖನಾಗಲಿಲ್ಲ. ರಾಜನಿಗೆ ಚಿಂತೆಯಾಯಿತು. ಮಗನ ಕಾಯಿಲೆಯನ್ನು ಗುಣಪಡಿಸಿದವರಿಗೆ ಅಪಾರ ಸಂಪತ್ತನ್ನು ಕೊಡಲಾಗುವುದೆಂದು ಡಂಗುರ ಸಾರಿಸಿದ. ಬಹಳ ಜನ ಪ್ರಯತ್ನಿಸಿದರು. ರಾಜಕುಮಾರ ಸುಧಾರಿಸಿಕೊಳ್ಳಲಿಲ್ಲ. ಬಡ ಮನುಷ್ಯ ಅರಮೆನಗೆ ಬಂದು, ಅಲ್ಲಾಹ್‌ನಲ್ಲಿ ಎರಡೂ ಕೈಗಳನ್ನೆತ್ತಿ ದುಆ ಬೇಡಿದ. ಅಲ್ಲಾಹನ ಹೆಸರಿನಲ್ಲಿ ಒಂದು ಗ್ಲಾಸ್‌ ನೀರನ್ನು ಕುಡಿಸಿದ. ಕೆಲವೇ ಕ್ಷಣಗಳಲ್ಲಿ ಅವನ ಆರೋಗ್ಯ ಸುಧಾರಿಸಿತು. ರಾಜನಿಗೆ ಸಂತೋಷವೆನಿಸಿತು. ಬಡವನಿಗೆ ಸಂಪತ್ತು ಕೊಟ್ಟು ಗೌರವಿಸಿದ-ಬಡವ ಆರಾಮಾಗಿ ಬದುಕಿದ.
ಅಲ್ಲಾಹ್‌ನ ದುಆದಿಂದ ಎಂಥವರೂ ಧನ್ಯತೆ ಹೊಂದಲು ಸಾಧ್ಯವೆಂದು ಈ ಕಥೆ ಬಿಂಬಿಸುತ್ತದೆ.
‘ಮೂರು ತಿಂಗಳ ಸೊಸೆಯ ಆಜ್ಞೆ: ಆರು ತಿಂಗಳು ಅತ್ತೆಯ ಆಜ್ಞೆ; ಕಥೆಯಲ್ಲಿ ಜಿಪುಣತೆ ಮತ್ತು ದರ್ಪವನ್ನು ಮೈಗೂಡಿಸಿಕೊಂಡ ಅತ್ತೆ ಜನರ ದೃಷ್ಟಿಯಲ್ಲಿ ಸೊಸೆಯನ್ನು ಕೆಟ್ಟವಳಂತೆ ರೂಪಿಸಿ, ತಾನು ಒಳ್ಳೆಯ ಪೋಜು ಕೊಡುತ್ತಾ, ಹೆಣ್ಣಿನ ಮುಗ್ಧತೆಯನ್ನು ಶೋಷಣೆಗೆ ಬಳಸಿಕೊಳ್ಳುವ ಹೆಣ್ಣಿನ ಇನ್ನೊಂದು ಮುಖವನ್ನು ದರ್ಶಿಸುತ್ತದೆ.
ಬ್ಯಾರಿ ಭಾಷೆಯಲ್ಲೂ ಬಾಯಿಂದ ಬಾಯಿಗೆ ಹರಿದು ಬಂದ ಕಥೆಗಳು ದೊರಕುತ್ತವೆ. ಮಲೆಯಾಳಕ್ಕಿಂತ ಇಂಪಾದ, ತುಳುವಿನ ಧಾಟಿಯಲ್ಲಿರುವ ಬ್ಯಾರಿ ಭಾಷೆ ಸರಳವಾದುದು. ಅದರಲ್ಲಿ ಸಂಪ್ರದಾಯದ ಕಥೆಗಳುಂಟು. ಇಂಥ ಕಥೆಗಳ  ಜನನಿ ಹೆಣ್ಣೇ ಆಗಿದ್ದಾಳೆ. ಅಜ್ಜಿಕಥೆಯೆಂದು ಹೇಳಲಾಗುವ ಆಫಂದಿ ರಾಜಾನು ನಾಗರಾಜ, ಮೂಸಾನೆಬಿ, ಫಾತಿಮಾ ಕಲ್ಯಾಣಂ, ಆಯಿಷಾ ಮಂಗಿಲಂ, ಪೆಣ್ಣ ರಸಿರಾಯ, ಬಂಗಾರ್ಡೆತೂಸಿ ಮುಂತಾದವು ಜನಪ್ರಿಯವೆನಿಸಿವೆ.
ಕುಞ್ಞತುಬೀಬಿ ಉಳಿಯಾರು ಹೇಳಿದ ‘ನಾಗರಾಜ’ ಕಥೆಯ ಸಾರಾಂಶ ಹೀಗಿದೆ; ಒಂದು ಊರಿನಲ್ಲಿ ಒಬ್ಬ ರಾಜ. ಅವನಿಗೊಬ್ಬಳು ಹೆಂಡತಿ. ಅವರಿಗೆ ಮಕ್ಕಳು ಇರಲಿಲ್ಲ. ಅವಳು ಬೇಲಿ ಪಕ್ಕ ಮೂತ್ರ ವಿಸರ್ಜನೆ ಮಾಡುವಾಗ ಓತಿಯನ್ನು ನೋಡಿ, ‘ನನ್ನ ಹೊಟ್ಟೆಯಲ್ಲಿ ಓತಿಯಾದರೂ  ಹುಟ್ಟಲಿಲ್ಲ’ ಎಂದು ಮರುಗಿದಳು. ಅದೇ ತಿಂಗಳಲ್ಲಿ ಆಕೆಗೆ ಗರ್ಭನಿಂತು ಹತ್ತು ತಿಂಗಳ ಮೇಲೆ ಹೆತ್ತಳು. ಆದರೆ ಆ ಮಗು ಒಂದು ಸರ್ಪವಾಗಿತ್ತು.
ಎರಡು ವರ್ಷದಲ್ಲೆ ಮಗು ದೊಡ್ಡದಾಗಿ, ತನಗೆ ಮದುವೆ ಮಾಡೆಂದಿತು. ಒಂದು ಹೆಣ್ಣನ್ನು ತಂದು, ಹಾಲು-ಬಾಳೆಹಣ್ಣು ಕೊಟ್ಟು ಕೋಣೆಗೆ ಕಳುಹಿಸಿದರು. ನಾಗರಾಜ ಅವಳನ್ನು ಮಧ್ಯರಾತ್ರಿ ಕಚ್ಚಿ ಕೊಂದು ಹಾಕಿತು. ಎರಡನೆಯ ಹೆಂಡತಿಗೆ ಅದೇ ಗತಿಯಾಯತು, ಇನ್ನಾರು ಅವನಿಗೆ ಹೆಣ್ಣು ಕೊಡುತ್ತಾರೆ?
ನಾಗರಾಜ: ‘ಉಮ್ಮಾ ಉಮ್ಮಾ, ಮುಚ್ಚಿದ ಮೊರದಲ್ಲಿ ಚಿನ್ನದ ನಾಣ್ಯ ಇಡಿರಿ. ನಾಗರಾಜನಿಗೆ ಹೆಣ್ಣು ಇದೆಯಾ ಎಂದು ಕೇಳಿಕೊಂಡು ಬರಲಿ’ ಎಂದು ಡಂಗುರ ಸಾರಲಾಯಿತು. ಆ ಊರಲ್ಲಿ ಸಾಹುಕಾರನೊಬ್ಬನಿದ್ದ. ಮೊದಲ ಹೆಂಡತಿ ತೀರಿಕೊಂಡಿದ್ದಳು. ಅವನಿಗೆ ಎರಡನೆಯ ಹೆಂಡತಿ ಇದ್ದಳು. ಮೊದಲ ಹೆಂಡತಿಗೆ ಮಗಳೊಬ್ಬಳಿದ್ದು ಆಕೆ ಸುಂದರಿಯಾಗಿದ್ದಳು. ಮಲತಾಯಿ ಅವಳನ್ನು ಪೀಡಿಸುತ್ತಿದ್ದಳು. ಹೊನ್ನು ನೋಡಿ ಸವತಿಯ ಮಗಳನ್ನು ಆಕೆ ನಾಗರಾಜನಿಗೆ ಮದುವೆ ಮಾಡಿ ಕೊಟ್ಟಳು.
ಊರವರಿಗೆ ಸುಂದರ ಹುಡುಗಿ ಸಾವಿಗೆ ಬಲಿಯಾಗುವುದು ಚಿಂತೆ ತಂದಿತು. ದುಃಖವೂ ಆಯಿತು. ಹುಡುಗಿ ಅತ್ತೆಯ ಮಾತಿನಂತೆ ಸ್ನಾನಕ್ಕೆ ಕೊಳಕ್ಕೆ ಹೋದಳು. ಅಲ್ಲಿ ಫಾತಿಮಾ ಬೀಬಿ ಬಂದು ಮಂತ್ರ ಕಲಿಸಿ ಕೊಟ್ಟಳು. ಸುಂದರಿ ಅತ್ತೆಯ ಮಾತಿನಂತೆ ತಲೆ ಬಾಚಿಕೊಂಡು, ಪೌಡರ್ ಹಚ್ಚಿಕೊಂಡು, ಹೊಟ್ಟೆ ತುಂಬ ಅನ್ನ ತಿಂದು, ಎರಡು ಹಣಿಗೆ ಬಾಳೆಹಣ್ಣನ್ನು, ಎರಡು ಕುಡಿಕೆ ಹಾಲನ್ನು ಹಿಡಿದು ನಾಗರಾಜನ ಬಳಿಗೆ ಹೋಗಿ ಬಾಗಿಲು ಹಾಕಿಕೊಂಡಳು. ನಾಗರಾಜ ಶೀಘ್ರವಾಗಿ ಅವಳನ್ನು ಕಚ್ಚಲು ಬಂದ, ಫಾತಿಮಾ ಬೀಬಿ ಮಂತ್ರಿಸಿ ಕೊಟ್ಟ ಕಲ್ಲನ್ನು ಆಕೆ ಎಸೆದಳು. ನಾಗರಾಜ, ಅವಳ ಕಾಲಿನ ಬುಡಕ್ಕೆ ಬಂದು ನೀಟಾಗಿ ಮಲಗಿದ. ಸುಂದರಿ ಸೊಂಟದಲ್ಲಿದ್ದ ಬೆತ್ತ ತೆಗೆದು ಅವನ ಮೇಲೆ ಬಡಿದಳು. ಆಶ್ಚರ್ಯವೆಂಬಂತೆ ಅವನು ಹದಿನಾರು ವರ್ಷದ ಯುವಕನಾದ. ಅವಳಿಗೂ ಅವನಿಗೂ ಮದುವೆಯಾಯಿತು.
ಕಥೆ ಮುಂದುವರಿಯುತ್ತದೆ. ಸುಂದರಿಗೆ ಗರ್ಭನಿಲ್ಲುವುದು, ತಂದೆ, ಮಲತಾಯಿ ಬಂದು ಕರೆದುಕೊಂಡು ಹೋಗುವುದು, ಮಲತಾಯಿ ಮಗಳೂ ಗರ್ಭವಿರುವುದು. ಇಬ್ಬರಿಗೂ ಒಂದೇ ಸಮಯಕ್ಕೆ ಪ್ರಸವವೇದನೆ. ಸುಂದರಿಗೆ ಹೆಣ್ಣು, ಮಲತಾಯಿ ಮಗಳಿಗೆ ಗಂಡು ಕೂಸು ಹುಟ್ಟುವುದು, ಮಕ್ಕಳನ್ನು ಬದಲಿಸಿ, ಮಲಮಗಳನ್ನು ಬಾವಿಯಲ್ಲಿ ಕೂಡಿ ಹಾಕಿ, ತನ್ನ ಮಗಳನ್ನು ಮಲತಾಯಿ ನಾಗರಾಜನ ಬಳಿಗೆ ಕಳುಹಿಸುವುದು. ನಾಗರಾಜ ಅವಳನ್ನು ತಿರಸ್ಕರಿಸುವುದು ಇತ್ಯಾದಿ ಪ್ರಸಂಗಗಳ ಕೊನೆಗೆ ನಾಗರಾಜ ಮಲತಾಯಿ ಮಗಳನ್ನು ಬಾವಿಯಲ್ಲಿಟ್ಟು ಅಪಮಾನಿಸುವುದು, ಹೆಂಡತಿಯನ್ನು ಸ್ವೀಕರಿಸುವುದು-ಹೀಗೆ ವಿವರಣೆಯೊಂದಿಗೆ ಕಥೆ ಸಾಗುತ್ತದೆ.
ವಿಷ ಸರ್ಪವನ್ನು ಸುಂದರ ಯುವಕನನ್ನಾಗಿ ಪರಿವರ್ತಿಸಿದ ಹುಡುಗಿಯ ಜಾಣ್ಮೆಯನ್ನು ಈ ಕಥೆ ಬಿಂಬಿಸುತ್ತದೆ.
ಮತ್ತೊಂದು ಕಥೆ ‘ರಾಜಾವುಡೆ ಪೆಂಞ’ ಹೆಚ್ಚೂ-ಕಮ್ಮಿ ಇದೇ ಆಶಯವುಳ್ಳದ್ದು.
ಗಂಡ ಎಂಥವನಾದರೂ ಹೆಂಡತಿ ಒಳ್ಳೆಯವಳಾಗಿದ್ದರೆ ಅವನನ್ನು ಸರಿದಾರಿಗೆ ತರುವಳು. ಆದರೆ ಗಂಡ ಮತ್ತು ಹೆಂಡತಿಯರ ಮಧ್ಯೆ ಸಂವಹನದ ಕೊರತೆ ಇದ್ದರೆ ಬದುಕು ಕಟ್ಟುವುದು ಕಷ್ಟ. ಈ ಕಥೆಯಲ್ಲಿ ಬರುವ ರಾಜನಿಗೆ ಒಬ್ಬಳು ಹೆಂಡತಿ ಇದ್ದಾಳೆ. ಅವಳು ಬುದ್ಧಿವಂತೆ ಮತ್ತು ಧೈರ್ಯಸ್ಥೆ. ರಾಜ ಅವಳ ಮೇಲೆ ಅನುಮಾನ ಪಟ್ಟು ಒಂದು ಪರೀಕ್ಷೆಗೆ ಒಳಪಡಿಸುತ್ತಾನೆ. ಆಕೆ ತಾನು ರಾಜನ ಹೆಂಡತಿಯಾಗಿದ್ದರೂ ಅದನ್ನು ತೋರಗೊಡದೆ ಬಡವನ ಮನೆ ಸೇರಿ, ಅಲ್ಲಿ ಅದ್ಭುತ ಸಾಧನೆಗಳನ್ನು ಮಾಡುತ್ತಾಳೆ. ಅವಳ ಚಾತುರ್ಯದಿಂದ ಬಡವ ಶ್ರೀಮಂತನಾಗುತ್ತಾನೆ. ಆಕೆಯ ತಾಳ್ಮೆಯನ್ನು ಮೆಚ್ಚಿದ ಅಲ್ಲಾನು ಮತ್ತೆ ಆಕೆಯನ್ನು ರಾಜನ ಬಳಿ ಸೇರಿಕೊಳ್ಳುವಂತೆ ಮಾರ್ಗ ಕಲ್ಪಿಸಿ ಕರುಣಿಸುತ್ತಾನೆ. ಆಕೆ ಕಷ್ಟಗಳನ್ನು ಅನುಭವಿಸಿ ಗಂಡನ ಮನೆ-ಮನ ಎರಡನ್ನು ಗೆಲ್ಲುತ್ತಾಳೆ. ಬಡವನ ಹೆಂಡತಿ ಸೋಮಾರಿತನ ಬಿಟ್ಟಿದ್ದರೆ, ಅವಳೇ ಗಂಡನಿಗೆ ಧೈರ್ಯ ತುಂಬಿ ತಮ್ಮ ಸಂಸಾರಕ್ಕೊಂದು ಭದ್ರವಾದ ಅಡಿಪಾಯ ಹಾಕಬಹುದಾಗಿತ್ತು. ರಾಜನ ಹೆಂಡತಿ ಸೋಮಾರಿತನ ಬಿಟ್ಟು ಬುದ್ಧಿವಂತಿಕೆ ಮೆರೆದು ಒಂದು ಕುಟುಂಬದ ಆಧಾರ ಸ್ತಂಭವಾದುದನ್ನು ಈ ಕಥೆಯಲ್ಲಿ ಚಿತ್ರಿಸಲಾಗಿದೆ. ಮಹಿಳೆ ಕೇವಲ ಗಂಡಿನ ಅಡಿಯಾಳಲ್ಲ, ಆಕೆಯಲ್ಲಊ ಅಸಾಧಾರಣ ಪ್ರತಿಭೆ, ಧೈರ್ಯ, ಶಕ್ತಿ ಇದೆ ಎಂಬುದನ್ನು ಈ ಕಥೆ ಹೇಳುತ್ತದೆ. (ಹಂಝ ಮಲಾರ್-ಪಾಲುಂ ತೆನೆ)
ಹೀಗೆ ತನ್ನ ಬದುಕಿನ ತೆಕ್ಕೆಗೆ ಸಿಲುಕಿದ ಅನುಭವಗಳನ್ನು ವಸ್ತು , ಪಾತ್ರ, ಸನ್ನಿವೇಶಗಳ ಸೃಷ್ಟಿಯೊಂದಿಗೆ ಕಥಾಕೌಶಲ ಸಾಧಿಸುವಲ್ಲಿ ಮತ್ತು ಸಫಲತೆ ಪಡೆಯುವಲ್ಲಿ ಮುಸ್ಲಿಮ್‌ ಮಹಿಳೆಯರು ಗಮನಾರ್ಹವೆನಿಸಿದ್ದಾರೆ.
ಒಡಪುಗಳು
ಹೆಣ್ಣು ಋತುಮತಿಯಾದಾಗ, ಮದುವೆಯಾದಾಗ, ಮತ್ತಿತರ ಮಂಗಳ ಕಾರ್ಯಗಳಿದ್ದಾಗ ಹೆಣ್ಣು ಮಕ್ಕಳು ಒಂದು ಕಡೆಗೆ ಕೂಡುವುದು ಸಹಜ. ಅಂಥ ಸಂಧರ್ಭಗಳನ್ನು ಸಂತೋಷಗೊಳಿಸುವ ಉತ್ಸಾಹ ಅವರದಾಗಿರುವುದು. ಇಂಥ ಪ್ರಸಂಗಗಳಲ್ಲಿ ಸುಮಂಗಲೆಯರು ಒಬ್ಬರಿಗೊಬ್ಬರು ತಮ್ಮ ಗಂಡಂದಿರ ಹೆಸರು ಹೇಳುವರು. ಅದನ್ನು ನೇರವಾಗಿ ಹೇಳದೆ ಒಡಪಿನೊಂದಿಗೆ ನಿವೇದಿಸುವುದು, ಅವರು ಹೇಳುವ ಒಡಪು ಸಂಭ್ರಮವನ್ನುಂಟು ಮಾಡುವುದು.
ಹೆಂಡತಿ, ತನ್ನ ಗಂಡನ ವ್ಯಕ್ತಿತ್ವವನ್ನು ಉನ್ನತೀಕರಿಸುವ, ಅವನ ವಿಶೇಷತೆಯನ್ನು ಅಭಿವ್ಯಕ್ತಿಸುವ ಈ ಒಡಪುಗಳು ಅತ್ಯಂತ ಜನಪ್ರಿಯ. ಹೆಣ್ಣಿಗೆ ಸಹಜವೋ ಎಂಬಂತೆ ಒಲಡಪು ‘ಕಟ್ಟುವ’ ಜಾಣ್ಮೆ ಸಾಧಿತವಾಗಿರುವುದು. ಒನಪು, ಒಯ್ಯಾರ, ತುಸು ನಾಚಿಕೆಯೊಂದಿಗೆ ರಸಿಕತೆಯೂ ಬೆರೆತು ಆಹ್ಲಾದತೆಯನ್ನು ಸೃಜಿಸುವುದು. ವಾತಾವರಣವನ್ನು ಸಂತೋಷಗೊಳಿಸುವುದು. ಒಡುಪು ತನ್ನ ಪದರು ಬಿಚ್ಚಿಕೊಳ್ಳುತ್ತಲೆ ನಗೆಯ ಅಲೆಯನ್ನು  ಹುಟ್ಟಿಸುವ ಪರಿ ಮೋಹಕವಾದುದು. ಮುಸ್ಲಿಮ ಮಹಿಳೆಯರು ತಮ್ಮ ಭಾಷೆಯಲ್ಲಿ ಉಲಿಯುವ ಒಡಪುಗಳು ಅಸಂಖ್ಯಾತ. ಉದಾಹರಣೆಗೆ ಕೆಲವು ಒಡಪುಗಳನ್ನು ಗಮನಿಸಬಹುದು:
ಚಲ್ತಿ ಥಿ ಗಾಡಿ ಉಡ್ತೀ ಥಿ ಧೂಲ್‌
ಹಮಾರಾ ಘರ್ ವಾಲೋಂ ಕೆ
ಹಾಥ ಮೇಂ ಗುಲಾಬ್‌ ಕಾ ಫೂಲ್‌
(ಗಾಡಿ ಓಡುತ್ತಿತ್ತು, ಧೂಳು ಏಳುತ್ತಿತ್ತು
ನಮ್ಮ ಮನೆಯವರ ಕೈಯಲ್ಲಿ ಗುಲಾಬಿ ಹೂ)
ಮೆಂತೇಕಿ ಬಾಜಿ, ಘೀ ಕಾ ಬಗಾರ
ಹಮಾರೆ ಘರ್ ವಾಲೋಂಕೆ ಹಾಥ್‌ ಮೇಂ
ಲಾಕೋಂಕಾ ಪಗಾರ್
(ಮೆಂತೆ ಪಲ್ಲೆ, ತುಪ್ಪದ ಒಗ್ಗರಣೆ
ನಮ್ಮ ಮನೆಯವರ ಕೈಯಲ್ಲಿ
ಲಕ್ಷಗಟ್ಟಲೆ ಪಗಾರ)
ಸೋನೇ ಕಿ ಮಜ್ಜಿದ್ ಸಂದಲ್‌ ಪೆ ಲಿಪೈ
ಹಮಾರೆ ಘರ್ ವಾಲೋಂಕಾ ನಾಮ್‌
ಜನ್ನತ್‌ ಮೇ ಲಿಖೈ
(ಬಂಗಾರದ ಮಸೀದೆಯನ್ನು ಶ್ರೀಗಂಧದಿಂದ
ಸಾರಿಸಿದೆ. ನಮ್ಮ ಮನೆಯವರ ಹೆಸರನ್ನು ಸ್ವರ್ಗದಲ್ಲಿ ಬರೆಸಿದೆ.)
ಫ್ಯಾಶನ್‌ ತೋ ಇಸ್‌ ಜಮಾನೇಕಾ ಚೀಜ್‌ ಹೈ
ಹಮಾರಿ ಘರವಾಲೀಕಾ ಗುಸ್ಸಾ ತೋ
ಮಿರ್ಚಿ ಸೆ ಭೀ ತೇಜ್‌ ಹೈ
(ಫ್ಯಾಶನ್‌ ಈ ಕಾಲದ ವಸ್ತು ಇರುವುದು
ನನ್ನವಳ ಕೋಪ ಮೆಣಸಿನಕಾಯಿಗಿಂತ
ಖಾರ ಇರುವುದು.)
ಕಾಂಚ್‌ ಕೀ ಬೌಡೀ ಝಮ್‌ಝಮ್‌ ಕಾ ಪಾನಿ
ಉಸಮೇ ವಜು ಕರನೇವಾಲಿ ರಾಜಾ ಕಿ ರಾಣಿ
(ಗಾಜಿನ ಬಾವಿ, ಝಮ್‌ ಝಮ್‌ ನೀರು
ಅದರಲ್ಲಿ ವಜೂ ಮಾಡುತ್ತಿರುವವಳು  ರಾಜನ ರಾಣಿ
ಸುನ್ನೇಕಿ ಅಂಗುಟಿ ಮೇ ಹೀರೇ ಕಾ ಕಡಾ
ಹಮಾರೆ ಘರ್ ವಾಲೋಂಕೆ ನಾಮ್‌ ಲೇತಿ ಹೂಂ
ಹಿಂದೂಸ್ತಾನಮೇ ಬಡಾ
(ಚಿನ್ನದ ಉಂಗುರದಲ್ಲಿ ವಜ್ರದ ಹರಳು
ನಮ್ಮವರ ಹೆಸರು ತೆಗೆದುಕೊಳ್ಳುವೆ
ಹಿಂದೂಸ್ತಾನದಲ್ಲಿ ದೊಡ್ಡದು)
ಈ ಮೇಲಿನ ಒಡಪುಗಳಲ್ಲಿ ‘ಘರವಾಲೋ’ ಎಂಬ ಪದದ ಬದಲು ಗಂಡನ ಹೆಸರನ್ನು, ‘ಘರವಾಗಲಿ’ ಅಥವಾ ‘ರಾಜಾನ ರಾಣಿ’ ಎಂಬಲ್ಲಿ ಹೆಂಡತಿಯ ಹೆಸರನ್ನು ಸೇರಿಸುವುದು ರೂಢಿ.
ಒಗಟುಗಳು:
ಒಗಟು ಎಂದರೆ ಗೂಢಾರ್ಥವುಳ್ಳ ಜಾಣ್ಮೆಯ ಮಾತು. ಮುಸ್ಲಿಮರು ಒಗಟಿಗೆ ‘ಪಹೇಲಿ’ ಅಥವಾ ‘ಮಸ್ಲಾ’ ಎನ್ನುವರು. ಪಹೇಲಿ ಎಂದರೆ ರಹಸ್ಯವನ್ನು  ಒಳಗೊಂಡದ್ದು ಎಂಬರ್ಥ. ಮುಸ್ಲಿಮ ಮಹಿಳೆಯರು ಇಂಥ ಒಗಟುಗಳನ್ನು ತಮ್ಮ ಆಚಾರ-ವಿಚಾರ, ನುಡಿ-ನಂಬಿಕೆಗಳ ಸಂಸ್ಕೃತಿಯಲ್ಲಿ ಮೇಳೈಸಿಕೊಂಡಿದ್ದಾರೆ. ಅನ್ಯ ಸಂಸ್ಕೃತಿಯ ಪ್ರಭಾವ ಕೂಡಾ ಅದರ ಮೇಲಾಗಿರುವುದು ಸ್ಪಷ್ಟ.
ಬಿಡುವಿನ ವೇಳೆಯಲ್ಲಿ ಮಹಿಳೆಯರು ಇಂಥ ಒಗಟುಗಳನ್ನು ಹೇಳುವುದು ರೂಢಿ. ಒಂದು ವಸ್ತು ಅಥವಾ ಸಂಗತಿಯನ್ನು ಸಾಂಕೇತಿಕವಾಗಿ ವರ್ಣಿಸಲು ಒಗಟು ಪ್ರಯೋಜನಕಾರಿ. ಅದು ಸವಾಲಿನ ಧಾಟಿಯಲ್ಲಿರುವುದು. ಒಗಟಿನ ರಹಸ್ಯ ಭೇದಿಸಿ ಅರ್ಥ ಹೇಳುವವರಿಗೆ ಲೋಕಜ್ಞಾನ ಮತ್ತು ಬುದ್ಧಿ ಕೌಶಲ ಅಗತ್ಯ . ಮುಸ್ಲಿಮ ಮಹಿಳೆಯರು ಹೇಳುವ ಕೆಲವು ಒಗಟುಗಳು ಅವರ ಅಭಿವ್ಯಕ್ತಿಗೆ ಸಾಕ್ಷಿಯಾಗಿವೆ.
ಉಜ್‌ಲೆ ತಷ್‌ ತರೀ ಮೇ ಕಾಲೇ ಅಂಗೂರ್
(ಬಿಳಿಯಾದ ತಟ್ಟಿಯಲ್ಲಿ ಕಪ್ಪಾದ ದ್ರಾಕ್ಷಿ)
ಇದರ ಅರ್ಥ: ಕಣ್ಣು
ನಾನೀ ಕೆ ಲಂಗೇ ಮೇ, ನಾನಾಕಾ ಹಾಥ್‌
(ಅಜ್ಜಿಯ ಲಂಗದೊಳಗೆ ಅಜ್ಜನ ಕೈ)
ನಗೆಯ ಚಿಲುಮೆ ಚಿಮ್ಮಿಸುವ ಈ ಒಗಟಿನ ಅರ್ಥ ‘ಛತ್ರಿ’ ಆಗಿದೆ.
ಚಲೋ ಭೈ ಬಜಾರ್ ಗಯಿಂಗೆ
ದೇಟ್‌ ನಹಿಂ ಸೋಂ ಬೈಗನ್‌ ಲೈಯಿಂಗೆ
(ನಡೀರಣ್ಣ ಬಜಾರಿಗೆ ಹೋಗೋಣ, ತುಂಬು
ಇರದ ಬದನೆಕಾಯಿ ತರೋಣ)
ಇದರ ಉತ್ತರ: ತತ್ತಿ
ಬ್ಯಾರಿ ಸ್ತ್ರೀಯರು ಕೂಢಾ ಇಂಥ ಮಸ್ಲಾಗಳನ್ನು ತಮ್ಮ ಮಾತುಗಳಲ್ಲಿ ಬಳಸುತ್ತಾರೆ.
“ಉಲ್ಗ ಬೆಳ್ಳಿ, ಪರ್ತ ಬಂಗಾರ್”(ಬಾಲೆ)
(ಒಳಗ ಬೆಳ್ಳಿ, ಹೊರಗೆ ಬಂಗಾರ) (ಬಾಳೆಹಣ್ಣು)
“ಎಲ್ಲಾಕ್ರಿ ಎದ್‌ಕ್ಲ್ ಪೆಣ್ಮಕ್ಕಲೆ ಕೈ ಪಿಡಿಕ್‌ಡ” (ಬಳೆಬೇಯಿಕ್‌ರವುನು)
(ಎಲ್ಲರ ಎದುರು ಹೆಣ್ಣುಮಕ್ಕಳ ಕೈಹಿಡಿದ) ಬಳೆಗಾರ)
“ಕರ್ತೆ ಕಾಡ್ಡೆ ನಡುಲೊರು ತೆರು” (ಬೌತಲೆ)
(ಕಪ್ಪು ಕಾಡಿನ ಮಧ್ಯೆ ಒಂದು ದಾರಿ) (ಬೈತಲೆ)
ಹೀಗೆ ಹೇಳುವ ಒಗಟುಗಳು ಉಲ್ಲಾಸದ ವಾತಾವರಣವನ್ನು ಸೃಷ್ಟಿಸುತ್ತವೆ. ಅವುಗಳಲ್ಲಿನ ಹಾಸ್ಯಭಾವ ಮನುಷ್ಯನ ಬೇಸರವನ್ನು, ಚಿಂತೆ, ದುಗುಡಗಳನ್ನು ನಿವಾರಿಸಿ ಮನಸ್ಸಿಗೆ ಹಿತವನ್ನುಂಟು ಮಾಡುತ್ತವೆ.
ಗಾದೆ
ಉರ್ದು ಭಾಷೆಯಲ್ಲಿ ‘ಜರ್ಬಲ್‌ ಮಿಸಲ್‌’ ಎಂದು ಕರೆಯಲಾಗುವ ಗಾದೆ ಮಾತುಗಳನ್ನು ಮುಸ್ಲಿಮರು ‘ಕಹಾವತ್‌’ ಎನ್ನುವರು. ದಿನನಿತ್ಯದ ವ್ಯವಹಾರದಲ್ಲಿ ಸಹಜವಾಗಿ ಬಳಕೆಗೊಳ್ಳುವ ಈ ಅಲಂಕಾರಿಕ ನುಡಿಗಳು ವಿಶಿಷ್ಟ ಅನುಭವದೊಂದಿಗೆ ಸೂತ್ರಪ್ರಾಯ ನುಡಿಗಟ್ಟಿನಲ್ಲಿ ರೂಪುಗೊಳ್ಳುವಂತಹದ್ದು. ಮಾತು ಸಂಕ್ಷಿಪ್ತವಾಗಿದ್ದು, ಅರ್ಥವು ಚುರುಕಾಗಿ ಮನುಷ್ಯ ಪ್ರಜ್ಞೆಯನ್ನು ಜಾಗೃತಗೊಳಿಸುವುದು. ಅದರೊಳಗಿನ ವಿಶೇಷ ಅರ್ಥವು ಮೌಲಿಕ ಬದುಕಿಗೆ ಅರ್ಥ ತರುವುದು. ಮಹಿಳೆಯರು ಇಂಥವುಗಳನ್ನು ವಿಪುಲವಾಗಿ ಬಳಸುವರು.
“ಖುದಾ ಕೆ ಘರಮೇ ದೇರ್ ಹೈ ಅಂಧೇ ರಾ ನಂಹಿ”
(ದೇವರ ಮನೆಯಲ್ಲಿ ನಿಧಾನವಿದೆ. ಕತ್ತಲು ಇಲ್ಲ)
“ಘರ ಮೇ ನಂಹೀ ಜಾರಿ, ಅಮ್ಮಾ ಪಕೈ ಪೂರಿ”
(ಮನೆಯಲ್ಲಿ ಜೋಳವಿಲ್ಲ, ತಾಯಿ ಹೋಳಿಗೆ ಮಾಡಿದಳು)
“ದಿಲ್‌ ಮೇ ಖತರಾ, ಜೋಲಿ ಮೇ ಫತೆರಾ”
(ಕಪಟಿಗಳ ಜೋಳಿಗೆಯಲ್ಲಿ ಕಲ್ಲು ಬೀಳುವುದು)
“ದಿವಾನಾ ಉಟ್ಯಾ, ಮಾಲೀದಾ ಕುಟ್ಯಾ”
(ಹುಚ್ಚ ಎದ್ದ, ಮಾಲಿದೀ ಕುಟ್ಟಿದ)
“ಕಾಮ್‌ ಕರಗೆ ಕಮಾಲಿ ಬೋಲೇತೋ
ಕೊಂಡಾ ದೇಕೊ ಚೊಂಡಾ ಮುಂಡಾಲಿ”
(ಕೆಲಸ ಮಾಡು ಕಮಾಲಿ ಅಂದರೆ ಹೊಟ್ಟು ಕೊಟ್ಟು ತುರುಬು ಬೋಳಿಸಿಕೊಂಡಳಂತೆ)
“ಪಾಪ್‌ ಕರ್ಕೊ ಪರದೇಸಿಕೊ ಜಗಾದೇನೆ ಮೇ
ಆದಿ ರಾತ್‌ ಉಟ್ಕೋ ತೂಚ್‌ ಮೇರಿ ಜೋರು ಕಯಾ”
(ಪಾಪ ಅಂತ ಪರದೇಸಿಗೆ ಜಾಗಾ ಕೊಟ್ಟರೆ, ಮಧ್ಯರಾತ್ರಿಯೆದ್ದು ನೀನೇ ನನ್ನ ಹೆಂಡತಿ ಎಂದ)
ಬ್ಯಾರಿ ಭಾಷೆಯಲ್ಲೂ ಹಲವಾರು ಗಾದೆಗಳಿವೆ. ಪ್ರಚಲಿತವಾಗಿರುವ ಮಾತುಗಳೆಂದರೆ:
“ಆಣೆಂಙಳೆ ಕೈಲ್‌ ಪೈಸ ನಿಕ್ಕಾಲೆ
ಪೆಣ್ಣಿಂಙಳೆ ಬಾಯಿಲ್‌ ಸಲಕ ನಿಕ್ಕಾಲೆ
(ಗಂಡಸರ ಕೈಯಲ್ಲಿ ಹಣ ನಿಲ್ಲುವುದಿಲ್ಲ. ಹೆಂಗಸರ ಬಾಯಲ್ಲಿ ಮಾತು ನಿಲ್ಲುವುದಿಲ್ಲ)
“ಮಕ್ಕಳೆ ಬಿಲಿಚೋಂಟೆ ಸಂತೆಗ್‌ ಪೋಗು ತೀರ್
ಪೆಂಜ್ಞಾಯಿರೆ ಕುಟಿಯೋಂಟೆ ಪೇಂಟಿಗ್‌ ಪೋಗುತೀರ್”
(ಮಕ್ಕಳನ್ನು ಕರ್ಕೊಂಡು ಸಂತೆಗೆ ಹೋಗಬಾರದು, ಹೆಂಡತಿಯನ್ನು ಕರ್ಕೊಂಡು ಪೇಟೆಗೆ ಹೋಗಬಾರದು)
“ಆಣ್‌ಗ್‌ ನೆಂಞ ಮಿಡ್ಕ್‌ ಬೇನು
ಪೆಣಗ್‌ ನಡು ಮಿಡ್ಕ್ ಬೇನು”
(ಗಂಡಸಿಗೆ ಎದೆ ಗಟ್ಟಿ ಬೇಕು, ಹೆಂಗಸಿಗೆ ಸೊಂಟ ಗಟ್ಟಿ ಬೇಕು)
ನವಾಯಿತರಲ್ಲಿ ಗಾದೆಗಳ ಬಳಕೆ ಹೆಚ್ಚಿರುವುದು.
“ಕಾಟೆ ಕೋಝ ಪಾನೆ ಕೌನ್ವೆ ಖಾಂವ ಚೆ
ಬದಿ ಕರೋನ್‌ ನೇಕಿ ಕು ನೇವನ್‌ ಯಾವಂಚೆ ತಾನಿಸ್‌”
(ಮುಳ್ಳು ಬಿತ್ತಿ ಬೆಳೆದು ತಿಂದು ಸುಖ ಪಟ್ಟವನಿಲ್ಲ. ಪಾಪ ಮಾಡಿ ಪುಣ್ಯ ಪಡೆದು ಸುಖದಿಂದಿದ್ದವನಲ್ಲ)
“ದೂರ್ಲಾನ್‌ ಎಲ್ಡನ್‌ ಯಾಸು ಲಗ್ಲ ಗೇಲಾನ್‌ ಕಾಂಟೆ”
(ದೂರದಿಂದ ನೋಡಿದರೆ ಹಸಿರು, ಹತ್ತಿರ ಹೋದರೆ ಬರೀ ಮುಳ್ಳು)
ಹೀಗೆ ಮುಸ್ಲಿಮ್‌ ಮಹಿಳೆಯರ ಬದುಕಿನಲ್ಲಿ ಹಾಸುಹೊಕ್ಕಾಗಿರುವ ಗಾದೆ ಮಾತು ಜೀವನದ ಸೊಗಡಿಗೆಂದೇ ಬಳಕೆಯಾಗುವುದು. ಅದರೊಳಗಿನ ವಿಡಂಬನೆ, ವ್ಯಂಗ್ಯ, ಕಟಕಿ ಸೂಜಿಯ ಮೊನೆಯಂತಿದ್ದರೂ ಅದು ಉಂಟು ಮಾಡುವ ನೋವು ತಾತ್ಕಾಲಿಕವಾದುದು. ಅಪಮಾನಕ್ಕೆಂದು, ದೂಷಿಸಲೆಂದು ಇಂಥ ಮಾತು ಇರದೆ ಮನುಷ್ಯನ ವಿವೇಕದ ಮೇಲೆ ಕುಳಿತ ಧೂಳನ್ನು ಒರೆಸಿ ಅದರ ಹೊಳಪನ್ನು ಪ್ರಖರಗೊಳಿಸುವುದಕ್ಕಾಗಿ ಇರುವಂತಹವು. ವ್ಯಕ್ತಿಯ ಕಪಟತನವನ್ನು ಬಯಲು ಮಾಡಿ ಹೃದಯವನ್ನು ಪರಿಶುದ್ಧಗೊಳಿಸುವ ಇಂಥ ಮಾತುಗಳನ್ನು ಮುಸ್ಲಿಮರು ಧಾರಾಳವಾಗಿ ಬಳಸುವರು. ಹೆಣ್ಣಿನ ಅನುಭವ ಇಂಥ ಮಾತುಗಳನ್ನು ಸೃಜಿಸುವುದು ಕೂಡಾ ಅದ್ಭುತವೇ.
ಕುಟುಂಬ ಸಂವರ್ಧನೆ
ತನ್ನ ಕುಟುಂಬದ ಸುಖ ಮತ್ತು ಏಳಿಗೆಯ  ತಹತಹಿಕೆಯಲ್ಲಿ ಮುಸ್ಲಿಮ ಮಹಿಳೆಯರು ತಮ್ಮ ಸ್ವಂತ ಹಿತಾಸಕ್ತಿಯನ್ನು ಲೆಕ್ಕಿಸುವುದಿಲ್ಲ. ಸಾಮಾನ್ಯ ಮಹಿಳೆಯಂತೂ ತನ್ನನ್ನು ಪಣತೆಯಲ್ಲಿನ ಬತ್ತಿಯಂತೆ ನಿಸ್ಪೃಹವಾಗಿ ಉರಿಸಿಕೊಂಡು ಕುಟುಂಬಕ್ಕೆ ಬೆಳಕಾಗುವುದು ಅದ್ಭುತ ಸಂಗತಿಯಾಗಿದೆ. ಮನೆಯ ಜವಾಬ್ದಾರಿಯನ್ನು ತೂಗಿಸಿಕೊಂಡು ಹೋಗುವ ವ್ಯವಹಾರಕುಶಲತೆ ಆಕೆಯಲ್ಲ;ಇದೆ. ಅದು ಅನುಭವಜನ್ಯ. ಸಾಮಾಜಿಕ ಸ್ತರದಲ್ಲಿ ಆಕೆ ಮುಜುಗರಕ್ಕೊಳಗಾಗಬೇಕಾದ ಪರಿಸ್ಥಿತಿಯಿದೆ. ಅನಕ್ಷರತೆಯೇ ಅದಕ್ಕೆ ಕಾರಣ. ಮುಸ್ಲಿಮ ಕುಟುಂಬಗಳಲ್ಲಿ ಶಿಕ್ಷಣ ಪಡೆದ ಸ್ತ್ರೀಯರು ಅಲ್ಪ. ಮುಸ್ಲಿಮರಲ್ಲಿ ಅಲೌಕಿಕ-ಶಿಕ್ಷಣ (ಮದ್ರಸಾಶಿಕ್ಷಣ) ದಂತೆ ಲೌಕಿಕ ಶಿಕ್ಷಣಕ್ಕೆ ಹೆಚ್ಚು ಪ್ರಾಶಸ್ತ್ಯವಿಲ್ಲ. ಇದರ ಪರಿಣಾಮದಿಂದ ಮುಸ್ಲಿಮ್‌ ಮಹಿಳೆ ಇತರೆ ಜನಾಂಗಗಳಲ್ಲಿನ ಸ್ತ್ರೀಯರಿಗಿಂತ ತೀರ ಹಿಂದುಳಿದಿದ್ದಾಳೆ. ಪ್ರವಾದಿಗಳು ಹೆಣ್ಣಿಗೆ ಅಲೌಕಿಕ-ಲೌಕಿಕ ಶಿಕ್ಷಣ ಸೌಲಭ್ಯ ದೊರೆಯಬೇಕಾದುದು ಅಗತ್ಯವೆಂದಿದ್ದಾರೆ. ಪುರೋಹಿತಶಾಹಿ ಬಳಗ ಮಾತ್ರ ಅದನ್ನು ಕಡೆಗಣಿಸುತ್ತಲೇ ಬಂದಿದೆ. ಅವರ ಹೇಳಿಕೆಗೆ ಕೌಲೆತ್ತಿನಂತೆ ಗೋಣು ಅಲ್ಲಾಡಿಸುವ ಸಮಾಜದ ಮುಖಂಡರು ಹೆಣ್ಣನ್ನು ಶಿಕ್ಷಣದಿಂದ ವಂಚಿಸಿದ್ದಾರೆ. ಈ ಕಾರಣದಿಂದ ಮುಸ್ಲಿಮ್‌ ಸಮಾಜದ ಶಿಕ್ಷಿತ ಪುರುಷರ ಸಂಖ್ಯೆ ಶೇಕಡಾ ೫೯.೫ ಇದ್ದರೆ, ಮಹಿಳೆಯರ ಸಂಖ್ಯೆ ಕೇವಲ ೩೮.೫% ಇದೆ. ಬಡತನ ಮತ್ತು ಅಜ್ಞಾನ ಮಹಿಳೆಯರನ್ನು ಈ ದಿಸೆಯಲ್ಲಿ ಹಿಂದುಳಿಸಿದೆ.
ಅಕ್ಷರ ಕಲಿಕೆಗೆ ಬಡತನ ಅಡ್ಡಿ ಎನ್ನುವುದು ಒಂದು ತೋರಿಕೆಯ ಕಾರಣ. ಅಜ್ಞಾನವೇ ಮಿಗಿಲಾಗಿ ಹೆಣ್ಣನ್ನು ಕತ್ತಲಲ್ಲಿ ಇಡುವ ಇರಾದೆ ಅಪಾಯಕಾರಿ ನಿಲುವಾಗಿದೆ. ಇದರ ನೇರ ಪರಿಣಾಮ ಕುಟುಂಬದ ಮೇಲಾಗುತ್ತದೆ. ಶಿಕ್ಷಿತಳಾದ ಹೆಣ್ಣು ತನ್ನ ಕುಟುಂಬಕ್ಕೆ ಗೌರವ ತರಬಲ್ಲಳು. ಅದರ ಸಂವರ್ಧನೆಗೆ ಶ್ರಮಿಸಬಲ್ಲಳು. ಸಾಮಾಜಿಕವಾಗಿಯೂ ಊರ್ಧ್ವಗೊಳ್ಳಬಲ್ಲಳು
ಮಹಿಳೆಯರ ಪ್ರಗತಿಪರ ಕಾಳಜಿಗಾಗಿ ತುಡಿಯುತ್ತಿರುವ ಕವಯಿತ್ರಿ ಕೆ. ಶರೀಫಾ ಅವರು. “ಮುಸ್ಲಿಮ್‌ ಸಮಾಜ ಕಿತ್ತು ತಿನ್ನುವ ಬಡತನ, ಅಜ್ಞಾನ, ಸರ್ವನಾಶದಿಂದ ಬದುಕುಳಿಯಬೇಕಾದರೆ, ಎದುರಾಗುವ ಸಮಸ್ಯೆಗಳನ್ನು ಮೆಟ್ಟಿ ಸಮಾಜ ಉದ್ಧಾರವಾಗಬೇಕಾದರೆ ಆ ಸಮುದಾಯ ಪ್ರತಿಯೊಂದು ಹೆಣ್ಣಿಗೆ ಲೌಕಿಕ ಶಿಕ್ಷಣ ನೀಡುವುದು ತೀರ ಅವಶ್ಯ” ಎಂದು ಹೇಳುವ ಮಾತು ತೀರ ವಾಸ್ತವವಾಗಿದೆ.
“ಒಂದು ಗಂಡು ಮಗುವನ್ನು ಹೆತ್ತು ಅದನ್ನು ಸುಸಂಸ್ಕೃತವಾಗಿ, ನಾಗರಿಕ ಪ್ರಜೆಯಾಗಿ ಬೆಳೆಸಬೇಕಾದವಳು ತಾಯಿಯಾಗಿರುವುದರಿಂದ ಆ ತಾಯಿಗೆ ಅಂದರೆ ಹೆಣ್ಣಿಗೆ ಶಿಕ್ಷಣ ದೊರೆಯಬೇಕು” ಎಂಬುದು ಲೇಖಕಿ ಸಾರಾ ಅಬೂಬಕ್ಕರ್ ಅವರ ಅಭಿಪ್ರಾಯವಾಗಿದೆ.
ಆರ್ಥಿಕ ಸಾಮರ್ಥ್ಯ – ನಿರಾಧಾರ ಸ್ಥಿತಿ
ಕುಟುಂಬದ ಆರ್ಥಿಕ ಹೊಣೆ ಪುರುಷನ ಹೆಗಲ ಮೇಲಿದೆ ಎಂದು ಇಸ್ಲಾಮ್‌ ಹೇಳಿದೆ. ಆದರೆ ಇದನ್ನು ನಂಬಿ ಕೈ ಕಟ್ಟಿ ಕುಳಿತುಕೊಳ್ಳುವ ಧೋರಣೆ ಇವತ್ತಿನ ದಿನಮಾನಗಳದ್ದಲ್ಲ ಎಂಬುದು ಮುಸ್ಲಿಮ್‌ ಮಹಿಳೆಯ ಪ್ರಜ್ಞೆಗೆ ಹೊಳೆದಿದೆ. ಕುಟುಂಬದ ಉಸಿರಾಟಕ್ಕೆ ಆರ್ಥಿಕ ಸಾಮರ್ಥ್ಯವೇ ಮೂಲ. ಅದನ್ನು ಮುಸ್ಲಿಮ್‌ ಮಹಿಳೆಯರು ಚೆನ್ನಾಗಿ ಗ್ರಹಿಸಿಕೊಂಡಿದ್ದಾರೆ. ಅವರು ಸಹಜವಾಗಿ ದುಡಿಯುತ್ತಿರುವ ಯಜಮಾನನಿಗೆ ಆಸರೆಯಾಗಿ ನಿಲ್ಲುವ ಗಟ್ಟಿತನವನ್ನು ಮೈಗೂಡಿಸಿಕೊಂಡಿದ್ದಾರೆ.
ಕೂಲಿಗೋ, ಮನೆಗಳ ಕಸಮುಸುರೆಗೋ, ಇಲ್ಲವೆ ಕಾರ್ಖಾನೆಗೋ ಹೋಗುವ ಸ್ತ್ರೀಯರು ಮುಸ್ಲಿಮ್‌ ಸಮಾಜದಲ್ಲಿ ಹೆಚ್ಚಾಗಿಯೇ ಇದ್ದಾರೆ. ಕುಟುಂಬದ ಬಡತನ ಅಥವಾ ಯಜಮಾನನ ಔದಾಸೀನ್ಯ ನಡವಳಿಕೆ, ಚಟಾದಿಗಳು ಮಹಿಳೆಯನ್ನು ದುಡಿಯಲು ಪ್ರೇರೇಪಿಸುತ್ತವೆ. ಕುಟುಂಬಸಂಚಲನಕ್ಕೆ ಅವಳ ದುಡಿಮೆಯ ಹಣವೇ ಮುಖ್ಯ ಆಧಾರವೆನಿಸುತ್ತದೆ. ಅಂಥಲ್ಲಿ ಖರ್ಚು ಹೆಚ್ಚು, ಉಳಿತಾಯ ಕಡಿಮೆ. ಹೊಟ್ಟೆ ತುಂಬಿಸಿಕೊಳ್ಳುವುದೇ ದುಸ್ತರವೆನಿಸುವ ಸನ್ನಿವೇಶಗಳಲ್ಲಿ ಆಕೆ ಬವಣೆಗಳನ್ನು ಅನುಭವಿಸುತ್ತಿರುವುದು ಎದ್ದು ತೋರುತ್ತದೆ.
ಇನ್ನು ಸ್ವತಂತ್ರವಾಗಿ ವ್ಯಾಪಾರಗಳಲ್ಲಿ ತೊಡಗಿಸಿಕೊಂಡಿರುವ ಮಹಿಳೆಯರು ಆರ್ಥಿಕವಾಗಿ ಸಬಲರಾಗಿರುವರು. ಪುಟ್ಟಕಿರಾಣಿ ಅಂಗಡಿ, ಬೀಡಿ ಅಂಗಡಿ ಇಟ್ಟುಕೊಂಡಿರುವ, ಕಾಳು-ಕಡಿ ಮಾರುತ್ತಿರುವ, ಕಾಯಿಪಲ್ಲೆ ಮಾರುವ, ಬಳೆ ಮಾರುವ ವ್ಯವಹಾರಗಳಲ್ಲಿನ ಸೂಕ್ಷ್ಮತೆಯಿಂದ ಕೆಲವು ಮಹಿಳೆಯರು ಆರ್ಥಿಕ ಸದೃಢತೆಯನ್ನು ಸಾಧಿಸಿಕೊಂಡಿರುವುದು ಕಂಡು ಬರುತ್ತದೆ.
ಮನೆಯಿಂದ ಆಚೆಗೆ ಹೋಗದ ಮುಸ್ಲಿಮ್‌ ಮಹಿಳೆಯರು ಕೂಡ ಹಣ ಸಂಪಾದನೆಗಾಗಿ ಹಲವಾರು ಗೃಹ ಕೈಗಾರಿಕೆಗಳನ್ನು  ನಿರ್ವಹಿಸುವರು. ಬೀಡಿ ಕಟ್ಟುವುದು, ಟೈಲರಿಂಗ್‌, ಕಸೂತಿ, ಎಮರಾಯಿಡಿಂಗ್‌, ಜೇನು ಸಾಕಾಣಿಕೆ, ನರ್ಸರಿ ಕೆಲಸ, ತರಕಾರಿ ಬೆಳೆಯುವುದು, ಹಪ್ಪಳ, ಸಂಡಿಗೆ, ಉಪ್ಪಿನಕಾಯಿ, ತಿಂಡಿ-ತಿನಿಸು ತಯಾರಿಸುವುದು, ಊದಿನ ಕಡ್ಡಿ ಹೊಸೆಯುವುದು, ಖಾರ ಕುಟ್ಟುವುದು ಇತ್ಯಾದಿ ಕೆಲಸಗಳ ಮೂಲಕ ತಮ್ಮ ಹಣಕಾಸಿನ ಪರಿಸ್ಥಿತಿಯನ್ನು ಸುಧಾರಿಸಿಕೊಳ್ಳುವಲ್ಲಿ ನಿರತರಾಗಿದ್ದಾರೆ. ಸ್ವಂತ ಹಣವೆಂಬುದು ಸಣ್ಣ ಮೊತ್ತವಾದರೂ ಸರಿ, ಅದು ಅವರ ಆತ್ಮವಿಶ್ವಾಸವನ್ನು ಹೆಚ್ಚಿಸುತ್ತದೆ. ಇಂಥ ದುಡಿಮೆಯಿಂದ ಮುಸ್ಲಿಮ್‌ ಹೆಣ್ಣು ಗಂಜಿ ಕುಡಿಯುವ ಅವಸ್ಥೆಯಿಂದ ಬಿರಿಯಾನಿ ತಿನ್ನುವ ಹಂತಕ್ಕೆ ಬಂದಾಗಿನ ಸಂತೃಪ್ತಿಯ ಬದುಕು ಮೌಲಿಕವೆನಿಸುತ್ತದೆ. ನಾಲ್ಕು ಜನರ ನಡುವೆ ಎದ್ದು ಕಾಣು ಮಾನ್ಯತೆ ಕುಟುಂಬಕ್ಕೆ ಪ್ರಾಪ್ತವಾಗುವುದು ಅವಳ ಸಂತೋಷಕ್ಕೆ ಕಾರಣವಾಗುತ್ತದೆ.
ಉದ್ಯೋಗದಲ್ಲಿರುವ ಮುಸ್ಲಿಮ್‌ ಮಹಿಳೆಯರ ಸಂಖ್ಯೆ ವಿರಳ. ಅಂಥವರು ಆರ್ಥಿಕವಾಗಿ ಸಬಲರಾಗಿರುವರು. ತಮ್ಮ ಕಾರ್ಯಾನುಭವಗಳ ಮೂಲಕ ಮಹತ್ವಾಕಾಂಕ್ಷೆಗಳನ್ನು ಮೂರ್ತಗೊಳಿಸಿಕೊಳ್ಳುವ ಉದ್ಯೋಗಸ, ಸ್ತ್ರೀಯರು ಕುಟುಂಬದ ಉನ್ನತಿಯನ್ನು ನಿರಾತಂಕವಾಗಿ ಸಾಧಿಸುವರು.
ಆರ್ಥಿಕ ಸ್ಥಿತಿ ಚೆನ್ನಾಗಿದ್ದೂ ಆಕೆ ನಿರಾಧಾರತೆಯನ್ನು ಅನುಭವಿಸುವ ಸಂಕಟ ತೀರ ಶೋಚನೀಯ. ಆಕೆ ಕೈತುಂಬ ಸಂಬಳ ತರುವ ಉದ್ಯೋಗದಲ್ಲಿಯೇ ಇರಬಹುದು ಅಥವಾ ಕೂಲಿ-ನಾಲಿ ಮಾಡಿ ಹಣ ಸಂಪಾದಿಸುತ್ತಿರಬಹುದು. ಅವಳ ದುಡಿಮೆಯ ಫಲದ ಮೇಲಿನ ಹಕ್ಕು ಮನೆಯ ಯಜಮಾನನದೇ ಆಗಿರುವುದು. ಬಡತನ, ಅಜ್ಞಾನ ಇರುವಂಥ ಕುಟುಂಬಗಳಲ್ಲಿ ಹೆಣ್ಣಿನ ಸಂಪಾದನೆಯ ಮೇಲೆ ಯಜಮಾನನ ಹದ್ದಿನ ಕಣ್ಣು ನೆಟ್ಟಿರುತ್ತದೆ. ಅವಳ  ಶ್ರಮದ ಫಲವನ್ನು ಅವನು ಹಠಮಾರಿತನದಿಂದ ಅಥವಾ ಅಕ್ರಮಣಶೀಲ ಮನೋಭಾವದಿಂದ ದಕ್ಕಿಸಿಕೊಳ್ಳುತ್ತಾನೆ. ಹಲ್ಲೆ ಮಾಡುತ್ತಾನೆ. ಗುಮಾನಿಗಳಿಂದ ನಿತ್ಯ ಕದನ ಶುರುವಿಟ್ಟುಕೊಂಡು ಹೆಂಡತಿಯನ್ನು ಹಿಂಸಿಸುತ್ತಾನೆ. ಹಣ ದೋಚುತ್ತಾನೆ. ಅಥವಾ ಮದುವೆ ಸಂಬಂಧ ಕಳಚಿಕೊಂಡು ಅವಳನ್ನು ದಿಕ್ಕೆಡಿಸುತ್ತಾನೆ. ಅವಳಿಗೆ ಸಂಬಂಧಿಸಿದ ಹಣದ ವ್ಯವಹಾರದ ಪಾರುಪತ್ಯವು ಅವನದೇ ಆಗಿರುತ್ತದೆ. ಗಂಡನ ಆಶ್ರಯ ಹೆಂಡತಿಗೆ ಅನಿವಾರ್ಯ ಎನ್ನುವ ಧರ್ಮಾಂಧರ ಅಕ್ಟೋಪಸ್‌ ಹಿಡಿತ, ಒಂದು ಕಣ್ಣಿಗೆ ಬೆಣ್ಣೆ ಮತ್ತೊಂದು ಕಣ್ಣಿಗೆ ಸುಣ್ಣ ಹಚ್ಚುವ ಜಮಾತಿನ ಧೋರಣೆಗಳು ಅವಳನ್ನು ಶೋಷಿಸುತ್ತವೆ. ಇಸ್ಲಾಮ್‌, ಸ್ತ್ರೀಯರ ಶ್ರಮದ ಗಳಿಕೆಯನ್ನು ಅವರ ಕಾನೂನುಬದ್ಧ ಹಕ್ಕೆಂದು ಪರಿಗಣಿಸುತ್ತದೆ. ಆ ಹಕ್ಕಿನ ಮೇಲೆ ಯಾರಿಗೂ ಹಸ್ತಕ್ಷೇಪ ಮಾಡುವ ಅನುಮತಿ ಇಲ್ಲ. “ಸ್ತ್ರೀಯರು ಗಳಿಸಿದುದಕ್ಕನುಸಾರವಾದ ಪಾಲು ಅವರಿಗಿದೆ” (ಪವಿತ್ರ ಕುರ್ಆನ್‌ ೪:೩೨) ಇದು ಅವಳ ಆರ್ಥಿಕ ಸಾಮರ್ಥ್ಯಕ್ಕೆ ಇಸ್ಲಾಮ್‌ ಕೊಟ್ಟ ಉಡುಗೊರೆ. ಆದರೆ ಧರ್ಮದ ತಿರುಳನ್ನೇ ತಿರುಚಿ ಅವಳನ್ನು ಆರ್ಥಿಕ ಸ್ವಾತಂತ್ಯ್ರದಿಂದ ಕಟ್ಟಿಹಾಕಲಾಗಿದೆ.
ಹೊರ ಪ್ರಭಾವಗಳ ಹೊರಳಿನಲ್ಲಿ
ಯಾವುದೇ ಜನಾಂಗದ ಸಮುದಾಯ ಸ್ಥಗಿತಸ್ಥಿತಿಯಲ್ಲಿ ಉಳಿದು ಬಿಟ್ಟರೆ ಅದರ ಜೀವಂತಿಕೆ ಕೂಡಾ ಬಡವಾಗುತ್ತದೆ. ಸಮಾಜಕ್ಕೆ ಚಲನಶೀಲತೆ ತೀರ ಅಗತ್ಯ ಅದರೊಂದು  ಪ್ರಭಾವದಿಂದ ಆ ವರ್ಗದ ಜನ ಚೈತನ್ಯಶೀಲ ಬದುಕನ್ನು ಅನುಭವಿಸಲು ಸಾಧ್ಯವಾಗುತ್ತದೆ. ಈ ಸಾಧ್ಯತೆಯ ಹೊರಳಿನಲ್ಲಿ ಸಮಾಜ ಕೂಡಾ ಪರಿವರ್ತನೆಗೆ ತನ್ನನ್ನು ಒಪ್ಪಿಸಿಕೊಳ್ಳುತ್ತ, ಕಾಲದೊಂದಿಗೆ ಸ್ಪಂದಿಸುತ್ತ ತನ್ನ ಅಸ್ತಿತ್ವವನ್ನು ಕಾಯ್ದುಕೊಳ್ಳುವುದಲ್ಲದೆ ಸತ್ಯದೊಂದಿಗೆ ರಂಗು ತುಂಬಿಕೊಳ್ಳುತ್ತ ಬೆರಗು ಹುಟ್ಟಿಸುತ್ತದೆ. ಹೀಗಾಗುವುದು ಸಹಜ ಗುಣ. ವಿಷಾದವೆಂದರೆ ಸಮುದಾಯದೊಳಗಿನ ಸ್ಥಾವರ ಮನಸ್ಸುಗಳು ಪರಂಪರೆ, ಸಂಪ್ರದಾಯ, ಧರ್ಮದ ಕಟ್ಟಳೆಗಳ ಹೆಸರಲ್ಲಿ ಜಂಗಮಶೀಲತೆಗೆ ಅಡ್ಡಗಾಲು ಒಡ್ಡುತ್ತವೆ. ಭೀತಿಯ ಭೂತವನ್ನು ಮುಗ್ಧ ಮನದೊಳಗೆ ಹೋಗಿಸಿ ಅವರನ್ನು ನಿಯಂತ್ರಿಸಿಕೊಂಡು ತಮ್ಮನ್ನು ನಿರ್ಲಜ್ಜವಾಗಿ ವಿಜೃಂಭಿಸಿಕೊಳ್ಳುತ್ತವೆ. ಇಂಥಲ್ಲಿ ಬದಲಾವಣೆ ಎನ್ನುವುದು ಕೇವಲ ಭ್ರಮೆಯೆನಿಸುವ ಅಪಾಯ ಇರುವುದು. ಆದರೆ ಪ್ರಜ್ಞಾವಂತಿಕೆ ಇರುವಲ್ಲಿ ಬೂಟಾಟಿಕೆ ಜನರ ತಂತ್ರಗಳು, ಹುನ್ನಾರಗಳು ಫಲಿತಗೊಳ್ಳುವುದಿಲ್ಲ ಎಂಬುದು ಕೂಡಾ ಅಷ್ಟೇ ನಿಜ.
ಮುಸ್ಲಿಂ ಸಮುದಾಯ: ಸಂಸ್ಕೃತಿ ಮಹಿಳೆ
ನಿಕಾಹದ ಕೊನೆಯ ಹಂತದಲ್ಲಿ ಚಪ್ಪರದಲ್ಲಿ ಉಲಿಯುವ ‘ವಿದಾಯ’ದ ಹಾಡುಗಳು ಸ್ಫುರಿಸುವ ಭಾವನೆಗಳು ಎಂಥವರ ಹೃದಯಗಳನ್ನೂ ಕಲಕುತ್ತವೆ:
ಕಲಿಯಾಂ ಮಂಗಾಯಿ ಬಾಜಾರಸೆ
ಗಜರೆ ಬನಾಯಿ ಗೋರೆ ಹಾಥ್‌ಸೆ
ಪೆಹನೋ ಬೇಟಿ ತೂ ಹೈ ಪ್ಯಾರಿ
ಹೋಗಯಿ ತೊ ಕಿನಕಿ ಪರಾಯಿ
ಕಿತನೆ ಚಾಂವಸೆ ಪಾಲಿ ಬೇಟಿ
ಕಿತನೆ ಲಾಡಂಸೆ ಪಾಲಿ ಬೇಟಿ
ಹೋಗಯಿ ತೂ ಪರಾಯಿ ತಾಬೆದಾರಿ
(ಮೊಗ್ಗುಗಳ ತರಿಸಿದೆ ಬಾಜಾರಿನಿಂದ
ಹೂ ಹೆಣೆದೆ ಶುದ್ಧ ಹಸ್ತಗಳಿಂದ
ಮುಡಿದುಕೋ ಪ್ರೀತಿಯ ಮಗಳೆ ನೀನು
ನೀನಾದೆ ಈಗ ಬೇರೆಯವರ ಸೊತ್ತು
ಎಷ್ಟು ಬಯಕೆಯಿಂದ ಸಾಕಿದ್ದೆ ನಿನ್ನ
ಎಷ್ಟು ಮಮತೆಯಿಂದ ಪೋಷಿಸಿದ್ದೆ ನಿನ್ನ
ಇಂದು ನೀನು ಬೇರೆಯವರ ಸೊತ್ತಾದೆ.)
ತಾಯಿಯ ಕರುಳ ಮಿಡಿತವಿದು. ಹೆಂಗಳೆಯರ ಸ್ವರದಲ್ಲಿ ತುಳುತುಳುಕಿ ಬರುವಾಗಿನ ಸಮಯ ಇಡೀ ಮದುವೆ ಚಪ್ಪರವನ್ನು ಶೋಕತಪ್ತಗೊಳಿಸುವುದು.
ನವಾಯಿತರಲ್ಲಿ ಇಡೀ ರಾತ್ರಿ ಹೆಣ್ಣನ್ನು ಕೂಡಿಸಿ ಹಾಡುವ ಹಾಡುಗಳು ಹತ್ತು ಪುಟದಷ್ಟು ದೀರ್ಘವಾಗಿರುತ್ತವೆ. ನವಾಯಿತ ಭಾಷೆಯ ಹಾಡಿನ ಒಂದು ಭಾಗವನ್ನು ನಾವು ಸವಿಯಬಹುದು.
ಹಮ್‌ ದೊಸನ ಕರ್ ಯಾವೊಂ ಮೈ ರಬ್ಬಾಚಿ
ತೇಜೆ ನಾ ವಿನ್‌ ರೊನಖ್‌ ಮಂಜಿಲಿಸ್‌ಪರ್ ನಾಚಿ
ಮಾನಿ ಬಾಪಾ ಝರಿಯಾ ವಾ ಡೋಸ್‌ ಕರೋತಾ
ಅವ್ವಲ್‌ ದಿನ್ಪರ್ ನೊ ದೇವಂಕ್‌ ಫರ್ ಮೋತಾ
ರಹಮತ್‌ ಝಾವೊ ಧಕ್ಕೆ ಮಾತಿ ಬಾಪಾವರ್
ಪರನೊ ದಿಲ್‌ ತೊ ಕಾರ್ ಬಾ ಹುಕುಮಾವರ್
ವಾಯೆ ದುಲಹನ್‌ ಬೀ ಸೋಂ ಮಸಲ್‌ ಶೆಹೆಝಾದಿ
ಆಬಾದ್‌ ಝಾವೊ ತು ಜೀನ್‌ ನಯಿ ಆಬಾದಿ
ದುಲ್ಹನ್‌….ವಾಟೆ ಭೂನಿಯಾರ್
ನಮೋಸಿ ರಾತಿ ಹೊರೇತ್‌ ಮಿಲ್ಲತ್‌ ಮಚಾರ್
ತೊಘೆ ನೌಷಾ ಏಚಿ ರಾತಿ ಬಾದೆಷಾ
ಮರ್ಹಬಾ, ಮರ್ಹಬಾ, ಮರ್ಹಬಾ……..||೧||
(ಅಲ್ಲಾನ ದಯೆಯು ಮದುವೆ ಆನಂದ ತಂದಿದೆ
ವಧು-ವರನ ತಂದೆ-ತಾಯಿಯರ ಮೇಲಿರಲಿ ಆ ದಯೆ
ನೀ ಶೃಂಗಾರಗೊಂಡು ಇಂದು ರಾಣಿಯಾಗಿ ಕುಳಿತಿರುವೆ
ಹೊಸ ಜೀವನವೊಂದ ನಿನ್ನಿಂದ ನಿರೀಕ್ಷಿಸುತ್ತಿರುವೆ
ನಿನ್ನ ಪತಿ ನಾಳೆಯಾಗುವನು ರಾಜ
ನೀನಾಗುವೆ ಅವನ ರಾಣಿ
ವ್ಹಾರೆವಾ…ವ್ಹಾರೆವಾ…ವ್ಹಾರೆವಾ…)
ಸಘ್ಫಟ್‌ ಸಾಝಾಶೆಮೆ ಗಾಝೆಢಾಗ್‌
ಲಾಹೂನ್‌ ಧರೋಂ ನೌಷಾ ಹರ್ದಂ ಹರ್ಡಾಕ್‌
ಭಲೀ ಪಸಂದ್‌ ಝೆಡೊ ನಸೀಬ್‌ ಝಾಲೋಗೆ
ಫೌಲ್‌ ಫೂಲನ್‌ ಅಕೇಲೆ ಒಡ್ಲೆ ಖುಷ್‌ಬೋಷೆ
ಇಸಂ ಕಾ ಕಲ್ತೆ ಹೊ ತೊ ತೊಕಾ ಇನ್‌ತೆಝಾರ್
ಕರ್ತಿ ಹೋತಿ ದುವಾ ತೊ ಬಾರ್ ಬಾರ್
ಮಾತಿ ಬಾಯ ಹೋತಿ ಒಡ್ಲಿ ಆರ್ ಝ
ಝಾಯದ್‌ ತೊ ಜೆ ಫರ್ನೆ ತೇಜೆರೂಬರು
ಅಲ್ಲಾ ತುಜಿ ದುಆ ಖುಬೂಲ್‌ ಕೆ ಲೋಗೆ
ಮಾನಿ ಬಾಪಾಕ್‌ ಅರ್ಮಾ ಪೂರಾ ಝೂಲೋಗೆ
ತೊಝೆ ನೌಷಾ ಏ ಚಿ ರಾಟಿ ಬಾದೆಷಾ
ಮರ್ ಹಬಾ……..ಮರ್ ಹಬಾ………ಮರ್ ಹಬಾ. ||೨||
(ಜೋಡಿಗೆ ಸರಿ ಹೊಂದುವ ಸೌಂದರ್ಯ ನಿಮ್ಮಲ್ಲಿದೆ
ಅದು ಚಿರವಾಗಿ ಎಂದೆಂದೂ ಉಳಿಯಲಿದೆ
ಈ ಜೋಡಿ ಎಲ್ಲರ ಒಪ್ಪಿಗೆಯ ಮೇರೆಗೆ ಆಗಿದೆ
ಹೂ ಅರಳಿ ಸುವಾಸನೆ ಹೊರಸೂಸಲಿದೆ
ಬಹಳ ದಿನಗಳಿಂದಲೂ ತಂದೆ-ತಾಯಿಯರಿಗೆ
ನಿಮ್ಮ ಜೋಡಿ ಕಾಣುವ ಆಸೆ ಅಡಗಿತ್ತು ಒಳಗೆ
ಈ ಶುಭ ಗಳಿಗೆ ಕಾಣುವ ಆಸೆ ಅಡಗಿತ್ತು ಒಳಗೆ
ಈ ಶುಭ ಗಳಿಗೆ ಕಾಣುವ ನಿರೀಕ್ಷೆ ನಿನಗೆ ಬಲು ದಿನದ್ದು
ಪ್ರಾರ್ಥನೆಯ ನೀ ಅದಕ್ಕಾಗಿ ಮಾಡುತ್ತಿದ್ದೆ ದಿನದಿನವು
ಅಲ್ಲಾ ನಿನ್ನ ಪ್ರಾರ್ಥನೆಯ ಒಪ್ಪಿಕೊಂಡ ಇಂದು
ನಿನ್ನ ಆಸೆಯ ಆನಂದ ಕಾಣುವೆ ಮುಂದು
ನಿನ್ನ ಪತಿ ನಾಳೆಯಾಗುವನು ರಾಜ
ನೀನಾಗುವೆ ಅವನ ರಾಣಿ
ವ್ಹಾರೆವಾ…ವ್ಹಾರೆವಾ…ವ್ಹಾರೆವಾ…)
ಮೆಹಲಿ ಝೂಲಿಸ್‌ ಯ ತಾ ತೋ ಗೆ ಖ್ವಾಚಿ
ಝೂಶ್ಮಾ ಮಾತಿ ಫೊಡ್‌ ತಾನ್‌ ತೋಗಿ ಚುಡ್ವಾನಚಿ
ಫೌನು ಸಿ ರಾತಿ ಝಾಯತ್‌ ಒಡ್ಲಿ ಗಮತ್‌
ಕರ್ಯತ್‌ ತುಕ್‌ ತೊಝಾ ಶೌಹರ್ ಉಲ್ಫತ್‌
ಸಲಾಂ ಕರೂನ್‌ ಕಲಾಂ ತೋಗಿ ಕರೊ ಕಲಾಸ್‌
ದಾಯೆಮೆ ಉಲ್ಫತ್‌ ದಹರೂನ್‌ ಅಹದ್‌ ಘೂನ್‌ ಕಾಸ್‌
ಝೋಜಾ ಊಪರ್ ಲಾಝಿಮ್‌ ಅಶೈ ಸರಾಸರ್
ಕರ್ಯತ್‌ ಖಿದ್ಮತ್‌ ಘೋವಾಜಿಕೆ ಅಖರ್ ಸರ್
ಜೆ ಕೌನ್‌ ಕರ್ಯತ್‌ ಘೋವಾ ಖಿದ್ಮತ್‌ ದಲೆಯನ್‌
ಪಾವಿಯತ್‌ ಒಡಲೊ ಅಜರ‍್ರುಬಾ ತರೈನ್‌
ತೂಝೊ ನೌಷಾ ಎಚಿ ರಾತಿ ಬಾದೆಶಾ
ಮರ್ ಹಬಾ…..ಮರ್ ಹಬಾ….. ಮರ್ ಹಬಾ ….
ಝಾಲಿಸ್‌ ತೊಗೆ ಏಚೆ ನೌಷಾ ಮಲಿಕಾ
ಮರ್ ಹಬಾ…. ಮರ್ ಹಬಾ….ಮರ್ ಹಬಾ…..||೩||
(ಇಂದು ನೀನಾದೆ ಧರ್ಮಪತ್ನಿ ನಿನ್ನ ರಾಜನ
ಕಾಣುವೆ ನಾಳೆ ರಾತ್ರಿ ಅದರ ಮಜವ
ಮಾತಾಡುವ ಮೊದಲು ಆತನಿಗೆ ಸಲಾಮು ಮಾಡು
ಆ ನಂತರ ಹುಸಿ ನಗೆಯಲಿ ಮಾತನಾಡು
ಪ್ರೀತಿಯ ಚಿರಗೊಳಿಸಿ ಸಂತೋಷ ಪಡು
ಇದುವೆ ಹೆಣ್ಣು  ಅನುಸರಿಸಬೇಕಾದ ಪ್ರಮುಖ ಮಾರ್ಗ
ಕೊನೆಯವರೆಗೆ ಪತಿಯ ಸೇವೆಯಹಲಿ ಕಾಣುವೆ ಸ್ವರ್ಗ
ನಿನ್ನ ಪತಿ ನಾಳೆಯಾಗುವನು ರಾಜ
ನೀನಾಗುವೆ ಅವನ ರಾಣಿ
ವ್ಹಾರೆವಾ…ವ್ಹಾರೆವಾ….ವ್ಹಾರೆವಾ…)
ಹೊಸದಂಪತಿಗಳಿಗೆ ಅಲ್ಲಾಹ್‌ನಲ್ಲಿ ಒಳ್ಳೆಯದಾಗಲಿ ಎಂದು ಕೇಳಿಕೊಳ್ಳುವ ಮತ್ತು ಅವರಿಗೆ ಶುಭಾಶಯ ಕೋರುವ ಈ ಹಾಡಲ್ಲಿ ಎರಡೆರಡು ಸಾಲಿಗೆ ಅಂತ್ಯ ಪ್ರಾಸ ಇರುವುದನ್ನು ಗಮನಿಸಬಹುದು. ಹಾಡಿನುದ್ದಕ್ಕೂ ಇದು ಮುಂದುವರಿದುಕೊಂಡು ಹೋಗುತ್ತದೆ. ಒಬ್ಬ ಹೆಣ್ಣು ಮಗಳು ಅಥವಾ ಇಬ್ಬರು ಈ ಹಾಡನ್ನು ಕೊನೆಯವರೆಗೂ ಹಾಡುತ್ತ ಹೋಗುತ್ತಾರೆ. ಪಲ್ಲವಿಗೆ ಮಾತ್ರ ಎಲ್ಲ ಹೆಂಗಸರು ಧ್ವನಿಗೂಡಿಸುವರು.
ಇಲ್ಲಿ ಅನುಭವಸ್ಥ ಹೆಂಗಳೆಯರು ಹೊಸ ವಧುವಿಗೆ ಮಾರ್ಗದರ್ಶನ ಮಾಡುವ ವಿಚಾರವೂ ಇದೆ. ಆಕೆ ಗಂಡನ ಮನೆಯಲ್ಲಿ ಹೇಗೆ ನಡೆದುಕೊಳ್ಳಬೇಕು ಎನ್ನುವುದರ ಬಗ್ಗೆ ರೀತಿ-ರಿವಾಜುಗಳನ್ನು ಹಾಡಿನ ಮೂಲಕ ಹೇಳಿಕೊಡಲಾಗಿದೆ. ವರನು, ವಧುವಿಗೆ ಲಚ್ಚಾ(ತಾಳಿ) ಕಟ್ಟುವಾಗ ಹೆಣ್ಣಿನ ಸುತ್ತ ನೆರೆದ ಹೆಂಗಸರು
ಅಲ್ಲಾ ಕರ ತುಮ್‌ಕ
ಸಲಾಮಾ ಖುಷಿ ಮುಬಾರಕ್‌ ಪರ್ ನಚಿ
ರಹಮತ್‌ ಝವಾ ಅಲ್ಲಾಚಿ
(ಅಲ್ಲಾ ಇಂತಹ ಸಂತಸದ ಸಂಭ್ರಮ
ತಂದಿದ್ದಾನೆ ಹೆಣ್ಣು-ಗಂಡಿಗೆ
ಅಭಿನಂದನೆಗಳು, ಅಲ್ಲಾಹ್‌ನ
ಕರುಣೆ ಸದಾ ನಿಮ್ಮಡನಿರಲಿ)
ಎಂದು ಹಾಡುತ್ತ ಶುಭಕೋರುವುದು ನವಾಯಿತರಲ್ಲಿ ಸಾಮಾನ್ಯವಾಗಿದೆ. ಹೆಣ್ಣನ್ನು ಗಂಡನೊಂದಿಗೆ ಬೀಳ್ಕೊಡುವಾಗ, ಕರುಳಿನ ತಹತಹಿಕೆಯನ್ನು ಹತ್ತಿಕ್ಕಿಕೊಂಡು ಆಕೆಗೆ ಹಿತದ ಮಾತು ಹೇಳುತ್ತಾರೆ:
ಸಬ್ಕು ಸಮ್ಜಾ ಮನಾಕೇ ತುಮ್‌ ಹಸ್ತಿ ಹಸ್ತಿ ರಹೇನಾ
ಜೋಭಿ ಬುರಾಯಿ ಆಯೇ ಸಬ್ಕು ನಿಭಾಕೇ ಚಲ್ನಾ
(ನೀನು ನಗುನಗುತ ಎಲ್ಲರನು ಸಮಾಧಾನಗೊಳಿಸು
ಎಂಥ ಕಷ್ಟ ಬಂದರೂ ಎಲ್ಲವನೂ ನಿಭಾಯಿಸು)
ಬರೋ ಗೋದ್‌ ಯಾರಬ್‌ ಖಿಲೆ ದಿಲ್‌ ಕೀ ಕಲಿಯಾ
ಮುರಾದೇ ಹೋ ಪೂರಿ ಮಿಠೇನಾ ಮುರಾದೆ
(ತುಂಬಲಿ ಮಡಿಲು ಅರಳಲಿ ಹೃದಯದ ಮೊಗ್ಗುಗಳು
ಈಡೇರಲಿ ಅಡ್ಡಿಯಾಗದೆ ಇಷ್ಟಾರ್ಥಗಳು)
ಹತ್ತಾರು ಹಸಿರು ಹಾರೈಕೆಗಳಿಂದ ವಧುವಿನ ಮನಸ್ಸನ್ನು ದೃಢಗೊಳಿಸಿ ಅವಳನ್ನು ಬೀಳ್ಕೊಡುವಲ್ಲಿ ಹೆಂಗಳೆಯರು ಆಪ್ತವಾಗಿಯೇ ಹಾಡಿಕೊಳ್ಳುತ್ತಾಋಎ.
ಹೆಣ್ಣು ಮಗಳು ಋತುಮತಿಯಾದಾಗ, ಗರ್ಭಿಣಿಯಾದಾಗ, ಆಕೆಗೆ ಹೆರಿಗೆಯಾಗಿ ಮಗುವಿನ ತೊಟ್ಟಿಲು ಕಾರ್ಯ ಮಾಡುವಾಗ ಮಹಿಳೆಯರು ಬಿಂದಾಸಾಗಿ ತಮ್ಮ ಭಾವನೆಯನ್ನು ಹಾಡುಗಳ ಮೂಲಕ ಅಭಿವ್ಯಕ್ತಿಸುತ್ತಾರೆ:
ಉಜಲೆ ಪಿಪಲ್‌ ಪಿಲೆ ಪಿ ಪಾನ
ಸೋನೇಕಿ ಶಾಮೆ ಜೂಲೋ
ಮುಲ್ತಾನಿ ಭಾಷಾಕಿ ದರ್ಗಾ ಮೇ
ಜೂಲೋ ಜಲೋ……
(ಬಿಳಿಯ ಅರಳಿ ಅರಿಷಿಣದ ಎಲೆ
ಬಂಗಾರದ ಸಂಜೆಯಲಿ ನೀ ತೂಗು
ಮುಲ್ತಾನಿ ಬಾಷಾರವರ ದರ್ಗಾದಲ್ಲಿ
ನೀ ತೂಗು…..ತೊಗು)
ಎಂದು ಮಗುವಿಗೆ ಜೋಗುಳ ಹಾಡುತ್ತ, ಆ ಕೂಸಿನ ಸಂಬಂಧಿಕರು ತರುವ ಉಡುಗೊರೆಯ ಬಗ್ಗೆಯೂ  ಉಲ್ಲಸಿತವಾಗಿ ಉಲಿಯುತ್ತಾರೆ:
ಯೇ ತಾನೆ ಕಿ ಕೌನ್‌ ಹೈ ಮಾಯಿ
ಮಾಯಿ ಲಾಯೇಂಗಿ ದೂದ್‌ ಪಿಲಾನೇಕಿ ಗಾಯಿ
ತಾನಾಜಿಯೋ ಮೇರಾ ಬಾಲಾಜಿಯೋ
ಯೇ ತಾನೆ ಕಿ ಕೌನ್‌ ಹೈ ನಾನಿ
ನಾನಿ ಲಾಯೇಂಗಿ ನಾಹನೇಕೊ ಪಾನಿ
ತಾನಾ ಜಿಯೋ ಮೇರಾ ಬಾಜಿಯೋ
ಯೇ ತಾನೆ ಕಿ ಕೌನ್‌ ಹೈ ದಾದಿ
ದಾದಿ ಲಾಯೇಂಗಿ ಮಕಮಲ್‌ ಕಾ ಗಾದಿ
ತಾನಾ ಜಿಯೋ ಮೇರಾ ಬಾಲಾಜಿಯೋ
ಯೇ ತಾನೆ ಕಿ ಕೌನ್‌ ಹೈ ಫುಪ್ಪು
ಫುಪ್ಪು ಲಾಯೇಂಗಿ ಅಂಗಲಾ ಟೋಪಿ
ತಾನಾ ಜಿಯೋ ಮೇರಾ ಬಾಲಾಜಿಯೋ
ಯೇ ತಾನೆ ಕಿ ಕೌನ್‌ ಹೈ ಖಾಲಾ
ಖಾಲಾ ಲಾಯೇಂಗಿ ಮೋಹನ ಮಾಲಾ
ತಾನಾಜಿಯೋ ಮೇರಾ ಬಾಲಾಜಿಯೋ
(ಮಗುವಿನ ತಾಯಿ ಯಾರು?
ಹಾಲು ಕುಡಿಸುವ ಆಕಳ ತರುವಳು ತಾಯಿ
ಮಗುವೇ ಮುದ್ದು ಮಗುವೇ…..
ಮಗುವಿನ ನಾನಿ ಯಾರು?
ಎರೆಯಲು ನೀರು ತರುವಳು ನಾನಿ
ಮಗುವೇ ಮುದ್ದು ಮಗುವೇ….
ಮಗುವಿನ ದಾದಿ ಯಾರು?
ಮಲಗಲು ಮಕಮಲ್‌ ಗಾದಿ ತರುವಳು ದಾದಿ
ಮಗುವೇ ಮುದ್ದು ಮಗುವೇ…..
ಮಗುವಿನ ಅತ್ತೆ ಯಾರು?
ಮೈಗೆ ಬಟ್ಟೆ, ತಲೆಗೆ ಟೊಪ್ಪಿಗೆ ತರುವಳು ಅತ್ತೆ
ಮಗುವೇ ಮುದ್ದು ಮಗುವೇ….
ಮಗುವಿನ ಚಿಕ್ಕಮ್ಮ ಯಾರು?
ಕೊರಳಿಗೆ ಮೋಹನ ಮಾಲಾ ತರುವಳು ಚಿಕ್ಕಮ್ಮ
ಮಗುವೇ ಮುದ್ದು ಮಗುವೇ….)
ಬ್ಯಾರಿಯನ್‌ ಮಹಿಳೆಯರೂ ಇಂಥ ಜೋಗುಳ ಹಾಡುಗಳನ್ನು ಸಂಪ್ರದಾಯದ ಧಾಟಿಯಲ್ಲಿ ಖುಷಿಯಿಂದ ಹಾಡುವರು.
ಲಾ ಇಲಾಹ ಇಲ್ಲಲ್ಲಾಹು, ಲಾ ಇಲಾಹ ಇಲ್ಲಲ್ಲಾಹು
ಮಹಮ್ಮದುರ್ ರಸೂಲಲ್ಲ
ತಾಲೊಲಂ ತಾಲೊಲಂ ಕುಯ್ನೆಂ
ತಾಲೊಲಂ ಕೇಟನಿವೋ ರಂಗೋಣೊ ಮೋಸಿ
ಆಟವಾಯಿ ಪೈದಲೇ ಆರಂಭ ಪೊನ್ನೆ ಪೋನೆ
ಆಶಯೇ ಗುಂನಾದನೇ ಅಲ್ಲಾ ಪ್ನೋ ಕಾದಲೇ
ವೀರನಾ ಅಲಿಯರೋಡೋ ವೀರಕದಗಳ ಕೇಳಕಣಂ
ಸೂರಾನಾಯಿ ನೀದಳ ಕೇಣಂ
ವೀರದಾ ಪೊನ್ನಾರಮೇ
(ಅಲ್ಲಾಹ್‌ನೆಂಬ ಸೃಷ್ಟಿಕರ್ತನನ್ನು ಬಿಟ್ಟು ಅನ್ಯರಿಲ್ಲ
ಮಹಮ್ಮದ್‌ ಪೈಗಂಬರ್ ರವರು ಸಂದೇಶವಾಹಕರು
ಜೋ ಜೋ……… ಕಂದ
ಈ ಜೋಗುಳ ಕೇಳುತ್‌ ಮಲಗು ನೀ ಮಗುವೇ
ಅಲ್ಲಾನ ಇಚ್ಛೆಯ ಹೊನ್ನಿನಂತಹ ಮಗುವೆ
ಅಲಿ ಪೈಗಂಬರರಂತೆ ಅಲ್ಲಾಹನ ಪ್ರೀತಿಯಿಂದ
ಶೂರನಾಗಿ ಆ ವೀರನ ಹೆಸರನ್ನು ಕೇಳುತ್ತ
ಉಜ್ವಲ ಭವಿಷ್ಯದೊಂದಿಗೆ ನೀ ಬದುಕು
ನನ್ನ ವೀರ ಮಗುವೆ)
ಮುಸ್ಲಿಮರ ನಂಬಿಕೆ ಮತ್ತು ಶ್ರದ್ಧಾ-ಭಕ್ತಿಗಳನ್ನು ವ್ಯಕ್ತಪಡಿಸುವ ಹಾಡುಗಳನ್ನು ನಿರ್ಮಲ ಮನಸ್ಸಿನಿಂದ ಸೃಜಿಸುವಲ್ಲಿ ಮುಸ್ಲಿಮ್‌ ಮಹಿಳೆಯರು ಆಸಕ್ತಿಯನ್ನು ಬೆಳೆಸಿಕೊಂಡಿದ್ದಾರೆ. ವಲಿಗಳ ಪವಾಡಗಳನ್ನು ಕುರಿತು ಹೇಳುವ ಇಂಥ ಕೆಲವು ಹಾಡುಗಳಿವೆ:
೧
ಖಾಜಾ ಚಲತೇ ಧೇ ಸಡಕೋಂಕಿ ಉಪರ್
ಖಾಜಾ ವಜೂಮೆ ಹಮೇ ಬುಲಾವೋ
ಮೈ ಉಡಾವುಂಗಿ ಫೂಲೋಂಕಿ ಚಾದರ್
೨
ಗುಂಗುರವಾಲಿ ಪೌಡಿಮೇ ಹಮೇ ಕುಂವಾ ಬನೇಂಗೆ
ವಜು ಕರತೆ ದೂದ್‌ನಾನಾ
೩
ಹರೆ ಡೋಂಗರ್ ಪೆ ಜಾಕೆ ದೇಖೋ
ಕುಂವಾ ಕ್ಯಾ ಹೈ ನೂರಾನಿ
ವಜೂ ಕರತೇ ಸೋ ಜಿಲಾನಿ
ಮೇರೆ ಮೆಹಬೂಬ ಸುಹಾನಿ
೧
(ಖಾಜಾ ವಲಿಗಳು ನಡೆಯುತ್ತಿದ್ದರು
ದಾರಿಯ ಮೇಲೆ
ಕರೆಯಿರಿ ನಮ್ಮನು ವಜೂ ಮಾಡಲು
ವಲಿಗಳೆ, ಹೊದಿಸುತ್ತೇನೆ
ನಾನು ಹೂವಿನ ಚಾದರ
೨
ಗುಂಗುರು ಬೆಟ್ಟದ ಮೇಲೆ
ಬಾವಿ ತೋಡೋಣ ನಾವು
ವಜೂ ಮಾಡುವರು ಅಲ್ಲಿ
ದೂದ್‌ ನಾನಾ
೩
ಹಸಿರು ಗುಡ್ಡದ ಮೇಲೆ ಹೋಗಿ ನೋಡಿ
ಬಾವಿ ಎಂಥದಿದೆ ನೂರಾನಿ
ವಜೂ ಮಾಡುತ್ತಿದ್ದಾರೆ ಜಿಲಾನಿ
ನಮ್ಮ ಮೆಹಬೂಬ ಸುಹಾನಿ)
ದೇವರು ಮಹಾಶಕ್ತ ಮತ್ತು ಈ ಲೋಕದ ಸೃಷ್ಟಿಕರ್ತ ಎಂಬ ಬಲವಾದ ನಂಬಿಕೆಯನ್ನು ಇರಿಸಿಕೊಂಡ ಮಹಿಳೆ ತನ್ನನ್ನು ಪೂರ್ತಿಯಾಗಿ ಅರ್ಪಿಸಿಕೊಳ್ಳುತ್ತಾಳೆ ಮತ್ತು ತನ್ನನ್ನು ಪಥಭ್ರಷ್ಟಗೊಳಿಸುವ ಅನಾಹುತಗಳಿಂದ, ಜೀವಕ್ಕೆ ತೊಂದರೆ ಕೊಡುವ ಕಷ್ಟಗಳಿಂದ ರಕ್ಷಿಸಲು ಕೋರಿಕೆ ಸಲ್ಲಿಸುತ್ತಾಳೆ.
ಮುಜೆ ಮಸಿಹಾ ಹೈ ಯೆ
ಶಾನ್‌ ಸೇ ಬಚಾಲೇನಾ
ತುಮ್ಹೀ ದರದ್‌ದಿಯೆ ಹೈ
ತುಮ್ಹೀ ದವಾ ದೇನಾ……
(ನನಗೆ ದಾರಿ ತೋರುವವರೆ ಈ
ಗೌರವದ ಬದುಕು ರಕ್ಷಿಸಬೇಕು
ನೋವು ಕೊಡುವವ ನೀನೆ
ನೀನೇ ಅದನು ನಿವಾರಿಸಬೇಕು)
ಹೇ ಹೇ…ಜಫಾಬಿ ಕರತೆ ಹೈಂ
ಹಸ್‌ಹಸ್‌ಕೆ ರುಲಾತೇ ಹೈಂ
ಕೆ ಇನ್‌ಕೆ ಝಲ್ಮೋಂಸೆ
ತೂಹಿ ಖುದಾ ಬಚಾಲೇನಾ….
(ಧ್ಯಾನಿಸುವೆನು ನಿರತ ನಿನ್ನ
ನಗುನಗಿಸುತ ಅಳಿಸುವೆ ನೀನು
ಒದಗುವ ಕಷ್ಟಗಳಿಂದ ನಮ್ಮನು
ಉಳಿಸಿಕೊಳ್ಳು ಪ್ರಭು ನೀನು)
ಯಾವನು ತನ್ನ ಆತ್ಮವನ್ನು ಪರಿಶುದ್ಧಗೊಳಿಸುವನೋ ಅಂಥವನು ಕೃತಾರ್ಥನಾಗುವವನು ಎಂಬ ಭಾವನೆಯನ್ನು ಮುಸ್ಲಿಮ್‌ ಮಹಿಳೆ ಅಭಿವ್ಯಕ್ತಿಸುವ ರೀತಿಯಿದು.
ಶಾಮ್‌ ಲಿಯಾ ಜಾಯ್‌ ಯಾ ಸುಬಹ್‌ ಲಿಯಾ ಜಾಯೆ
ಸಚ್ಚೆ ದಿಲ್‌ ಸೇ ಮುಸ್ತಫಾಕಾ ನಾಮ್‌ ಲಿಯಾ ಜಾಯೆ
ಮೈ ಜಾವುಂಗಿ ಬಾಬಾ ಕೇ ದರಪರ್
(ಸಂಜೆ ಇರಲಿ ಮುಂಜಾವು ಇರಲಿ
ಪರಿಶುದ್ಧ ಮನಸ್ಸಿನಿಂದ
ಮುಸ್ತಾಫಾ ಅವರ ಹೆಸರನು
ಧ್ಯಾನಿಸುವೆ ನಾನು
ಬಾಬಾ ಅವರ ಹೊಸ್ತಿಲವರೆಗೂ
ಹೋಗುವೆನು)
ಎಂದು ಹಾಡಿಕೊಳ್ಳುವ ಸ್ತ್ರೀ ದೇವರ ಕರುಣೆಯನ್ನು ಸತತ ಬಯಸುವವಳಾಗಿದ್ದಾಳೆ. ತನ್ನ ಕುಟುಂಬದ ಸೌಖ್ಯಕ್ಕಾಗಿ ಅಲ್ಲಾಹನನ್ನು, ವಲಿಗಳನ್ನು ಸುತ್ತಿಸುವುದು ಅವಳ ಮನದ ತುಡಿತವಾಗಿದೆ.
ಹರ್ ಕೋಯಿ ಆತಾ ಹೈ ದರಸೆ ಸವಾಲಿ
ಜಾತಾನಂಹಿ ವೋ ಹಾಥ್‌ಸೆ ಖಾಲಿ
ಭರತಿ ಹೈ ಆಪ್‌ ಉನ್‌ಕೆ ಝೋಲಿ
ಮುರ್ತುಜಶಾ ಹೈ ಖಾದರಿ
(ನಿನ್ನ ದರುಶನಕೆ ಎಲ್ಲರೂ ಬರುವರು
ಬರಿಗೈಯಲ್ಲಿ ಹೋಗುವುದಿಲ್ಲ ಬಂದವರು
ಅವರ ಬಯಕೆ, ಇಷ್ಟಾರ್ಥಗಳ ಉಡಿ ತುಂಬುವೆ
ಅಂಥ ಮಹಿಮನು ನೀನು
ಮುರ್ತುಜ ಶಾ ಖಾದರಿ)
ಹೀಗೆ ಮೆಹಬೂಬ ಸುಹಾನಿ, ರಾಜಾಭಕ್ಷ, ಹಸನ್‌ಡೋಂಗ್ರಿ, ದೂದ್‌ನಾನಾ, ಬಂದೇ ನವಾಜ್‌, ಷಂಷಾವಲಿ, ಹಾಜಿಮಲಂಗ್‌, ಸೈಯದ ಮದ್ನಿ, ಮಲೀಕ್‌ರೆಹನ್‌ ಬಾಬಾ ಮುಂತಾದ ಪವಾಡ ಪುರುಷರನ್ನು ಗುಣಗಾನ ಮಾಡುವುದು, ಧ್ಯಾನಿಸುವುದು ಹಾಡುಗಳ  ಮುಖಾಂತರವೇ ಆಗಿದೆ.
ಮುಸ್ಲಿಂ ಸಮುದಾಯ: ಸಂಸ್ಕೃತಿ ಮಹಿಳೆ
ಉರುಸು:
ಜಾತ್ರೆಯ ಸಂಸ್ಕೃತಿ ಮುಸ್ಲಿಮರಲ್ಲಿ ಇಲ್ಲ. ಆದರೆ ಕರ್ನಾಟಕದಲ್ಲಿ ಹಿಂದೂ ಸಂಸ್ಕೃತಿಯೊಂದಿಗೆ ಬದುಕುತ್ತಿರುವ ಮುಸ್ಲಿಮರು ಉರುಸುಗಳನ್ನು ಜಾತ್ರೆಯೋಪಾದಿಯಲ್ಲಿ ಆಚರಿಸುವರು. ಉರುಸು ಎಂದರೆ ಉತ್ಸವ. ಅದು ವಲಿಗಳ ಪುಣ್ಯ ತಿಥಿಯೆನಿಸಿದೆ. ವಲಿಯೆಂದರೆ ಅಲ್ಲಾಹನ ಮಿತ್ರ. ಸೂಫಿಸಂತರು ವಲಿಗಳಾಗಿದ್ದಾರೆ. ತಮ್ಮ ಕಷ್ಟಕ್ಕೆ ತೀವ್ರವಾಗಿ ಸಂದಿಸುವ ಈ ಸಂತರನ್ನು ಹಿಂದೂ ಮುಸ್ಲಿಮರು ಗೌರವದಿಂದ ಆರಾಧಿಸುತ್ತಾರೆ. ಈ ಸಂತರ ಗೋರಿಯ ದರ್ಶನ ಜನರಿಗೆ ಪವಿತ್ರವೆನಿಸಿದೆ. ಉರುಸಿನ ಸಂದರ್ಭದಲ್ಲಿ ಸೂಫಿ ಸಂತರ ಗೋರಿಗಳಿಗೆ ಗಂಧ (ಸಂದಲ್‌) ಏರಿಸಿ, ಫಾತಿಹಾ ಓದಿಸಲಾಗುತ್ತದೆ.
ಚಿಕ್ಕ ಮಗಳೂರು ಹತ್ತಿರ ಬಾಬಾಬುಡನ್‌ಗಿರಿಯಲ್ಲಿ ವಲಿಗಳ ದರ್ಗಾ ಇದೆ. ಮಾಣಿಕ್ಯಧಾರದ ದಾರಿಯಲ್ಲಿ ‘ಮಾಮಾಜಿಗ್ನಿ’ ಎಂಬ ಸ್ತ್ರೀವಲಿ ಪೀಠವಿದೆ. ಇವರು ಬಾಬಾ ಅವರ ಶಿಷ್ಯೆ. ಭಕ್ತಾದಿಗಳಿಗೆ ರೊಟ್ಟಿ ಹಂಚುತ್ತಿದ್ದರಂತೆ. ಮದುವೆ ಆಗದೆ ಇರುವ ಕನ್ಯೆಯರು ಹರಕೆ ಹೊತ್ತು, ಮದುವೆಯಾಗಿ ಹರಕೆ ನೆರವೇರಿಸುತ್ತಾರೆ. ಹಾಸನ ಜಿಲ್ಲೆಯ ಅರಕೂಲಗೂಡು ತಾಲೂಕಿನ ಹಂಡ್ರಂಗಿ ಎಂಬ ಗ್ರಾಮದಲ್ಲಿ ಕೂಡಾ ‘ಜಮಾಲ್‌ಬೀ ಮಸಾಬ್‌’ ಎಂಬ ಸ್ತ್ರೀವಲಿ ಗೋರಿ ಇರುವುದು. ಇಲ್ಲಿಯೂ ಹೆಣ್ಣು ಮಕ್ಕಳು ಬಂದು ಹರಕೆ ಹೊತ್ತು ಈಡೇರಿಸುತ್ತಾರೆ.
ಹರಕೆಗಳು:
ತಮ್ಮ ಜೀವನದೊಂದಿಗೆ ಮುಖಾಮುಖಿಯಾಗುವ ನೋವು ಬವಣೆಗಳನ್ನು ಅಗೋಚರ ಶಕ್ತಿಗಳ ಮೂಲಕ ನಿವಾರಿಸಿಕೊಂಡು ಸಮಾಧಾನ ತಾಳುವ ಉತ್ಕಟ ಬಯಕೆ ಜನರದ್ದಾಗಿದೆ. ಈ ಕಾರಣದಿಂದ ಹರಕೆಯ ವಿಧಾನಗಳು ಹುಟ್ಟಿಕೊಂಡಿವೆ. ಮುಸ್ಲಿಮರಲ್ಲಿ ಇಂಥ ಹಲವು ಹತ್ತು ಹರಕೆಗಳಿವೆ. ಸತ್ಯವಂತ ವಲಿಗಳ ಹೆಸರಲ್ಲಿ ದೀಪ ಹಚ್ಚುವ ಗ್ಯಾರಂವಿ, ಸಂತರ ಗೋರಿಯ ಮೇಲೆ ಹೂವಿನ ಅಥವಾ ಬಟ್ಟೆಯ ‘ಗಲೀಫ್‌’ ಹೊದಿಸುವುದು. ಬೆಳ್ಳಿಯ ತೊಟ್ಟಲು, ಕುದುರೆ ಅರ್ಪಿಸುವುದು, ಕುರಿ ಕೋಳಿಗಳನ್ನು ಬಲಿ ಕೊಡುವುದು ಹೀಗೆ ಹತ್ತಾರು ಬಗೆಯ ಹರಕೆಗಳು ಕ್ರಿಯಾಶೀಲವಾಗಿವೆ.
ಸೋಲಾ ಸೈಯಂದಾ ಹದಿನಾರು ವಲೀಯವರ ಹೆಸರಿನಲ್ಲಿ ಉಪವಾಸ ಆಚರಿಸಿ ಅವರ ಮಹಿಮೆಯ ಕಥೆ ಕೇಳಿ ಫಾತಿಹಾ ಓದಿಸುವುದು ಮುಸ್ಲಿಮರ ಶ್ರದ್ಧಾ, ಭಕ್ತಿಯ ಹರಕೆಯಾಗಿದೆ. ‘ಸೋಲಾ ಸೈಯಂದಾ’ರವರ ಮಹಿಮೆ ಮತ್ತು ಪವಾಡ ಕುರಿತ ಕಥೆಯನ್ನು ಡಾ. ಷಹಸೀನಾ ಬೇಗಂ ಅವರು ತಮ್ಮ ‘ಕರ್ನಾಟಕ ಮುಸ್ಲಿಂ ಜಾನಪದ’ ಕೃತಿಯಲ್ಲಿ ಸಂಗ್ರಹಿಸಿದ್ದಾರೆ.
ಒಂದೂರಲ್ಲಿ ಒಬ್ಬ ರಾಜನಿದ್ದ. ಅವನಿಗೆ ಮಕ್ಕಳಿರಲಿಲ್ಲ. ಒಂದು ದಿನ ಪರದೇಶಿಯೊಬ್ಬ ಬಂದು ತನಗೆ ಏನಾದರೂ ಕೊಡು ಎಂದು ಕೇಳಿದ. ಆಗ ರಾಜ ಒಂದು ಹರಿವಾಣದಲ್ಲಿ ವಜ್ರಗಳನ್ನು ತುಂಬಿಕೊಟ್ಟ. ಪರದೇಶಿ ರಾಜನ ಮುಖ ನೋಡಿ ‘ಮಕ್ಕಳಿಲ್ಲದವನ ಕೈಯಿಂದ ಏನೂ ಸ್ವೀಕರಿಸುವುದಿಲ್ಲ’ ಎಂದು ಹೇಳಿ ಹೊರಟು ಹೋದ. ರಾಜನಿಗೆ ಬಹಳ ಬೇಜರಾಯಿತು. ತನ್ನ ರಾಜುಡುಗೆಯನ್ನು ಕಳಚಿ ಸಾಮಾನ್ಯ ವ್ಯಕ್ತಿಯಂತೆ ಅರಮನೆಯಿಂದ ಹೊರಟು ಏನೇನೋ ಯೋಚನೆ ಮಾಡುತ್ತ ಮರದ ಕೆಳಗೆ ಕುಳಿತಿದ್ದಾಗ ಸೋಲ ಸೈಯಂದಾ ಎಂಬ ವಲಿಗಳು ‘ಇಂದು ತಮ್ಮ ಹೆಸರಿನಲ್ಲಿ ಹರಕೆ ಹೊರುವಂತೆ’ ರಾಜನಿಗೆ ಈ ರೀತಿ ಹೇಳಿದರು: ‘ಪ್ರತಿ ತಿಂಗಳು ಹದಿನೈದನೆಯ ತಾರೀಖಿನ ದಿನ ಉಪವಾಸವಿದ್ದು, ಸಕ್ಕರೆ ಫಾತೀಹ ಓದಿಸಿ ಎಳ್ಳು, ಖರ್ಜೂರ ತಿಂದು ಉಪವಾಸ ಬಿಡಬೇಕು ಹೀಗೆ ಮಾಡಿದರೆ ನಿನ್ನ ಇಚ್ಛೆ ಕೈಗೂಡುತ್ತದೆ.’
ಆಗ ರಾಜ ಅರಮನೆಗೆ ಬಂದು ತನ್ನ ಹೆಂಡತಿಗೆ ಎಲ್ಲವನ್ನು ಹೇಳಿ ಭಯ ಭಕ್ತಿಯಿಂದ ಉಪವಾಸ ಇರಲು ತೊಡಗಿದ. ಅದರ ಪರಿಣಾಮ ರಾಣಿ ಗರ್ಭಿಣಿಯಾದಳು . ನವಮಾಸ ತುಂಬಿ ರಾಣಿ ಗಂಡು ಮಗುವನ್ನು ಹೆತ್ತಳು. ಸಂತಸಗೊಂಡ ರಾಜ ದಾನ-ಧರ್ಮ ಮಾಡುತ್ತಿರುವಾಗ ಅವನಿಗೆ ಮುದುಕಿಯೊಬ್ಬಳು ಸಂತಾನಪ್ರಾಪ್ತಿಯ ಕಾರಣ ಕೇಳಿದಳು. ರಾಜ ಸೋಲಾ ಸೈಯಂದಾ ವಲಿಗಳ ಮಹಿಮೆ ಅರುಹಿದ. ಮುದುಕಿ ತನ್ನ ಬಡತನ ದೂಋಆಗಲು ವಲೀಗಳ ಹೆಸರಲ್ಲಿ ಹರಕೆ ಹೊತ್ತು ಉಪವಾಸ ಆಚರಿಸಿದಳು. ಆ ಹರಕೆ ಫಲಿಸಿ ಆಕೆ ಶ್ರೀಮಂತೆಯಾದಳು. ಮುದುಕಿಯ ಮನೆಗೆ ಸೌದೆ ತಂದು ಹಾಕುತ್ತಿದ್ದವನು ಅವಳ ಹರಕೆಯ ಬಗ್ಗೆ ಕೇಳಿ ತಾನೂ ಉಪವಾಸ ಮಾಡಿದನು. ಅವನೂ ಸಿರಿವಂತನಾದನು. ಆದರೆ ಈತ ಸಕ್ಕರೆ ಫಾತೀಹಾ ಓದಿಸುವುದನ್ನು ಮರೆತನು.
ಎರಡನೆಯ ದಿನ ಸೌದೆ ಕಡಿಯಲು ಅವನು ಕಾಡಿಗೆ ಹೋದ. ರಾಜನ ಮಗ ಕಳೆದು ಹೋಗಿದ್ದಾನೆಂದು ಹುಡುಕು ಹುಡುಕುತ್ತ ಸೈನಿಕರು ಸೌದೆಯವನ ಬಳಿ ಬಂದರು. ಅವನು ಹಿಡಿದಿದ್ದ ನೀರಿನ ಮಡಕೆ ರಾಜನ ಮಗನ ತಲೆಯಾಗಿ ರೂಪಾಂತರಗೊಂಡಿತ್ತು. ರಾಜನಮಗನ ಕೊಂದ ಕೊಲೆಗಾರ ಇವನೆಯೇ ಎಂದು ಸೈನಿಕರು ಸೌದೆಯವನನ್ನು ಬಂಧಿಸಿ ತಂದು ರಾಜನ ಮುಂದೆ ನಿಲ್ಲಿಸಿದರು. ರಾಜನು ಅವನಿಗೆ ಮರಣದಂಡನೆ ವಿಧಿಸಿ, ಬಂಧೀಖಾನೆಗೆ ತಳ್ಳಿಸಿದನು. ಅತಿಯಾಗಿ ನೊಂದುಕೊಂಡ ಸೌದೆಯವನು ಸೋಲಾ ಸೈಯಂದಾ ಅವರನ್ನು ಭಕ್ತಿಯಿಂದ ಸ್ಮರಿಸಿಕೊಂಡನು. ಪ್ರತ್ಯಕ್ಷರಾದ ಆ ಮಹಿಮರು ಫಾತೀಹಾ ಓದಿಸುವಂತೆ ಆದೇಶಿಸಿದರು. ತನ್ನಲ್ಲಿ ಹಣವಿಲ್ಲವೆಂದಾಗ, ‘ನೀನು ಮಲಗಿರುವ ಹಾಸಿಗೆ ಕೆಳಗೆ ಇದೆ, ಎತ್ತಿಕೊ’ ಎಂದು ಹೇಳಿ ಮಹಾತ್ಮರು ಅದೃಶ್ಯಗೊಂಡರು.
ತನ್ನ ತಪ್ಪನ್ನು ಮನ್ನಿಸುವಂತೆ ಉಪವಾಸವಿದ್ದು ಹಾಸಿಗೆ ಕೆಳಗೆ ಇದ್ದ ಹಣವನ್ನು ತೆಗೆದುಕೊಂಡು ಸೌದೆಯವನು ಸಕ್ಕರೆಯ ಫಾತೀಹಾ ಓದಿಸಿದ. ಎಲ್ಲೋ ಹೋಗಿದ್ದವನು ಹಿಂತಿರುಗಿ ಬರುವಂತೆ ರಾಜನ ಮಗ ಪ್ರತ್ಯಕ್ಷನಾದ, ರಾಜನು ಅಚ್ಚರಿಗೊಂಡ ಮತ್ತು ಸೌದೆಯವನು ನಿರಪರಾಧಿಯೆಂದು ಅವನನ್ನು ಸೆರೆಯಿಂದ ಮುಕ್ತಗೊಳಿಸಿ ಗೌರವದಿಂದ ಬೀಳ್ಕೊಟ್ಟ.
ಈ ಕಥೆ ಹರಕೆಯ ಪ್ರಭಾವಕ್ಕೆ ಸಾಕ್ಷಿಯಾಗಿದೆ. ಇದಲ್ಲದೆ ತಿಲ್‌ ಗೂಡಕಿ ಕಹಾನಿ, ಸದ್‌ ಬೀಬಿಯಾಂಕೆ ಕಹಾನಿ ಹೇಳಿಸುವ ಹರಕೆಗಳು ಮುಸ್ಲಿಮ ಸಮಾಜದಲ್ಲಿ ಪ್ರಚಲಿತವಾಗಿವೆ. ಹೆಚ್ಚಾಗಿ ಈ ಹರಕೆಗಳು ಮಹಿಳೆಯರವನ್ನು ಸುತ್ತುವರಿದುಕೊಂಡು ಇರುವಂತಹವು. ಅವರೇ ಹೆಚ್ಚಾಗಿ ಈ ಹರಕೆಗಳನ್ನು ಹೊತ್ತು ಪೂರೈಸುವವರು. ಅದು ಅವರ ಜೀವನದ ನೆಮ್ಮದಿಗೆಕ ಮತ್ತು ಕುಟುಂಬದ ಸುಖ, ಸಂಪತ್ತಿನ ವೃದ್ಧಿಗೆ ಕಾರಣವೆನಿಸಿರುವುದು ಗಮನಾರ್ಹ.
ನಂಬಿಕೆಗಳು:
ಮುಸ್ಲಿಮರಿಗೆ ಅವರದೇ ಆದ ನಂಬಿಕೆಗಳಿವೆ. ಇವು ಪರಂಪರಾಗತವಗಿ ಬೆಳೆದು ಬಂದಿರುವಂತೆ ಬೇರೆ ಜನಾಂಗದ ಪ್ರಭಾವದಿಂದಲೂ ಅವರ ಬದುಕಿನಲ್ಲಿ ಬೆರೆತು ಹೋಗಿವೆ. ಈ ನಂಬಿಕೆಗಳು ಅಸ್ತಿತ್ವ ಅಥವಾ ನಿಖರತೆ ಎಷ್ಟು ಸತ್ಯ ಅಥವಾ ವಾಸ್ತವ ಎಂಬ ಅನುಮಾನ ಇದ್ದದ್ದೆ. ಆದರೆ ಈ ನಂಬಿಕೆಗಳು ಮನುಷ್ಯರನ್ನು  ನಿಯಂತ್ರಿಸುವ ಬಗೆ ಮಾತ್ರ ಅದ್ಭುತ. ಮನುಷ್ಯನಿಗೆ ಬದುಕು ಪ್ರಿಯ. ಈ ಬದುಕಿಗೆ ನಂಬಿಕೆಗಳು ಪ್ರಿಯ. ಅವನ್ನು ಅವೈಜ್ಞಾನಿಕ, ಅವೈಚಾರಿಕವೆಂದು ಚಿಂತನೆಗೆ ಒಳಪಡಿಸುವ ವ್ಯವಧಾನಕ್ಕೆ ಅಸ್ಪದ ಕೊಡದಂತೆ ಮನುಷ್ಯರು ಅವುಗಳಲ್ಲಿ ಶ್ರದ್ಧೆಯಿಟ್ಟು ಪಾಲಿಸುತ್ತಾರೆ. ಅವರ ಮುಗ್ಧತೆ, ಮೂಢತೆಗಳನ್ನು ಕೆಲವು ಅಪಾಯಕಾರಿ ನಂಬಿಕೆಗಳ ಮೂಲಕ ಸ್ವಾರ್ಥಿಗಳು ತಮ್ಮ ಹಿತಾಸಕ್ತಿಗೆ ಬಳಸಿಕೊಳ್ಳುವುದುಂಟು.
ಹೆಣ್ಣಿನ ಮೈಯಲ್ಲಿ ದೆವ್ವ ಸೇರಿಕೊಳ್ಳುವುದು, ಅದನ್ನು ಬಿಡಿಸಲು ಮಂತ್ರವಾದಿಗಳ ಮೊರೆ ಹೋಗುವುದು, ವಿಕಾರವಾದ ಹಿಟ್ಟಿನ ಗೊಂಬೆ ತಯಾರಿಸಿ ಮುಖದ ಮೇಲೆ ನಿವಾಳಿಸಿ ಮೂರು ದಾರಿಗೆ ಇಟ್ಟು ಬರುವುದು, ಗೋರಿಗಳ ಕಡೆಗೆ ಕರೆದೊಯ್ದು ‘ತವಾಫ್‌’ ಮಾಡಿಸುವುದು, ನಕಲಿ ಮದ್ದುಗಳನ್ನು ಕೊಡಿಸುವುದು, ಬಂಡಲ್‌ ಬಾಬಾಗಳನ್ನು ಭೇಟಿ ಮಾಡುವುದು ಇವೆಲ್ಲ ಅಂಧಃಶ್ರದ್ಧೆಗೆ ಹಿಡಿದ ಕನ್ನಡಿಯಾಗಿವೆ. ಇಸ್ಲಾಮ್‌ ಧರ್ಮ ಇಂಥವನ್ನೆಲ್ಲ ಒಪ್ಪಿಕೊಳ್ಳುವುದಿಲ್ಲವಾದರೂ ಮೂಢರು ಇವನ್ನು ತಮ್ಮ ಜೀವನದಲ್ಲಿ ರೂಢಿಸಿಕೊಂಡಿದ್ದಾರೆ. ಹೆಣ್ಣಿನ ಕೊರಳಲ್ಲಿ ಲಚ್ಛಾ, ಕೈಯಲ್ಲಿ ಬಳೆ, ಕಾಲಿನ ಬೆರಳಲ್ಲಿ ಉಂಗುರ ಕಾಣದಿದ್ದರೆ, ಆಕೆಯ ಕೂದಲಿನ ನೀರು ಮನೆಯ ಒಳಗೆ ಬಿದ್ದರೆ, ಹೊಸ್ತಿಲ ಮೇಲೆ ನಿಂತು ಏನಾದರೂ ತಿಂದರೆ, ಸೀನಿದರೆ ಅಂಗಳ ಮತ್ತು ಮನೆಗೆ ದಾರಿದ್ಯ್ರವೆಂದು ಭಾವಿಸಲಾಗುತ್ತದೆ.
ಮುಸ್ಲಿಮರಿಗೆ ಪಶ್ಚಿಮ ದಿಕ್ಕಿನ ಕಡೆಗೆ ಕಾಲು ಚಾಚಿ ಮಲಗುವುದು ನಿಷಿದ್ಧ. ಆ ದಿಕ್ಕಿಗೆ ಪವಿತ್ರ ಮಕ್ಕಾ ಇರುವುದು ಎಂಬ ಶ್ರದ್ಧೆ. ಪ್ರತಿ ದಿನ ಬೆಳಿಗ್ಗೆ ನಮಾಜಿನ ಸಮಯಕ್ಕೆ ದೇವದೂತರು ಮನೆಗೆ ಬಂದು ಸಂಪತ್ತು ನೀಡುವರು. ಮನೆಯೊಳಗೆ ನಾಯಿಯನ್ನು ಸೇರಿಸಬಾರದು. ಪ್ರಾಣಿ-ಪಕ್ಷಿಗಳ ಚಿತ್ರಗಳನ್ನು ಗೋಡೆಗೆ ಅಂಟಿಸಬಾರದು. ಮನುಷ್ಯನ ಬಲ-ಎಡ ಭುಜಗಳ ಮೇಲೆ ದೇವದೂತರು (ಕಿರಾಮನ್‌, ಕಾತಬೀನ್‌, ಯಾರಾ ದಮನ್‌. ಮಾತಾ ಫಲುನ್‌) ಇದ್ದು ಪಾಪ-ಪುಣ್ಯದ ಲೆಕ್ಕ ಬರೆಯುವರು. ನರಕದಲ್ಲಿ ಅಮಾನುಷವಾದ ಹಿಂಸೆಯೂ, ಸ್ವರ್ಗದಲ್ಲಿ ಅದಮ್ಯ ಸೌಖ್ಯವೂ ಇರುವುದು. ತಮ್ಮ ಗಳಿಕೆಯ ಸಂಪತ್ತಿನಲ್ಲಿ ಬಡವರಿಗೆ ‘ಝಕಾತ್‌’ ನೀಡುವುದು, ‘ಜುಬ್ಹಾ’ ಮಾಡಿದ ಹಲಾಲ್‌ ಪ್ರಾಣಿಯ ಮಾಂಸವನ್ನು ತಿನ್ನುವುದು ನಫಾಕ್‌ ಇದ್ದವರು ನಮಾಜ ಮಾಡದಿರುವುದು ಇತ್ಯಾದಿ ನಂಬಿಕೆಗಳು ಧರ್ಮದ ಶ್ರದ್ಧೆಯಿಂದ ಹುಟ್ಟಿಕೊಂಡಿವೆ.
ಬ್ಯಾರಿಗಳಲ್ಲಿಯೂ ಕೂಡಾ ಕೆಲವು ಆಳವಾದ ನಂಬಿಕೆಗಳಿವೆ ರಾತ್ರಿ ಕಸ ಗೂಡಿಸಬಾರದು, ಗೂಡಿಸಿದ ಕಸವನ್ನು ಸಂಗ್ರಹಿಸಿ ಇಡಬಾರದು, ಹೇನನ್ನು ಕೊಲ್ಲದೆ ಬಿಡಬಾರದು, ಶುಕ್ರವಾರ ಹರಿದ ಬಟ್ಟೆಯನ್ನು ಹೊಲಿಯಬಾರದು, ಬಟ್ಟೆಗಳನ್ನು ಮೈಮೇಲೆ ಇರುವಾಗ ಹೊಲಿಯಬಾರದು, ಬಾಗಿಲಿನ ಹಲಗೆಗೆ ಒರಗಿ ಕುಳಿತುಕೊಳ್ಳಬಾರದು, ಉಟ್ಟ ವಸ್ತ್ರದಿಂದ ಮುಖ ಒರೆಸಿಕೊಳ್ಳಬಾರದು, ಒಡೆದ ಪೆನ್ನಿನಿಂದ ಬರೆಯಬಾರದು, ಹೆಂಡತಿ ತನ್ನ ಗಂಡನ ಹೆಸರು ಹಿಡಿದು ಕರೆಯಬಾರದು, ಬೋರಲು ಮಲಗಬಾರದು, ಮುಸ್ಸಂಜೆ ಮನೆ ಬಾಗಿಲು ಹಾಕಬಾರದು, ಬಲಗಣ್ಣು ಹಾರಿದರೆ ಅತಿಥಿಗಳು ಬರುತ್ತಾರೆ, ಎಡಗಣ್ಣು ಕಡಿದರೆ ಮರಣ ಹೊಂದಿದ ವ್ಯಕ್ತಿಯ ಬಗ್ಗೆ ಮುನ್ಸೂಚನೆ ಕೊಡುವುದು, ಕಣ್ಣ ಕೆಳಗೆ ಕಡಿದರೆ ಕೈ ತುಂಬ ಹಣ ಸಂಪಾದಿಸುವನೆಂಬ, ಕಾಗೆ ಕೂಗಿದರೆ ನೆಂಟರು ಬರುತ್ತಾರೆಂಬ. ಓತಿಯನ್ನು ಕಂಡಲ್ಲಿ ಕೊಲ್ಲಬೇಕು, ಹಿಡಿ ಸೂಡಿಯನ್ನು ನೇರ ಇಡಬಾರದು, ಬೆಕ್ಕು ಅಡ್ಡ ಬಂದರೆ ಕೆಲಸಕ್ಕೆ ವಿಘ್ನ, ಅದೇ ಬೆಕ್ಕು ಕಡೆಯುವ ಕಲ್ಲಲ್ಲಿ ಕುಳಿತರೆ ಮದುವೆಯ ಸಂದರ್ಭದಲ್ಲಿ ಹಣದ ಬದಲಾಗಿ ಚಿನ್ನವೇ ಹೆಚ್ಚು ದೊರಕುವುದು, ರಾತ್ರಿ ಕಿವಿಗೆ ಕೋಲು, ಸೌಟು ಹಾಕಬಾರದು , ಹರಕೆ ಬಾಕಿ ಇದ್ದಲ್ಲಿ ಅದನ್ನು ತಿಳಿಸಲು ಸಣ್ಣ ಗಾತ್ರದ ಒಂಟೆ ಎಂಬ ಕೀಟ ಬರುತ್ತದೆ. ಮಂಗಳವಾರ ಹುಟ್ಟಿದ ಮಗುವಿನ ಮನಸ್ಸು ಕಠಿಣವಾದರೂ ಭವಿಷ್ಯ ಉತ್ತಮವಾಗಿರುವುದು ಇತ್ಯಾದಿ ನಂಬಿಕೆಗಳು ಬ್ಯಾರಿಯನ್ನರನ್ನು ಆವರಿಸಿಕೊಂಡಿವೆ.
ನವಾಯಿತರು ಮನೆಯಲ್ಲಿ ಮನುಷ್ಯ, ಪ್ರಾಣಿ, ಪಕ್ಷಿಯ ಚಿತ್ರಪಟಗಳನ್ನು ಇಡುವುದಿಲ್ಲ. ಫೋಟೋ ತೆಗೆಯುವುದಿಲ್ಲ. ಪತಿಯು ಊರಲ್ಲಿ ಇಲ್ಲದಾಗ ಪತ್ನಿ ಹೂ ಮುಡಿಯುವುದಿಲ್ಲ. ಯಾವ ಬಗೆಯ ಶೃಂಗಾರ ಮಾಡಿಕೊಳ್ಳುವುದಿಲ್ಲ. ಶಾಸ್ತ್ರವನ್ನು ಕೇಳುವ, ಯಂತ್ರ ಕಟ್ಟಿಸುವ, ಮಂತ್ರ ಹಾಕಿಸುವ ನಂಬಿಕೆಗಳಿಲ್ಲ.
ಚಂದದ ಬದುಕಿನ ಜೊತೆಗೆ ಸಂಸ್ಕೃತಿಯನ್ನು ಕಟ್ಟುವಲ್ಲಿ ಆಸ್ಥೆ ವಹಿಸುವ ಮುಸ್ಲಿಮ ಮಹಿಳೆಯರು ಇಂಥ ನಂಬಿಕೆಗಳನ್ನು ಸಹಜವಾಗಿ ರೂಢಿಸಿಕೊಂಡಿರುವರು ಕೆಲವು ದುರ್ಬಲ ಸ್ತ್ರೀಯರು ಕಂದಾಚಾರಗಳಿಂದ ಶೋಷಣಗೆ ಒಳಗಾಗುವರು. ಇತ್ತೀಚಿನ ದಿನಗಳಲ್ಲಿ ಧಾರ್ಮಿಕ ಶ್ರದ್ಧೆ ಮತ್ತು ಹೆಣ್ಣಿನ ಪ್ರಜ್ಞಾವಂತಿಕೆ, ನಂಬಿಕೆಗಳ ಬಗ್ಗೆ ಜಾಗರೂಕತೆ ವಹಿಸಿರುವುದು ಅವುಗಳ ಹಿನ್ನಡೆಗೆ ಕಾರಣವಾಗುತ್ತಿವೆ.
ಅಡುಗೆ, ಆತಿಥ್ಯ:
ಮುಸ್ಲಿಮ ಮಹಿಳೆಯರು ಅಡುಗೆ ತಯಾರಿಸುವಲ್ಲಿ ಪ್ರಾವೀಣ್ಯ ಸಾಧಿಸಿದ್ದಾರೆ. ರುಚಿಯಾದ ಮತ್ತು ಸ್ವಾದಿಷ್ಟವಾದ ಅವರ ಕೈಯ್ಯ ಅಡುಗೆಯನ್ನು ಊಟ ಮಾಡುವುದೆಂದರೆ ಕೆಲವರಿಗೆ ಎರಡು ಹೊಟ್ಟೆಗಳಾಗುತ್ತವೆ. ವಿಶೇಷವಾಗಿ ಅವರು ತಯಾರಿಸುವ ಬಿರಿಯಾನಿ. ಖುಷ್ಕಾ, ಖುರ್ಮಾ, ಕಬಾಬ್‌, ಕುಫ್ರೆ, ಸಮೊಸಾ, ದಾಲಚಾ, ಅಂಡೇ ಫಲಾವ್‌, ಮುರುಕ್‌ ಫಲಾವ್‌, ಬೋಟಿ, ಕಲೀಜಾ, ತಲೆ-ಕಾಲು, ಖೈಮಾ, ಫಿಶ್‌ ಫ್ರಾಯ್‌ ವಿಶಿಷ್ಟವಾದ ಭಕ್ಷ್ಯಗಳಾಗಿವೆ. ದಕ್ಷಿಣ ಕರ್ನಾಟಕದ ರಾಗಿಮುದ್ದೆ, ಸೋಪ್ಪಿನ ಸಾರು, ದಕ್ಷಿಣ ಕನ್ನಡದ ಕುಸಲಕ್ಕಿ ಅನ್ನ, ಗಂಜಿ ಮೀನಿನ ಸಾರು, ಉತ್ತರ ಕರ್ನಾಟಕದ ಜೋಳದ ರೊಟ್ಟಿ, ಖಾರದ ಚಟ್ನಿ, ತರಕಾರಿ ಅಪರೂಪದ್ದು.
ರಮಜಾನ್‌ ಹಬ್ಬದಲ್ಲಿ ಅವರು ತಯಾರಿಸುವ ‘ಸುರ್ ಕುರ್ಮಾ’ ಅತ್ಯಂತ ವಿಶೇಷವಾದುದು. ಕಾಜು, ದ್ರಾಕ್ಷಿ, ಬದಾಮಿ, ಪಿಸ್ತಾ, ಆಕ್ರೋಟ್‌, ಚಾರುಲೇ, ಕಸ್‌ಕಸ್‌, ಖಜೂರ್, ಕೊಬ್ಬರಿ, ಹಾಲು, ಸಕ್ಕರೆ, ಶಾವಿಗೆ ಇತ್ಯಾದಿ ಸಾಮಗ್ರಿಗಳನ್ನು ಹಾಕಿ ಮಾಡುವ ಸುರ್ಕರ್ಮಾ ಹಿಂದೂ-ಮುಸ್ಲಿಮರಿಗೆ ಬಹಳ ಪ್ರಿಯವೆನಿಸುವುದು. ಸಫರ್ ತಿಂಗಳಿನ ಕೊನೆಯ ಬುಧವಾರ ಮಹಿಳೆಯರು ತಯಾರಿಸುವ ‘ಗುಲುಗುಲೆ’ ಎಂಬ ಸಿಹಿ ಪದಾರ್ಥವು ಭಜಿ ಆಕಾರದಲ್ಲಿದ್ದು ತಿನ್ನಲು ರುಚಿಯಾಗಿರುವುದು.
ಇದಲ್ಲದೆ ಮೆಂತೆ ಸೊಪ್ಪಿನ ಪರೋಟಾ, ಗಾಜರ ಹಲ್ವಾ, ಬಾದಾಮಿ ಹಲ್ವಾ, ಮೀನು ಮತ್ತು ತತ್ತಿ ಹಲ್ವಾ, ಚಿಕನ್‌ ಫ್ರಾಯ್‌, ಶಾವಗಿ ಹಲ್ವಾ, ಹುಗ್ಗಿ, ಹೋಳಿಗೆ, ಕರ್ಚಿಕಾಯಿ, ಇತ್ಯಾದಿ ಅಡುಗೆ ತಿನಿಸುಗಳನ್ನು ತಯಾರಿಸುವ ಸ್ತ್ರೀಯರು ಅತಿಥಿಗಳಿಗೆ ಉಣಬಡಿಸುವಲ್ಲಿ ಆಪ್ತೆಯನ್ನು ವ್ಯಕ್ತಪಡಿಸುವರು.
ಮುಸ್ಲಿಮ ಮಹಿಳೆ: ಅಭಿವ್ಯಕ್ತಿ
ತನ್ನ ನಿತ್ಯ ಬದುಕಿನ ಅನುಸಂಧಾನದೊಂದಿಗೆ ಅನುಭವ ದ್ರವ್ಯವನ್ನು ತನ್ನದಾಗಿಸಿಕೊಳ್ಳುವ ಸಹಜ ಹದಗಾರಿಕೆ ಮುಸ್ಲಿಮ ಮಹಿಳೆಯದಾಗಿದೆ. ಅಕ್ಷರಜ್ಞಾನದ ಕೊರತೆ ಇದ್ದರೂ ಜೀವನದ ಪಾಠಗಳು ಅವಳನ್ನು ಅನುಭವಸ್ಥೆಯನ್ನಾಗಿ ರೂಪಿಸಿವೆ. ತವರು ಮನೆಯಿಂದ ಗಂಡನ ಮನೆಗೆ ಬಂದಗಿನ ಅವಳ ಮುಗ್ಧತೆ, ಎಳಸಾದ ಸಂವೇದನೆಗಳು ಹೊಸ ಪರಿಸರದಲ್ಲಿ ರಾಜಿಯೊಂದಿಗೆ ಗಟ್ಟಿಗೊಳ್ಳುವುದು ಅನಿವಾರ್ಯ. ಬವಣೇಯೋ-ಬೆಂಕಿಯೋ, ಬೆಳಕೋ-ಕತ್ತಲೋ ತಂಗಾಳಿಯೋ-ಬಿರುಗಾಳಿಯೋ, ಕಹಿಯೋ-ಸಿಹಿಯೋ ಎಲ್ಲ ಪ್ರಸಂಗಗಳೂ ಆಕೆಗೆ ಸ್ವೀಕಾರಾರ್ಹ. ಅದೇ ಅವಳ ಬದುಕುಕ. ಭೂತ ಮರೆಯಲು, ವರ್ತಮಾನವನ್ನು ಆಸ್ವಾದಿಸಲು, ಭವಿಷ್ಯದ ಹೊಂಗನಸುಗಳನ್ನು ಅರಳಿಸಿಕೊಳ್ಳಲು ಬದುಕು ಬೇಕು. ಅದರ ಬಗ್ಗೆ ಅನನ್ಯ ಪ್ರೀತಿ ಕೂಡಾ. ಈ ಪ್ರೀತಿ ಅವಳ ಕುಟುಂಬದ ಜೀವತಂತು. ಸಂಸ್ಕೃತಿ ನಿರ್ಮಾಣದ ಸಶಕ್ತ ಉಸಿರು. ಅದನ್ನೇ ಆಕೆ ಗುನುಗುನಿಸಬಲ್ಲಳು. ಹಾಡಿಕೊಳ್ಳಬಲ್ಲಳು. ಕಥೆಯಾಗಿಸಬಲ್ಲಳು. ಅದು ಅವಳ ಅಭಿವ್ಯಕ್ತಿ. ಸೃಜನಶಕ್ತಿ. ಅದು ಅವಳ ಹುಟ್ಟುಗುಣ. ಅನುಭವದ ಅನೂನತೆ. ಅದಕ್ಕೆ ರಕ್ತಿ-ಮಾಂಸ ನೀಡುವುದು, ಅಕ್ಷರ ಕಲಿಕೆ, ಪದವಿ ಗಳಿಕೆಯನ್ನು ಮೀರಿಸಿದ ಅವಳ ಅಭಿವ್ಯಕ್ತಿ ಗಾಢವಾದದ್ದು. ಕುಟುಂಬ ಮತ್ತು ಸಮಾಜದ ಪ್ರಕ್ರಿಯೆಗಳಲ್ಲಿ, ಹಬ್ಬ, ಮದುವೆ, ಮುಂಜಿವೆಯಂಥ ಸಂದರ್ಭಗಳಲ್ಲಿ ಅದರ ಸೊಗಡನ್ನು ಎಂಥವರೂ ಅನುಭವಿಸಬಹುದಾಗಿದೆ.
ಮುಸ್ಲಿಮ್‌ ಸಮುದಾಯದಲ್ಲಿ ಹೆಣ್ಣು, ಪುರುಷರ ಮಧ್ಯ ಪ್ರಕಟಗೊಳ್ಳುವುದಿಲ್ಲ. ಆದರೆ ಹೆಂಗಳೆಯರ ಸಂಕುಲದಲ್ಲಿ ಆಕೆ ಗರಿಬಿಚ್ಚಿದ ಹಕ್ಕಿ, ವಯಸ್ಸಾದ ಹೆಂಗಸರಿಗೆ ಈ ನಿರ್ಬಂಧವಿಲ್ಲ. ಅವರು ಪರ್ದಾದ ಗೊಡವೆಯಿಲ್ಲದೆ, ಡೋಲು ಬಾರಿಸುತ್ತ, ಹಾಡು ಹೇಳುವ, ವಿನೋದ ಮಾಡುವ ಪ್ರವೃತ್ತಿಯಿಂದ ಬೆರಗು ಹುಟ್ಟಿಸುವರು. ಸನ್ನಿವೇಶ, ಸಂದರ್ಭಗಳು ಅವಳ ಸೃಜನಶಕ್ತಿಯನ್ನು ಮೂರ್ತಗೊಳಿಸುವ ಪರಿ ಅಚ್ಚರಿಗೆ ಕಾರಣವೆನಿಸುವುದು. ಧರ್ಮ, ಸಂಪ್ರದಾಯ ಕುರಿತಾದ ಪ್ರಜ್ಞೆ ಅವಳ ಹಾಡು, ಕಥೆ, ಒಗಟು, ಒಡಪು, ಗಾದೆ ಮಾತುಗಳಲ್ಲಿ ಅದಮ್ಯವಾಗಿ ಜಿನುಗುವುದು. ಕೇಳಿದ, ನೋಡಿದ, ಅನುಭವಿಸಿದ ಸಂಗತಿಗಳು ಅವಳ ಅಭಿವ್ಯಕ್ತಿಯಲ್ಲಿ ಹರಳುಗಟ್ಟಿರುವುದು. ಅವಳದು ಪಂಡಿತಕಾವ್ಯವಲ್ಲ. ಜನಪದ ಸೊಗಡಿನದು. ಕಸರತ್ತಿನದಲ್ಲ; ಸ್ವಚ್ಛಂದ ರೀತಿಯದು. ಅವು ಬಾಯಿಂದ ಬಾಯಿಗೆ ಹರಡುತ್ತ ಜೀವಂತವಗಿರುವಂತಹವು.
ಸಾಮಾನ್ಯವಾಗಿ ಮದುವೆ, ಮುಂಜಿವೆ({ಶರಗತ್‌), ಚೋಲಿ(ಕುಪ್ಪಸ), ತೊಟ್ಟಿಲು, ಕಾರ್ಯಕ್ರಮಗಳಲ್ಲಿ ಮುಸ್ಲಿಮ ಮಹಿಳೆ ಸೃಜಿಸುವ ಸಾಹಿತ್ಯ ಒಂದೇ ಬಗೆಯಲ್ಲಿ ಇರುವುದು. ಆದರೆ ಪ್ರಾದೇಶಿಕತೆಗೆ ತಕ್ಕಂತೆ ಅಲ್ಪಸ್ವಲ್ಪ ಬದಲಾವಣೆಗಳನ್ನು ನಾವು ಗುರುತಿಸಬಹುದು.
ಮದುವೆ ಕ್ಷಣಗಳ ವಿಧಿ-ವಿಧಾನಗಳು ಅವಳ ಹಾಡು, ಹಾಸ್ಯ, ಒಗಟು, ಒಡಪುಗಳಿಂದಲೇ ಅರ್ಥಮಾಡಿಕೊಳ್ಳುವುದು ವಿಶೇಷ. ಅಲ್ಲಿ ಅವಳ ಪಾಲ್ಗೊಳ್ಳುವಿಕೆ ಕೂಡ ಅತ್ಯಂತ ಪ್ರಧಾನವಾದ ಅಂಶ. ಹೆಣ್ಣು-ಗಂಡಿನ ಮಂಗನಿ(ನಿಶ್ಚಿತಾರ್ಥ) ಆಗಿ, ನಿಕಾಹ್‌(ಲಗ್ನ)ದ ದಿನವು ನಿಗದಿಯಾಯಿತೋ ‘ರಸಂ’ (ಕಾರ್ಯಕ್ರಮ)ಗಳು ಪ್ರಾರಂಭವಾಗಿ ಬಿಡುತ್ತವೆ. ಚಪ್ಪರದಶಾಸ್ತ್ರ, ಅರಿಷಿಣಶಾಸ್ತ್ರ, ಮೆಹಂದಿಶಾಸ್ತ್ರ, ಮಿಸ್ಸೀ ಕಾ ರಸಂ, ಎಣ್ಣೆ ಶಾಸ್ತ್ರ, ಸುಯ್ಯಾಲೆಯ ಹಸೆ, ಚಂಗೇರಿಕಾ ರಸಂ, ಸಹೇರೆಕಾ ರಸಂ ಮುಂತಾಗಿ ನಡೆಯುವಲ್ಲಿ ಅವಳ ಹಾಡುಗಳು ಲೀಲಾಜಾಲವಾಗಿರುತ್ತವೆ. ಇಂಥ ಕೆಲವು ಹಾಡುಗಳನ್ನು ಗಮನಿಸಬಹುದು.
ಮೊದಲಿಗೆ ಮದುವೆಗೆ ಆಹ್ವಾನಿಸುವ ಉತ್ಸಾಹದ ಕರೆ, ಮದುಮಗಳಿಗೆ ಅಗತ್ಯವಾಗಿರುವ ವಸ್ತುಗಳು ಹೇಗೆ, ಎಲ್ಲಿಂದ ಬಂದವು, ಅವುಗಳ ಮಹತ್ವವನ್ನು ಈ ಹಾಡು ಪ್ರಸ್ತಾಪಿಸುವುದು:
ಶಾದಿ ಹಮಾರೆ ಘರಮೆ ಮುಬಾರಕ್‌ ಹೈ ದೋಸ್ತೋಂ
ಯೇ ಜೋಡಾ ಸಲಾಮತ್‌ ಹೈ ದುಆ ದೇನಾ ದೋಸ್ತೋಂ
ಹೂರೋಂನೇ ಲಾಯೇ ಹಲದಿ ದುಲಹನ್‌ ಕೆ ವಾಸತೆ
ಬೇಜತಾ ಪರಿಯೋಂಕೊ ಲಗಾನೇಕೆ ವಾಸತೆ
ಪೀಲೀಮೆ ತೇರೆ ಮಾಕಾ ಸಹಾರಾ ಹೈ ದೋಸ್ತೋಂ
ಎ ಜೋಡಾ ಸಲಾಮತ್‌ ರಹೆ ದುಆ ದೇನಾ ದೋಸ್ತೋಂ
(ನಮ್ಮ ಮನೆಯಲ್ಲಿದೆ ಮದುವೆ, ಶುಭಕೋರಿ ಗೆಳೆಯರೆ
ಈ ಜೋಡಿ ಸುಖವಾಗಿರಲೆಂದು ದುಆ ಮಾಡಿ ಗೆಳೆಯರೆ
ಅಪ್ಸರೆಯರು ತಂದರು ಅರಿಷಿಣ ವಧುವಿಗೋಸ್ಕರ
ದೇವರು ಕಳಿಸಿದದ ಅಪ್ಸರೆಯಂಥ ವಧುವಿಗೆ ಹಚ್ಚಲು
ಹಳದಿಯಲ್ಲಿ ನಿಮ್ಮ ತಾಯಿಯ ಆಸರೆ ಇರುವುದು ಗೆಳೆಯರೆ)
ಹೂರೋಂನೇ ಲಾಯೇ ಮೆಹಂದಿ ದುಲಹನ್‌ ಕೆ ವಾಸತೆ
ಬೇಜಾತಾ ಪರಿಯೋಂಕೋ ಲಗಾನೆಕೆ ವಾಸತೆ
ಲಾಲಿ ಮೇ ತೇರೆ ಮಾಕಾ ಸಹಾರಾ ಹೈ ದೋಸ್ತೋಂ
(ಅಪ್ಸರೆಯರು ತಂದರು ಮೆಹಂದಿ ವಧುವಿಗಾಗಿ
ದೇವರು ಕಳಿಸಿದ್ದ ಅಪ್ಸರೆಯಂಥ ವಧುವಿಗೆ ಹಚ್ಚಲು
ಅದರ ಕಂಪಿನಲ್ಲಿ ತಾಯಿಯ ಆಸರೆ ಇರುವುದು ಗೆಳೆಯರೆ)
ಹೂರೋಂನೆ ಬಾಯೇ ಪಾನಿ ದುಲಹನ್‌ಕೆ ವಾಸತೆ
ಬೇಜಾತಾ ಪರಿಯೋಂಕೋ ನೆಹಲಾನೆ ಕೆ ವಾಸತೆ
ಗುಸಲಮೆ ತೇರೆ ಮಾಕಾ ಸಹಾರಾ ಹೈ ದೋಸ್ತೋಂ
(ಅಪ್ಸರೆಯರು ತಂದರು ನೀಋನು ವಧುವಿಗಾಗಿ
ದೇವರು ಕಳಿಸಿದ್ದ ಅಪ್ಸರೆಯಂಥ ವಧುವಿನ ಸ್ನಾನಕ್ಕಾಗಿ
ಗುಸಲ್‌ ನೀರಿನಲ್ಲಿ ತಾಯಿಯ ಆಸರೆ ಇರುವುದು ಗೆಳೆಯರೆ)
ಹೂರೋಂನೆ ಲಾಯೇ ಕಪಡೆ ದುಲಹನ ಕೆ ವಾಸತೆ
ಬೇಜಾತಾ ಪರಿಯೋಂಕೋ ಪಿನ್ಹಾನೇಕೆ ವಾಸತೆ
ಗುಂಗಟ ಮೇ ತೇರೆ ಮಾಕಾ ಸಹಾರಾ ಹೈ ದೋಸ್ತೋಂ
(ಅಪ್ಸರೆಯರು ತಂದರು ಬಟ್ಟೆಯನು ವಧುವಿಗಾಗಿ
ದೇವರು ಕಳಿಸಿದ್ದ ಅಪ್ಸರೆಯಂಥ ವಧುವಿಗೆ ತೊಡಿಸಲು
ಸೆರಗಿನಲಿ ತಾಯಿಯ ಆಸರೆ ಇರುವುದು ಗೆಳೆಯರೆ)
ಹೂರೋಂನೆ ಲಾಯೇ ಶೇರಾ ದುಲಹನ್‌ ಕೆ ವಾಸತೆ
ಬೇಜಾತಾ ಪರಿಯೋಂಕೊ ಪಿನ್ಹಾನೇಕೆ ಕೆ ವಾಸತೆ
ಲಡಿಯೋಮೆ ತೇರೆ ಮಾಕಾ ಸಹಾರಾ ಹೈ ದೋಸ್ತೋ
(ಅಪ್ಸರೆಯರು ತಂದರು ಹೂ ಮುಡಿ ವಧುವಿಗಾಗಿ
ದೇವರೆ ಕಳಿಸಿದ್ದ ಅಪ್ಸರೆಯಂಥ ವಧು ಧರಿಸಲು
ಹೂ ಮಾಲೆಯಲಿ ತಾಯಿಯ ಆಸರೆ ಇರುವುದು ಗೆಳೆಯರೆ)
ಹೊರೋಂನೆ ಲಾಯೇ ಸಂದಲ್‌ ದುಲಹನ್‌ ಕೆ ವಾಸತೆ
ಬೇಜಾತಾ ಪರಿಯೋಂಕೋ ಲಗಾನೆಕೆ ಕೆ ವಾಸತೆ
ಇದರಮೆ ತೇರೆ ಮಾಕಾ ಸಹಾರಾ ಹೈ ದೋಸ್ತೋಂ
ಎ ಜೋಡಾ ಸಲಾಮತ್‌ ರಹೇ ದುಆ ದೇನಾ ದೋಸ್ತೋಂ
(ಅಪ್ಸರೆಯರು ತಂದರು ಗಂಧವನು ವಧುವಿಗಾಗಿ
ದೇವರು ಕಳಿಸಿದ್ದ ಅಪ್ಸರೆಯಂಥ ವಧುವಿಗೆ ಹಚ್ಚಲು
ಸುಗಂಧದಲಿ ತಾಯಿಯ ಆಸರೆ ಇರುವುದು ಗೆಳೆಯರೆ
ಈ ಜೋಡಿ ಸುಖವಾಗಿರಲೆಂದು ದುಆ ಮಾಡಿ ಗೆಳೆಯರೆ)
ಈ ವಸ್ತುಗಳೊಂದಿಗೆ ಅಲಂಕೃತರಾದ ವಧು-ವರರಿಗೆ ಶುಭ ಕೋರಲು ಬಂಧು-ಬಾಂಧವರು, ಸ್ನೇಹಿತರನ್ನು ಆಹ್ವಾನಿಸುವಲ್ಲಿ ಆಪ್ತತೆ ಎದ್ದು ತೋರುವುದು. ಪ್ರತಿ ನುಡಿಯಲ್ಲೂ ಹೆತ್ತ ತಾಯಿಯ ಸಮಾಧಾನದ ಆಸರೆ ಇರುವುದನ್ನು ಈ ಹಾಡು ಬಿಂಬಿಸುವುದು.
ಆವೋ ಸುಹಾಗೀನ್‌ ಮಂಡ್ವಾ ಸಜಾನೇ
ನಾತೆ ನಬೀಕಾ ಗುಂಚಾ ಖೀಲಾಯೇ
ಜಡ್‌ ಹೈಸೋ ಅಲ್ಲಾಹ್‌,. ಡಾಲ್ಯಾ ಮೊಹಮ್ಮದ್‌
ಪತ್ತೇ ಲಗೇ ಹೈ ಖಾತೊನೇ ಜನ್ನತ್‌
(ಬನ್ನಿ ಮುತ್ತೈದೆಯರೆ ಶೃಂಗರಿಸೋಣ ಚಪ್ಪರ
ಪೈಗಂಬರರ ವಂಶಬಳ್ಳಿಯ ಹೂವು ಅರಳಿಸೋಣ
ಅಲ್ಲಾಹನೇ ಬೇರು, ರೆಂಬೆ-ಕೊಂಬೆ ಮೊಹಮ್ಮದರು
ಖಾತೊನೇ ಜನ್ನತ್‌ ಇದರ ಎಲೆಗಳು) (ಚಪ್ಪರದ ಹಾಡು)
ಇಸ್ಲಾಮ್‌ ಧರ್ಮದ ಜೀವನಾಡಿಯಾದ ಪ್ರವಾದಿ ಪೈಗಂಬರರ ಮೇಲಿರುವ ಅಗಾಧ ನಿಷ್ಠೆಯನ್ನು ಅಭಿವ್ಯಕ್ತಿಸುವ ಈ ಹಾಡಿನಲ್ಲಿ ಕಾವ್ಯದ ಸತ್ವ ಪರಿಣಾಮಕಾರಿಯಾಗಿ ಮೂಡಿ ಬಂದಿದೆ.
ಮದುವೆಯಲ್ಲಿ ಅರಿಷಿಣ ಹಚ್ಚುವ ಪ್ರಕ್ರಿಯೆ ತುಂಬಾ ಮಹತ್ವದ್ದು. ಅದನ್ನು ಸುಮಂಗಲೆಯರು ಸಂಭ್ರಮದಿಂದ ಅಭಿವ್ಯಕ್ತಿಸುತ್ತಾರೆ:
ಬೈಕೋ, ಹಲ್ದಿ ಲಗಾರಿಂಸೋ ದೇಖೋ ಬೀಬೀ
ಬೈಕೋ, ಹಲ್ದಿ ಲಗಾರಿಂಸೋ ದೇಖೋ
ಬೈಕೋಕೆ ಹಲ್ದಿಕೆ ಊಪರ್ ನಬಿಯೋಂಕಾ ನೂರ್
ಅನಾರ್ಕೆ ದಾಣೇಕೂ ಗುಲಾಬ್‌ ಕಾ ಫೂಲ್‌
(ನೋಡಿರಿ, ನಾರಿಯರೆ ಅರಿಷಿಣ ಹಚ್ಚುವ ಮುತ್ತೈದೆಯರ
ಅರಿಷಿಣ ಹಚ್ಚುವುದ ನೋಡಿರೆ
ಮುತ್ತೈದೆಯರು ಹಚ್ಚುವ ಅರಿಷಿಣದ ಮೇಲೆ
ಪ್ರಜ್ವಲಿಸಿದೆ ಪೈಗಂಬರರ ಪ್ರಕಾಶ
ದಾಳಿಂಬ ಕಾಳಿಗೆ ಗುಲಾಬಿ ಹೂವು)  (ಅರಿಷಿಣದ ಹಾಡು)
ಇದು ಎಂಥ ಅದ್ಭುತ ಕಲ್ಪನೆ!
ಹರೆ ಮಂಡ್ವೇಕೆ ನೀಚೆ
ಹಲ್ದಿ ಲಗಾವೋ ಬನೀಕೋ
ಹಮೇ ರಸಂ ಕರ್ನೇಕೆ ರವಾದಾರ್
ಬನಾಬನಿ ಮುಬಾರಕ್‌
(ಹಸುರಿನ ಚಪ್ಪರದ ಕೆಳಗೆ
ವಧುವಿಗೆ ಅರಿಷಿಣ ಹಚ್ಚಿರಿ
ಶಾಸ್ತ್ರ ಮಾಡುವ ಹಕ್ಕು ನಮ್ಮದು
ವಧು-ವವರಿಗೆ ಶುಭಾಶಯಗಳು)     (ಅರಿಷಿಣದ ಹಾಡು)
ಆಜ್‌ ಕೀ ಚೌಕೀ ಕೌನ್‌ ಭರಾಯೇ?
ಸರ್ವರ್ ದುಲೇಕಿ ಭಾನ್‌ ಭರಾಯೇ
ಕಲಿಯೊಮೇ ಕಲಿಯಾ ಚಂಪೇಕಿ ಕಲಿಯಾ
ಮೋತೀಯಾ ಮಂಘಾವೋ ಚೌಕ್‌ ಭರ್ನೆ
ಹೀರೆ ಮಂಗಾವೋ ತಾರೆ ಚಡಾನೆ
(ಇಂದಿನ ಹಸೆ ಬರೆಯುವರು ಯಾರು?
ಬರೆಯುತ್ತಾಳೆ ಮದುಮಗನ ಸಹೋದರಿ
ಮೊಗ್ಗಿನಲಿ ಮೊಗ್ಗು ಸೇವಂತಿಗೆಯ ಮೊಗ್ಗು
ಮುತ್ತಗಳ ತರಿಸಿರಿ ಹಸೆ ಬರೆಯಲು
ತರಿಸಿರಿ ವಜ್ರಗಳ ನಕ್ಷತ್ರ ಏರಿಸಲು)  (ಹಸೆ ಹಾಡು)
ವಧು-ವರರಿಗೆ ಆಪ್ತರು ಹಸೆಯ ಶಾಸ್ತ್ರವನ್ನು ಪೂರೈಸುವಾಗ ಸುಮಂಗಲೆಯರು ಸ್ವಚ್ಛಂದವಾಗಿ ಹಸೆಯ ಹಾಡುಗಳನ್ನು ಒಕ್ಕೊರಲಲ್ಲಿ ಬಿತ್ತರಿಸುತ್ತಾರೆ.
ವಿವಾಹ ಸಂದರ್ಭದಲ್ಲಿ ಮೆಹಂದಿ ರಸಂ ವಿಶಿಷ್ಟವಾದುದು. ಇದನ್ನು ಮುಸ್ಲಿಮರು ನೆರವೇರಿಸುತ್ತಾರೆ. ಬ್ಯಾರಿಯನ್ನರು ಮದುವೆಯಲ್ಲಿ ಮೆಹಂದಿ ಶಾಸ್ತ್ರಕ್ಕೆ ಹೆಚ್ಚು ಪ್ರಾಶಸ್ತ್ಯ ನೀಡುತ್ತಾರೆ. ಮೆಹಂದಿಯನ್ನು ಅವರು ‘ಮ್ಯೊಲಾಂಜಿ’ ಎಂದು ಕರೆಯುವರು. ಮದುವೆ ಮುಂಚಿನ ದಿವಸದ ಮುಸ್ಸಂಜೆಗೆ ಗಂಡಿನ ಕಡೆಯಿಂದ ಕೆಲವು ಸ್ತ್ರೀಯರು ಮದರಂಗಿಯನ್ನು ಹೆಣ್ಣಿನ ಮನೆಗೆ ಕೊಂಡೊಯ್ದು ರಂಗೇರಿದ ವಧುವಿನ ಕೋಮಲ ಕೈಗಳಿಗೆ ಹಚ್ಚುತ್ತ ‘ಮ್ಯೊಲಾಂಜಿ ಪಾಟ್‌ ’ ಹಾಡುವರು. ಮ್ಯೊಲಾಂಜಿ ಪಾಟ್‌ ಎಂದರೆ ‘ಮದರಂಗಿ ಹಾಡು ’ ಎಂದರ್ಥ. ಕೈಕೊಟ್ಟು ಪಾಟ್‌ ಹಾಡುವ ಹೆಂಗಸರು ತಾಳಕ್ಕೆ ಸರಿಯಾಗಿ ಚಪ್ಪಾಳೆ ತಟ್ಟುತ್ತ,.
ಆದಿ ಪೆರಿಯೋನಾ ಮೈತಾ ಮಾಯಿಲಾಂಜಿ
ಅದೇ ನನ್ನ ಸ್ವರ್ಗತೀಲ್‌ ಉಳ್ಳೆ ಮಾಯಿಲಾಂಜಿ
ಆದಂ-ಹವ್ವಾ ಚೀಕ್‌ ಇದೈಕ್ಯಾ ಮಾಯಿಲಾಂಜಿ
ಉಮ್ಮತ್ತೀಲ್‌ ಇಮ್ಮತ್ತೀಲ್‌, ಸುನ್ನತ್ತೀಲ್‌ ಮಾಯಿಲಾಂಜಿ
ಕುದುಕುದು ಗೋಲಾ ಪಾಟುಂ ಕೈ ಮುಟ್ಟಲ್‌ ಮಾಯಿಲಾಂಜಿ
(ಅಲ್ಲಾಹನಿಂದ ಬಂದಿರುವ ಮೆಹಂದಿ
ಎಂದೆಂದಿಗೂ ಸ್ವರ್ಗದಲ್ಲಿರುವ ಮೆಹಂದಿ
ಆದಂ-ಹವ್ವಾರಿಗ ಅಲ್ಲಾಹ್‌ ಕಳಿಸಿರುವ ಮೆಹಂದಿ
ಪೈಗಂಬರರ ಅನುಯಾಯಿಗಳಲಿ ವ್ಯಾಪಿಸಿರುವ ಮೆಹಂದಿ
ಅಲ್ಲಾಹನ ಅನುಯಾಯಿಗಳಿಗೆ ಪೈಗಂಬರರ
ಸಂದೇಶವೇ ಮೆಹಂದಿ)
ಇಂಥ ಮೆಹಂದಿ ವಧುವಿನ ಸ್ವಪ್ನದಲ್ಲಿಯೇ ನೆನಪಾಗುವುದು ಎಂದು ಬ್ಯಾರಿ ಸ್ತ್ರೀಯರು ಹಾಡಿಕೊಳ್ಳುವುದೇ ಚಂದ.
ದುಲ್ಹೇರಿ ತೇರಿ ದುಲ್ಹನಕೋ
ರಂಗರಂಗಮೇ ರಂಗಾಯಿಂಗೆ
ಮೆಹಂದಿ ಲಗಾಲಗಾಕೆ
ಲಾಲಿ ಸಜಾಯೇಂಗೆ
(ವರನೇ ನಿನ್ನ ವಧುವಿಗೆ
ಬಣ್ಣ ಬಣ್ಣದಿಂದ ಅಲಂಕರಿಸೋಣ
ಗೋರಂಟಿ ಹಚ್ಚಿಹಚ್ಚಿ
ಕೆಂಪಿನಲ್ಲಿ ಶೃಂಗರಿಸೋಣ)
ಹೀಗೆಂದು ಮೆಹಂದಿ ರಸಂಗೆ ರಂಗು ತುಂಬುವುದು ಉತ್ತರ ಕರ್ನಾಟಕದ ಮಹಿಳೆಯರ ಸೃಜನಶೀಲತೆಯ ಪ್ರತಿಭೆಯಾಗಿದೆ. ಮೆಹಂದಿ ಹಚ್ಚುವಾಗಿನ ಅವರ ಅತ್ಯುತ್ಸಾಹಕ್ಕೆ ಎಣೆಯೇ ಇಲ್ಲ. ಮೆಹಂದಿಯ ಚೆಲುವಿಕೆಯನ್ನು ಗಮನಿಸಿದ ಅವರು ಪ್ರಶ್ನೋತ್ತರ ರೂಪದಲ್ಲಿ ಅದರ ಮಹತ್ವವನ್ನು ಬಣ್ಣಿಸುವ ಹಾಡೊಂದು ಹೀಗಿದೆ:
ನಬಿ ರಸುಲುಲ್ಲಾ ಕೀ ಬಡೀ ಧೂಮ್‌ಸೆ ನಿಖಲಿ ಮೆಹಂದಿ
ಬತಾವೋ ಮೇರಿ ಕಸಂ ಕಹಾಂಸೆ ಮಂಗಾಯಿ ಏ ಮೆಹಂದಿ
ಮೆಹಬೂಬ ಕೆ ಬಾಗಸೆ ಚುನ್‌ಚುನ್‌ಕೆ ಮಂಗಾಯಿ ಏ ಮೆಹಂದಿ
ಬತಾವೋ ಮೇರಿ ಕಸಂ ಕೋನ್‌ ಲಗಾಯಿ ಏ ಮೆಹಂದಿ
ಬೀಬಿ ಝೈರಾನನೆ, ಖಾತೂನ್‌ ಲಗಾಯಿ ಏ ಮೆಹಂದಿ
(ಪೈಗಂಬರರ ಕಡೆಯಿಂದ ಬಂದಿರುವ ಮದರಂಗಿ
ಹೇಳಿರಿ ನನ್ನಾಣೆ ಎಲ್ಲಿಂದ ತರಿಸಿದಿರಿ ಈ ಮದರಂಗಿ
ಮೆಹಬೂಬ ಅವರ ತೋಟದಿಂದ ಆರಿಸಿ ಆರಿಸಿ ತರಿಸಿದೆ ಈ ಮದರಂಗಿ
ಹೇಳಿರಿ ನನ್ನಾಣೆ ಯಾರು ಹಚ್ಚಿದರು ಈ ಮದರಂಗಿ
ಬೀಬಿ ಝೈರಾನ, ಖಾತೂನರು ಹಚ್ಚಿದರು ಈ ಮದರಂಗಿ)
ಡೋಲು ಬಾರಿಸುತ್ತ ಅದರ ನಾದದೊಂದಿಗೆ ತಮ್ಮ ಮಾಧುರ್ಯರ ಸ್ವರ ಬೆರೆಸುತ್ತ ಮೆಹಂದಿಯನ್ನು ವಧುವಿನ ಕೈ ಕಾಲುಗಳಿಗೆ ಹಚ್ಚುವ ವಿಧಾನ ಸಡಗರವನ್ನುಂಟು ಮಾಡುವುದು. ಕ್ಷಣದ ಸನ್ನಿವೇಶಕ್ಕೆ ಮೆಹಂದಿ ಹಾಡು ಸೊಗಸನ್ನುಂಟು ಮಾಡುವುದು. ಮಿಸ್ಸೀಕಾ ರಸಂನಲ್ಲಿ ಮಹಿಳೆಯರು ಉಲಿಯುವ ಹಾಡು:
ಬಿಸ್ಮಿಲ್ಲಾ ಕಹನೇಸೆ ಸೈತಾನ್‌
ಜಲ್‌ ಜಾತಾ ಹೈ
ಆಗಿನಕೆ ದರಿಮೀಂಯಾನ್‌ ಕತ್ತಿಲ್‌
ರುಯ್ಯಾ ಗುಲ್‌ ಜಾತಾ ಹೈ
(ಸುಟ್ಟು ಭಸ್ಮನಾಗುತ್ತಾನೆ ಸೈತಾನ್‌
ಅಲ್ಲಾಹನ ನಾಮ ಉಸುರಿದರೆ
ಬೆಂಕಿಯ ತಾಪಕ್ಕೆ
ಕರಗಿ ಹೋಗುವ ಕರ್ಪೂರದಂತೆ)
ಎಂಬುದು ಕಾವ್ಯದ ಸೊಗಡಾಗಿದೆ.
ನಿಕಾಹ್‌ ರಸಂಗಳಲ್ಲಿ ಬೀಗತಿಯನ್ನು ಚುಡಾಯಿಸುವ ಹಾಡುಗಳು ಅಪಾರ. ಒಂದೊಂದು ಸಲ ಅವು ಆಶು ಕವಿತೆಗಳಾಗಿ ಹುಟ್ಟಿಕೊಂಡು ಮೊನಚಾದ ವ್ಯಂಗ್ಯ. ವಿಡಂಬನೆಯೊಂದಿಗೆ ಅದಮ್ಯವಾಗಿ ರಂಜಿಸುತ್ತವೆ;
ಸಮ್‌ದಿನ್‌ ರುಸ್ಸಕೋ ನಕೋ ಜಾ
ತುಜೇ ಗಾಯಿ ಕಟೋಂಗಿ
ಉಸಕಾ ತಿಲ್ಲಿ ಲಕಾಕೋ
ತುಜೆ ಪುಲ್ಲಿ ಬನಾವುಂಗಿ
(ಬೀಗತಿ ಸೆಟೆದುಕೊಂಡು ಹೋಗಬೇಡ, ನಿನಗಾಗಿ ದನ ಕಡಿತೀವಿ, ಅದರ ‘ತಿಲ್ಲಿ’ ತಂದು ನಿನಗೆ ಮೂಗುತಿ ಮಾಡ್ತೀನಿ.)
ಲಂಬೆ ಬಾಲ್‌ ಗೀಲೆ ಬಾಲ್‌ ಅಕ್ಕಲ್‌ ಕಂಹಾ ರಖೀತಿ
ಸಮ್‌ದಿನ್‌ ಬಾಗ್‌ ಮೇ ಗುಸೀತಿ
ಕೌಲೆ ಕಂಕಡ್ಯಾ ತೋಡೀತಿ
ಮಾಲಿ ಬಂಧಕೋ ಮಾರ್ಯ್‌ತಾ
ಮೈ ಬೋಲಕೋ ಚುಡೈತಿ
(ಉದ್ದ ಕೂದಲಿನವಳೆ, ಒದ್ದೆ ಕೂದಲಿನವಳೆ
ಬುದ್ಧಿ ಎಲ್ಲಿ ಇಟ್ಟಿದ್ದಿ?
ಬೀಗ್ತಿ ತೋಟದಲ್ಲಿ ಹೊಕ್ಕಿದ್ದಳು
ಎಳೆಯ ಸೌತೆಕಾಯಿ ಹರಿದಿದ್ದಳು
ಮಾಲಿ ಕಟ್ಟಿ ಹೊಡೆದಿದ್ದ
ನಾನೇ ಹೇಳಿ ಬಿಡಿಸಿದ್ದೆ)
ಬೀಗತಿಯನ್ನು ಕಸಿವಿಸಿಗೆ ಒಳಪಡಿಸುವ ಈ ಹಾಡು ನೆರೆದವರಿಗೆ ರಂಜನೆಯೊದಗಿಸುವುದು. ಮತ್ತೊಂದು ಹಾಡು ಹೀಗಿದೆ:
ಸಮ್‌ದಿನಕಾ ಪೇಟ್‌ ದೇಖೋ
ಮೈಸೂರಕಾ ಗೇಟ್‌ ದೇಖೋ
ಸಮ್‌ದಿನಕಾ ಮೂ ದೇಖೋ
ರೋಟಿಕಾ ತವ್ವಾ ದೇಖೋ
ಸಮ್‌ದಿನಕಾ ಆಂಖ್‌ ದೇಖೋ
ಖೋಪ್‌ರೇಕೆ ಭಟ್ಯ ದೇಖೋ
(ಬೀಗತಿಯ ಹೊಟ್ಟೆನೋಡಿ
ಮೈಸೂರಿನ ಗೇಟು ನೋಡಿ
ಬೀಗತಿಯ ಮುಖ ನೋಡಿ
ರೊಟ್ಟಿಯ ಹಂಚು ನೋಡಿ
ಬೀಗತಿಯ ಕಣ್ಣು ನೋಡಿ
ಕೊಬ್ಬರಿಯ ಚಿಪ್ಪು ನೋಡಿ)
ಸರಳತೆಯ ಧಾಟಿಯಲ್ಲಿ ಬೀಗತಿಯ ಸ್ವಭಾವವನ್ನು ಧ್ವನಿಪೂರ್ಣವಾಗಿ ಜಿನುಗಿಸುವ ರೋಚಕತೆ ಇಲ್ಲಿಯದು. ಇಂಥವೇ ಹಾಡುಗಳು ಸನ್ನಿವೇಶವನ್ನು ವಿನೋದಮಯಗೊಳಿಸಿ ನಿಕಾಹದ ಕಾರ್ಯಕ್ರಮಕ್ಕೆ ರಂಗು ತರುತ್ತವೆ. ಬೀಗರು ಎಂದರೆ ಘನ ಗಂಭೀರರು. ವಿವಾಹದ ಸಂದರ್ಭದಲ್ಲಿ ಅವರ ಮರ್ಜಿ ಕಾಯಬೇಕು. ಇಂಥ ಹಾಡು ಅವರನ್ನು ಕೆರಳಿಸದೆ ಇರಲಾರವು. ಆದರೆ ಇದು ಅಪಮಾನವಲ್ಲ. ಸಂತೋಷಕ್ಕಾಗಿ ಛೇಡಿಸುವುದು. ಬೀಗತಿಗೆ ಇದು ತಿಳಿದರೆ ಸಮಯ ಇಲ್ಲಸಿತವಾಗುವುದು.
ಮುಸ್ಲಿಂ ಸಮುದಾಯ: ಸಂಸ್ಕೃತಿ ಮಹಿಳೆ
ಹೆಣ್ಣಿನ ಅಸ್ಮಿತೆ
ಒಂದು ಜನಸಮುದಾಯದ ಸಂಸ್ಕೃತಿಯಲ್ಲಿ ಹೆಣ್ಣು-ಗಂಡಿನ ಸಹಭಾಗಿತ್ವ ಅತ್ಯಂತ ಸಹಜವಾದುದು. ಗಂಡಿನ ಹಾಗೆ ಹೆಣ್ಣಿಗೂ ಸ್ವಂತದ್ದಾದ ಅಸ್ತಿತ್ವದ ಬೇರುಗಳು ಇವೆ. ಅವು ಮೃತ್ತಿಕೆಯ ಆಳಕ್ಕಿಳಿದು ಮೇಲಕ್ಕೂ ಚಿಮ್ಮಿ, ಬಲಿತು ಹೆಮ್ಮರವಾಗಬಲ್ಲವು. ಗಂಡು ಮರವಾದರೆ, ಹೆಣ್ಣು ಆ ಮರವನ್ನು ಆಶ್ರಯಿಸಿಕೊಂಡಿರುವ ಬಳ್ಳಿಯೆನ್ನುವುದು ಪುರುಷ ಗ್ರಹಿಕೆ. ಇದು ಪ್ರಗಲ್ಭವಾದಂತೆಲ್ಲ ಹೆಣ್ಣಿನ ಅಸ್ಮಿತೆಗೆ ಧಕ್ಕೆ ಆಗುತ್ತಲೇ ಬಂದಿದೆ. ಸಂಸ್ಕೃತಿಯ ನಿರ್ಮಾಣದಲ್ಲಿ ಹೆಣ್ಣಿನ ಪಾಲು ಅಷ್ಟಕಷ್ಟೆ ಎನ್ನುವ ಗಂಡಿನ ಭ್ರಮಿತ ನಂಬಿಕೆಗಳ ಎದುರು ಅವಳ ಮೌನ ಹೋರಾಟ ಸಾಂಸ್ಕೃತಿಕ ಸೂಕ್ಷ್ಮಗಳನ್ನು ದಾಖಲಿಸುತ್ತ ಬಂದಿರುವ ಗಾಥೆ ಅಗಾಧವೆನ್ನಿಸಿದೆ.
ಹೆಣ್ಣಿನ ಪ್ರಕೃತಿ ಗರ್ಭಧಾರಣೆಗೆ, ತಾಯ್ತನಕ್ಕೆ, ಸಂಗೋಪನೆಗೆ, ಲೈಂಗಿಕ ಕ್ರಿಯೆಗೆ ಮಾತ್ರ ಸೀಮಿತವೆಂದು ಅವಳನ್ನು ನೇಪಥ್ಯಕ್ಕೆ ತಳ್ಳಿದ್ದು ಪುರುಷ ರಾಜಕಾರಣ ಎನ್ನದೆ ವಿಧಿಯಿಲ್ಲ. ಹೆಣ್ಣಿಗೊಂದು ಮುಖವಿದೆ. ಸಂಸ್ಕೃತಿ ಕಟ್ಟುವಿಕೆಯಲ್ಲಿ ಗಂಡಿನಂತೆ ಅವಳದೂ ಪಾಲಿದೆ. ಇದನ್ನು ನಿರಾಕರಿಸಿ ಸಂಸ್ಕೃತಿಯ ವಾರಸುದಾರಿಕೆಯ ಅಹಮ್ಮನ್ನು ಪೋಷಿಸಿಕೊಂಡು ಬೀಗುತ್ತಿರುವ ಪುರುಷಪ್ರಧಾನ ವ್ಯವಸ್ಥೆಯನ್ನು ಪ್ರಶ್ನಿಸುತ್ತಲೇ ತನ್ನ ಅನುಭವಗಳನ್ನು ಅನಾವರಣಗೊಳಿಸುವ ಮೂಲಕ ಹೆಣ್ಣು ತನ್ನ ಇರುವಿಕೆಯ ಅರ್ಥವಂತಿಕೆಯನ್ನು ಜನಸಮುದಾಯದಲ್ಲಿ ಎದ್ದು ತೋರಿಸುವ ಧಾವಂತಿಕೆಯಲ್ಲಿರುವುದು ಈಗ ನಿಚ್ಚಳವಾಗಿದೆ. ನಮ್ಮ ಇಂಡಿಯಾದ ಯಾವುದೇ ಜನಸಮುದಾಯದಲ್ಲಿ ಹೆಣ್ಣು ತನ್ನ ಬದುಕಿನ ಹೊಸ ಆಯಾಮಕ್ಕಾಗಿ ತುಡಿಯುತ್ತಿರುವುದು ಮಹತ್ವದ ಘಟ್ಟವಾಗಿ ಪರಿಣಮಿಸಿದೆ.
ಮುಸ್ಲಿಮ ಸಮಾಜದ ಮಹಿಳೆಯೂ ಇದಕ್ಕೆ ಹೊರತಾಗಿಲ್ಲ. ಧರ್ಮದ ಅರ್ಥವನ್ನು ತಮ್ಮ ಮೂಗಿನ ನೇರಕ್ಕೆ ವ್ಯಾಖ್ಯಾನಿಸಿ ಹೆಣ್ಣನ್ನು ಆಕೃತಗೊಳಿಸದ ಪುರುಷ ನಡವಳಿಕೆಯ ಕಿಲುಬುತನ ಈಗ ಕಳೆದು ಹೋಗುತ್ತಿದೆ. ಇಸ್ಲಾಮ್‌ ಧರ್ಮದಲ್ಲಿ ಪ್ರವಾದಿ ಮಹಮ್ಮದ್‌ ಪೈಗಂಬರರು ಹೆಣ್ಣಿನ ಬಗ್ಗೆ ತಾಳಿದ ಗೌರವ, ಔದಾರ್ಯಗಳು ಇವತ್ತು ಪುರುಷ ಕೇಂದ್ರಿತ ಒನ್‌ವೇ ಚಿಂತನೆಗಳನ್ನು ಪ್ರಶ್ನಿಸುವಂತಾಗಿರುವುದು ಗಮನಾರ್ಹವೆನಿಸಿದೆದ. ಆಗಾಗ ಅಲ್ಲಲ್ಲಿ ಅವಳ ಪ್ರಾಮುಖ್ಯತೆಯ ಬಗೆಗೆ ಒಡಕು ಧ್ವನಿಗಳು ಗೊಣಗುತ್ತಲೋ, ಹುಯಿಲೆಬ್ಬಿಸುತ್ತಲೋ ಇರುವುದರ ನಡುವೆಯೂ ಭಾರತೀಯ ಸಾಂಸ್ಕೃತಿಕ, ಸಾಮಾಜಿಕ ಸಂದರ್ಭಗಳಲ್ಲಿ ಮುಸ್ಲಿಮ ಮಹಿಳೆಗೆ ವಿಶ್ವಾಸಾತ್ಮಕ ಉತ್ತೇಜನ ದೊರಕುತ್ತಿರುವುದು ಸಮಾಧಾನ ತರುವ ಸಂಗತಿಯಾಗಿದೆ. ಆದರೆ ಇತರೆ ಸಮುದಾಯದಲ್ಲಿ ಮಹಿಳೆಯ ಪಾಲ್ಗೊಳ್ಳುವಿಕೆಗೆ ವಿಪುಲ ಅವಕಾಶಗಳಿರುವಂತೆ ಮುಸ್ಲಿಮ ಮಹಿಳೆಗೆ ಅಷ್ಟಾಗಿ ಇಲ್ಲದಿರುವುದು ಎದ್ದು ಕಾಣಿಸುವ ಅಂಶ. ಕರ್ನಾಟಕದ ಮುಸ್ಲಿಮ ಸಮುದಾಯಕ್ಕೆ ಇದು ಇನ್ನೂ ಹೆಚ್ಚು ಅನ್ವಯಿಸುವುದು.
ಇಸ್ಲಾಮ್‌ಕುರ್ಆನ್‌ಹದೀಸ್‌
‘ಇಸ್ಲಾಮ್‌’ವಿಶ್ವದ ಪ್ರಮುಖ ಧರ್ಮಗಳಲ್ಲಿ ಒಂದಾಗಿದೆ. ಇಸ್ಲಾಮ್‌ ಎಂದರೆ ‘ಶಾಂತಿ’ ಎಂದು ಅರ್ಥ. ಇಸ್ಲಾಮ್‌ ಧರ್ಮ ಸ್ವೀಕರಿಸಿದವರನು ಮುಸ್ಲಿಮ್‌. ಇಸ್ಲಾಮ್‌ ಧರ್ಮದಲ್ಲಿ ಸುನ್ನಿ, ಷಿಯಾ, ವಹಾಬಿ ಎಂಬ ಪಂಗಡಗಳಿವೆ. ‘ಸುನ್ನಿ’ ಎಂದರೆ ದಾರಿ ತೋರಿಸುವುದು ಎಂದರ್ಥ. ಮಹಮದ್‌ ಪೈಗಂಬರರು ತೋರಿಸಿದ ದಾರಿಯಲ್ಲಿ ನಡೆಯುವವರು ಸುನ್ನಿಗಳೆಂದು ಕರೆಯಿಸಿಕೊಳ್ಳುತ್ತಾರೆ. ಸುನ್ನಿಗಳು ಅಧಿಕ ಸಂಖ್ಯೆಯಲ್ಲಿದ್ದು ಈ ಜಮಾತ್‌ಗೆ ಸಂಬಂಧಿಸಿದಂತೆ ಹನ್ಫಿ, ಷಾಫಿ, ಮಾಲೀಕಿ, ಹಂಬಲಿ ಎಂಬ ನಾಲ್ಕು ಶಾಖೆಗಳಿವೆ.
‘ಷಿಯಾ’ ಮುಸ್ಲಿಮರು ಪೈಗಂಬರರ ಮಗಳಾದ ಬೀಬಿ ಫಾತಿಮಾ ಮತ್ತು ಅಳಿಯ ಹಜರತ್‌ ಅಲಿ ಅವರ ಮಕ್ಕಳಾದ ಇಮಾಮ್‌ ಹುಸೇನ್‌, ಇಮಾಮ್‌ ಹಸೇನರಲ್ಲಿ ಶ್ರದ್ಧೆ ಇರಿಸಿಕೊಂಡವರು.
‘ಕುರ್ಆನ್‌’ ಇಸ್ಲಾಮ್‌ ಧರ್ಮದ ಪವಿತ್ರ ಗ್ರಂಥವಾಗಿದೆ. ಅದು ಸರ್ವರಕ್ಷಕ ಆಲಮ್‌ನ ಕಡೆಯಿಂದ ಬಂದುದು. ಅದರಲ್ಲಿ ವರ್ಗ,ವರ್ಣ, ಭಾಷೆ, ವೃತ್ತಿಯ ಭೇದಭಾವ ಪರಿಗಣಿಸದೆ ಸಮಾನತೆ, ಭ್ರಾತೃತ್ವಕ್ಕೆ ಹೆಚ್ಚಿನ ಒತ್ತು ಕೊಡಲಾಗಿದೆ. ಕುರ್ಅನ್‌ ತರುವಾಯ ಮುಸಲ್ಮಾನರಿಗೆ ‘ಹದೀಸ್‌’ನಲ್ಲಿ ಶ್ರದ್ಧೆ ಇದೆ. ಪ್ರವಾದಿ ಮಹಮ್ಮದ್‌ರು ಹೇಳಿದುದು, ಮಾಡಿದುದು ಹದೀಸ್‌ನಲ್ಲಿ ಪ್ರಸ್ತಾಪಗೊಂಡಿರುವುದು.
ಭಾರತದಲ್ಲಿ ಮುಸ್ಲಿಮರು:
ಸುಮಾರು ಹನ್ನೆರಡನೆಯ ಶತಮಾನದಲ್ಲಿ ವ್ಯಾಪಾರ ಮತ್ತು ಧರ್ಮಪ್ರಚಾರದ ಉದ್ದೇಶದಿಂದ ಭಾರತಕ್ಕೆ ಬಂದ ಇಸ್ಲಾಮಿಯರಲ್ಲಿ ಪೌರೋಹಿತ್ಯ, ಸೈನಿಕ, ಸಾಮಾನ್ಯ, ಗುಲಾಮ ಎಂಬ ಭೇದಗಳಿವೆ. ಈ ವರ್ಗಕ್ಕೆ ಸೇರಿದವರಿಂದ ವಂಶಪಾರಂಪರ್ಯ ಬೆಳೆಯಿತು. ಇಂತಹ ಮುಸ್ಲಿಮರನ್ನು ‘ಅಶ್‌ರಫ್‌’ ಎನ್ನುತ್ತಾರೆ. ಅಶ್‌ರಫ್‌ ಎಂದರೆ ಶ್ರೇಷ್ಠ ಎಂಬ ಅರ್ಥವಿದೆ. ಈ ಅಶ್‌ರಫ್‌ರಲ್ಲಿ ಶೇಖ್‌, ಸೈಯದ್‌, ಮೊಗಲ್‌, ಪಠಾಣರೆಂಬ ವರ್ಗಗಳಿವೆ. ಶೇಖ್‌, ಸೈಯದ್ ರು ಧಾರ್ಮಿಕ ಪುರೋಹಿತ ವರ್ಗಕ್ಕೆ ಸೇರುತ್ತಾರೆ. ಮೊಗಲ್‌, ಪಠಾಣರು ಕ್ಷತ್ರಿಯ ವರ್ಗಕ್ಕೆ ಸೇರುತ್ತಾರೆ. ಭಾರತದ ನೆಲದಲ್ಲಿ ಮತಾಂತರಗೊಂಡ ಮುಸ್ಲಿಮರನ್ನು ‘ಅಜ್‌ಲಫ್‌’ರೆಂದು ಕರೆಯಲಾಗುತ್ತದೆ. ಉತ್ತರ ಭಾರತದಲ್ಲಿ ಗುಲಾಮಿ ಸಂತತಿಯ ಸುಲ್ತಾನರು, ಖಿಲ್ಜಿಗಳು, ತುಘಲಕರು, ದಕ್ಷಿಣ ಭಾರತದಲ್ಲಿ ಬಹಮನಿ ಅರಸರು ಇಸ್ಲಾಮ್‌ನ ತಳಹದಿ ಹಾಕಿದರು (ಡಾ. ಷಹಸೀನಾ ಬೇಗಮ್‌ ಕರ್ನಾಟಕ ಮುಸ್ಲಿಂ ಜಾನಪದ ಪುಟ ೨೫-೨೬).
ಕರ್ನಾಟಕದ ಮುಸ್ಲಿಮರು:
ಕರ್ನಾಟಕದಲ್ಲಿ ಮುಸ್ಲಿಂ ಅರಸರ ಆಧಿಪತ್ಯಕ್ಕೆ ಒಳಪಟ್ಟ ಬೀದರ, ಗುಲಬರ್ಗಾ, ರಾಯಚೂರ, ವಿಜಾಪುರ, ಧಾರವಾಡ ಜಿಲ್ಲೆಗಳಲ್ಲಿ ಮುಸ್ಲಿಮರು ಹೆಚ್ಚಾಗಿ ವಾಸವಾಗಿದ್ದಾರೆ. ದಕ್ಷಿಣ ಕನ್ನಡ, ಕೊಡಗು, ಬಳ್ಳಾರಿ, ಬೆಂಗಳೂರು, ಮೈಸೂರು, ಜಿಲ್ಲೆಗಳಲ್ಲಿ, ಇವರ ಸಂಖ್ಯೆ ಅಧಿಕವಾಗಿಯೇ ಇದೆ.
೨೦೦೧ರ ಜನಗಣತಿಯ ಪ್ರಕಾರ ಕರ್ನಾಟಕದ ಜನಸಂಖ್ಯೆ ೫೨೮೫೦೫೬೨ ಇದ್ದು ಇದರಲ್ಲಿ ಮುಸ್ಲಿಮರ ಸಂಖ್ಯೆ ೬೪೬೩೧೨೭ ಅಂದರೆ ಶೇಕಡಾ ೧೨.೨೩ ರಷ್ಟಿದೆ. ಇವರಲ್ಲಿ ಪ್ರತಿ ಸಾವಿರ ಪುರುಷರಿಗೆ ಎದುರಾಗಿರುವ ಮಹಿಳೆಯರ ಸಂಖ್ಯೆ ೯೬೪ ಇದೆ.
ಮುಸ್ಲಿಮರಲ್ಲಿ ನದಾಫ್‌ ಅಥವಾ ಪಿಂಜಾರ, ಖಂದಾರ, ಖಸಾಂಬ, ಅನ್ಸಾರಿ, ಜುಲಾಯಿ, ನಾಲ ಬಂದ, ಮಾಪಿಳ್ಳಾ, ಬ್ಯಾರಿ, ನವಾಯಿತ್‌, ಪೆಂಡಾರಿ, ಬಾಗವಾನ್‌, ತಾಂಬೋಲಿ, ಚಪ್ಪರಬಂದ್‌, ದರ್ಜಿ, ದರ್ವೇಶಿ, ದೋಬಿ, ಫಕೀರ್, ಖುರೇಶಿ, ದ್ವೇಪರ್, ತಕದೀಸ್‌, ಜಾದ್‌ಗಾರ್, ತಟಗಾರ್, ಪಟವೇಗಾರ್, ಅತ್ತಾರ್, ಫಣಿಬಂದ ಇತ್ಯಾದಿ ಪಂಗಡಗಳಿವೆ. ಇವೆಲ್ಲ ವೃತ್ತಿಗಳ ಮೇಲೆ ಗುರುತಿಸಲ್ಪಟ್ಟಿವೆ. ಈ ಪಂಗಡ, ಉಪ-ಪಂಗಡಗಳಲ್ಲಿ ಧಾರ್ಮಿಕ ಕಟ್ಟು ಪಾಡುಗಳು, ಸಾಂಪ್ರದಾಯಿಕ ವಿಧಿ-ವಿಧಾನಗಳು ವಿಭಿನ್ನವಾಗಿದ್ದರೂ ಮುಸ್ಲಿಮ್‌ ನೆಲೆಯಿಂದ ಕಳಚಿಕೊಂಡಿಲ್ಲ. ಶೂದ್ರತ್ವಕ್ಕೆ ಎಡೆ ಮಾಡಿಕೊಟ್ಟಿಲ್ಲ. ಸಮಾನತೆಯ ದೃಷ್ಟಿಯಿಂದ ಭಿನ್ನವಾಗಿಲ್ಲ.
ಅಧ್ಯಯನದ ದೃಷ್ಟಿಯಿಂದ:
ಇಸ್ಲಾಮ್‌ ಧರ್ಮದ ತತ್ವ, ಸಿದ್ಧಾಂತಗಳನ್ನು ಬಿಟ್ಟು ಕೊಡದ, ಅನ್ಯ ಧರ್ಮೀಯರ ಪ್ರಭಾವಗಳಿಂದ ತಪ್ಪಿಸಿಕೊಳ್ಳಲಾಗದ ವಿಶಿಷ್ಟ ಸಂಸ್ಕೃತಿಯ ಬದುಕನ್ನು ಕರ್ನಾಟಕದ ಮುಸ್ಲಿಮರು ರೂಢಿಸಿಕೊಂಡಿದ್ದಾರೆ. ಅವರು ಜಗತ್ತಿನ ಮುಸ್ಲಿಮರಂತೆ ಕಟ್ಟಾ ಸಂಪ್ರದಾಯವಾದಿಗಳಲ್ಲ. ತಮ್ಮತನವನ್ನು ಉಳಿಸಿಕೊಳ್ಳುತ್ತ ಕೊಡು-ಕೊಳುವ ಧಾರಾಳತನದಿಂದ ಸಾಮರಸ್ಯದ ಬದುಕನ್ನು ಇಷ್ಟ ಪಡುವವರೇ ಆಗಿದ್ದಾರೆ.
ಧಾರ್ಮಿಕ ಪರಂಪರೆಯ ದೃಷ್ಟಿಯಿಂದ ಕರ್ನಾಟಕದ ಒಟ್ಟಾರೆ ಮುಸ್ಲಿಮರಲ್ಲಿ ಭೇದಗಳಿಲ್ಲ. ಆದರೆ ಭೌಗೋಳಿಕವಾಗಿ, ಭಾಷಿಕವಾಗಿ, ಸಾಂಸ್ಕೃತಿಕವಾಗಿ ಅವರಲ್ಲಿ ವೈವಿಧ್ಯತೆಯನ್ನು ಕಾಣಬಹುದು.
ಕೇರಳದ ಮಲಪ್ಪುರಂ ಜಿಲ್ಲೆಯಿಂದ ಉತ್ತರಕ್ಕೆ ‘ಮಲಬಾರ್’ ಎಂಬ ಹೆಸರಿದೆ. ಈ ಪ್ರಾಂತ್ಯದಲ್ಲಿ ಮುಸಲ್ಮಾನರ ಪ್ರಭಾವಕ್ಕೊಳಗಾದವರು ಮಪಿಳ್ಳಾ ಅಥವಾ ‘ಮಾಪ್ಲಾ’ಗಳೆಂದು ಕರೆಯಿಸಿಕೊಳ್ಳುವರು. “ಮಾಪಿಳ್ಳಾ” ಎಂದರೆ ಮದುಮಗ, ಗಂಡ, ಅಳಿಯ, ಅತ್ತೆಯ ಮಗ ಎಂಬರ್ಥಗಳಿವೆ. ಹೊರಗಿನಿಂದ ಬಂದ ಅಳಿಯಿಂದಿರು ಊರಿನ ವಧುಗಳ ಸಮಾಗಮಕ್ಕೆ ‘ಮೂತ’ ಎನ್ನುತ್ತಿದ್ದರು. ಮೂತ ಎಂದರೆ ತಾತ್ಕಾಲಿಕ ಮದುವೆ. ಅರಬ್ಬರು ವ್ಯಾಪಾರಕ್ಕಾಗಿ ಬಂದು ಇಲ್ಲಿಯ ಹೆಣ್ಣು ಮಕ್ಕಳೊಂದಿಗೆ ಮದುವೆ ಮಾಡಿಕೊಳ್ಳುತ್ತಿದ್ದರು. ಮೂತ ಮದುವೆಯಿಂದ ಹುಟ್ಟಿದ ವಂಶದವರನ್ನು ಮಲಬಾರು ಪ್ರದೇಶದಲ್ಲಿ ಮಾಪಿಳ್ಳೆಗಳೆಂದು ಕರೆಯುವ ಪರಂಪರೆ ಇದೆ.” (ಡಾ. ಸುಶೀಲಾ ಉಪಾಧ್ಯಾಯ, ಬ್ಯಾರಿ ಭಾಷೆ ಮತ್ತು ಜಾನಪದ ಕಥೆಗಳು-ಪುಟ-೬, ೧೯೯೭).
ಮಲಬಾರ್ ಪ್ರದೇಶಕ್ಕೆ ಹತ್ತಿರವಾಗಿರುವ ದ.ಕ. ಜಿಲ್ಲೆಗೆ ವಲಸೆ ಬಂದು ನೆಲೆಸಿದವರನ್ನು ಬ್ಯಾರಿಗಳೆಂದು ತುಳುವರು ಕರೆದರೆಂಬುದು ಲೇಖಕ ಸಾಲೆತ್ತೂರು ಅಬೂಬಕರ್ ಪೈಜಿ ಅವರ ಅಭಿಪ್ರಾಯ . “ಮಾಪ್ಲಾಗಳೇ ವ್ಯಾಪಾರ ನಿಮಿತ್ತ ತುಳುನಾಡಿಗೆ ಬಂದು ಇಲ್ಲಿ ತಳವೂರಿ ಇಲ್ಲಿನ ಸ್ತ್ರೀಯರನ್ನು ಮದುವೆಯಾಗಿ ಬ್ಯಾರಿಗಳೆಂದು ಗುರುತಿಸಿಕೊಂಡರು” ಎಂಬ ವ್ಯಾಖ್ಯಾನಕ್ಕೆ ಫಕೀರ್ ಮಹಮ್ಮದ್‌ ಕಟ್ಟಾಡಿ ಅಭಿಮತ ವ್ಯಕ್ತಪಡಿಸುತ್ತಾರೆ.
“ವ್ಯಾಪಾರ ನಿಮಿತ್ತ ತುಳುನಾಡಿಗೆ ಕಾಲಿಟ್ಟ ಅರಬರು ಇಲ್ಲಿಯ ಹಿಂದೂ ಸ್ತ್ರೀಯರನ್ನು ಮದುವೆಯಾಗಿದ್ದರು ಎಂಬುದಕ್ಕೆ ತುಳು ಮಾಪಿಳ್ಳೆಗಳು ಅರಬ್ಬೀ ತಂದೆಗೆ ಮತ್ತು ತುಳು ತಾಯಿಗೆ ಹುಟ್ಟಿದ ಮಕ್ಕಳು ಎಂಬ ಇತಿಹಾಸತಜ್ಞ ಬಿ.ಎ. ಸಾಲೆತ್ತೂರು ಅವರ ಅಭಿಪ್ರಾಯವು ಹೆಚ್ಚು ಪುಷ್ಟಿ ನೀಡುತ್ತದೆ” ಎಂದು ಹಂಃ ಮಲಾರ್ ಸೃಷ್ಟೀಕರಿಸುತ್ತಾರೆ. (ಬ್ಯಾರಿ ಮುಸ್ಲಿಮರು: ಒಂದು ಅಧ್ಯಯನ ಪುಟ ೩, ೨೦೦೧).
ಶ್ರೀಮತಿ. ಡಾ. ಸುಶೀಲಾ ಉಪಾಧ್ಯಾಯರು ತಮ್ಮ ‘ದಿ. ಮಾಪಿಳ್ಳೆ ಮಲೆಯಾಳಂ” ಮಹಾಪ್ರಬಂಧದಲ್ಲಿ ಬ್ಯಾರಿಗಳನ್ನು ಮಾಪಿಳ್ಳೆಗಳೆಂದು ಗುರುತಿಸಿದ್ದಾರೆ. ಆದರೆ ವಿದ್ವಾಂಸರಾದ ಬಿ.ಎಂ. ಇಚ್ಲಂಗೋಡ ಅವರ ಪ್ರಕಾರ “ಬ್ಯಾರಿಗಳು ಮಾಪಿಳ್ಳೆಯವರಲ್ಲ.”
ತುಳು ಭಾಷೆಯಲ್ಲಿ ‘ಬ್ಯಾರ’ಎನ್ನುವ ಪದಕ್ಕೆ ‘ವ್ಯಾಪಾರ’ ಎನ್ನುವ ಅರ್ಥವಿದೆ. ಬ್ಯಾರಿ ಎಂದರೆ ‘ವ್ಯಾಪಾರಿ’ ವ್ಯಾಪಾರದಲ್ಲಿ ತೊಡಗಿಸಿಕೊಂಡ ಮುಸಲ್ಮಾನರಿಗೆ ತುಳುವರು ಕೊಟ್ಟು ಬಿರುದು ‘ಬ್ಯಾರಿ’ ಎಂಬುದಾಗಿದೆ. ಬ್ಯಾರಿಗಳು ಮಂಗಳೂರು, ಭಟ್ಕಳ, ಪುತ್ತೂರು, ಬೆಳ್ತಗಂಡಿಗಳ ಸುತ್ತಮುತ್ತ ಅಧಿಕವಾಗಿದ್ದಾರೆ. ಚಿಕ್ಕಮಗಳೂರು, ಹಾಸನ, ಶಿವಮೊಗ್ಗ, ಕೊಡಗು, ಬೆಂಗಳೂರು, ಮುಂಬೈಃ ಕಡೆಗೂ ತಳವೂರಿದ್ದಾರೆ. ಉದ್ಯೋಗದ ನಿಮಿತ್ತವಾಗಿ ವಿಶ್ವದಾದ್ಯಂತ ಅವರು ಹರಡಿಕೊಂಡಿದ್ದಾರೆ.
ಭಟ್ಕಳ ತಾಲೂಕಿನಲ್ಲಿ ವಿಶೇಷವಾಗಿ ಕಾಣಿಸಿಕೊಳ್ಳುವ ಮುಸ್ಲಿಮರನ್ನು ನವಾಯಿತರೆಂದು ಗುರುತಿಸಲಾಗುತ್ತದೆ. ಇವರು ಮಹಮ್ಮದ್‌ರನ್ನು ದೇವದೂತರೆಂದು ನಂಬುವ ಶಾಫಿ ಪಂಗಡಕ್ಕೆ ಸೇರಿದವರು. ‘ನವಾಯಿತ’ ಎಂಬ ಪದವನ್ನು ಬಿಡಿಸಿದಾಗ ‘ನವ+ಆಯಿತ’ ಎಂದಾಗುತ್ತದೆ. ಇದನ್ನೇ ‘ನಯ ಆಬಾದಿ’, ‘ನವ್ ಆಬಾದಿ’ ಎಂದು ಸಹ ಉರ್ದುವಿನಲ್ಲಿ ವಿಂಗಡಿಸಲಾಗುತ್ತದೆ. ‘ಹೊಸಜನರು’ ಎಂಬುದು ಇವೆರಡೂ ಪಂಗಡದ ಅರ್ಥವಾಗಿದೆ. ಅಂದರೆ ಅರಬ್ಬಿ ದೇಶದಿಂದ ಭಾರತಕ್ಕೆ ಹೊಸದಾಗಿ ಬಂದ ಜನರನ್ನು ‘ನವಾಯಿತರು’ ಎಂದು ಕರೆಯಲಾಗುತ್ತದೆ. (ಡಾ. ಸೈಯದ ಜಮೀರುಲ್ಲಾ ಷರೀಫ್‌, ನವಾಯಿತರು, ಪುಟ-೬, ೧೯೮೫)
ನವಾಯಿತರ ಕುಟುಂಬಗಳು ಹೆಚ್ಚಾಗಿ ಭಟ್ಕಳ, ಶಿರೂರು, ಮಂಕಿ, ಮುರ್ಡೇಶ್ವರ, ವಲ್ಕಿ, ನಗರಬಸ್ತಿಕೇರಿ ಮುಂತಾದ ಕಡೆಗೆ ನೆಲಿಸಿವೆ. ಮೈಸೂರು, ಬೆಂಗಳೂರು, ತುಮಕೂರು ಅಲ್ಲದೆ ಮುಂಬಯಿ ಮುಂತಾದ ಕರಾವಳಿ ತೀರದ ಮಹಾನಗರಗಳಲ್ಲಿ ಬಟ್ಟೆ ವ್ಯಾಪಾರ, ಹೋಟೆಲ್‌ ಉದ್ದಿಮೆಗಳಲ್ಲಿ ನವಾಯಿತರು ತೊಡಗಿಸಿಕೊಂಡಿದ್ದಾರೆ.
ಕರ್ನಾಟಕದ ಮುಸ್ಲಿಮರು, ಇಸ್ಲಾಮ್‌ ಧರ್ಮವನ್ನು ಅನುಸರಿಸಿಕೊಂಡು ತಮ್ಮ ಬದುಕಿನ ವೈವಿಧ್ಯತೆಯನ್ನು ಅಭಿವ್ಯಕ್ತಿಸುವ ಬ್ಯಾರಿಗಳು, ನವಾಯಿತರು ಒಡೆದು ತೋರುವಂತೆ ಆ ನೆಲದಲ್ಲಿ ಜೀವಿಸುತ್ತಿದ್ದಾರೆ. ಈ ಸಮುದಾಯಗಳಲ್ಲಿನ ಮಹಿಳೆಯರ ಜೀವನ ಬಗೆಯೂ ಮಹತ್ವದ್ದೆನಿಸಿದೆ.
ಇಸ್ಲಾಮ್‌ ಮತ್ತು ಮಹಿಳೆ:
ಮಾನವ ಜಗತ್ತಿನಲ್ಲಿ ಹೆಚ್ಚು ಶೋಷಣೆಗೆ ಒಳಗಾಗುವವಳು ಮಹಿಳೆಯೇ. ನೋವು, ಅಪಮಾನಗಳನ್ನು ತನ್ನ ಉಡಿಯಲ್ಲಿ ಕಟ್ಟಿಕೊಂಡಂತಿರುವ ಆಕೆ ಗಂಢಿನ ನೋಟದಲ್ಲಿ ಅಸಹ್ಯವೆನಿಸಿದ್ದು ದುರಂತ. ಅದಕ್ಕೆ ಕಾರಣವೆಂಧರೆ, ಭ್ರೂಣ ಮೂಲತಃ ಗಂಡೇ ಆಗಿದ್ದು ಭೂತ-ಪಿಶಾಚಿಗಳಿಂದಾಗಿ ಅದು ಹೆಣ್ಣಾಗಿ ಪರಿವರ್ತಿತವಾಗುಹುದೆಂಬ ನಂಬಿಕೆ. ಹೆಣ್ಣೆಂದರೆ ಪ್ರಕೃತಿಸಹಜವಲ್ಲದ ಪೀಡೆಯೆಂಬ ಭಾವನೆ. ಮಗನಾದವನು ಮಾತ್ರ ಪಿಂಡವಿಡಲು ಯೋಗ್ಯ ಎಂಬ ಅವಾಸ್ತವ ಶ್ರದ್ಧೆ, ಪುತ್ರ ಸಂತಾನವಿಲ್ಲದವರಿಗೆ ಮುಕ್ತಿಯಿಲ್ಲ. ಅವರು ಪ್ರೇತಾತ್ಮವಾಗಿ ಅಲೆಯುತ್ತಾರೆಂಬ ಭಯಾನಕ ಕಲ್ಪನೆ. ಮಗ ದೇವಲೋಕದ ದೀಪ! ಮಗಳು ಕತ್ತಲೆಯ ರೂಪ! ಹೆಣ್ಣು ಕೆಟ್ಟ ಶನಿ ಎಂದು ಬಿಂಬಿಸುವುದು ಪುರುಷ ಪ್ರಯತ್ನದ ನೀಚತನವೇ ಆಗಿದೆ.
ಇಂಥದೇ ಅವಿವೇಕಿತನದ ವಿಚಾರ ಇಸ್ಲಾಮ್‌ ಧರ್ಮ ಅರಬಸ್ಥಾನದಲ್ಲಿ ಅನಾವರಣಗೊಳ್ಳುವುದಕ್ಕಿಂತ ಪೂರ್ವದಲ್ಲಿ ನೆಲೆಯೂರಿ, ಹೆಣ್ಣಿನ ಪಾಲಿಗೆ ಶಾಪವಾಗಿ ಪರಿಣಮಿಸಿತ್ತು. ಅಜ್ಞಾನದ ಗಾಢ ಅಂಧಕಾರದ ಸಂದರ್ಭವದು. ಕನಿಕರದ ಸ್ಪರ್ಶವಿಲ್ಲದ ರೀತಿ ಅರಬರು ಅಮಾನವೀಯವಾಗಿ ಬದುಕುತ್ತಿದ್ದರು. ಮೊದಲು ಹೆಣ್ಣು ಹುಟ್ಟಿದರೆ ದೇವ-ದೇವತೆಗಳ ಮುದುಪೆಂದು, ಅದಕ್ಕೆ ತಡಮಾಡದೇ ದೇವಾಲಯಗಳಿಗೆ ಅರ್ಪಿಸುತ್ತಿದ್ದರು. ಹೀಗೆ ಬಿಟ್ಟವರು ದೇವದಾಸಿ ಅಥವಾ ಬಸವಿಯರಾಗಿ ತಮ್ಮ ಮನ ಬಂದ ಯುವಕರೊಂದಿಗೆ ವ್ಯಭಿಚಾರ ನಡೆಸುತ್ತಿದ್ದರು.
ಗಂಡು ಹುಟ್ಟಿದರೆ ಅರಬರಿಗೆ ಹೆಮ್ಮೆ ಅನಿಸುತ್ತಿತ್ತು. ಹೆಣ್ಣು ಕೂಸಾದರೆ ನಾಚಿಕೆ ಗೇಡಿತನದ ಮಾರಿಯೆಂದು ವಿಲಿವಿಲಿಸುತ್ತಿದ್ದರು. “ನನಗೆ ಒಬ್ಬ ಮಗಳಿದ್ದಳು, ಆಕೆ ನನ್ನನ್ನು ಬಹಳವಾಗಿ ಪ್ರೀತಿಸುತ್ತಿದ್ದಳು. ನಾನು ಕರೆದಾಗಲೆಲ್ಲಾ ಸಂತೋಷದಿಂದ ನನ್ನ ಬಳಿ ಬರುತ್ತಿದ್ದಳು . ಒಂದು ದಿನ ನಾನು ಆಕೆಯನ್ನು ಕರೆದೆ. ಆಕೆ ಓಡೋಡಿ ಬಂದಳು. ನಾನು ಆಕೆಯನ್ನು ಕರೆದುಕೊಂಡು ಹೋಗಿ ಸಮೀಪದ ಬಾವಿಯೊಂದಕ್ಕೆ ದೂಡಿ ಬಿಟ್ಟೆ, ಆಗಲೂ ಆಕೆ ಅಪ್ಪಾ… ಅಪ್ಪಾ… ಎನ್ನುತ್ತಿದ್ದಳು.” ಇದೊಂದು ಅಜ್ಞಾನ ಕಾಲದ ಘಟನೆ, ಇದನ್ನು ಕೇಳಿ ಪ್ರವಾದಿ ಮಹಮ್ಮದರು ಗಡ್ಡೆ ತೋಯ್ದು ಹೋಗುವಂತೆ ಅತ್ತು ಬಿಟ್ಟರಂತೆ.
ಹೆಣ್ಣಿನ ವಿಷಯದಲ್ಲಿ ಅರಬರು ಅತ್ಯಂತ ಅಮಾನುಷರಾಗಿ ವರ್ತಿಸುತ್ತಿದ್ದರು ಎನ್ನುವುದಕ್ಕೆ ಈ ಘಟನೆಯೇ ಸಾಕ್ಷಿಯಾಗಿದೆ. ಅವರು ಹೆಣ್ಣು ಮಗುವನ್ನು ಜೀವಂತವಾಗಿ ಹೂಳಿ ಬಿಡುವ ಮೂಲಕ ಜನಾಂಗದ ಮರ್ಯಾದೆ, ಗೌರವದ ಶ್ಲಾಘನೆಗೆ ಪಾತ್ರರಾಗುತ್ತಿದ್ದರು. ಹೆಣ್ಣನ್ನು ಹೆತ್ತ ತಾಯಿ-ತಂದೆಗಳು ತಲೆತಗ್ಗಿಸಿ ಬಹಳವಾಗಿ ದುಃಖಿಸುತ್ತಿದ್ದರು.
ಇಷ್ಟು ಸಾಲದು ಎನ್ನುವಂತೆ ಪುರುಷನು, ಹೆಣ್ಣನ್ನು ನಿರ್ದಯವಾಗಿ ಬಳಸಿಕೊಳ್ಳುವ ಪರಂಪರೆ ಮಾಮೂಲಿಯಾಗಿತ್ತು. ತನ್ನ ಸಾಮರ್ಥ್ಯಕ್ಕೆ ತಕ್ಕಂತೆ ಒಬ್ಬನು ಎಷ್ಟು ಹೆಣ್ಣುಗಳನ್ನೂ ಮದುವೆಯಾಗುವ ಅಥವಾ ಮದುವೆ ಇಲ್ಲದೆ ಸುಂದರಿಯರನ್ನು ತನ್ನ ಆಧೀನದಲ್ಲಿ ಇಟ್ಟುಕೊಳ್ಳುವುದಿತ್ತು. ಸ್ತ್ರೀಯರಾದರೂ ಹಲವಾರು ಪುರುಷರೊಂದಿಗೆ ಮದುವೆ ಮಾಡಿಕೊಳ್ಳುವ ಪ್ರಸಂಗವಿತ್ತು.  ವಿಧವೆಯರನ್ನು ಪುರುಷರು ತಮ್ಮ ಸೊತ್ತು ಎಂದು ಭಾವಿಸುತ್ತಿದ್ದರು. ಅಥವಾ ಸ್ತ್ರೀಯರನ್ನು ಮೈದುನರು ಅಥವಾ ಮಲಮಕ್ಕಳು ಭೋಗಕ್ಕಿಟ್ಟುಕೊಳ್ಳುವ ಅನೈತಿಕ ವಿಧಾನಗಳು ನಿರಾತಂಕವಾಗಿದ್ದವು. ಅರಬರ ಕಾಮದ ಕಿಚ್ಚಿನಲ್ಲಿ ಹೆಣ್ಣು ಬೆಂದು ಹೋಗುತ್ತಿದ್ದಳು. ವಿಧವೆಗೆ ಗಂಡನ ಆಸ್ತಿಯ ಮೇಲೆ ಯಾವ ಹಕ್ಕೂ ಇರಲಿಲ್ಲ. ಅವಳಿಗೆ ಸ್ವಾತಂತ್ಯ್ರವೂ ಇರಲಿಲ್ಲ. ಮನಸೊ-ಇಚ್ಛೆ ಸ್ತ್ರೀಯರನ್ನು ವಿವಾಹವಾಗುವ ಅಥವಾ ಪದೇ ಪದೇ ತಿರಸ್ಕರಿಸುವ ಮತ್ತು ಸ್ವೀಕರಿಸುವ ಸಂಪ್ರದಾಯ ಧಾರಾಳವಗಿತ್ತು. ತಲಾಕ್‌ಗೆ ಯಾವುದೇ ಇತಿಮಿತಿ, ನೀತಿ-ನಿಯಮಗಳಿರಲಿಲ್ಲ. ಈ ವಿಷಯದಲ್ಲಿ ಪುರುಷಚಿತ್ತ ಪರಮಾಧಿಕಾರಿಯಂತೆ ವರ್ತಿಸುತ್ತಿತ್ತು. ಮಲತಾಯಿಗಳ ಮೇಲೆ ಮಲಮಕ್ಕಳು ಕ್ರೌರ್ಯ ಎಸಗುತ್ತಿದ್ದರು. ಸ್ತ್ರೀಯರ ಪಾತಿವ್ರತ್ಯಕ್ಕೆ ಕವಡೆ ಕಿಮ್ಮತ್ತೂ ಇರಲಿಲ್ಲ. ವ್ಯಭಿಚಾರದ ಬಜಾರಿನಲ್ಲಿ ಯಥೇಚ್ಛವಾಗಿ ಬಳಕೆಯಾಗುತ್ತಿದ್ದ ಹೆಣ್ಣು ಅಸಹಾಯಕಳಾಗಿ ಪುರುಷ ದಬ್ಬಾಳಿಕೆಯಲ್ಲಿ ನಲುಗಿ ಹೋಗುತ್ತಿದ್ದಳು. ನಾಗರಿಕ ಸಂಸ್ಕೃತಿ, ಸೌಜನ್ಯ, ಮನುಷ್ಯ ಸಂಬಂಧದ ಗಂಧಗಾಳಿ ಇರದ ಆ ಪರಿಸರದಲ್ಲಿ ಹೆಣ್ಣು ಅನುಭವಿಸಿದ ಬರ್ಬರ ನೋವು, ಹತಾಶೆಗಳನ್ನು ಎಷ್ಟು ದಾಖಲಿಸಿದರೂ ಕಡಿಮೆಯೇ.
ಹೆಣ್ಣು ಜೀವದ ಕತ್ತಲೆ ನುಂಗಿದ ಪ್ರವಾದಿ ಬೆಳಕು:
ಎಲ್ಲ ರೀತಿಯ ಅಪಮಾನ, ಶೋಷಣೆ, ದಾಸ್ಯದ ಪರಿಣಾಮದಿಂದ ಹೆಣ್ಣಿನ ಬದುಕಿನಲ್ಲಿ ಕತ್ತಲೆಂಬೋ ಕತ್ತಲು. ಅನಾಥಪ್ರಜ್ಞೆಯ ಕಲರವ. ಇಂಥ ಸಮಯದಲ್ಲಿ ಪ್ರವಾದಿ ಮಹಮ್ಮದರು ಅವಳ ಪಾಲಿಗೆ ಬೆಳಕಾಗಿ ಬಂದರು. ಅವಳನ್ನು ಬಂಧಿಸಿದ ಪೈಶಾಚಿಕ ಸರಪಳಿಗಳನ್ನು ಕಡಿದು ಚೆಲ್ಲಿ, ತಮದ ಗುಹೆಯಿಂದ ಬೆಳಕಬಯಲಿಗೆ ತಂದರು. ಅವಳ ಮೂಕಬಾಯಿಗೆ ಧ್ವನಿಯಾದರು, ಬತ್ತಿ ಬಸವಳಿದ ಒಡಲಿಗೆ ಜೀವಪುಳಕವಾದರು. ಸ್ತ್ರೀಪರವಾದ ಅವರ ನಿಲುವು ಅಗಾಧವೆನ್ನುವಂತೆ ಅರಬರಲ್ಲಿ ಪ್ರಜ್ಞೆಯನ್ನು ಹುಟ್ಟು ಹಾಕಿತು.
ಪವಿತ್ರ ಕುರ್ಅನ್‌ ಕೂಡಾ ಹೆಣ್ಣು ಜೀವಂತವಾಗಿರಬೇಕು ಎನ್ನುತ್ತದೆ. ಅವಳು ಜೀವಿಸುವ ಹಕ್ಕಿನಲ್ಲಿ ಹಸ್ತಕ್ಷೇಪ ನಡೆಸುವವನನ್ನು ಅಲ್ಲಾಹನು ವಿಚಾರಣೆಗೆ ಗುರಿಪಡಿಸುವನು. “ತಮ್ಮ ಸಂತತಿಗಳನ್ನು ಅವಿವೇಕದಿಂದ ಕೊಂದವರು ಅತ್ಯಂತ ನಷ್ಟದಲ್ಲಿರುವವರು (ಕುರ್ಅನ್‌೬:೧೪೦) ಮತ್ತು “ಜೀವಂತ ಹೂಳಲ್ಪಟ್ಟ ಹೆಣ್ಣು ಮಗುವಿನೊಡನೆ ಯಾವ ತಪ್ಪಿಗಾಗಿ ಅವಳನ್ನು ಕೊಲ್ಲಲಾಯಿತೆಂದು ಕೇಳಲಾಗುವುದು.” (ಕುರ್ಅನ್‌೮೧:೮-೯) ಎನ್ನುವುದರ ಮೂಲಕ ಅಜ್ಞಾನಕಾಲದ ಆತ್ಮಸಾಕ್ಷಿಗಳನ್ನು ಎಚ್ಚರಿಸುತ್ತದೆ.
ಹೆಣ್ಣಿನ ಪರವಾಗಿ ಪ್ರವಾದಿ ಮಹಮ್ಮದರು ಆಡುವ ಮಾತು ಅಪ್ರತಿಮವೆನಿಸಿದೆ.
· ಒಬ್ಬನಿಗೆ ಹೆಣ್ಣು ಮಗುವಿದ್ದು ಅವನು ಅದನ್ನು ಜೀವಂತ ಹೂಳದೆ, ಅದನ್ನು ಅಪಮಾನಕಾರಿಯೆಂದು ಪರಿಗಣಿಸದೆ ಮತ್ತು ಅದಕ್ಕಿಂತ ತನ್ನ ಗಂಡು ಮಗನಿಗೆ ಪ್ರಾಶಸ್ತ್ಯ ನೀಡದೆ ಇದ್ದರೆ ಅಲ್ಲಾಹನು ಅವನನ್ನು ಸ್ವರ್ಗದಲ್ಲಿ ಪ್ರವೇಶಗೊಳಿಸುವನು.
· ಯಾರು ಮೂವರು ಹೆಣ್ಣುಮಕ್ಕಳನ್ನು ಪೋಷಿಸಿದನೋ ಮತ್ತು ಅವರ ಜತೆ ಸದ್ವರ್ತನೆ ಮಾಡಿದನೋ ಅವನಿಗೆ ಸ್ವರ್ಗವಿದೆ.
· ಯಾರನ್ನು ಅಲ್ಲಾಹನು ಹುಡುಗಿಯರ ಮೂಲಕ ಪರೀಕ್ಷೆಗೊಳಪಡಿಸುವನೋ ಮತ್ತು ಆತನು ಅವರೊಂದಿಗೆ ಸದ್ವರ್ತನೆ ಮಾಡುವನೊ ಅವನ ಪಾಲಿಗೆ ಅವರು ನರಕದಿಂದ ರಕ್ಷಣೆಯ ಸೇತುವಾಗುತ್ತಾರೆ.
· ಯಾರಾದರೂ ಇಬ್ಬರು ಹುಡುಗಿಯರನ್ನು ಅವರು ಪ್ರೌಢೆಯರಾಗುವತನಕ ಪೋಷಿಸಿದರೆ ನಾನು ಮತ್ತು ಅವನು ಈ ರೀತಿ ಸ್ವರ್ಗದಲ್ಲಿ ಪ್ರವೇಶಿಸುವೆವು.
ಇವೆಲ್ಲ ಪ್ರವಾದಿಗಳ ವಚನ (ಹದೀಸ್‌) ಗಳು. ಇಲ್ಲಿ ಕೊನೆಯ ವಚನವನ್ನು ಉಲಿದು ಅವರು ತಮ್ಮ ತೋರ‍್ಬೆರಳು ಮತ್ತು ಮಧ್ಯದ ಬೆರಳನ್ನು ಎತ್ತಿ ತೋರಿದರಂತೆ. “ಅನ್ಯಾಯದ ಆಯುಷ್ಯ ಕಡಿಮೆ, ಆದರೆ ಆ ಅನ್ಯಾಯಕ್ಕೆ ಬಲಿಯಾಗುವವರು ತನ್ನದೇ ಹೆಣ್ಣು ಮಕ್ಕಳಾಗಿದ್ದರೆ ಆ ಅನ್ಯಾಯವು ಆ ಮಕ್ಕಳಿಗೆ ತಟ್ಟುವ ಮೊದಲೇ ಆಕ್ರಮಿಯ ಜೀವಿತಾವಧಿಯನ್ನು ಅದು ಕೊನೆಗೊಳಿಸುವುದ” (ನಸಾಈ) ಎಂಬುದೇ ಈ ಸಂಕೇತದ ಅರ್ಥ.
ಹೆಣ್ಣು ಗಂಡಿನ ಗುರಾಣಿ:
“ಯಾರು ಹೆಣ್ಣುಮಕ್ಕಳ ಜನನದ ಮೂಲಕ ಪರೀಕ್ಷಿಸಲ್ಪಡುವರೋ ಮತ್ತು ಅವರೊಂದಿಗೆ ಉತ್ತಮವಾಗಿ ವ್ಯವಹರಿಸಿ ಆ ಪರೀಕ್ಷೆಯಲ್ಲಿ ಸಫಲರಾಗುವರೋ ಆ ಹೆಣ್ಣು ಮಕ್ಕಳು ನಿರ್ಣಾಯಕ ದಿನದಂದು ಅವರ ಮಟ್ಟಿಗೆ ನರಕಾಗ್ನಿಯಿಂದ ರಕ್ಷಿಸುವ ಗುರಾಣಿಯಾಗಿ ಮಾರ್ಪಡುವರು” ಎಂಬ ಮಹಮ್ಮದ ಪೈಗಂಬರರ ಈ ಅಭಿಪ್ರಾಯ ಹೆಣ್ಣಿಗೆ ಸಲ್ಲಿಸುವ ಅತ್ಯುನ್ನತ ಗೌರವದ ದ್ಯೋತಕವೆನಿಸಿದೆ.
ಸ್ತ್ರೀಯನ್ನು ನಿಕೃಷ್ಟಳೆಂದು ಕುರ್ಆನ್‌ ಹೇಳುವುದಿಲ್ಲ. “ಪುರುಷನಾಗಲಿ, ಸ್ತ್ರೀಯರಾಗಲಿ ನೀವೆಲ್ಲ ಒಂದೇ ವರ್ಗದವರು” ಎನ್ನುತ್ತದೆ (ಪವಿತ್ರ ಕುರ್ಆನ್‌ ೩-೧೯೫) ಅವಳನ್ನು ಅಮಾನವೀಯವಾಗಿ ನೋಡುವುದು, ಪುರುಷನಿಗೆ ವಿಶ್ವಸಿಂಹಾಸನದ ಹಕ್ಕು ಇದೆಯೆನ್ನುವುದು ಅಜ್ಞಾನದ ಸಿದ್ಧಾಂತವಾಗಿದೆಯೆಂದು ಅದು ಬಗೆಯುತ್ತದೆ.
ಅನಾಗರಿಕ ಕಾಲದಲ್ಲಿ ಪಾತಾಳಕ್ಕೆ ಒಗೆಯಲ್ಪಟ್ಟ ಸ್ತ್ರೀಯರನ್ನು ಜೀವನದ ರಾಜ ಮಾರ್ಗಕ್ಕೆ ತರುವ ಉತ್ಕಟ ಹಂಬಲ ಇಸ್ಲಾಮಿನದು. ಅವಳಿಗೂ ಅಸ್ತಿತ್ವವಿದೆಯೆಂಬುದನ್ನು ಅದು ಪುರುಷವರ್ಗಕ್ಕೆ ಜ್ಞಾಪಿಸಿ ಕೊಡುತ್ತದೆ. ಗೌರವದ ದೃಷ್ಟಿಯಿಂದ ಅಥವ ಅಗೌರವದ ದೃಷ್ಟಿಯಿಂದ ಅವರಿಬ್ಬರಿಗೂ ಮಾನದಂಡ ಒಂದೆ ಆಗಿರಬೇಕೆನ್ನುವ ಕುರ್ಆನ್‌ ಇಬ್ಬರ ಪ್ರಾಣ, ಸೊತ್ತು ಮತ್ತು ಮಾನವ ಸಮಾನವಾಗಿಯೇ ರಕ್ಷಿತವಾಗಲು ಅಪೇಕ್ಷಿಸುತ್ತದೆ. ಸ್ತ್ರೀಯ ಪ್ರಾಣವು ಗೌರವಾರ್ಹವಾದುದು. ಅದು ಹರಣವಾದರೆ “ಖಂಡಿತವಾಗಿಯೂ ಸ್ತ್ರೀಯ ಕೊಲೆಗೆ ಪ್ರತಿಯಾಗಿ ಪುರುಷನನ್ನು ಕೊಲ್ಲಲಾಗುವುದು” (ಅಸ್ಸುನನುಲ್‌ ಕುಬ್ರಾ ಭಾಗ ೮ ಪುಟ ೨೦೮) ಹೀಗೆಂದು ಯಮನ್‌ನವರಿಗೆ ಪ್ರವಾದಿಗಳು ಬರೆಯಿಸಿದ ನಿಯಮಾವಳಿಗಳಲ್ಲಿ ಸ್ಪಷ್ಟಪಡಿಸಲಾಗಿದೆ.
ಮನೋಸ್ಥೈರ್ಯಕ್ಕೆ ಬೆಂಬಲ
ತನ್ನ ಬದುಕಿನ ಸಂಕಷ್ಟಗಳನ್ನು ಎದುರಿಸುವ ಮನೋಸ್ಥೈರ್ಯ ಮಹಿಳಿಗೆ ಇರಬೇಕೆನ್ನುವ ಆಶಯ ಇಸ್ಲಾಮಿನದಾಗಿದೆ. ಆಕೆ ಕೃಷಿ, ವ್ಯಾಪಾರ, ಕಸುಬು, ಕೈಗಾರಿಕೆ ಹಾಗೂ ಸಾಮಾಜಿಕ ಸೇವೆಗಳಲ್ಲಿ ತನ್ನನ್ನು ಪೂರ್ತಿಯಾಗಿ ತೊಡಗಿಸಿಕೊಳ್ಳುವಲ್ಲಿ ಅದು ಮುಕ್ತ ಮನಸ್ಸು ಹೊಂದಿದೆ. ಒಳ್ಳೆಯ ಉದ್ದೇಶಕ್ಕಾಗಿ ಆಕೆ ಹೊರಗೆ ಹೋಗಲು ಅದು ಅನುಮತಿಸುತ್ತದೆ.
ಪ್ರವಾದಿಗಳ ಕಾಲದಲ್ಲಿ ಸ್ತ್ರೀಯರು ತಮ್ಮ ಹೊಲದಲ್ಲಿ ನೀರಿನ ನಾಲೆಗಳ ಸುತ್ತ ಬೀಟ್‌ರೂಟು ಬೆಳೆಸುವ, ಕುದುರೆಗೆ ಮೇವು ಹಾಕಿ, ನೀರು ಕುಡಿಸುವ, ದೂರದ ಭೂಮಿಯಿಂದ ಖರ್ಜೂರ ತರುವ, ಕೃಷಿಕಾರ್ಯಗಳನ್ನು ನೆರವೇರಿಸುತ್ತಿದ್ದರು. ಅತ್ತರ್ (ಸುಗಂಧ ದ್ರವ್ಯ) ವ್ಯಾಪಾರ ಮಾಡುತ್ತಿದ್ದರು. ಕೈಕಸುಬು ಬಲ್ಲ ಸ್ತ್ರೀಯೊಬ್ಬಳು ತನ್ನ ಪತಿ ಮತ್ತು ಮಕ್ಕಳ ಖರ್ಚು-ವೆಚ್ಚಗಳನ್ನು ನಿಭಾಯಿಸುತ್ತಿದ್ದುದರ ಬಗ್ಗೆ “ತಬ್ಕಾತ್‌ ಇಬ್ನು ದಅದ್‌” ತಿಳಿಸುತ್ತದೆ.
ಪ್ರತಿರೋಧನೆಗೆ ಉತ್ತೇಜನ
ತನಗೆ ಕೊಟ್ಟ ಹಕ್ಕುಗಳನ್ನು ಪಡೆದುಕೊಳ್ಳುವಲ್ಲಿ ವಂಚನೆಗೊಳಗಾಗುವ ಅಥವಾ ಶೋಷಣೇಗೆ ಒಳಗಾಗುವ ಸಂದರ್ಭಗಳಲ್ಲಿ ಮಹಿಳೆ ವ್ಯವಸ್ಥೆಯ ವಿರುದ್ಧ ಹೋರಾಟ ಮಾಡುವ ಅವಕಾಶವನ್ನು ಇಸ್ಲಾಮ್‌ ಒದಗಿಸಿಕೊಟ್ಟಿದೆ. ಇದಕ್ಕೆ ನಿದರ್ಶನವಾಗಿ ಮುಸ್ನದ್‌ ಅಹ್ಮದ್‌ ವಚನದಲ್ಲಿ ಪ್ರಸ್ತಾಪಗೊಂಡಿರುವ ಹುಡುಗಿಯೊಬ್ಬಳ ಪ್ರತಿಭಟನೆಯ ಪ್ರಸಂಗವನ್ನು ಗಮನಿಸಬಹುದು. ತಂದೆ ಅವಳನ್ನು ಒಬ್ಬ ಶ್ರೀಮಂತ ಸೋದರ ಪುತ್ರನೊಂದಿಗೆ ಮುದವೆ ಮಾಡಿಸಿದ. ಅವನ ಬಗ್ಗೆ ಹುಡುಗಿಗೆ ಒಲವು ಇರಲಿಲ್ಲ. ಆಕೆ ಪ್ರವಾದಿಗಳ ಬಳಿಗೆ ಬಂದು ನಿವೇದಿಸಿಕೊಂಡಳು ಪ್ರವಾದಿಗಳು “ನಿನಗೆ ಈ ವಿವಾಹ ಇಷ್ಟವಿಲ್ಲದಿದ್ದರೆ ನೀನು ಸ್ವತಂತ್ರಳಾಗಿರುವಿ” ಎಂದರು. ಅದಕ್ಕೆ ಹುಡುಗಿ “ನಾನು ನನ್ನ ತಂದೆಯ ಪ್ರೇಮವನ್ನ ಉ ಅನುಮೋದಿಸುತ್ತೇನೆ. ಆದರೆ ಮಹಿಳೆಯರನ್ನು ಅವರ ಇಷ್ಟದ ವಿರುದ್ಧ ವಿವಾಹ ಮಾಡಿಸಿಕೊಡುವ ಹಕ್ಕು ತಂದೆಯವರಿಗಿಲ್ಲವೆಂಬುದು ಅವರಿಗೆ ತಿಳಿಯಲಿ ಎಂಬುದೇ ನನ್ನ ಬಯಕೆಯಾಗಿದೆ” ಎಂದಳು.
ತನ್ನ ಮೇಲೆ ತಂದೆ ಚಲಾಯಿಸಿದ ಅತಿರೇಕದ ವಿರುದ್ಧ ಹುಡುಗಿ ಆಪತ್ತಿನ ಕಾಲದಲ್ಲಿ ಪ್ರತಿಭಟಿಸಿದ್ದು ಗಮನಾರ್ಹ. ಆಖೆಯ ವಿಷಯದಲ್ಲಿ ತಂದೆಯಾಗಲಿ ಗಂಡನಾಗಲಿ ಹಸ್ತಕ್ಷೇಪ ನಡೆಸುವುದು ನ್ಯಾಯಸಮ್ಮತವಲ್ಲ ಎಂಬುದು ಇದರ ಉದ್ದೇಶ. ಇಸ್ಲಾಮ ಧರ್ಮ ಮಹಿಳೆಯ ಪರವಾಗಿ, ಮತ್ತು ಅವಳ ಹಕ್ಕಿನ ಸಂರಕ್ಷಣೆಯ ಬೆಂಬಲಕ್ಕಿರುವುದು ಹೆಗ್ಗಳಿಕೆಯೆನಿಸಿದೆ.
ಮಹೋನ್ನತ ಗೌರವ:
ಸ್ತ್ರೀಯನ್ನು ದ್ವೇಷಿಸುವುದು, ಪರಿಶುದ್ಧತೆ ಮತ್ತು ಪರಿಮಳವನ್ನು ಮೆಚ್ಚದಿರುವುದು ದೇವಭಯದ ಸಂಕೇತವಲ್ಲ ಎಂದು ಪ್ರವಾದಿಗಳು ಸ್ಪಷ್ಟಪಡಿಸುತ್ತಾರೆ. ಅವಳು ಅಬಲೆ, ಅಸಹಾಯಕಳಲ್ಲ. ಪುರುಷನನ್ನೂ ಕೂಡಾ ನರಕಾಗ್ನಿಯಿಂದ ರಕ್ಷಿಸುವಲ್ಲಿ ಶಕ್ತಳೆನಿಸಿದ್ದಾಳೆ. ಇದು ಪ್ರವಾದಿಗಳ ಅನಿಸಿಕೆ.
ಪ್ರವಾದಿ ಮಹಮ್ಮದರಿಗೆ ಹ-ಫಾತಿಮಾ ಅತ್ಯಂತ ಪ್ರೀತಿಯ ಮಗಳಾಗಿದ್ದಳು. “ನನ್ನ ಮಗಳು ನನ್ನ ಮೂಳೆ, ಮಾಂಸವಾಗಿದ್ದಾಳೆ. ಆಕೆಗೆ ಕಳವಳ ಉಂಟು ಮಾಡುವಂತಹದು ನನಗೂ ಆತಂಕಕಾರಿಯಾಗಿದೆ. ಆಕೆಗೆ ಉಪದ್ರವಕಾರಿಯಾದುದು ಖಂಡಿತ ನನಗೂ ಕಷ್ಟದಾಯಕವಾಗಿದೆ” (ಬುಖಾರಿ) ಎಂದು ಮಗಳ ಕುರಿತು ಹೇಳಿದ್ದಾರೆ ಅವರರು. ಪತ್ನಿಯರ ಪೈಕಿ ಹ-ಆಯಿಷಾ ಕೂಡಾ ಪ್ರವಾದಿಗಳಿಗೆ ಬಹಳ ಪ್ರಿಯರಾಗಿದ್ದರು. ‘ತಾಯಿಯ ಪಾದದಡಿ ಸ್ವರ್ಗವಿದೆ’ ಎಂದು ಹೇಳುವ ಮೂಲಕ ಪ್ರವಾದಿಗಳು ಹೆಣ್ಣಿನ ಗೌರವವನ್ನು ಮಹೋನ್ನತಗೊಳಿಸಿದ್ದಾರೆ.
ಸ್ತ್ರೀಪಾಪದ ಮೂರ್ತರೂಪವೆಂದು ಭಾವಿಸಿದ ಜಗತ್ತಿನ ಕ್ಲೀಷೆಯನ್ನು ತೊಳೆದು ಶುದ್ಧಗೊಳಿಸಿದ ಧಾವಂತ ಇಸ್ಲಾಮಿನದು. ಅದು ಅವಳನ್ನು ಮನುಷ್ಯಳಂತೆ ನೋಡುತ್ತದೆ. ಅವಳ ಬದುಕಿನ ಆಸ್ಥೆಗಾಗಿ ಆಪ್ತವಾಗಿಯೇ ತುಡಿಯುತ್ತದೆ. ಅದು ಬರಿ ಮಾತು ಹೇಳುವುದಿಲ್ಲ. ಅವರಿಗೆ ಸಲ್ಲುವ ಸ್ಥಾನಮಾನ, ಹಕ್ಕುಗಳ ಬಗ್ಗೆ ಕಾನೂನು ನಿರ್ಮಿಸಿದೆ. ಈ ಮೂಲಕ ಅದು ತನ್ನನ್ನು ತಾನೇ ಗೌರವಿಸಿಕೊಂಡಿದೆ.
ಧರ್ಮ, ಮಹಿಳೆ ಮತ್ತು ವಾಸ್ತವ
ಒಂದು ಅನಾಗರಿಕ ಜಗತ್ತಿನ ಹೊರಳಿನಲ್ಲಿ ಸುಧಾರಣಾವಾದಿ ಒಳತುಡಿತ ಮತ್ತು ಹೊಸ ಬೆಳಕಿನ ಲವಲವಿಕೆಯೊಂದಿಗೆ ಜಂಗಮಶೀಲವಾಗಿ, ಮನಯಷ್ಯರನ್ನು ಪ್ರೀತಿಯಿಂದ ಅಪ್ಪಿಕೊಳ್ಳುತ್ತ ವಿಸ್ತೃತಗೊಂಡಿದ್ದು ಆ ನೆಲೆಯಲ್ಲಿ ಮಹಿಳೆಗೆ ಅದರ ಸಮ್ಮಾನಗಳು ದೊರಕಿದ್ದು ಅತ್ಯಂತ ಪ್ರಶಂಸನೀಯ, ಹೆಣ್ಣನ್ನು ‘ಚಪ್ಪಲಿ’ಗಿಂತ ಕಡೆಯಾಗಿ ಪರಿಗಣಿಸಿ ಅವಳನ್ನು ಶೋಷಿಸಿದ, ಹಿಂಸಿಸಿದ ಅರಬರ ಅಮಾನುಷತೆಯನ್ನು ಮರೆಯಿಸಿದ ಈ ಧರ್ಮ ಅವಳಿಗೆ ಜೀವನೋಲ್ಲಾಸ ಒದಗಿಸಿ ಅರ್ಥಪೂರ್ಣವೆನಿಸಿತು. ವರ್ತಮಾನ ಸಂದರ್ಭದಲ್ಲಿ ಅದು ಮಹಿಳೆಯನ್ನು ಉದಾತ್ತವಾಗಿ ಗಮನಿಸಿಕೊಂಡಿದೆಯೇ? ಹೌದು. ಆಕೆಯ ವಿಷಯದಲ್ಲಿ ಇಸ್ಲಾಮ್‌ ತನ್ನ ಧೋರಣೆಗಳನ್ನು ಬದಲಿಸಿಕೊಂಡಿಲ್ಲ ಎನ್ನುವುದು ಸೂರ್ಯನಷ್ಟೆ ಸತ್ಯ. ಆದರೆ ಪುರೋಹಿತಶಾಹಿ ವರ್ಗ ಹುಟ್ಟು ಹಾಕಿದ ವ್ಯವಸ್ಥೆ ಮಾತ್ರ ಅವಳ ಸಂವೇದನೆಗಳನ್ನು ತಳಮಳಿಸುವಂತೆ ಮಾಡಿರುವುದು ಮಿಥ್ಯವಲ್ಲ.
ಕುರ್ಆನ್‌ ಮತ್ತು ಶರಿಯತ್‌ ಹೆಸರಲ್ಲಿ ಪುರೋಹಿತಶಾಹಿಗಳ ಧ್ಯೇಯ-ಧೋರಣೇಗಳು ಧಾರ್ಷ್ಟ್ಯಗೊಳ್ಳುತ್ತವೆ. ಅಜ್ಞಾನಿಗಳನ್ನು, ಅಂಧಃಶ್ರದ್ಧರನ್ನು ನಿಯಂತ್ರಣದಲ್ಲಿರಿಸಿಕೊಂಡು ತಮ್ಮ ಸ್ವಾರ್ಥ ಸಾಧಿಸಿಕೊಳ್ಳುವ ಕಾರ್ಯಾಚರಣೆ ಅವರಿಗೆ ಕರತಲಾಮಲಕ. ಮೌಢ್ಯದ ಆವರಣದಲ್ಲಿ ಸುತ್ತಿಸುಳಿದಾಡುವವರು ಅಂಥವರ ಹುನ್ನಾರಕ್ಕೆ ಸುಲಭವಾಗಿ ಬಲಿಯಾಗುವರು. ಯಾವುದು ಜೀವಕ್ಕೆ ಹಿತಕರವೋ, ವಿಕಾಸಕ್ಕೆ ಪೂರಕವೋ ಅದರ ಮೇಲೆ ಕಳ್ಳಿಯ ಹಾಲು ಸುರಿಯುವ ನಿಕೃಷ್ಟತೆ ಪ್ರತಿಗಾಮಿಗಳದು. ಸೂರ್ಯ-ಚಂದ್ರರ ಮುಖದೆದುರು ಕತ್ತಲೆಯ ಪರದೆ ಹಿಡಿಯುವ, ಸರಿದಾರಿಗೆ ಮುಳ್ಳಿನ ಬಣವೆಯೊಟ್ಟಿ ಅಡ್ಡಮಾರ್ಗ ಹಿಡಿಸುವ, ಸುಳಿಗಳಲ್ಲಿ ಸುತ್ತಿಸಿ ಹೈರಾಣಗೊಳಿಸುವ, ಭಯಾನಕ ಕಲ್ಪನೆಗಳನ್ನು ಮಿದುಳು, ಮನಸ್ಸುಗಳಲ್ಲಿ ಸೃಜಿಸಿ ಕಂಗೆಡಿಸುವ ಅಥವಾ ಅಜ್ಞಾತಗೊಳಿಸುವ ಈ ವರ್ಗ ತನ್ನ ಸಂವಿಧಾನವನ್ನು ಚಲಾಯಿಸುವುದು.
ಆಗಲೇ ವಿಷಣ್ಣವಾದ ವ್ಯವಸ್ಥೆಯೊಂದು ನಿರ್ಮಾಣಗೊಂಡು, ಬಲಾಢ್ಯರ ಮಾತುಗಳು ಪ್ರಚಂಡ ಉಕ್ತಿಗಳಾಗಿ, ವ್ಯಾಖ್ಯಾನಗಳಾಗಿ, ಸಾಕ್ಷ್ಯಾಧಾರಗಳಾಗಿ ಪರಿಣಮಿಸಿ ಮುಗ್ಧರನ್ನು ಅಮರಿಕೊಳ್ಳುವುದು. ಧ್ವನಿ ಹತ್ತಿಕ್ಕಲ್ಪಡುವ, ಪ್ರಶ್ನೆಗಳು ಗೋರಿಗೊಳ್ಳುವ, ವಾಸ್ತವ ತಹತಹಿಸುವ ಅಲ್ಲಿ ಭ್ರಮೆಗಳು ವಿಜೃಂಭಿಸುವುದು ಸಹಜ. ದೇವರು ಮತ್ತು ಧರ್ಮದ ಒಳ ಸತ್ಯಾಸತ್ಯಗಳ ಮೇಲೆ ದೂಳು ಕುಳಿತು ಮುಖವಾಡಗಳ ಸೂತ್ರ ಸಮಾಜವನ್ನು ಆಳತೊಡಗುವುದು. ಅದಕ್ಕೆ ಕಾನೂನು ಎಂದರೆ ಅಸಡ್ಡೆ. ಮನುಷ್ಯತ್ವ ಎಂದರೆ ಕಾಲಿನ ಕಸಕ್ಕೆ ಸಮ.
ಮಹಿಳೆ ಮನೆಯ ಸಾಮ್ರಾಜ್ಞಿ:
ಇಸ್ಲಾಮ್‌, ಮಹಿಳೆಗೆ ಮನೆಯನ್ನು ಕೇಂದ್ರೀಯ ಸ್ಥಾನವನ್ನಾಗಿ ಮಾಡಿದೆ. ಪತಿ, ಸಂತಾನ, ಬಂಧು-ಬಳಗದವರ ಜೊತೆಗಿನ ಅವಳ ಸಂಬಂಧಗಳು, ಹೊಣೆಗಾರಿಕೆಗಳು ಅವಳ ಸೈರಣೆ, ಅಂತಃಕರಣದ ಉದಾತ್ತ ಫಲಗಳಾಗಿರುತ್ತದೆ. ಇಡೀ ಕುಟುಂಬವನ್ನು ಸಭ್ಯ ಮತ್ತು ಸುಸಂಸ್ಕೃತವಾಗಿ ರೂಪಿಸುವ ಸಮಾಜದ ದೃಷ್ಟಿಯಲ್ಲಿ ಅದಕ್ಕೊಂದು ಮಾನ್ಯತೆಯನ್ನು ಪ್ರಾಪ್ತವಾಗಿಸುವ ದಿಸೆಯಲ್ಲಿ ಅವಳ ಶ್ರಮ ನಿತಾಂತವಾಗಿರುತ್ತದೆ. ಆಕೆಯ ಸಾಮರ್ಥ್ಯದ ಜಿಗುಟುತನವನ್ನು ಗ್ರಹಿಕೆಗೆ ತೆಗೆದುಕೊಂಡೇ ಇಸ್ಲಾಮ್‌ ಧರ್ಮ ಅವಳನ್ನು ‘ಗೃಹದ ಜ್ಯೋತಿ’ಯೆಂದು ಕರೆದಿದೆ. ಸ್ತ್ರೀ ಎಂದಿಗೂ ದೀಪ ಹಚ್ಚಿ ತಮಂಧ ದೂರ ಮಾಡಬಲ್ಲಳು. ಕುಟುಂಬ ಸೌಖ್ಯದ ಧಾವಂತದಲ್ಲಿ ಖುಷಿ ಅನುಭವಿಸಬಲ್ಲಳು. ಸ್ವಂತ ಹಿತಾಸಕ್ತಿಯನ್ನು ಕಡೆಗಣಿಸುವ ಅವಳನ್ನು ಮನೆಯ ಸಾಮ್ರಾಜ್ಞಿಯೆಂದು ಇಸ್ಲಾಮ್‌ ಮನ್ನಣೆ ನೀಡಿದುದು ಉಚಿತವಾಗಿದೆ.
 
ಆದರೆ ಮನೆಯನ್ನು ಅವಳ ಪಾಲಿಗೆ ಸೆರೆಮನೆಯನ್ನಾಗಿ ಪರಿವರ್ತಿಸಿ ಆಕೆಯನ್ನು ಮಾನಸಿಕವಾಗಿ ಪೀಡಿಸುವ ಪುರುಷರಿಗೇನೂ ಕಡಿಮೆಯಿಲ್ಲ. ಆಕೆ ತನ್ನ ಭೋಗದ ವಸ್ತು, ಮಕ್ಕಳ ಹೆರಿಗೆ ಂತ್ರ, ಕುಟುಂಬದ ಚಾಕರಿಗಾಗಿಯೆಂದೇ ಬಂದವಳು. ತನ್ನ ಗುಲಾಮಳು. ತನ್ನ ದುಡಿಮೆಯ ಫಲವನ್ನು ಅನುಭವಿಸುತ್ತ ಆರಾಮಾಗಿರುವವಳು ಎಂಬ ಭ್ರಾಮಕ, ಅಹಮ್ಮಿಕೆಯ ಮಾತಿನಿಂದ ಅವಳನ್ನು ತಣ್ಣಗಾಗಿಸುವ ಪುರುಷರ ಸರ್ವಾಧಿಕಾರ ಧೋರಣೆ ಭೀಕರವಾಗಿಯೇ ಇದೆ. ಅದರ ಅತಿರೇಕದಲ್ಲಿ ಹುಟ್ಟಿಕೊಳ್ಳುವ ಅವನ ಉದ್ವಿಗ್ನತೆ, ಅಸಹ್ಯ ಬೈಗಳ, ಹೊಡೆತಗಳು, ಗುಮಾನಿಗಳು ಆಕೆಯ ಬದುಕನ್ನು ಮುರುಟಿಹಾಕಬಲ್ಲವು. ದೈಹಿಕವಾಗಿ ಆಕೆ ಪುರುಷನಿಗಿಂತ ದುರ್ಬಲವಾಗಿದ್ದಾಳೆ. ಮುಟ್ಟು, ಗರ್ಭಧಾರಣೆ, ಹೆರಿಗೆ, ಮಗುವಿಗೆ ಹಾಲುಣಿಸುವ ಸಂದರ್ಭಗಳಲ್ಲಿ ಹೆಣ್ಣಿನ ಪ್ರಕೃತಿ ದುರ್ಬಲಗೊಳ್ಳುವುದು ಸ್ವಾಭಾವಿಕ. ಆದರೆ ಅದನ್ನೇ ತನ್ನ ಪೌರುಷ ಪ್ರತಿಷ್ಠೆಗೆ ಬಳಸಿಕೊಂಡು ಅವಳನ್ನು ಶೋಷಿಸುವ ಗಂಡಿಗೆ ಪುರೋಹಿಶಾಹಿಗಳು, ಸಮಾಜದ ಪ್ರಮುಖರು ಕುಮ್ಮಕ್ಕು ಕೊಡುವುದು ನಿರಂತರವಾಗಿರುವುದು.
ಸ್ವಾತಂತ್ಯ್ರದ ಉಸಿರಾಟ
ಇಸ್ಲಾಮ್‌ ಪುರುಷನಂತೆ ಮಹಿಳೆಗೂ ಸ್ವಾತಂತ್ಯ್ರದ ಹಕ್ಕು ನೀಡಿದೆ. ಆಕೆ ಅವನ ಹಾಗೆ ಸರಾಗವಾಗಿ ಉಸಿರಾಡಿಸಬಹುದು. ಆದರೆ ಈ ಹಕ್ಕು ಸ್ವೇಚ್ಛಾಚಾರದ ಹಂತ ತಲುಪಬಾರದು. ಆಕೆ ಮನೆ ತುಂಬ ಓಡಾಡಿಕೊಂಡಿರಬಹುದು. ತನ್ನ ಭಾವನೆಗಳನ್ನು ಪ್ರಕಟಿಸಬಹುದು. ಅಲಂಕರಿಸಿಕೊಳ್ಳಬಹುದು. ಅಗತ್ಯದ ಉದ್ದೇಶಕ್ಕಾಗಿ ಮನೆಯಿಂದ ಹೊರಗೂ ಹೋಗಬಹುದು. ಮಾರ್ಕೆಟ್‌, ಶಾಲೆಗೂ ಹೋಗಬಹುದು. ಆದರೆ ಅರೆಬರೆ ಬಟ್ಟೆ ಧರಿಸಿ ಬಳಕುತ್ತ ನಡೆಯುವ, ಒಂಟೆಯ ದುಬ್ಬದಂತೆ ತಮ್ಮ ಭುಜಗಳನ್ನು ಆಡಿಸುತ್ತ, ಒನಪು, ಒಯ್ಯಾರ ಪ್ರದರ್ಶಿಸುವುದನ್ನು ನಿಷಿದ್ಧವೆನ್ನುತ್ತದೆ ಇಸ್ಲಾಮ್‌. ಈ ವಿಚಾರವನ್ನೇ ಮನದಲ್ಲಿಟ್ಟುಕೊಂಡು ಹೆಣ್ಣಿನ ಸ್ವಾತಂತ್ಯ್ರವನ್ನು ಮೊಟಕುಗೊಳಿಸುವ ಉದ್ಧಟತನವನ್ನು ಹಳದಿ ಕಣ್ಣಿನ ಪುರುಷರು ತೋರಿಸದೇ ಇಲ್ಲ. ಮನೆಯಿಂದ ಹೊರಗೆ ಬಂದರೆ ಆಕೆಯ ಸ್ತ್ರೀತನ ಮುಕ್ಕುಗೊಳ್ಳುವುದು ಎಂಬ ಭ್ರಮೆ ಅವಳ ಸ್ವಾತಂತ್ಯ್ರದ ಸ್ಥಾನಕ್ಕೆ ಕಿರಿಕಿರಿಯನ್ನುಂಟು ಮಾಡುತ್ತಿದೆ.
ಇಸ್ಲಾಮ್‌ ಜೀವನ ನಿರ್ವಹಣೆಯ ಸಂಪೂರ್ಣ ಹೊಣೆಗಾರಿಕೆಯನ್ನು ಪುರುಷನ ಹೆಗಲಿಗೇರಿಸಿದೆ. ಆದರೆ ವೈಯಕ್ತಿಕ ತೆವಲು, ದರಿದ್ರತನದ ಕಾರಣದಿಂದ ಕುಟುಂಬವನ್ನು ಅಸ್ಥಿರಗೊಳಿಸುವ ಗಂಡಸರು ತಮ್ಮ ಹೆಂಡತಿ; ಮಕ್ಕಳನ್ನು ದುಡಿಯಲು ಕಳಿಸುವುದು ಅನಾರ್ಯವೇ ಆಗಿದೆ. ಆಕೆ ಗಾರೆ ಕೆಲಸಕ್ಕೆ, ಉಳ್ಳವರ ಮನೆಯ ಕಸ, ಮುಸುರೆಗೆ ಹೋಗಿ ಕುಟುಂಬವನ್ನು ಪೋಷಿಸುತ್ತಿದ್ದರೂ ಪುರುಷನ ವಿಕೃತ ಹಿಂಸೆಗೆ ಒಳಗಾಗುತ್ತಲೇ ಇದ್ದಾಳೆ. ಅವಳ ದುಡಿತದ ಫಲವನ್ನು ಅವನು ಅತ್ಯಂತ ಲಜ್ಜೆಗೇಡಿಯಾಗಿ ದೋಚುತ್ತಲೇ ಇದ್ದಾನೆ. ಈ ದೋಷವನ್ನು ಧರ್ಮದ ಗುತ್ತಿಗೆದಾರರು ಮಾತ್ರ ಪೋಷಿಸುತ್ತಲೇ ಇದ್ದಾರೆ.
ಕಪ್ಪು ಮುಸುಕಿನ ಕಸಿವಿಸಿ
ಪರ್ದಾ ಅಥವಾ ಹಿಜಾಬ್‌ ಎನ್ನುವುದು ಸ್ತ್ರೀಯರು ಧರಿಸಿಕೊಳ್ಳುವ ಮೈಮೇಲಿನ ಉಡುಪಾಗಿದೆ. ಮುಸ್ಲಿಮ್‌ ಮಹಿಳೆ ಮುಖ ಮತ್ತು ಅಂಗೈಗಳನ್ನು ಉಳಿದು ತನ್ನ ದೇಹವನ್ನು ಸಂಪೂರ್ಣವಾಗಿ ಮುಚ್ಚಿಕೊಳ್ಳಬೇಕೆನ್ನುವುದು ಇಸ್ಲಾಮ್‌ ಧೋರಣೆಯಾಗಿದೆ. ತಮ್ಮ ಮೇಲಾಗುವ ಹಿಂಸೆಯನ್ನು ತಡೆಯಲು, ಸುರಕ್ಷಿತವಾಗಿ ಉಳಿಯಲು, ಅನ್ಯಪುರುಷರ ಎದುರು ಕಾಣಿಸಿಕೊಳ್ಳುವಾಗ ತಮ್ಮ ದೇಹಸೌಂದರ್ಯವನ್ನು ಚಾದರಿನಿಂದ ಎದುರು ಕಾಣಿಸಿಕೊಳ್ಳುವಾಗ ತಮ್ಮ ದೇಹಸೌಂದರ್ಯವನ್ನು ಚಾದರಿನಿಂದ ಮುಚ್ಚಿಕೊಳ್ಳುವುದು ಅನಿವಾರ್ಯವೆಂದು ಕುರ್ಆನ್‌ ಹೇಳುತ್ತದೆ. “ನೀವು ಕುಲೀನ ಮನೆತನದ ಸ್ತ್ರೀಯರೆಂದು ಗುರುತಿಸಲ್ಪಡಲು ಮತ್ತು ಪುರುಷರಿಂದ ಸತಾಯಿಸಲ್ಪಡದಿರಲು ನಿಮ್ಮ ಉಡುಗೆಯ ಸೆರಗನ್ನು ದೇಹದ ಮೇಲೆ ಎಳೆದುಕೊಳ್ಳಿರಿ” (ಸೂರಾ-೩೩-೫೯)
ಇದು ಸ್ತ್ರೀಗೆ ಅವಳ ರಕ್ಷಣೆಯ ದೃಷ್ಟಿಯಿಂದ ಹಿತಕಾರಿಯಾದುದು. ಆದರೆ ಅದನ್ನು ಒಂದು ಕರಾಳ ಶಾಸನವೆನ್ನುವಂತೆ ಜಾರಿಗೆ ತರುವ, ಆ ಮೂಲಕ ಮಹಿಳೆಯನ್ನು ಮುಸುಕಿನಲ್ಲಿ ಬಂಧಿಸಿಟ್ಟು ಕಸಿವಿಸಿಗೊಳಪಡಿಸುವ ಪುರುಷರು ಹೆಚ್ಚಾಗಿದ್ದಾರೆ. ಪರ್ದಾದ ಅತ್ಯಂತ ಕ್ಲಿಷ್ಟ ಹಾಗೂ ಅಪ್ರಾಯೋಗಿಕ ರೂಪವನ್ನು ಮಾತ್ರ ಅಂಗೀಕರಿಸುವ ಮನೋಭಾವದವರು ಸಾಮಾಜಿಕ ವಾಸ್ತವಿಕತೆಯನ್ನು ಅರ್ಥಮಾಡಿಕೊಳ್ಳದಿರುವ ಅಪ್ರಜ್ಞಾ ಸ್ಥಿತಿಯಲ್ಲಿರುವುದು ಶೋಚನೀಯ, ಪೈಗಂಬರರ ಉಕ್ತಿಗಳನ್ನು ಕೇವಲ ಸ್ತ್ರೀಯರಿಗಷ್ಟೆ ಬದ್ಧಗೊಳಿಸಿ ತಾವು ಆ ನಿಯಮಕ್ಕೆ ಬಾಹಿರವಾಗಿರುವ ಪುರುಷರ ಪಕ್ಷಪಾತದ ಧೋರಣೆಯಿಂದಾಗಿ ಮುಸ್ಲಿಮ ಮಹಿಳೆ ಕಪ್ಪು ಬುರಖಾದೊಳಗೆ ತನ್ನ ಹೊಂಗನಸುಗಳನ್ನು ಸಮಾಧಿಗೊಳಿಸುವಂತಾಗಿದೆ.
ಶಿಕ್ಷಣದ ಕಾಳಜಿ:
ವೈಚಾರಿಕ ಮತ್ತು ಶೈಕ್ಷಣಿಕವಾಗಿ ಹಿಂದುಳಿದ ಮಹಿಳೆಯರ ವ್ಯಕ್ತಿತ್ವದ ವಿಕಾಸಕ್ಕೆ ಲೌಕಿಕ ಮತ್ತು ಅಲೌಕಿಕ ಶಿಕ್ಷಣ ತೀರ ಅವಶ್ಯವೆಂದು ಇಸ್ಲಾಮ್‌ ಧರ್ಮ ಹೇಳುತ್ತದೆ. ಹೆಣ್ಣಿಗೆ ಬದುಕಿನ ಶಿಷ್ಟಾಚಾರಗಳೊಂದಿಗೆ ಪ್ರಜ್ಞಾವಂತಿಕೆಯ ಶಿಕ್ಷಣ, ತರಬೇತಿ ನೀಡುವುದು ತಂದೆ-ತಾಯಿ ಹಾಗೂ ಪತಿಯ ಪುಣ್ಯದ ಕಾರ್ಯವೆಂದು ಪ್ರವಾದಿ ಮಹಮ್ಮದರು ಹೇಳಿದ್ದಾರೆ. ಸಾಮಾಜಿಕ ಸಮೃದ್ಧಿ ಕಾಳಜಿಯ ಉದ್ದೇಶವನ್ನು ಮಹಿಳೆಯ ಶಿಕ್ಷಣದ ಮೂಲಕ ಫಲಪ್ರದಗೊಳಿಸುವ, ಆಕೆ ಅದರಿಂದ ಸಾರ್ಥಕತೆ ಪಡೆದುಕೊಳ್ಳುವ ಜರೂರತೆಯನ್ನು ಅವರು ಸ್ಪಷ್ಟ ಪಡಿಸುತ್ತಾರೆ.
ಪ್ರವಾದಿ ಮಹಮ್ಮದ್‌ರ ಪ್ರೀತಿಯ ಪತ್ನಿ ಆಯಿಷಾ ಅವರು ಭಾಷೆ, ಕಾವ್ಯ, ಸಾಹಿತ್ಯ ಹಾಗೂ ವೈದ್ಯಕೀಯ, ಗಣಿತ ಜ್ಞಾನದಲ್ಲಿ ಪ್ರಬುದ್ಧ ತಿಳಿವಳಿಕೆ ಹೊಂದಿದ್ದು, ಉಮ್ಮು ಸಲ್ಮಾರ ಮಗಳು ಝೇನಬ್‌, ಉಮ್ಮುದರ್ದಾ, ಫಾತಿಮಾ ಬಿಸ್ತಿ ಕೈಸ್‌ ಬಹು ದೊಡ್ಡ ವಿದ್ವಾಂಸೆಯರಾಗಿದ್ದು, ಉಮ್ಮು ಸಲ್ಮಾ ಅವರ ಓರ್ವ ಸೇವಕಿ ಉಮ್ಮುಲ್‌ ಹಸನ್‌ ಮಹಿಳೆಯರಿಗೆ ಪ್ರವಚನ ಮತ್ತು ಉಪದೇಶ ನೀಡುತ್ತಿದ್ದುದು, ಸ್ತ್ರೀಯರ ವಿದ್ಯಾಭ್ಯಾಸಕ್ಕಾಗಿ ಕೈರೊ, ಡಮಾಸ್ಕಸ್‌, ಬಗ್‌ದಾದ್‌, ಕಾರ್ಡೋವ್‌, ಮೊದಲಾದ ಕೇಂದ್ರಗಳಲ್ಲಿ ವಿದ್ಯಾಶಾಲೆಗಳಿದ್ದುದು ಇಲ್ಲಿ ಉಲ್ಲೇಖಾರ್ಹ.
ಚೀನಾ ದೇಶದವರಿಗಾದರೂ ಪ್ರಯಾಣ ಮಾಡಿ ಸ್ತ್ರೀ ವಿದ್ಯೆ ಪಡೆದಯಬೇಕೆಂಬುದು ಪ್ರವಾದಿಗಳ ಆಶಯ. ಆದರೆ ಅದನ್ನು ಧಿಕ್ಕರಿಸಿದ ಪುರುಷವರ್ಗ ಮಹಿಳೆಗೆ ಶಿಕ್ಷಣ ನೀಡುವುದಕ್ಕೆ ಅಡ್ಡಗೋಡೆಯಾಗಿದೆ. ಹೆಣ್ಣು ಉತ್ತಮ ಮಗಳಾಗುವ, ಸಹೋದರಿಯಾಗುವ, ಮಾತೆಯಾಗುವ, ಗೃಹಿಣಿಯಾಗುವ ತರಬೇತಿ ಅಥವಾ ಶಿಕ್ಷಣದ ಹೊರತಾಗಿ ಸಂಸ್ಕೃತಿ, ಇತಿಹಾಸ, ಆರೋಗ್ಯ, ಜ್ಞಾನ-ವಿಜ್ಞಾನ ಕ್ಷೇತ್ರಗಳ ಪರಿಣಾಮಕಾರಿ ಶಿಕ್ಷಣವನ್ನು ಪಡೆದುಕೊಳ್ಳುವ ಅವಶ್ಯಕತೆಯಿದೆ. ಈ ಪ್ರಾಥಮಿಕ ತಿಳಿವಳಿಕೆ ಇಲ್ಲದ ಜನ ಸಮಾಜವನ್ನು ನಿಯಂತ್ರಿಸುವುದರಿಂದ ಹೆಣ್ಣು ಶಿಕ್ಷಣದಿಂದ ವಂಚಿತೆಯಾಗಿದ್ದಾಳೆ. ಧರ್ಮಾಂಧರು ಅವಳ ಭವಿಷ್ಯದ ಮೇಲೆ ಚಪ್ಪಡಿಯೆಳೆಯುತ್ತಿದ್ದಾರೆ. ಇದು ಕಳವಳಕಾರಿ ಸಂಗತಿಯೂ ಆಗಿದೆ. “ಹೆಣ್ಣು ಸಮಾಜದ ಅರ್ಧ ಭಾಗ ಮಾತ್ರ ಅಲ್ಲ. ಆಕೆ ಮುಂದಿನ ಪೀಳಿಗೆಯ ತಾಯಿಯೂ ಹೌದು. ಆಶಿಕ್ಷಿತ ತಾಯಿ ಆಶಿಕ್ಷಿತರ ತಾಯಿಯಾಗಬಲ್ಲಳು. ತನ್ನ ಅರ್ಧಭಾಗವನ್ನು, ತನ್ನ ಮಾತೆಯನ್ನು ಅಜ್ಞಾನದ ಕತ್ತಲಲ್ಲಿ ಕಟ್ಟಿಡುವ ಸಮಾಜ ಬೆಳಕನ್ನು ಪಡೆಯಲಾರದು.” (ಎ.ಎಸ್‌. ಪುತ್ತಿಗೆ-ಮುಸ್ಲಿಮರ ಶೈಕ್ಷಣಿಕ ಸಮಸ್ಯೆಗಳು: ಪತನಗಾಥೆ ಮತ್ತು ಉತ್ಥಾನಪಥ-ಲೇಖನ-ಶಿಕ್ಷಣ ಮತ್ತು ಮುಸ್ಲಿಮರು-ಪುಟ ೬೯.) ಎಂಬ ಮಾತು ಇದನ್ನು ಪುಷ್ಟೀಕರಿಸುತ್ತದೆ.
ಆರ್ಥಿಕ ಜವಾಬ್ದಾರಿ ಗಂಡಿನದು, ಉದ್ಯೋಗ ಅವನಿಗೆ ಅನಿವಾರ್ಯ, ಧನಸಂಪಾದನೆ ಮಾಡಲು ಅವನಿಗೆ ಮಾತ್ರ ಶಿಕ್ಷಣ ಕೊಡಬೇಕು ಎಂಬ ತಪ್ಪುಗ್ರಹಿಕೆ ಮುಸ್ಲಿಮ್‌ ಮಹಿಳೆಯನ್ನು ಶೈಕ್ಷಣಿಕವಾಗಿ ಹಿಂದುಳಿಸಿದೆ. ಮನೆಯ ಪರಿಧಿಯಲ್ಲಿ ಇದ್ದು ಬಿಡಬಹುದಾದ ಆಕೆಗೆ ಉನ್ನತ ವ್ಯಾಸಂಗ ವ್ಯರ್ಥ ಎನ್ನುವ ಮೌಢ್ಯ. ಆಕೆಯ ಶಿಕ್ಷಣಕ್ಕೆ ಸಂಬಂಧಿಸಿದ ಪರಿಸರದ ಸಮಸ್ಯೆಗಳು ಆತಂಕಕಾರಿಯಾಗಿ ಪರಿಣಮಿಸಿದೆ. ಋತುಮತಿಯಾದ ಹೆಣ್ಣು ತಮ್ಮ ಎದೆಯ ಮೇಲಿನ ಬಂಡೆಯೆಂದು ಭಾವಿಸುವ ತಾಯಿ-ತಂದೆಗಳು ಅವಳ ಓದನ್ನು ನಿಲ್ಲಿಸಿ ವಿವಾಹ ನೆರವೇರಿಸುತ್ತಾರೆ. ಅಪ್ರಬುದ್ಧಾವಸ್ಥೆಯ ಈ ವಿವಾಹಬಂಧನ ಆಕೆಯ ಕೋಮಲ ಭಾವನೆಗಳನ್ನು ನಲುಗಿಸುತ್ತದೆ. ಅವಳ ಮನಸ್ಸಿನ ಅಭಿಪ್ರಾಯಕ್ಕೆ ವಿರುದ್ಧವಾಗಿರುವ ಮತ್ತು ಕಾನೂನು ರೀತ್ಯಾ ಅಪರಾಧವಾಗಿರುವ ಈ ವಿವಾಹ ಪುರುಷ ಯಜಮಾನಿಕೆಯ ದರ್ಪ-ದೌಲತ್ತಿನ ಫಲ. ಆದರೆ ಪುರುಷರು ಜಾಣರು, ಧರ್ಮದ ಹೆಸರಿನಲ್ಲಿ ಸ್ತ್ರೀಯ ಹಕ್ಕುಗಳನ್ನು ಹತ್ತಿಕ್ಕುತ್ತಾರೆ.

